
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЭНЭ НОМЫН ТУХАЙ ТОВЧХОН

	 

	XX зууны эхний арван жил бол японы утга зохиолд бодит байдлын роман хөгжсөн үе юм. Реалист сэтгэлзүйн роман туурвигчдын дотор Нацумэ Сосэки хүндтэй байр эзэлдэг. Японы утга зохиолыг судлагч нар чухам энэ талаас нь үнэлж «Нацумэ Сосэки бол Японы реалист романы сонгодог төлөөлөгчдийн нэг мөн» гэжээ.

	Нацумэ (Сосэки бол зохиолын нэр нь)-гийн уран бүтээлийн бадрал мандал 1907—1916 он буюу насны нь шувтарга үед тохиолджээ. Тэр үеийг Японы утга зохиол дахь Нацумэгийн үе гэж нэрлэсэн нь бий. Мөн үед японы уншигчид «Асахи»-гаас дуртай зохиолчийнхоо шинэ бүтээлийг амтархан унших гэж шаарддаг байжээ.

	Нацумэ Сосэкийн бичсэн «Таны дуулгавартай муур», «Хүү» зэрэг бүтээл нь уншигчдын талархлыг үлэмж хүлээжээ. Олны анхаарал татсан бүтээлийн дотроос «Санширо», «Дараа», «Хаалга» гурав нь ч бас нэрд гарчээ. Энэ удаа уншигч та бүхэнд өнгөрсөн зууны 90-ээд оны үеийн Токиогийн их сургуулийн оюутан залуучуудын аж байдлыг үзүүлсэн «Санширо» романыг орчуулан толилуулж байна. Эл романд хөдөө нутагт дунд сургууль төгссөн нэг хүү эрдэм сурахын үлэмж хүслэнгээр хүн зон хөлхөж, машин тэрэг бужигнасан их хөлийн газар Токиод ирж байгааг үзүүлжээ. Гэвч зохиол цаашид гүнзгийрэх тутам Токио мэтийн их хотоосоо сайн сайхан юмыг олно гэдэг нь аажим аажим замхарч, тэндхийн аж төрөл даанч хатуу хэрцгий агаад эрэмгий сэтгэлийг мохоох зүйлс дэндүү элбэгийг гайхаад гайхаад баршгүй юм байна гэдгийг ойлгож эхэлж байгаа нь гарна.

	Нацумэ залуу хүүгийн сайхан сэтгэлийг цөхрөөж байгаа уршгийн уг үндэс нь тухайн нийгмийн мөн чанарт байгаа гэдгийг үзүүлснээрээ амьдралын үнэнийг үзүүлэх бодит чиглэлийг барьсан зохиолч гэдгээ харуулахын хамт японы утга зохиолд сэтгэлзүйн романы төрөл зүйлийг үндэслэгч болохоо нотолсон хүн юм.

	 

	Орчуулагч Т. Алтаншагай

	 


I

	 

	Санширо хэсэг зүүрмэглээд нойрмог нүдээ арай ядан нээвэл нөгөө эмэгтэй хажуу дахь өвгөнтэйгөө хэзээний ярьж суув. Галт тэргэнд суусаар лавтай хоёр буудал хэртэй явж байгаа тэр өвгөн хөдөөгийн хүн бололтой. Галт тэрэг хөдлөхийн даваан дээр галзуу юм шиг уухичин сандарсаар орж ирсэн өвгөн халууцсандаа цамцаа тайлахад ар нуруу нь тэр чигээрээ төөнүүрийн сорви байсныг Санширо сайн санаж байв. Өвгөнийг хөлсөө арчиж цамцаа өмсөөд тэр эмэгтэйн хажууд суухыг нь хүртэл харсан юм санж.

	Тэр эмэгтэй Киотогоос галт тэргэнд суусан цагаасаа хойш Санширогийн нүдэнд тусаад байв. Санширо Кюсюгээс яваа бөгөөд Киото, Осакад ойртох тусам энэ нутгийн хүүхнүүд улам царайлаг цагаан болоод байх тул нутгаасаа улам холдоод байна даа гэсэн гунигтайхан бодол төрж явав. Тиймээс хөрслөг бор царайтай тэр хүүхэн яагаад ч юм сэтгэлд нь нэг л дотно, харваас Кюсю нутгийн хүн байлаа. Царайгаараа Мивата нутгийн Омицутэй төстэй ч юм шиг. Хөдөө гэртээ байхад Омицу яршигтай мэт санагдаж, түүнээс холдоно гэхээс хөл газар хүрэхгүй байж билээ. Гэтэл одоо эргэж бодоход тийм ч биш байжээ. Эмэгтэйн том алаг нүд, цэвэрхэн уруул магнайг нь харвал Омицугаас сайхан хүүхэн шиг бодогдоод нүд салгахгүй харж үе үе харц тулгарна. Хүүхэн хажуудаа суухаар дөхөж очсон өвгөнд найрсагхнаар суудал засаж суулгав.

	Санширо чимээгүйхэн харж суусаар түр дугхийгээд сэрэхэд тэр хоёр сүрхий дотно ярилцаж байв. Эмэгтэй Киото хот болон өөрийнхөө тухай, Такоякусийн1 дэргэдэх мухлагаас хүүхдийн тоглоом авсан, хүүхдийн тоглоом Хиросимаг бодвол Киотод арай хямд, цэвэрхэн хийцтэй болох, нутгаасаа гараад удсан, одоо нутагтаа очиж хүүхдүүдтэйгээ уулзах гэж байгаадаа баяртай байвч сүүлийн үед нөхөр нь мөнгө гуйвуулахгүй болсонд амьжиргаа муудаж, сэтгэл зовнин яваа зэргийгээ ярьж байв. Нөхөр нь Курегийн тэнгисийн цэрэгт алба хааж байгаад дайнд явж, Порт-Артурт очсон, дайны дараа нь гэртээ буцаж ирсэн ч мөнгө ахиухантай ажил олж хийнэ гээд Дайрин руу явсан, эхний үед сар бүр мөнгө төгрөг явуулж, сураг чимээтэй сайхан байсан боловч сүүлийн хагас жил хэртэй огт сураггүй боллоо, нөхрийнхөө санаа сэтгэл өөрчлөгдөөгүй, ер нь тэгэх ч хүн биш гэдэгт нь хэдийгээр итгэвч хэдий болтол ч ганцаараа ингэж явах вэ, ямар ч байсан сураг чимээ гартал нь нутаг орноо бараадъя гээд явж байгаа нь энэ ажээ.

	Өвгөн Такаякусийг ч мэдэхгүй, хүүхдийн тоглоомд ч сонирхолгүй байсан тул эхний үед эмэгтэйн яриаг сонсож толгой дохих төдий байтал Порт-Артур гэсэн яриа үүсмэгц өөр болж эмэгтэйн зовлонг үнэнээсээ ойлгож,

	— Ээ, хөөрхий минь гэж ам нээв.

	Өвгөний хүү бас энэ дайнд яваад хүний нутагт нас барсан ажээ. Өвгөн:

	— Дайн юунд хэрэгтэй юм бол доо. Эцэст нь бүх юм сайн сайхан болсон бол ч яая гэх вэ. Гэтэл дайны уршгаар хүүгээсээ хагацлаа, юмны үнэ нэмэгдэж, аж амьдрал ч хэцүүдэж дууслаа, үүнээс гайтай юм гэж энэ орчлонд лав байхгүй биз. Цагийн сайнд ажил эрээд харь хол явлаа гэж дуулаагүй юм сан, гэтэл одоо... Энэ бүхэн дайнаас болж байна. Чи бурхандаа сайн залбирах хэрэгтэй. Нөхөр чинь амьд байгаа, хараад л бай хүрээд ирнэ ээ хө, гэж чин сэтгэлээсээ эмэгтэйг тайтгаруулав. Галт тэрэг зогсоход:

	— Замдаа сайн яваарай гэж хэлээд хөнгөхөн нь аргагүй алхсаар буув. Өвгөнтэй хамт гурав дөрвөн хүн буусан боловч тэр буудлаас ердөө ганцхан хүн сууж харагдав.

	Орой болж нар жаргасных ч юм уу, угаасаа хүнгүй шахам тул чимээ аниргүй, нам гүм нэг л уйтгартай болж, сүүмгэр дэн барьсан үйлчлэгчийн хөлийн чимээ тог тог сонстоно. Санширо түрүүчийн буудлаас хоол авснаа санаж, идэхээр суутал галт тэрэг зогсов. Эмэгтэйг босож өрөөнөөс гарахад, сая бүснийх нь өнгийг олж харав. Жорлон орохоор явж дээ гэж бодонгоо шарж жигнэсэн загасны махаа идээд эмэгтэйг буцаж ирэхэд дуусах гэж байв. Хүүхэн суух янзгүй эгц өөдөөс нь харан зогсож байснаа, өөр лүү нь харж байгааг мэдсэн бололтой, жаахан зайлж хажуугийн цонхон дээр очоод буруу харан зогсоход үс нь салхинд намиран хийслээ. Санширо юмаа идэж дуусаад хоосон саваа цонхоор чулуудахад савны таг нь салаад салхинд хийсэж харагдав. Нөгөө эмэгтэйг цохичхов уу даа хэмээн сандран хартал, толгойгоо цонхоор гаргаж явсан бололтой, өврөөсөө нимгэн алчуур гарган духаа арчиж байсанд тэвдэж:

	— Уучлаарай гэхэд

	— Зүгээр гэсэн хэр нь нүүрээ арчсаар байв. Санширод хэлэх үг олдсонгүй. Хүүхэн ч чив чимээгүй, цонхоор толгойгоо дахин цухуйлгав. Гурав дөрөвхөн зорчигч бүдэг дэнгийн гэрэлд чимээгүй, нойрмоглон сууцгаана. Харин нөгөө хүүхэн:

	— Нагояд хүрэх болж байгаа болов уу? гэж асуугаад бүр дэргэд нь ирж бараг л хацраа наах нь холгүй суухад, Санширо цочих шиг болов. Тэгснээ:

	— Тийм юм болов уу даа гэв.

	Санширо урьд нь Токиод очоогүй тул газрын багцаа сайн мэдэхгүй ч багцаалахад цагаасаа хоцорч очих нь ээ дээ, та Нагояд буух уу гэсэн энгийн яриа тэр хоёрын хооронд болов. Даанч нам гүм болж галт тэрэгний дугуйн чимээ л сонстоно. Буудалд зогсоход, эмэгтэй Санширод хандан:

	— Ганцаараа яваа болохоор санаа сэтгэл нэг л эвгүй байна. Та намайг зочид буудалд хүргэж хайрла гэж дахин дахин гуйх нь тэр.

	Санширо ээ, ашгүй гэж бодсон боловч тэр дор нь «За» гэсэнгүй, урьд нь огт танихгүй болохоор яах учраа олсонгүй, гэвч татгалзах зориг бас дутлаа.

	Гар тээшнээс бусад бүх ачааныхаа хөлсийг Шинбаши хүртэл төлсөн тул Санширод санаа зовох юмгүй байв. Зөвхөн хуучин гар богц, шүхрээ бариад л Нагояд буув. Санширо дунд сургуулийн малгайтай явсан нь дунд сургуулиа төгссөний гэрч юм. Тэмдгийнхээ ормоор шинэ байгаа тэр муу малгай, дагаж яваа эмэгтэй хоёроос ичиж байв. Харин тэр эмэгтэй хиртэй малгайг нь ер тоосон шинжгүй явах ажээ.

	Тэд, ес хагаст очих галт тэрэг дөчөөд минут хоцорсноос арван цаг өнгөрч байхад Нагоя буудалд хүрчээ. Гэвч халуун дулаан зуны цаг тул олны хөл хөдөлгөөн тасраагүй байв. Ойрхон хоёр гурван зочид буудал байв ч бүгд л Санширод гоёдох юм шиг санагдлаа. Чийдэн гэрэлтсэн гурван давхар сайхан байшингийн хажуугаар өнгөрч дэмий л алхлав. Газар мэдэхгүй тул замчлах ч хэрэггүй, гагцхүү харанхуйг чиглээд яваад байв. Эмэгтэй араас нь юу ч дуугаралгүй дагасаар явж байтал хөл хөдөлгөөн багатай мухар гудамжны наанаасаа хоёр дахь байшинд «Зочид буудал» гэсэн бүдгэвтэр хаяг өлгөөстэйг хараад эргэж:

	— Ямар вэ гэвэл хүүхэн: 

	— Болно гэв. Тэр хоёр явж ороод бид тус тусдаа яваа гэж хэлэхийн завдалгүй.

	— Тавтай морилно уу, орогтун орогтун. Умэгийн дөрөв дэх өрөөнд ороорой гэсэнд яаж ч чадалгүй заасан өрөөнд нь орцгоолоо.

	Үйлчлэгч цай авч ирэх хооронд бие биеэ харан дуугүй суув. Үйлчлэгч орж ирээд:

	— Халуун ус бэлдчихлээ гэхэд, Санширо энэ эмэгтэйтэй холбоогүй гэж хэлэх зориг хүрсэнгүй, чимээгүйхэн алчуураа аваад халуун ус руу явав. Халуун усны өрөө жорлонгийн хажууханд, ажиглавал бүүдгэр гэрэлтэй тэр өрөө нэлээн бохир бололтой, гэвч хувцсаа тайлж, халуун устай ганд орлоо. Усанд орж байхдаа «Мөн хачин хүн ээ! Хөгжилтэйхэн явдал аа» гэж бодонгоо усаар булхаж эхлэв. Тэгтэл хонгилд хөлийн чимээ гарч жорлонд оров бололтой, тэгснээ гарч ирээд гараа угааж, үүд онгойлгоод:

	— Танд ус хийж туслах уу? гэв.

	— Хэрэггүй, хэрэггүй би угааж дуусаж байна гэж өндөр дуугаар хариулаад хартал нөгөө хүүхэн халуун усны өрөөнд орж ирээд үүдээ хааж хамт усанд орох шинжтэй бүсээ тайлж байгаа нь огт зовсон шинжгүй мэт тул Санширо модон гангаас үсрэн гарч биеэ халтихан арчсан болоод өрөөндөө орж олбог дээрээ суугаад болсон явдлыг бодон учиргүй гайхширч суутал үйлчлэгч эмэгтэй бүртгэлийн дэвтэр барьсаар орж ирэв. Санширо дэвтрийг авч:

	«Санширо Огава, 23 настай, оюутан, Фукуока, Мияко районы Мисаки тосгон» гэж бичээд, хүүхнийг юу гэж бичихээ мэдэхгүй сандарч, уснаас гарахыг нь хүлээдэг байж гэж бодовч аргагүйн эрхэнд Хана Огава, 23 настай гээд бусдыг нь өөрийнхтэйгөө яг адилхан бичиж дуусгаад, дэвүүрээрээ түргэн түргэн сэвж гарав. Удалгүй эмэгтэй эргэж ирээд:

	— Баярлалаа, танд төвөг удчихав уу даа? гэхэд

	— Зүгээр зүгээр гэж хариулав.

	Санширо цүнхнээсээ дэвтэр гаргаад өдрийн тэмдэглэлээ бичих гэтэл биччихмээр гойд юм байхгүй ч юм шиг хачин оргив. Хэрэв эмэгтэй хүн хажууд байгаагүй бол зөндөө юм бичиж болох мэт бодогдоно.

	— Би одоохон ирнэ гээд эмэгтэйг гарахад, тэр хаашаа явчхав аа гэж бодоод бүр ч бичиж чадахгүй болчхов. Үйлчлэгч ор засахаар ганц өргөн хөнжил барьсаар ирэхэд, Санширо:

	— Хоёр ор засаарай гэвэл.

	— Өрөө жижиг, зай муутай, шумуулаас хамгаалах тор их нарийхан гэж цааргалаад, — Эзнийг ирэхээр бас нэг хөнжил өгье гэнгээ нэг ор засаад гараад явчихлаа.

	Удалгүй эмэгтэй ирээд торны цаана сууж юмаа янзалж гарав. Хүүхдийн тоглоомын чимээ гарч байгаа нь Нагояд авсан наадгай бололтой. Торны мухраас:

	— Өршөөгөөрэй, намайг! Би түрүүлээд хэвтье дээ гэж хүүхнийг хэлэхэд, Санширо:

	— Аан гэнгээ дэвүүрээрээ сэвсээр л суув.

	Суугаагаараа үүр цайлгах юм бил үү гэж бодтол шумуул гэж хачин их, суухын аргагүй шахам. Санширо сүр хийтэл босоод ширэн цүнхнээсээ дотуур хувцас гаргаж өмсөөд нүүр гарын алчуур барьсаар торон дотор оров. Эмэгтэй торны мухар талд хэвтэн, дэвүүр хөдөлгөж байв. Санширо торонд ороод:

	— Би сэжигч зантай, хүний хөнжилд унтаж чаддаггүй юм. Бас нохой бөөс нидрэх ажил ч гарах байх, та намайг уучлаарай гэж хэлээд дэлгээстэй байсан даавууны хэсгийг эмэгтэйн хэвтэж байгаа тал руу нь яг дунд нь хүртэл хуйлж, урт цагаан хашлага болгоод, өөрийн гар нүүрийн хоёр том алчуурыг залгаж дэвсээд огт хөдлөлгүй хэвтэхэд хүүхэн ганц ч үг дуугарсангүй. Хөдлөх ч үгүй ийнхүү хэвтсээр хэн хэн нь арай гэж үүр цайлгав. Өглөөний хоол идэхээр суухад хүүхэн,

	— Урьд шөнө таныг нохой бөөс хазсангүй юу? гээд инээмсэглэхэд

	— Аа, үгүй дээ, бурхны ивээлээр гээд доошоо харж, аягатай усан үзмийг хуруугаараа оролдов.

	Тэд тэгээд удсан ч үгүй тооцоогоо хийгээд явцгаах болов. Галт тэрэгний буудал дээр ирээд, хүүхэн Кансайн галт тэргээр Ёкаичи руу явна гэдгээ хэлэв. Удалгүй Санширог явах болоход эмэгтэй:

	— Танд нэлээд төвөг удчихлаа... тавтай морилоорой гэж хичээнгүйлэн ёслов. Санширо нэг гартаа богц, шүхрээ барьж, нөгөө гараараа хуучин муу малгайгаа атгаад,

	— Баяртай гэв. 

	Хүүхэн түүнийг нүд салгалгүй ширтэн байснаа:

	— Та дэндүү бүрэг хүн юм аа гэж хэлээд шоолонгуй инээв.

	Санширогийн нүүр улайж халуу оргин шатах шиг болоход хар эрчээрээ галт тэргэнд харайн орлоо. Тийнхүү хөдлөхгүй хэсэг сууж тайвшрахад галт тэрэг дохио өгч, алгуурхан хөдлөв. Санширо цонхоор харвал эмэгтэй хэдийнээ явчихсан, гагцхүү буудлын том цаг л нүдэнд тусав. Буцаж суудалдаа суухад олон хүн явсан боловч түүнийг харж байгаа хүн огт үгүй, харин буланд сууж яваа нэг эр л зэрвэсхэн харав бололтой. Тэр хүн харж байгаа нь яагаад ч юм бэ эвгүй санагдав.

	Санширо цүнхнээсээ ном гаргаж үзвэл тайвшрах биз гэж бодоод уудалбал шөнө дэвсэж унтсан том алчуурууд хамгийн дээд талд байв. Хажуугаар нь гараа явуулж гарт тааралдсан номыг гаргаж ирвэл уншаад ч ойлгохгүй Бэконы2 өгүүллийн түүвэр аж.

	Замд ном уншихгүй гээд цөмийг нь ачаанд өгсөн боловч илүү гарсан хэдэн номоо цүнхэндээ хийсний нэг энэ. Очиж очиж хуучирч навтарсан хавтастай ном гарт таардаг нь ч юу билээ. Бэконы өгүүллийн 23 дугаар хуудсыг сөхсөн боловч үнэндээ түүнд юм унших хүсэл байсангүй, ялангуяа Бэконы зохиолыг үзэх хүсэлгүй байсан учир дэмий л сөхөж харснаас биш огт анхаарч чадсангүй. Түүний нүдэнд ном биш урьд шөнийн хачин явдал л харагдах шиг. «Ер нь юун хүүхэн байв аа! Ийм хүүхнүүд хорвоод байдаг аа. Аль эс бөгөөс тийм хэнэггүй төрж үү, үгүй бол ариухан цагаан амьтан байв уу, ямар ч гэсэн эцсийг нь үзээгүй болохоор юу ч гэж таах билээ дээ! Дахиад хэсэг хамт явдаг байж» гэж бодлоо. Гэвч аймаар ч юм шиг салахдаа... та их бүрэг хүн юм аа, гэснийг нь бодохоос дотор зарсхийнэ. Ингэхэд ер нь өөрөө л хорин гурван насныхаа арчаагүй доройг харуулжээ. Аав ээж нь ч гэсэн ингэж оносон үг хэлж байсангүй санагдана. Эд бүгдийг бодоод сэтгэлээр ихэд унав. Хаа газрын хэн нэгэн танихгүй хүнээр толгой руугаа цохиулчихсан юм шиг ингэж санаагаар унаж суух ч гэж дээ! Цагийг ингэж л өнгөрөөж болохгүй. Өөрийгөө арай өөр өөд нь татаж явъя. Үүнд боловсрол огт хамаагүй, сурсан зан л нөлөөлжээ. Иймэрхүү боломж дахин тохиолдлоо гэж бодоход хүмүүжилтэй өссөн хүн өөр яах вэ дээ. Огт танихгүй эмэгтэйтэй ойртох ёсгүй...

	Санширо гэнэт бодлоо өөрчлөв. Токиод очно, их сургуульд орно, алдар цуутай эрдэмтэдтэй танилцаж, сурах мэдэх хүсэл тэмүүлэлтэй залуустай уулзаж, номын санд сууж, зохиол бүтээл туурвиж олонд алдаршаад ээжийгээ баярлуулна гэсэн шиг юм бодов. Ингээд бодохоор Бэконы түүврийн 23 дахь хуудсыг шагайж суух хэрэггүй мэт боллоо. Толгойгоо өндийлгөтөл, өнөөх хүн Санширог харж байв. Энэ удаа Санширо ч түүний өөдөөс харав.

	Сахал тавьсан, туранхай гонзгой царай нь Синто сүмийн лам хүн шиг байв. Түүний өндөр шулуун хамар л европ хүнтэй төстэй аж. Эрдэм номын мөр хөөж яваа Санширо тэр эрийг хараад яах аргагүй багш хүн гэж оноов. Хар цоохор хүрмийнхээ дотуур цэвэрхэн цагаан цамц өмсөж, хөлдөө хар хөх таби3 угласан нь дунд сургуулийн багш гэмээр. Гэвч том юм бодож яваа Санширод нэг их сүрхий хүн санагдсангүй. Энэ эр дөч хүрсэн одоо магад амьдралаас нэгэн зүйлийг эрэн хүсэмжилж яваа биз.

	Тэр эр байн байн тамхи татаж утааг нь хамрынхаа нүхээр ээлжлэн суунаглуулж элгээ тэврээд сууж байгаа нь их л сүрхий байвч, үе үе огтын хэрэггүй мөртөө энд тэнд зогсож, зогсов уу даа гэтэл суниаж байна. Энэ нь холхиж ядаж буй мэт. Хажуугийн хүн сонин аваад тавьсан ч гуйж унших хүсэл төрсөнгүй. Санширо ч бас юу хийхээ олж ядан Бэконы түүврийг буцааж хийгээд өөр ном уншъя гэснээ гаргахаасаа залхуураад болив. Хажуугийн хүн нь унтаж байсан болохоор сониныг авч уншихаар завдан

	— Энэ хүн сониноо уншиж байгаа юм болов уу гэвэл,

	— Уншаагүй л байна, авч унш, унш! гэж сахалт хэнэггүйхэн хэлэв.

	Хэдий тийм ч Санширод эвгүй л байв.

	Сониныг дэлгэж үзвэл уншчихмаар юм байсангүй ганц хоёр минут эхнээс нь дуустал гүйлгэж хараад

	— Баярлалаа гээд байранд нь тавьтал сахалт:

	— Чи дунд сургуулийн сурагч уу? гэж асуув.

	Хуучин муу малгайн чинь тэмдгийн ормыг харжээ гэж баясан бодоод:

	— Тийм ээ гэв.

	— Токиогийнх уу?

	— Үгүй. Кумамотогоос яваа, гэвч... гэснээ амаа татав.

	Би дээд сургуулийн оюутан болоод гээд золтой л хэлчихсэнгүй. Тэгээд онц шаардлагагүй юм даа гэж баахан нэрэлхэв. Нөгөө сахалт,

	— Аа тийм үү! гэнгээ тамхиа баагиулсаар л, Кумамотогийн сурагч яахаараа өдийд Токио руу явж байгаа юм бэ гэж ч асуусангүй, Кумамотогоос гэхээр тоохгүй байгаа бололтой. Санширогийн өмнө суугаад унтаж явсан хүн «Яг гол нь» гэснээ намуухан унтсаар. Сахалт Санширог харснаа жуумалзав. Санширо тэр завшааныг ашиглан:

	— Та хаашаа явж байна вэ? гэвэл

	— Токио руу гэж товчхон хэлэв.

	Санширод яагаад ч юм бэ энэ хүн дунд сургуулийн багш биш юм шиг л бодогдоно. Гэтэл гуравдугаар зэргийн суудалд сууж явааг нь бодохоор чухал хүн биш нь тодорхой. Сахалт элгээ тэвэрсэн хэвээр, гэта4 гутлынхаа улаар байн байн шал тогших нь уйдахдаа байж ядаж буй боловч хүнтэй ярья гэсэн бодол үгүй бололтой.

	Галт тэрэг Тоёхаши хүрэхэд унтаж явсан эр сэрээд гарав. Унтамхай мөртөө цагаа болохоор сэрээд буучихдаг сүрхий хүн ээ гэж бодов. Тэгснээ буудлаа андуураагүй байгаа гэж санаад цонхоор хойноос нь харвал, шулуухан алхалсаар шалгагчид тасалбараа үзүүлээд цааш явчхав. Санширо санаа амран суудлаа сольж сахалтын хажууд зэрэгцэн суув. Сахалт цонхоор цухуйн тоор худалдан аваад, дундаа тавьж:

	— Идэхгүй юу, идээч гэв.

	Санширо талархаад нэг ширхгийг авав. Сахалт өөрөө дуртай нь аргагүй идэв. Бас л ид ид гэхээр нь дахин нэгийг авч идэв. Тэгсхийгээд дотносож удалгүй хууч дэлгэж, сахалт Сики5 гэдэг яруу найрагчийг ярив. Тэр яруу найрагч тоор идэх тун дуртай, нэгэнтээ нэг амиар арван зургаан ширхгийг идсэн гэдэг гэснээ сахалт би нэг амиар тийм ихийг идэж чадахгүй шүү гэхэд нь Санширо учиргүй их инээв. Санширод Сикигийн тухай яриа тун сонирхолтой санагджээ. Дахиад тэр яруу найрагчийнхаа тухай яриасай гэж бодон суутал сахалт огт өөр юм сэдэн:

	— Хүн ер нь дуртай юмандаа гараа сайн сунгаж чадах юм даа, арга алга. Гахайд гар байхгүй болохоор хамар нь урт байдаг. Гахайг хөдөлж чадахгүй болтол хүлээд өмнө нь хоол тавихад яаж ийгээд хамраа сунгаад хүрнэ гээч гээд ха ха инээв. Үүнийг ёжлон ярив уу, үнэхээр ярив уу гэдгийг ялгахуйяа бэрх. Гэтэл сахалт цааш нь:

	— Чи бид хоёр гахай болж төрөөгүй маань яамай. Хэрэв бид авах гэсэн юм бүхэн рүүгээ гахай шиг зүтгэдэг байсан бол өдийд бидний хамар галт тэргэнд багтаж орохын аргагүй урт байх сан гэхэд нь Санширо бас л инээд алдав. Гэтэл сахалт юу ч болоогүй юм шиг хээвнэг ярьснаараа ярьж:

	— Үгүй энэ бол аюултай юм. Леонардо да Винчи гэдэг хүн тоор жимсэнд хор хийж, хордох нь уу, үгүй юу гэж туршжээ. Гэтэл тэр туршсан жимсийг нь идсэн хүн хордож үхсэн удаатай. Аюултай шүү, болгоомжтой байхгүй бол тун аюултай гэж идэж явсан жимснийхээ хальс, үрийг сонинд боож цонхоор чулуудав. Леонардо да Винчийн тухай сонсоод хачин санагдаж инээхээ болив. Тэрхэн үед урьд шөнийн эмэгтэй санаанд орж сэтгэл эвгүйрхэн чимээгүй болов. Нөгөө эр үүнийг мэдсэн шинжгүй яриагаа үргэлжлүүлж:

	— Токиод очоод чи хаа буух вэ? гэхэд, Санширо:

	— Анх удаагаа яваа тул сайн мэдэхгүй байна. Юу ч болсон оюутны байр луу очдог юм бил үү гэв.

	— Кумамото руу буцахгүй юу...

	— Би энэ жил сургууль төгссөн.

	— Аа тийм үү. Их сургуульд орох юм биз дээ гэж урьд адил их л тоомсоргүй асуугаад баяр хүргэе ч гэх юм уу, яасан сайхан юм бэ ч гэсэнгүй.

	— Тийм ээ, гэж ганц үгээр хариулав.

	— Ямар ангид орох вэ?

	— Нэгдүгээр ангид.

	— Хуулийн салбар уу?

	— Үгүй, хэл бичгийн.

	— Аа, тийм байдаг байж гэж сахалтын хэлэхэд Санширо их гайхав. Ер нь, аа тийм үү гэж хэлэх бүрд нь хачин санагдаж, нэг бол их дээгүүр зантай хүн, үгүй бол бусдыг доогуур үздэг хүн, эсвэл их сургуулийн талаар юу ч мэддэггүй хүн, энэ гурван бодлын аль нь зөв болохыг мэдэхгүй тул цаашид сахалттай яаж харьцах талаар товлосон юмгүй болов.

	Хамамацуд хүрээд хоёулаа хэлэлцсэн мэт хоолоо идэцгээв. Галт тэрэг зогссоор. Цонхоор гадагш харвал хэдэн европ хүн салхинд цааш нааш алхалж байна. Тэдний дунд нэг гэрийн бололтой эр эм хоёр тэр их халууныг тоосон шинжгүй сугадалцан явна. Цав цагаан хувцастай эмэгтэй нь үзэсгэлэнтэй сайхан харагдана. Санширо энэ яваа насанд ердөө тав зургаахан европ хүн үзсэнээс хоёр нь тэдний сургуулийн багш байсан, мэдэхээс нэг нь нуруу өвчтэй, бөгтөр, нөгөө нь гэлэнмаа, гонзгой царайтай яг л цурхай загас шиг хүн байж билээ. Гэтэл энэ цэвэрхэн, дэгжин европ хүүхэн их сайхан санагдаж нүд салгалгүй ширтэв. Ийм сайхан хүүхэн ихэмсэг байх нь аргагүй юм даа гэж бодов. Тэр хоёрыг цонхны тушаа ирэхэд нь яриаг нь сонссон боловч Кумамотогийн дунд сургуульд зааж байсан багшийн аялгуунаас тэс өөр аялгуутай тул огт ойлгосонгүй.

	Сахалт түүний араас толгойгоо цухуйлган тэр хоёрыг харав. Тэгснээ «хөдлөх шиг болоогүй шив дээ» гэхэд, “Ээ, яасан сайхан хүүхэн бэ?” гэснээ Санширо сая л хөдөөгийн болхидуу хүн болохоо харуулснаа мэдээд, эргэж суудалдаа суув. Сахалт ч суудалдаа суунгаа:

	— Европ бүсгүйчүүд цаанаа л нэг сайхан юм даа хэмээн өгүүлэв. Санширод хэлэх ч үг олдсонгүй, дэмий л инээв. Сахалт:

	— Царай зүс ч үгүй, бүрэг дорой төрсөн чи бид ч өрөвдмөөр улс юм даа. Хэдийгээр дайнд япон Оросыг дийлж, том улс болсон ч болохгүй юм их байна, өндөр байшин, хашаа, цэцэрлэг ч үүнийг хаацайлж чадахгүй. Чи Токиод анх удаа ирж байгаа болохоор Фужи уулыг үзээгүй биз дээ. Одоо харагдана, сайтар харж аваарай, Япон гэхэд ганцхан Фужи уул маань л байна. Түүнийг ч бид бүтээгээгүй, заяанаасаа л байсан юм. Өөр бахархал болох юм юу ч алга даа гэж сахалт хэлснээ инээмсэглэв. Санширо, Япон, Оросын дайнаас хойш ийм хүнтэй учирна гэж огт санаж явсангүй, япон хүн биш юм шиг санагдав.

	— Гэвч Япон улс маань жилээс жилд хөгжсөөр л байна шүү дээ гэж өмөөрөнгүй хэлбэл, сахалт:

	— Мөхөх байлгүй дээ гэв.

	Кумамотод байхдаа ийм үг хэлсэн бол тэр дор нь цохиод авах байлаа. Эсвэл улс төрийн хэрэгтэн л болно гэж Санширо тархи толгойндоо орохооргүй байсан юмыг бодоод ер нь намайг бага залуу болохоор ингэж элэг барьж байна уу даа гэж давхар бодов. Сахалт өнөөх л янзаараа инээмсэглэн байх боловч ярих өнгө нь тун нухацтай байсанд юу ч хэлж чадсангүй.

	— Токио Кумамотогоос том, Япон улс Токиогоос том, харин хүний ухаан... гээд түр дуугүй болсноо Санширог харж, 

	— Токиогоос хүний ухаан цаглашгүй биз дээ. Хүн ер нь ахархан юм бодож болохгүй, хэдийгээр Японы төлөө боловч тус биш ус болж болно шүү гэв.

	Тэр яриаг сонсоод Санширо сая л Кумамотогоос холдсоноо, тэнд байхдаа ямар их аймхай хүлцэнгүй байснаа ухааран ойлгов.

	Галт тэрэг тэр оройдоо Токиод хүрлээ. Сахалт салан салтлаа нэрээ хэлсэнгүй, Санширо ч Токиод иймэрхүү хүн бишгүй л байдаг биз гэж бодоод нэр усыг нь ч лавласангүй.

	 

	 


II

	 

	Токио хотод ирсэн хөдөөгийн хүү Санширод гайхах юм тоймгүй. Наад зах нь таг таг гээд салдаггүй галт тэрэгний дуунд цочно. Галт тэрэг дохиогоо хангинуулан зогсох тэрхэн мөчид үй түмэн хүн бууж сууна. Токиод зах хязгаар гэж үгүй, газар сайгүй мод чулуу хөглөрнө. Хуучин муусайн байшингийн зайд шинэ шинэ байшинг хоёр гурваар нь зэрэгцүүлэн барьсан харагдана. Өнгөц харахад бүх зүйлийг эвдэж нураасан мэт боловч үнэндээ бүх зүйлийг шинэчлэн барьж байгаа ажээ. Асар их ажил өрнөж байгаа нь гайхалтай. Ном эрдэм юу ч үгүй хөдөөгийн нэг эгэл жирийн хүн анх хотод ирээд зогсож байгаа ч юм шиг, урьд нь сурсан зүйл нь түүнд нэмэр болохгүй байгаа ч юм шиг, Ийнхүү юм юмыг гайхаж учрыг нь мэдэхгүй мунгинаж яваа Санширо өөртөө ч итгэж чадахгүй цаанаа л нэг уйтгартай байлаа. Энэхүү үйл явдал өнөөгийн бодит ертөнцийн нүүр царай юм даа гэж бодоход өнөөг хүртэл туулж ирсэн өөрийнх нь амьдрал ертөнцийн сайхнаас огт хүртээгүй явааг мэдэв. Тэр саяхан болтол гэгээн цагаан өдөр Хорагатогэд6 унтаж байсан мэт санагдана. Иймээс тэр явдлыг өнөөдрөөс эхлэн тасалбар болгож, нойрноосоо сэрж их амьдралын гүнд оръё гэж бодоход бас л хэцүү байв. Их амьдралын яг л дунд нь зогсовч ядаж эргэн тойрноо ч гүйцэд харж чадахгүй шахам явж ирж дээ. Ертөнц эргэсээр, Санширо түүнийг мэдсээр боловч, түүнд нэмэр болж чадсангүй, амьдрал өнөөгийн байдалтай зэрэгцэн байсаар атал ойртох ямар ч төлөвгүй мэт санагдана. Санширо биеэ барин алхавч сэтгэл нь тун тавгүй Токиогийн яг төв дунд зогсож, тэр олон галт тэрэг, машин, цагаан хар кимонотой хүмүүсийн тасрахгүй хөдөлгөөнийг хараад тийнхүү бодов. Гэвч оюутны амьдралын хүрээнд хөндөлдөн байдаг үзэл санааны ертөнц дэх урсгалын амтыг огт олж харсангүй.

	Гурван зуун жилийн түүхтэй баруун европын хөгжлийн үе шатыг Мэйжи хааны үед Япон улс ердөө дөчөөдхөн жилд туулжээ.

	Санширог их хотын хөл хөдөлгөөн дунд яах ч учраа олохгүй мунгинаж явтал ээжээс нь захиа ирлээ. Токиод ирээд ээжээсээ авч байгаа анхны захиа нь байлаа. Ээж нь юм юм л бичжээ. Юуны өмнө энэ жил ургац сайн, хоол унд элбэг дэлбэг байгаа тухай бичиж, мөн биеэ сайн бодож явахыг захиад Токиод хүн хар элбэг тул зальхай муу хүнээс болгоомжилж явах хэрэгтэй, сар бүрийн сүүлчээр хичээлийн хөлс явуулна, санаа зовох хэрэггүй гэсэн байв. Кацудамасагийн үеэл дүү их сургуулиа төгсөөд тэндээ үлдсэн, хэрэгцээ тохиолдвол олж уулзаж тус дэм аваарай гэсэн боловч нөгөө хүнийхээ нэрийг бичихээ мартаж дээ гэж бодтол цаасны захад Нономиясохачи гэж бичээд бас анжисны бор морь маань гэнэт өвчнөөр үхсэн тул тарианы ажил муухан боллоо, мөн Миватагийн Омицу загас өгсөн боловч Токио руу явуулахад муудах байх гээд явуулсангүй гэхчлэн бичжээ.

	Санширо тэр захиаг уншаад яагаад ч юм аль эртний хуучирсан үеийнхнээс ирсэн зүйлийг унших зав хаана байх вэ гэмээр юм бодовч ээжээс нь ирсэн тул хоёр дахин уншлаа. Санширог энэ ертөнцтэй барилдуулж өгсөн хүн бол ээж нь, бас галт тэргэнд дайралдсан нөгөө хүүхэн хоёр билээ. Гэтэл ээж нь хуучин цагийн хөдөөгийн хүн, нөгөө хүүхэн бол зурсхийгээд өнгөрсөн тэнгэрийн гялбаа, тэр хоёр холбоотой болсон гэхэд асар бага, хэтэрхий богино хугацаанд учирчээ. Санширо ээжийнхээ захисан ёсоор Нономиясохачитай уулзаж танилцахаар шийдэв.

	Маргааш нь тун бүгчим халуун өдөр боллоо. Амралт эхэлчихсэн болохоор өөрөө сургууль дээр лав байхгүй биз дээ, гэсэн ч гэрийн нь хаягийг ядаж асууя даа гэж бодоод сургууль руу явав. Үдээс хойш дөрвөн цагийн хэрд дунд сургуулийн хажуугаар өнгөрч Яёигийн гудамжаар оров. Хуучин муусайн гутал, гэта, сийрсэн шаахайн ул зэрэг элдэв новш хөглөрч, энд тэндгүй унадаг дугуй, машин тэрэгний мөр салаалчхаад явахад хэцүүхэн газар байв. Хашаанд ороход таримал мод ихтэй байсанд жаахан тайтгарав. Явган хаалга руу нь очтол түгжээстэй, байшинг тойрч харваас нэг муу хуучин хаалганаас өөр юу ч үгүй түлхэж үзтэл чахран онгойв. Үйлчлэгч ганцаараа үүргэлж суугаа харагдав. Санширо:

	— Нономиясохачи гуай байгаа болов уу? гэвэл

	— Байж магадгүй гээд цаашаа орсноо удалгүй ирж, — Байна, та ор доо гэх нь ихэд уриалагхан аж.

	Санширо тэр үйлчлэгчийг даган урт хонгилоор дамжиж мухарт хүрээд доошоо буухад төдхөн тас харанхуй болов. Хурц наранд гялбан юм харахгүй болчихдогтой адил юу ч мэдэгдэхгүй ажээ. Гэвч төдий удалгүй нүд дасаад эргэн тойрноо харахтай болов. Агуулах учир харьцангуй сэрүүн, бас баруун гар талд нь нэг үүд онгорхой харагдана. Тэндээс Будда бурхан шиг том нүд магнай тэнүүн, өндөр туранхай хүн гарч ирэв. Тэр хүн бариу нимгэн цамцныхаа гадуур тос-толбо болсон муу цээживч өмсжээ. Бага зэрэг мэхэсхийн мэнд мэдээд:

	— Ийшээ ор гээд өрөөнд орлоо. Санширо хойноос нь ороод өрөөн доторх зүйлийг харж зогсов. Нономия сандалдаа суучихсан, — Ийшээ гэж дахин хэлэв.

	Түүний заасан газар нэг муу вандан байгаа руу очиж өөдөөс нь харан суув.

	— Би тантай танилцах хүсэлтэй ирлээ гэхэд, Нономия:

	— Мөөн, мөн! гэв.

	Тэр төрх байдлаараа эртээдийн галт тэргэнд тоор идэж явсан эртэй төстэй санагдах агаад тэр хоёрын хэн хэнд яриад байх юмгүй байсан тул хэсэг чимээгүй сууцгаав.

	Тасалгааны гол дунд урт царсан ширээ, дээр нь морин шилтэй ус, бүдүүн бүдүүн зүүтэй багаж хэрэгсэл, хажууд нь хуурай, хутга, бас нэг зангиа хэвтэнэ. Өрөөний буланд нэг метрийн урттай чулуун тавиур, дээр нь давсалсан ногооны лаазны дайтай нэлээд нарийн хийцтэй аппарат тавиастай байв. Санширо лаазны бөөр дэх онгорхой хоёр нүхээр шагайвал аварга могойн нүд шиг гэрэлтэнэ. Нономия инээгээд

	— Гэрэлтэж байна уу? Энэ дурангаар шөнө хотын хөдөлгөөн зогсмогц харанхуйгаар алсыг харж, гэрлийн туяаны даралтыг хэмжих туршилт хийдэг. Ноднин жилийн цагаан сарын үеэр эхлэн туршиж буй боловч тоног төхөөрөмжийн муугаас бодсончлон амжилт олоогүй, зун харьцангуйгаар ажиглалт хийхэд хөл хөдөлгөөн цөөн хялбар зуны хүйтэн шөнө дээл, малгай өмсөж, ороолт ороогоод ч нэмэргүй хэцүү байдаг гэв.

	Санширо маш их гайхаж, гайхахын сацуу гэрлийн туяаны даралт, тэр даралт ямар ашигтай болохыг огт мэдэхгүй тул ойлгосонгүй.

	— Чи харж үзэх үү гэж Нономияг хэлэхэд, чулуун тавцан дээр гарч нөгөө дуранд нүдээ ойртуулан харавч юу ч олж үзсэнгүй.

	— Яаж байна, харагдаж байна уу?

	— Үгүй, юу ч харагдахгүй байна.

	— Аа тагийг нь аваагүй байна гээд босож очоод нэг юм авлаа. Цагаан дэлгэц дээр хар шугам гарснаа, дараа нь хоёрын тоо харагдаж эхлэв. Нономия

	— Одоохон хөдөлнө гээд ямар нэгэн юм хөдөлгөх шиг болсонд нөгөө хоёрын тоо гурвын тоогоор солигдов. Энэ маягаар солигдон үргэлжилсээр арвын тоо хүрэв. Гэтэл арвын тоо буцаж солигдоод есийн тоо болж эргэсээр нэгийн тоондоо хүрэв. Нономия:

	— За ямар байна гэхэд, Санширо гайхсаар дурангаас нүдээ салгав. Түүнд ямар учир утгатайг ч асуух хүсэл байсангүй.

	Нономияд хүндэтгэл, талархлаа илэрхийлээд дээшээ гарч явган хүний зам хүрээд орчлон ертөнц амгалан тайван хэвээр л байв. Гадаа хэдий бүгчим халуун байсан боловч гүнзгий амьсгаа авлаа. Зэрлэг өвс дүүрсэн биеийн тамирын талбайд унтаж байхдаа хамгийг умартаж байсан удаа байвч өнөөдрийнх шиг ганцаардаж явсан удаагүй.

	Энэ бүхэн хөл хөдөлгөөн ихтэй Токиог үзсэнийх ч юм уу, аль эсвэл... гэж бодоод Санширогийн нүүр улайв. Тэр галт тэргэнд сууж явсан эмэгтэйн хэлсэн үгийг бодсон ч байж болох юм. Хүний ертөнцийн эрээн барааныг үзэж туулах нь аа ч туулмаар юм шиг мөртөө бас аймаар ч юм шиг. Байрандаа хурдхан очиж ээждээ захиа бичихээр шийдэв. Тэгээд өндийтөл зүүнтэйх гүвээн дээр хоёр эмэгтэй зогсож харагдав.

	Тэдний хажууд байх жижигхэн цөөрмийн эрэгт сагсайн ургасан модод, оройн нарны шингэх туяанд европ маягийн улаан тоосгон байшин усанд гэрэлтэн тусна. Хүүхнүүд шингэх нарны зүг харан зогсоно. Санширогийн сууж байгаа газар хэдийнээ сүүдэр туссан ч тэр хоёрын зогсож буй довон дээр оройн нар тусаастай л байна. Хэн нэгний нь нүд наранд гялбасан бололтой дэвүүрээрээ саравчилж зогсох тул зүс царай нь үл харагдана. Харин өмссөн кимоно бүс, цагаан таби нь нүднээ тодхон. Нөгөө нэг нь цав цагаан хувцастай ажээ. Нуурын эргээс гараад ирсэн юм шиг түрж ургасан хөгшин модны доор хөмсөг зангидан зогсоно. Дэвүүр барьсан эмэгтэй урагш нэг алхлаа, хажуу дахь нь бас дагасхийв. Санширод тэр бүх байдал яг өнгө зохицсон зураг шиг харагдлаа. Тэр бээр хөдөөгийн хүн тул тийм сайхан төсөөллийг хэлж ч, бичиж ч чадахгүй байлаа. Цав цагаан хувцастайг нь лав сувилагч байх гэж таав. Тэд удалгүй буухад Санширо харсаар л байлаа.

	Тэдний доохон талд чулуун гүүр байна. Тэд чулуун гүүрээр гарахгүй бол шууд байгалийн ухааны тэнхим рүү очно, гүүрээр гарвал Санширог чиглэнэ. Тэд гүүрээр гарч, дэвүүрээ дэлгэсэнгүй, жижигхэн цагаан цэцэг барьж үнэртсээр Санширогийн хажууд ганцхан алхмын зайтай тулж ирээд нарны туяа огт нэвтрэмгүй өтгөн навчит мөнх ногоон модны дэргэд зогсоод:

	— Энэ ямар мод вэ? гэж нэгнийхээ асуухад

	— Мөнх ногоон мод гэвэл

	— Өө тийм үү, ийм байдаг юм бий гэхэд нөгөө эмэгтэй түүнд бяцхан хүүхдэд зааж өгч байгаа мэт нарийн тайлбарлав. Яг тэр үед нүднийхээ булангаар Санширо руу нэгэнтээ харав. Санширогийн нүдэнд тэр эмэгтэйн тас хар нүдний харц тусаад өнгөрлөө. Нөгөө сонирхолтой мэт санагдаж байсан сэтгэл нь ямар нэг учралтай золгох шиг болов. Тэр учрал галт тэргэнд явсан эмэгтэйн хэлсэнчлэн «Та бүрэг хүн юм аа» гэх шиг болсонд айх шиг санагдлаа.

	Хоёр хүүхэн түүний урдуур яваад өнгөрөхдөө саяхан болтол үнэртэж явсан жижигхэн цагаан цэцгээ Санширогийн өмнө унагаад явчихлаа. Санширо тэр хоёрын араас гөлрөн зогслоо. Бүдэгхэн цагаан цэцгэн хээтэй, тод сайхан өнгийн бүс нь нүд булаана. Өтгөн саглагар гачуур модны доор зогсож байхад нь хав хар үсэндээ зүүсэн сайхан цагаан сарнай тодоос тод гэрэлтэнэ.

	Түр чимээгүй зогсож байснаа «Бүх юмс хоорондоо харшиж байдаг юм уу даа» гэж амандаа аяархан хэлэв. Яг үнэндээ их сургуулийн аж байдал тэр эмэгтэй хоёр зөрөөтэй юм уу, аль эс бөгөөс нөгөө зураг мэт сайхан төсөөлөл нүдний харц хоёр зөрчилдөөд байна уу, үгүй бол ирээдүйн амьдралынхаа замтай зөрчилдөөд байна уу, баярлах айх хоёр зэрэгцээд байна уу, чухамдаа ямар харшил байгааг хөдөөгийн хүү үл ойлгоно.

	Санширо залуу эмэгтэйн унагасан цэцгийг аваад үнэртэж үзэв. Гойдын үнэр байсангүйд ус руу шидлээ. Гэтэл түүнийг дуудах чимээ гарав. Эргэж харвал Нономиясохачи чулуун гүүрний нөгөө талд зогсож байв.

	— Чи одоо болтол энд байгаа юм уу? гэхэд Санширо нэлээд байснаа,

	— Тийм ээ гэв.

	— Энд сэрүүхэн байна уу?

	— Тийм ээ.

	Нономия цөөрмийг ширтэж байснаа баруун гараа халаасандаа хийж, нэгэн юм эрэв. Түүний халааснаас захианы дугтуй цухуйхад эмэгтэй хүний бичгийн хэв тод харагдлаа. Тэр эрсэн юмаа олоогүй бололтой:

	— Багаж эвдэрчхээд өнөө орой ажиглалт хийх аргагүй болчихлоо. Салхинд жаахан явдаг юм бил үү, чи хамт явахгүй юу гэхэд Санширо дуртай зөвшөөрч хамт алхав. Тэр хоёр явсаар гүвээн дээр гарч, хүүхнүүдийн зогсож байсан газарт очиход Нономия мөнх ногоон модны завсраар цухуйж буй улаан тоосгон байшин, жижиг цөөрмийг хараад:

	— Сайхан байгаа биз дээ. Тэр модны хоорондуур байшингийн өнцөг цухуйж байгааг хараач, мөн гоё барьжээ гэв.

	Санширо, Нономиягийн сайн сайхан юмыг ойлгож байгааг нь бишрэвч үнэнээ хэлэхэд чухам юу нь сайхан байгааг дүгнэж мэдэхгүй тул дэмий л амыг нь дагуулж:

	— Тийм, тийм гэв. 

	Нономия,

	— Гэхдээ тэр мод ус онцгой сайхандаа биш юм, яагаад ч юм Токиогийн яг төв дунд, чимээ аниргүй нам гүм байгаа даа юм. Ийм газар байгаагүй сэн бол эрдэм ном туурвиж болохгүй. Токиод сүүлийн үед чимээ шуугиан байж суухын аргагүй ихэсчхээд хэцүү байна. Энд ч ёстой диваажин л гэсэн үг юм гэж ярьсаар цааш алхан, зүүн талын байшинг зааж, — Эрдмийн зөвлөл хуралддаг газар. Мань мэт нь оролцдоггүй нь сайхан. Надад бол тэр муу харанхуй нүхэндээ сууж байвал болох нь тэр. Хүн харвал энэ чухам юугаа хийдэг бол гэмээр, гэтэл миний ухаан санаа тэр нүхэндээ байхдаа цахилгаан тэрэгнээс илүү хурдан байж магадгүй. Тиймээс би зун ч ийшээ тийшээ явах дургүй байдаг юм гэв.

	Нам гүм хөх тэнгэр, түүний дээгүүр цагаан үүл хөвөлзөнө. Нономия сэмжин үүлийг заагаад:

	— Чи үүнийг мэдэх үү? гэв.

	Санширо чимээгүй харсаар зогсоно.

	— Тэр бүгд цас шүү дээ. Эндээс харахад огт хөдөлгөөнгүй мэт боловч газар дээрх салхи шуурганаас ч илүү хурдан хөдөлдөг юм. Чи Рэскинийг7 уншсан уу?

	— Үгүй, уншаагүй.

	— Аа, тийм үү. Энэ харагдаж байгааг яг тэр чигээр нь зурвал сонин байх болов уу даа, Харагучид хэлэх сэн.

	Санширо Харагучи гэдэг зураач байдаг гэдгийг огт мэдэхгүй явжээ. Тэр хоёр Бельцийн8 хүрэл хөшөөний урдуур тойрч Каратачи сүмийн хажуугийн трамвайн замыг хөндлөн гарлаа. Хөшөөний хажуугаар явж байхдаа:

	— Энэ хөшөө ямар санагдаж байна? Трамвай их төвөгтэй байна уу? гэхэд Санширо бас л тулгамдав.

	Санширод хэцүүгээсээ зовлонтой мэт санагдав. Гэтэл Нономия:

	— Одоогоор ганцаараа чөлөөтэй сууж чадахгүй, үйлчлэгчээс асууна даа. Сүүлийн хоёр гурван жилд цахилгаан тэрэг олширч зорчиход дөхөм таатай болсон ч заримдаа яршигтай, миний эрдмийн ажилтай адилхан даа гэснээ учиргүй инээв.

	Хичээлийн шинэ жилийн эхэн учир дунд сургуулийн малгайтай хүүхдүүд бөөн бөөнөөрөө явцгаана. Нономия тэднийг их л баяртай харж:

	— Шинэ оюутан нэлээд иржээ. Залуучууд хийморьлог байна. Чи хэдтэй билээ? гэв.

	Санширо бичиг баримтад бичээстэй насаа хэлэв.

	— Аа надаас долоо дүү юм байна. Долоон жил хүн юу ч хийж болно. Чингэвч цаг хугацаа хурдан өнгөрнө шүү, долоон жил гэдэг чинь юу ч биш гэлээ.

	Санширо сайн ойлгосонгүй. Тэд явсаар замын уулзварт ойртож ирэхэд баруун, зүүн талаар нь номын дэлгүүр, сонин сэтгүүлийн мухлаг маш олон байсны ганц хоёрхонд нь хүмүүс шаваастай байна. Тэд сэтгүүл эргүүлж үзээд л авалгүйгээр буцааж байгаа харагдана. Түүнийг Нономия хараад:

	— Хүн гэдэг амьтан мөн ч их зальтай шүү гээд инээв. Өөрөө ч гэсэн Тайёо авч үзэв. Тэр мухлагийн солгой талд нь барууны барааны мухлаг байв. Гол замаар нь цахилгаан тэрэг тр-р-р гэж сүртэй дуугарч зогсоод удалгүй чиг чиг гэсээр явна. Нономия замын нөгөө талд байгаа мухлагийг заагаад:

	— Түүгээр ороод гаръя! гэнгээ зогсож байгаа цахилгаан тэрэгний урдуур гүйхэд нь Санширо мөн л дагаад гүйчхэв. Нономия мухлагт орж Санширо гадаа нь хүлээв. Санширо мухлагийн шилэн хорго руу харвал үсний хавчаар, цэцэг, тууз өрөөстэй байх тул сонин санагдаж юу байгааг нь үзье гэж бодоод ортол Нономия дэвхрэгийн далавч шиг гялгар тууз бариад: — Энэ ямар вэ, гэж зогсоно.

	Санширо ч гэсэн «Нэг юм авч Миватагийн Омицуд загас өгсөнд талархаж явуулдаг юм бил үү» гэж бодсоноо болив. Омицу загасны хариу өгч байна гэж бодолгүй өөр элдвийн юм бодож мэднэ гэж болгоомжлон юу ч авсангүй. Тэр хоёр тэндээсээ гараад Масагочёгийн европ хоолны газар ороход Нономия Санширод хоол авч өгөв. Нономиягийн яриагаар бол энэхүү хоолны газар тэр хавьдаа хамгийн сайн хоолтой ажээ. Санширо анх удаа европ хоол идэж үзэж байгаа тул гоц сайхан санагдаагүй ч бүгдийг нь идэв. Тэр хоёр гуанзнаас гараад хоёр тийшээ явлаа.

	Гэртээ харья гэж бодоод алхтал замын хажууд гэта гутал зардаг мухлаг байсанд авъя байз гээд ортол эвгүй санагдаж, юу ч авалгүй гарав. Тэр буцах замдаа их сургуулийн хашаа доторх жижиг цөөрмийн дэргэд тааралдсан нөгөө эмэгтэйн үзэсгэлэнт сайхан царайг бодсоор явлаа. Эмэгтэй цайвар шар царайтай, урт, зууван нүдтэйг санаад эмэгтэй хүн яг тийм байх ёстой гэж бодлоо.

	 


III

	 

	Хичээлийн шинэ жил есдүгээр сарын 11-нд эхлэв. Санширо арав хагаст сургууль дээрээ очвол жижүүрийн хажуугийн самбар дээр хичээлийн цагийн хуваарь байснаас өөр ганц ч оюутан үзэгдсэнгүй. Өөрийнхөө сонсох ёстой хичээлийн хуваарийг дэвтэртээ тэмдэглээд, танхим руу очвол зөвхөн албан хаагчид ирчихсэн байлаа.

	— Хичээл хэзээ эхлэх вэ?

	— Өнөөдөр эхэлнэ.

	— Нэг ч хүн ирээгүй байх юм гэхэд

	— Багш нар нь ирээгүй болоод тэр биз дээ гэв.

	Санширо нээрээ ч тийм юм даа гэж бодсоор тасалгаанаас гарав. Гадаа гарч сургуулийн ар талын том модны доор очоод дээшээ харвал тэнгэр сайхан цэлмэг байх тул сэтгэл онгойх шиг болов. Хулсан дундуур усны хөвөөгөөр алхалсаар ши модны дэргэд ирж суув. Нөгөө дэвүүр барьсан хүүхнийг гараад ирдэг ч болоосой гэж сэм сэм довын зүг харавч үл үзэгдэнэ. Хэн ч ирэхгүй шүү дээ гэж мэдсээр байвч суугаад л байв.

	Гэнэт үдийн бүрээн дуу гарч Санширо байр өөдөө буцав.

	Маргааш өглөө нь яг найман цагт сургууль дээрээ ирлээ. Гол хаалганаас замын хоёр талаар эгнүүлэн тарьсан модод үзэсгэлэнтэй сайхан ажээ. Үүнээс цааш өглөөний наранд Уэногийн ой дуниарна. Энэхүү сайхан байгалийг харж түүний сэтгэл ихэд сэргэв.

	Модны замын баруун талд хууль, хэл зохиолын анги, зүүн талын хэсэг барилгад нь ерөнхий мэргэжлийн тэнхимүүд байрлажээ. Тэдгээр барилга бүгдээрээ адилхан баригдсан юм шиг нарийхан урт цонхтой, дээд доод талын хүрээг хараар будсан, доошоо ногоондуу өнгөтэй чулуу, мөн улаан тоосгон ханатай. Санширо Нономиягийн ярианаас хойш тэр байшинг хараад сэтгэл нь уужрах шиг болдог болжээ. Заримдаа Нономия хэлээгүй, өөрт нь бодогдсон мэт санагдана. Гэтэл хуулийн анги, ерөнхий мэргэжлийн байрууд нэг шугам дээр биш бага зэрэг зөрүүтэй баригдсан нь хачирхалтай юм. Гэсэн ч өөрт төрсөн бодлоо Нономияд хэлье байз гэж бодов.

	Хуулийн ангиас баруун тийш хагас гудамж хяраатай газар цухуйж буй номын сангийн байшин мөн л бахдам сайхан. Улаан тоосгон байшин, түүнийг шүргэх шахам ургасан модны навчис унжин найгах нь үнэхээр сэтгэлд зохистой. Солгой талд нь байгаа инженер-техникийн ангийн байшинг харвал феодализмын үеийн баруун европын том хотоос тасалж авчраад тавьчихсан юм шиг дөв дөрвөлжин цонхтой, тэг дөрвөлжин байшин мөртөө хаалга нь дээр үеийн хэрмийн хаалга шиг дугуй хэлбэртэй ажээ. Ер нь тэр хавьдаа хуулийн ангийн байр шиг нурах дөхсөн юм огт байсангүй. Нуруу намхан, сумо барилдааны бөхтэй төстэй мэт.

	Санширо олон байшин, анги танхимаар явж үзсэн боловч үзээгүй нь үүнээс ч олон тул ингээд бодохоор их сургууль ч ёстой сүрлэг том юм даа, эрдэм дэлгэрүүлэгч газар ийм л байх ёстой, чухам энд л байж эрдмийн ажил хийж болно. Гайхалтай сайхан юм даа... гэж бүр их эрдэмтэн болчихсон мэт санагдлаа.

	Хонх дуугарч танхимд ороход багш ирээгүй, тэр ч байтугай оюутан ч ирээгүй байв. Дараагийн цаг нь ч тэр янзаар өнгөрөв. Санширогийн уур ихэд хүрч танхимаас гүйн гараад, ууртаа нуурын хөвөөгөөр хоёр ч тойроод байр луугаа буцав. Түүнээс хойш бараг арав хоног өнгөрч байж хичээл эхлэв. Анхны хичээлийн өдөр бусад оюутны нэгэн адил танхимд орж багш ирэхийг тэсэн ядан хүлээв. Сүсэгтэн хүн сайхан хувцсаа өмсөөд мөргөлд очихоор бэлтгэдэг тэр л үед хүн иймэрхүү сэтгэгдэлтэй байдаг болов уу. Мөч хяраатай өнгөрч байтал нүдэнд дулаахан европ өвгөн орж ирээд англиар лекц уншлаа. Санширо хэлсэн бүгдийг дэвтэртээ бичив. Хариулт гэдэг үг англи хэлний саксон аялгууны andswaru гэдэг үгнээс гаралтай болохыг мэдэв. Мөн Вальтер Скоттын9 анх сургуульд орсон тосгоны нэрийг тогтоов. Багш орж ирээд самбарт байгаа хоёр үгийг уншаад герман үг үү дээ гэж хэлээд инээсээр тэр дор нь арчив. Үүнээс болоод Санширо герман хэлийг бишрэх сэтгэл буурах шиг болов.

	Багш эртний уран зохиол судлаачдын гаргасан хориод нэр томьёог жагсааж тайлбарлав. Бүгдийг хичээнгүйлэн тэмдэглэв. Үдээс хойш их танхимд хичээллээ. Тэнд дал, наяад хүн байлаа. Иймээс багш зөвхөн илтгэгчийн үүрэг гүйцэтгэв. Эхний үед Санширод их л сонирхолтой байсан боловч сүүл рүүгээ германы баахан гүн ухаантны тухай урсгаж гарсанд ойлгохоо болив. Санширогийн залхуу хүрч ширээн дээрхийг хартал «Унах» гэсэн үгийг маш гоёор сийлсэн байв. Ийм хатуу царс модон дээр сийлэхэд их цаг орсон байх даа гэж бодлоо. Зүгээр ч үгүй гарын дүйтэй хүний ажил бололтой. Хажуугийн залуу нэлээд хичээнгүй тэмдэглэж байх шиг байхаар нь ажиглан хараад байтал хичээл биш бололтой. Санширог хараад байхаар нөгөө залуу дэвтрээ өгөв. Гэтэл пончоо шог зураг хэлбэрээр багшийг дуурайлган зураад хажууд нь «Тэртээ ууланд хөхөө шувуу донгодно» гэж бичжээ. Чухам ямар учиртайг ойлгосонгүй байсаар лекц тарахад их л ядарсан санагдлаа.

	Хичээлийн дараа цонхны дэргэд очиж тохойлдон зогсоод гадагш ажиглан харвал том том нарс, сакура модыг эгнүүлэн тарьж, дундуур нь хайрган зам тавьсан нь хөдөлмөр төдийлөн их зараагүй хэр нь эвтэйхэн харагдав. Нономиягийн яриагаар бол энд ийм цэмцгэр байсангүй.

	Нономиягийн нэг багш нь оюутан байхдаа морь унаж үүгээр явдаг байж. Нэгэн өдөр саглагар нарсны доогуур өнгөрч явтал малгай нь модны мөчирт өлгөгдөж гэта гутлынх нь уяа дөрөөнд орооцолдоод сандарч байсныг сургуулийн урд талын Китадокогийн10 үсчин хүмүүс хараад ихэд шоолсон юм гэдэг. Тэр явдлаас хойш удалгүй хэсэг хүн хувиасаа мөнгө нийлүүлж жүчээ барьж, гурван морь авч өгчээ. Харамсалтай нь нөгөө багш архинд их дуртай байсан тул нэг сайхан цагаан морио зараад уучихжээ. Бараг III Наполеоны үеийнх гэмээр боловч арай ч Наполеоны үеийнх ч биш байх л даа, гэхдээ л тэр үед хүмүүс их замбараагүй байж дээ гэхээс өөр юм хэлж чадахгүй зогстол нөгөө зураг зурдаг залуу хажууд нь ирж:

	— Энэ лекц яасан залхуутай юм бэ? гэв.

	Санширо тодорхой хариулт өгсөнгүй. Яагаад гэвэл түүнд сонссон лекцийг үнэнээр дүгнэх чадал чухамдаа байсангүй. Харин яг тэр үеэс эхлэн шинэ танилтай боллоо. Гэвч Санширогийн сэтгэл нэг л таагүй байсанд цөөрмийн хөвөөгөөр ч явсангүй шууд байрандаа буцлаа.

	Оройн хоолоо идээд хичээлээ гаргаж уншсан боловч нэг ч их сүйд болох юмгүй мэт санагдав. Ээждээ хэдхэн үгтэй захиа бичлээ. Хичээл эхэлсэн, өдөр бүр хичээллэнэ. Сургууль маш том, сайхан газар байдаг. Барилга нь үзэсгэлэнтэй, жижигхэн цөөрөмтэй, цөөрмийн хөвөөгөөр зугаалахад сайхан, ойрноос цахилгаан тэргэнд сууж дасаж байна. Нэг юм авч явуулъя гэж бодсон боловч юу явуулахаа мэдэхгүй байна. Хэрэгтэй юм байвал захиарай, дараа явуулна, будааны үнэ нэмэгдэх учир энэ жилийн будааг зарахгүй байх нь дээр. Миватагийн Омицутэй нэг их дотносох хэрэггүй байх. Токио хүн ихтэй юм гэх зэргээр хөврүүлэн бичив. Захиагаа бичиж дуусаад англи ном авч зургаа долоон хуудас унштал дургүй хүрэв. Юм уншаад ч хэрэггүй юм шив дээ гэж бодоод унтахаар орондоо орвол нойр эс хүрнэ. Ингэж удтал нойр хулжихад хүрвэл эмчид үзүүлэхээс дээ гэж бодож байснаа нам унтчихсан байлаа.

	Маргааш нь сургуульдаа очиж хичээлдээ суулаа. Хичээлийн завсарлагаагаар энэ жилийн төгсөгчид хаана хаана ямар цалинтай ажилд очсон тухай яриа чих дэлсэв... Одоо хэн хэн үлдсэн, тэдгээрийн хоёр нь улсын сургуульд багшлахаар өрсөлдөж байгаа гэнэ гэсэн яриаг сонсоод Санширогийн нүдэнд түүний ирээдүйн хувь заяа харагдах шиг боллоо. Гэвч тэр яриа тэгсхийгээд мартагдав.

	Харин Сёносэкэгийн тухай яриа сонирхолтой санагдав. Санширо хонгилд гарч Кумамотогоос ирсэн ангийнхаа оюутныг олж уулзаад «Сёносэкэ» гэж юу болохыг асуухад жүжгийн хүрээлэнгийн эр хүний нэртэй эмэгтэй дуучин гэж хариулснаа төв газарт байдаг Ёсэгийн зарлал бүр дээр бичээстэй байгаа гэж яриад дараагийн хагас сайн өдөр хамт явъя гэж ярихад, сайн мэдэж байна даа гэж бодлоо. Үнэндээ тэр залуу нь өчигдөр оройхон үзсэн юм санжээ. Санширо яагаад ч юм бэ Сёносэкэг үзэх юм сан гэж бодов.

	Санширо үдийн хоолоо байрандаа очиж идье гэж бодтол нөгөө залуу хамт хоол идье гэсэн тул ойролцоох хоолны газар Едомикэйд очиж халуун ногоотой цагаан будаа авав. Тэнд бас жимс зарж байв. Энэ хоолны газар Мобо хийцийнх гэж оюутан ярив. Байшин барилгад загвар хийц байдаг гэж өнөө болтол дуулаагүй явжээ.

	Оюутан буцах замдаа Аокидог11 зааж өгөөд оюутнууд их очдог газар гэв. Улаан хаалгаараа ороод цөөрмийнхөө хөвөөгөөр зугаалав. Ингэж явахдаа талийгаач профессор Якумо Коизуми багш нарын өрөөнд орох дургүй, лекцээ дуусаад цөөрмийн хөвөөгөөр зугаалдаг байсан гэж ярих нь цөөрмийн хөвөөгөөр зугаалдаг ёсыг тэр багшаас сурсан мэт. Санширо:

	— Профессор Коизуми яагаад багш нарын өрөөнд орох дургүй байсан юм бол оо?

	— Түүнд гайхаж цөхөөд байх юмгүй. Ганц аятайхан ярьчих хүн байгаагүй юм чинь, тэдний яриаг сонсоод ойлгоно гэж үү гэж санаа зовмоор юмыг хэнэг ч үгүй хэлэхэд Санширо ихэд гайхав. Тэр залууг Сасаки Ёжиро гэдэг, тусгай мэргэжлийн дунд сургууль төгсөөд, энэ жил их сургуульд орсон, Хигашикатамачид 5-р байранд багш Хиродагийнд суудаг ажээ. Санширог гэртээ урихад

	— Та тэр айлд хөлсөөр суудаг уу? гэвэл

	— Тийм ээ, дунд сургуулийн багшийнд гэв.

	Тэр үеэс хойш нэлээд идэвхтэй шамдан суралцаж, заавал сонсох хуваариасаа гадуур хичээлд ч үе үе суув. Өөрийн мэргэжилд огт хамаагүй хичээлд хүртэл суулаа. Гэвч хоёр гуравхан суугаад больчихно. Нэг сар хүрэхгүй хугацаанд долоо хоногт дунджаар 40 гаруй цагийн хичээлд суужээ. Санширо хэдий ажилсаг хичээнгүй нэгэн боловч 40 цаг гэдэг арай хэтэрнэ, гэсэн хэдий өөрт нэг л дутуу санагдаад байв.

	Энэ тухайгаа Ёжиротой уулзах үедээ ярьсанд долоо хоногт 40 цаг гэдгийг дуулмагц:

	— Тэнэг, ёстой тэнэг юм. Оюутны байрны амтгүй хоолыг өдөрт арав дахин өгвөл чи идээд байх уу, бодоод үзээч гэхэд Санширо:

	— Одоо тэгээд яах ёстой вэ? гэхэд,

	— Цахилгаан тэргээр явсан л дээр байх даа.

	Санширо ямар нэг далд утгаар хэлэв үү гэтэл үгүй бололтойд

	— Үнэхээр цахилгаан тэргээр явах гэж үү? гэхэд нь Ёжиро учиргүй инээж:

	— Цахилгаан тэргэнд суугаад Токиог арван тав зургаан удаа тойр, тэр цагт л чи сая явж чаддаг болно доо гэлээ.

	— Яагаад?

	— Юуны чинь яагаад гэж, ажиллаж байгаа тархийг мөхөж байгаа лекцээр дүүргээд чи хол явахгүй. Салхинд гарч тархиа сэргээж бай. Тэгвэл сэтгэл санаа чинь ямагт өөдрөг явна. Цахилгаан тэргээр явах л тархиа сэргээх хамгийн энгийн хамгийн сайхан арга даа гэв.

	Тэр орой Ёжиро Санширог дагуулж Ёнчиомэ зогсоолоос цахилгаан тэргэнд суугаад Шинбаши хүрч, тэндээсээ сольж суугаад Нихонбашид буухдаа

	— За ямар байна гэж Ёжиро асуужээ.

	Тэр хоёр буудлаас гарч Хираноя гуанзанд оройн хоол идэж, архи уув. Үйлчлэгч нар цөм Киото аялгуугаар ярьж байв. Ёжиро:

	— За ямар байна? гэж дахиад л асуув. Санширо огт дуугарсангүй. Ёжиро, Ёсэд очиж жинхэнэ дуурь үзүүлье гэсээр нарийхан гудамжаар дагуулж Кивара дана гэдэг дуурийн хүрээлэнд дагуулж хүрэв. Тэр орой хошин шог жүжгийн зохиолч Косаны12 бүтээлээс сонсов. Тэндээс арван цаг өнгөрөөгөөд гарцгаав.

	— За ямар байна? гэж Ёжиро бас л асуулаа.

	Санширо юу ч хэлээгүй ч сэтгэл хангалуун байв.

	Ёжиро Косаныг үнэхээр сод ухаантан гэж магтаад, хэрэв сайн бүтээл биш байсан бол аль эрт мартагдах байсан, аргагүй сайн бүтээл гээгдэхгүй юм. Бид түүнтэй нэгэн үед амьдарч байгаа нь азтай, одоогоос өмнө ч юм уу, арай орой төрсөн бол тааралдахгүй байсан. Энью13 ч бас сайн зохиолч гэвч Косаныг гүйцэхгүй, арай өөр, Косан ямар ч тохиолдолд Косан хэвээр үлдэнэ.

	Жишээ нь мөрийтэй тоглоомын тэр үрэл бол бөмбөгөр бөөрөнхий болоод хождог онцлогтой, харин Косаны тэр үрэл бол өөрөөс нь тусгаар байдаг учраас сонирхолтой. Хэрэв мөрийтэй тоглоомд жүжиглэж байгаа хүмүүсийг хожоод өгвөл тэд чинь үхчихнэ. Косан бол хожигдож байвч жүжиглэж чаддаг учир бусдыг чичрүүлж байдаг. Иймээс сүртэй шүү. Ямар вэ?

	Санширо Косаны амт гэгчийг сайн ойлгохгүй, тэгээд ч мөрийтэй тоглоомыг одоо болтол нэг ч удаа сайн гэж сонсож явсангүй. Иймээс Ёжирогийн ярианаас шууд дүн товлоход хэцүү байлаа. Гэвч яриа нь жишин бодоход зохимж уран, нэг сайхан сэдэв болох байсанд сэтгэл нь хөдлөв. Дунд сургуулийн өмнө очоод:

	— Их юм үзлээ, баярлалаа.

	— Одоо цаана чинь номын сан байгаа, өөр явах газар байхгүй гээд Ёжиро яваад өглөө.

	Санширо номын санд хэзээ ч орж үзээгүйгээ саналаа. Маргааш өдөр нь сууж сонсож байсан дөчин цагийн бараг тал хувийг нь зурж хаячхаад номын санд суухаар алхав. Өндөр таазтай, энэ том танхим эргэн тойрон цонхтой аж. Уншлагын танхимаас ном хадгалах өрөө нь ил харагдана. Тоймгүй олон ном. Хараад байвал хүмүүс номын хөмрөгөөс хоёр гурваар нь зузаан ном барьсаар уншлагын танхимд орно. Зарим нь номоо аваад зогсоогоороо үзэж ч байна. Санширод атаархах сэтгэл төрнө. Мухарт нь хүртэл яваад хоёр, гуравдугаар давхарт гарснаа ч анзаарсангүй, цаасны үнэр хан хиймэгц ном уншъя гэсэн сэтгэл төрөв. Гэвч юу уншихаа мэдэхгүй тул, бүгдээс нь авч үзэхээс нааш ойлгохгүй юм шиг санагдлаа. Санширо нэгдүгээр ангийн сурагч учир номын хөмрөгт орох эрхгүй байв, Аргагүйн эрхэнд маш том хайрцагт хийсэн шошгыг нэг нэгээр нь үзэхэд огт мэдэхгүй номын нэр дараа дараагаар гарч ирж, эргүүлсээр байгаад мөр нь чилэхэд амрахаар шийдээд номын сангийн дотуур явав. Номын сан аргагүй л анир чимээгүй цорын ганц ертөнц ажээ. Хүн ихтэй, нүдэндээ ч итгэмээргүй олон хүнтэй юм. Цонхоор ургаа мод, хөх тэнгэр харагдана.

	Санширо эрдэмтэн хүний амьдрал утга төгөлдөр, амгалан тайван юм даа гэж бодов. Өөрөө харин тэгсхийгээд харив. Маргааш нь хий хоосон мөрөөдөхөө больж шууд нэг ном авлаа. Гэвч сонирхолгүй байж тэр дор нь өгөөд дахин өөр ном авбал уншихад мөн л хэцүү байсан тул бас л буцаав. Санширо ийм янзаар өдөрт наймаас есөн ном авдаг болов. Бүгдийг бага зэрэг гарчигласан ч цөм л урьд нь ямар нэг хүн үзсэн байсанд их гайхлаа. Санширо нэг өдөр Афра Бений14 номыг авч сонирхвол мөн нэг хүн авч үзээд зурж тэмдэглэжээ. Гэтэл тэр үед цонхоор хөгжмийн аялгуу дуурсан орж ирэхэд Санширогийн сэтгэл хөдлөн гадаалж яв явсаар Аокидо цайны газар орж очвол оюутан голдуу хэсэг хүн, тэртээ мухарт нэг эр ганцаараа олноос зайдуу цай уугаад сууж байв.

	Тэр хүн хажуугаас нь харахад Токио орох замд галт тэргэнд тоор идэж явсан өнөөх сахалт мөн бололтой, юу ч анзаарсан шинжгүй тайван цайгаа ууж, тамхиа татна. Өнөөдөр тэр нимгэн цагаан кимоногоо өмсөөгүй, пиджак өмсжээ. Гэлээ ч нэг их сайхан харагдсангүй, нөгөө гэрлийн туршилт хийж суудаг Нономиягаас ялгарах юм гэвэл цагаан цамц л байв.

	Токиод ирээд их сургуулийн лекц сонсож эхэлснээс хойш замд явах тэр үед сахалтын ярьж байсан зүйл нэлээд утга учиртай болохыг ойлгосон болохоор очиж мэнд мэдье байз гээд харвал, цай уунгаа тамхи татах нь огт завгүй мэт. Санширо хэсэгхэн харж сууснаа хундагатай дарсаа нэгмөсөн хөнтөрчхөөд гарч шууд номын санд орлоо.

	Нэг хундага дарснаас ч болов уу сэтгэл сэргэж ном үзэхэд урамтай гэдэг хачин. Хоёр цаг хяраатай ном уншаад гэртээ харихаар зэхэж байхдаа үзэж амжаагүй сүүлийн номоо санаандгүй эргүүлэн хартал номын нүүрийн цулгай хуудсан дээр харандаагаар дүүрэн юм бичжээ. Үүнд:

	«Берлиний их сургуульд Гегель гүн ухааны лекц уншиж байхдаа цалин хөлс авах гэлгүй, үгээр биш сэтгэлээсээ уншиж байсан. Тэр бээр үнэний тухай лекц унших төдийгүй, өөрөө өөртөө үнэнийг авчирчээ. Үнэн, хүн хоёр нэгдээд ирэхээрээ бүх талын зохицол бүрдэж үг бүр нь үнэнд үйлчилдэг. Ийм лекц сая л бодитой, сонирхолтой болно. Үүнд ямар утга байна вэ?»... гэхчлэн бичжээ.

	Гэтэл уг зүйлийг зохиогчийн гарын үсэг байсангүй, Санширо уншиж үзээд өөрийн эрхгүй инээмсэглэв. Бодоод үзэхэд энэ бүгд гүн ухаанд хамаатай төдийгүй, уран зохиолд ч бас хамаарах юм биш биз гэж санаад хуудсыг эргүүлтэл үргэлжлэл нь байв. «Ер нь Берлинд Гегелийн лекцийг сонсох»... гэж бичсэнээс үзвэл түүнийг талархан шүтэгч бичээ болов уу, гээд цааш нь уншвал... «Гегелийн лекцийг сонсох гэж газар бүрээс оюутнууд цуглахдаа идэх хоол, өмсөх хувцасны дайтай ашиг бодож цугларсангүй, зөвхөн үнэний олон талыг зөв ойлгуулдаг гүн ухаантан байна гэдгийг мэдсэнээр ертөнцийг зүй зохистой ойлгох, үнэнд хүрэхэд эргэлзэж гайхаж байснаасаа салах зорилготой байжээ. Гегель тэдэнд ирээдүйгээ харж, хувь тавилангаа өөрчлөхөд нь туслах аж. Ингэж ухааралгүй унтаагаараа лекц сонсож, унтаагаараа их сургууль төгсдөг япон оюутнуудтай адил байвал юуны хэрэг байх вэ?» гэхчлэн бичээд сүүлийн мөрийг хоёр дахин бичжээ. Санширог бодол болж зогстол нэг хүн ар мөр лүү нь зөөлөн алгадав. Хартал Ёжиро зогсож байв. Уг нь номын санд Ёжиротой дайралдана гэдэг ховор зүйл. Тэр хэдийгээр лекц сонссоноос номын санд суух хамаагүй дээр гэж номлодог ч өөрөө номын санд маш ховор үзэгддэг хүний нэг юм.

	— Нономия гуай чамайг эрээд явж байсан гэж Ёжиро хэлэв.

	— Байгалийн тэнхимийн Нономия юу?

	— Тийм.

	Санширо тэр дороо номоо орхиод уншлагын танхимын үүдний өрөөнд очиход Нономия үзэгдсэнгүй, шатаар буугаад гадаа үүдэнд очиход бас байсангүйд аргагүйдэж буцлаа. Эргээд очвол Ёжиро нөгөө тэмдэглэлийг уншсан бололтой зааж, нам дуугаар:

	— Их сүрхий бичжээ. Дээр үеийн оюутны санаа байна. Тэд бүдүүлэг хэр нь их сонирхолтой улс гээд мушилзаж байв.

	— Нономия харагдахгүй байна.

	— Саяхан үүдний тэнд зогсож байсан юм сан.

	— Надтай уулзах хэрэг гараа юм болов уу?

	— Хэрэгтэй л юм шиг байсан.

	Тэр хоёр хамт номын сангаас гарах үед Ёжиро:

	— Нономия багш миний гэрт нь сууж байгаа Хирода багшийн хуучин шавь нь юм. Дандаа тэднийхээр очдог. Эрдэм шинжилгээний ажилд их дуртай, судалгаа шинжилгээний ажил их хийдэг, тийм мэргэжлийн хүн бол гадаад, дотоодод Нономиягийн нэрийг мэдэх байх гэв.

	Санширо, Нономиягийн ярьсан нөгөө морь унаж хөглөсөн багшийн тухай санаад аягүй бол тэр хүн маань Хирода багш мөн байх аа гэж бодов. Тэр тухай Ёжирод ярихад мөн байж магадгүй, тийм юм хийх л хүн дээ гээд учиргүй инээв.

	Маргааш нь бүтэн сайн өдөр байсан тул Нономиятай сургууль дээр уулзах боломжгүй боловч яагаад намайг эрж явсныг тааж ядан гэрт нь очдог хэрэг гэж бодов. Аз болоход шинэ байранд орсон боловч Санширо нэг ч очиж уулзаагүй болохоор ер нь очиж үзэх нь зөв гэж бодонгоо сонин уншиж суусаар үд болгочхов. Үдийнхээ хоолыг идэж дуустал Кумамотод хамт сурч байсан найз нь ирээд дэмий ярьж суутал дөрвөн цаг өнгөрчихлөө. Хэдийгээр бага зэрэг оройтсон ч шийдсэн ёсоор гэрээсээ гарлаа. Нономиягийн гэр хэрдээ хол боловч цахилгаан тэрэгний зогсоол ойрхон гэж дөрөв тав хоногийн өмнө Окуба руу нүүхэд нь сонссон байлаа. Цахилгаан тэргэнд нэг удаа Ёжиро тэр хоёр Хироноя тийш явах гээд чадаагүй удаатай. Тэд Кадагийн худалдааны дунд сургууль орохоор зорьж яваад Хоншёо ёнчиомэ буудлаас сууж төөрөөд Кудан хүрч, нь Хандабаши ороод, Сотобори шугам руу шилжиж суусан авч Очаномизигээс Кандабаши руу явчихсан юм. Түүнээс хойш цахилгаан тэргэнд суух нь төвөгтэй санагдах болсон ч өнөөдөр бол шугам солихгүй ганц Кобусэнаар явах тул санаа амар суулаа.

	Санширо Окубод буугаад Накахякуниний гудамжаар Тоямагийн сургуулийн зүг биш, харин төмөр замын гарцаар гарч, хажуу тийш эргээд гурван тохой шахам нарийхан замаар өгстөл хулсан шугуйд оров. Шугуйн ар өвөрт сууцын байшин харагдсаны нэг нь Нономиягийнх байлаа. Замын нөгөө талд байрлалаа олоогүй жижигхэн хаалгаар ортол байшин нь цаад мухартаа байлаа. Хаалгаа нэлээд хожим барьсан бололтой. Хашаандаа хагийн бутнаас өөр тарьсан зүйлгүй, хагийн бут нь өндөр, шигүүдүү ургаж зочны өрөөнийх нь өмнөх талбайг бүрхсэн, харин байшингийн ар талд сайхан ногоон зүлэг ургажээ. Нономия гадаа суугаад европ сэтгүүл уншиж байснаа Санширог хараад:

	— Нааш ир гэж нөгөө байгалийн тэнхимд уулзаж зооринд мэндэлсэн шигээ хэлэв.

	Санширо шууд явах уу, аль эсвэл хонгил тойрч очих уу гэж жаахан тээнэгэлзэхэд ийшээ ир гэсэн байртай дохисонд шууд яваад өрөөнд оров. Өрөө нь арван хоёр метр хэртэй, нэг хана дүүрэн европ ном өрөөстэй юм. Нономия, Санширог сандалд суухыг урьж, өөрөө олбог дээр суув. Тэд эхэндээ шинэ газар чимээ шуугиангүй сайхан нам гүм, бас Очяномизид ойрхон, алсыг харагч дурангийн туршилт хэр зэрэг байгаа гэх мэтээр ярьж сууснаа гол ярих юмандаа оров бололтой. Санширо:

	— Та өчигдөр намайг сураглаа юу, ямар хэрэг гараа вэ? гэвэл

	— Үгүй дээ, сүртэй ч юм биш гэх үү дээ, чи тэгээд ирээ юү?

	— Би зүгээр л явна аа.

	— Хөдөөгөөс ээж чинь хүүг минь харж хандаж байгаарай гээд надад юм явуулжээ. Би их баярласан, үүнийг л хэлэх гэсэн юм.

	— Юу явуулсан юм бол доо?

	— Давсалсан улаан загас.

	— Аа химэичи юу?

	— Тийм ээ.

	Санширо дотроо дэмий юм явуулж байх юм гэж бодов. Харин Нономия тэр химэичигийн талаар зөндөө юм лавлахад Санширо идшинд хэрхэн хэрэглэдэг талаар зааж өгөв. Архи нэрээд үлдсэн шар будаатай нь хамт шарж идэхэд амттай байдаг гэх мэтээр ярьж суутал бүрэнхий болсонд Санширо явахаар завдаж баяртай гэлцэх үеэр хаанаас ч юм нэг цахилгаан утас ирлээ.

	Нономия цахилгааныг задалж үзсэнээ амандаа «Баларчээ» гэж дуугарав. Санширо хэт үгэнд дурлах эвгүй гэж бодоод, хайнгадуухан:

	— Юу бол оо вэ? гэсэнд

	— Онц юмгүй ээ гэснээ гартаа байгаа цахилгаан утсаа Санширод уншуулахаар өгөнгөө, — Хурдан ирээч гэжээ гэв.

	— Та тэгээд гадагшаа гарах нь уу?

	— Харин ээ, миний охин дүү бие нь тааруухан, сургуулийн эмнэлэгт хэвтсэн юм, тэр л хурдан ирээч гэсэн байна гээд огт зовсон шинжгүйд Санширо маш их гайхав. Нономия охин дүүтэй, охин дүү нь сургуулийн эмнэлэгт хэвтсэн гэхэд нь цөөрмийн тэнд харсан эмэгтэйг бодоод улам ч их гайхав.

	— Дүүгийн чинь бие муудаа юм болов уу?

	— Үгүй байх аа, ээж хажууд нь байгаа, сандарвал цахилгаан тэргэнд суугаад ирэх нь хамаагүй түргэн юм чинь, охин дүүгийн маань хийж байгаа ажил, мулгуу гэдэг нь, дандаа ийм зан гаргаж байдаг. Тэнд хэвтсэнээс нь хойш нэг эргээгүй, өнөөдөр бүтэн сайн өдөр болохоор ирнэ гэж харж байсан биз, тэгээд л... гээд толгойгоо гилжийлгэн бодол болов. Санширо:

	— Очсон дээр байх л даа, муу байвал яана...

	— Харин ээ, дөрөв тав ч хоноогүй муудах учиргүй сэн дээ. За яах вэ, очихоос биш.

	— Тийшээ явах төвөгтэй биш биз дээ?

	— Надад нэг гуйх юм байна, юмыг яаж мэдэх вэ, үнэхээр бие нь өвдөөд цахилгаан явуулсан байж мэднэ. Тэгвэл өнөө шөнөдөө ирэхгүй ч болов уу. Манай үйлчлэгч хүүхэн их аймхай амьтан, энэ хавь бас хөл хөдөлгөөн ихтэй тул маргааш хичээл ном чинь гайгүй бол энд хоноод явахгүй юу, онц юм болоогүй бол би ирнэ. Хэрэв эрт мэдсэн бол Сасакиг гуйж болох байлаа, одоо амжихгүй боллоо, ердөө ганц шөнө хонож болох уу? Гэвч тэнд хоно оо ч уу, үгүй ч үү огт хамаагүй хүнд төвөг удаад эвгүй л юм болж байна даа. Би ер нь арай дэндүү дураараа загнаж байна уу даа гэв.

	Санширогийн хувьд тэгж л гуйлгаад байх хүн биш байлаа. Санширо тэр дор нь зөвшөөрөв. Гэтэл үйлчлэгч эмэгтэй хоолоо идээрэй гэж дуудахад Нономия:

	— Би идэхгүй, чи ганцаараа идэж дээ гэж оройн хоолоо түүнд өгөв. Санширо явчихлаа гэж бодож суутал харуй бүрийд модны цаанаас:

	— Тэнд байгаа номуудаас дуртайгаа авч уншаарай, онц сонирхолтой юм үгүй ч уран зохиол бол бага сага байгаа байх гэж чанга хэлээд далд оров.

	Санширо саравч хүртэл гарч, үдээд арваадхан ам метр талбайд сийрэгхэн ургасан хулс нь ширхэг ширхгээр тодхон харагдав. Санширо түдэлгүй буцаж ороод хоолоо идэхээр суулаа. Ширээн дээр гэрийн эзний ярьсан нөгөө химэичиг шараад тавьсанд төрсөн нутгийн үнэр ханхлах шиг сэтгэлд нэг л сайхан болов. Гэвч тийм ч амттай болж чадсангүй. Харин үйлчлэгч хүүхний царайг ажиглавал хэтэрхий аймхай нь нүүрэн дээрээ бичээстэй ажээ. Хооллож дуусмагц үйлчлэгч хүүхэн гал тогооны өрөө рүүгээ явахад Санширо ганцаараа үлдлээ. Тэгээд Нономиягийн охин дүүгийн бие нь мууджээ гэсэнд сэтгэл зовнин, ер нь их хүнд байгаа юм шиг, Нономиягийн хойноос явъя юу гэтэл гүйцэхээсээ өнгөрсөн, охин гэдэг нь нөгөө цөөрмийн дэргэд зугаалж явсан тэр бүсгүй лав мөн гэж бодогдоод ер болсонгүй. Санширо түүний царай зүс, өмссөн хувцас мэтийг эргэн санаж, бас эмнэлгийн орон дээр дэргэдээ зогсож байгаа ахтайгаа хэд гурван үг сольж байгаа даа гэж бодсоноо, Нономиягийн оронд өөрөө зогсоод их л дотно халамжлан асарч суугаагаар дүрслэн бодно. Яг тэр үед галт тэрэгний их чимээ гарч, хана туурга доргих шиг болов. Санширо өвчтөний тухай бодлоо орхин, байшин доторхыг эргэн тойрон ажиглан харав.

	Хуучирч муудсан багана, эв хавгүй наасан цаас, хир тортог болсон тааз зэргийг ажваас их хуучирчээ. Шинэ цагийн эрдэмтэн хүн ийм байшин хөлсөлж, феодализмын үеийн хулсан төгөл харж суух ч гэж дээ, хөөрхий! Гэвч Нономия шиг эрдэмтэн багш хүн гэхэд сардаа сургуулиас тавин тавхан иен авдаг гэсэн, тэгэхээр чөлөө цагаараа хувийн сургуульд багшилдаг байх, бас охин дүү нь эмнэлэгт хэвтсэн, мөнгөний хувьд хэцүү л байдаг биз, тэгээд ч нүүж ирсэн юм бил үү. Салхивчтай хэр нь их бүгчим, нам гүм, хашааны тэртээгээс цох хорхойн чимээ л дуулдана. Ганцаараа суусаар байтал уйдах янзтай. Гэнэт хаанаас ч юм бэ нэг хүний дуу гарч

	— Аа дөнгөж саяхан гэх нь сонстов.

	Тэр дуу гэрийн зүүнтэйгээс гарах шиг болов. Холоос гарсан дуу тул сайн ойлгогдсонгүй. Бас тэгээд дуу гарсан чигийг ялган салгах сөхөөгүй байтал чимээ намдав. Гэвч Санширогийн чихэнд тэр үг тодоос тод хоногшин үлдсэн нь бүхнээс хаягдсан тэр хүн хэнээс ч хариу хүлээх сэхээгүй өөрөө өөртөө л хэлсэн юм шиг бодогдож сэтгэлд нь эвгүй ч юм шиг болов.

	Гэтэл удалгүй холоос галт тэрэгний дуу дахин сонстов. Тэр чимээ ойртон ойртсоор хулсан төглийг өнгөрөөд явчхав, түрүүчийн галт тэрэгнээс чанга дуугарах шиг, нэг л аймаар хачин эвгүйрхэн, нуруунаас нь хөлийн ул хүртэл жирсхийх шиг, юу вэ үзье байз гэж босож цонхоор гадагш харахад төмөр замын орчим нам гүм байсанд хулсан сараалжны завсраар хичээнгүйлэн ажиглавал буудлын байраас дэн барьсан хүмүүс зам хөндлөн гараад ирж явлаа. Гарцын дэргэд ирэхэд тэдний дуу хажууд юм шиг тод сонстов. Санширо улавчтайгаа хашаанаас гараад төмөр замын шороон даланг хөндлөн гарч дэнлүүний гэрэл даган нэлээд хэд алхтал тавцангаас доохонтой нэгэн хүн хэвтэнэ.

	— Галт тэрэг хүн дайрчээ гэж дуу гарлаа.

	Санширо үг хэлэх гэтэл дуу нь гарсангүй, тэр хооронд хажуугаар нь нэг хүн яваад өнгөрөв. Харвал Нономиягийн зэргэлдээ хашааны хүн юм болов уу даа гэж бодлоо. Гэрэл барьсан хүн ч, бусад хүн ч зогтусав. Хүмүүс гэрэлтүүлсэн газар луу чим чимээгүй харж зогсоно. Санширо тийш харвал галт тэрэгний дугуйнд хэд таслагдсан үхдэл хэвтэнэ. Баруун мөр, хөхний доод тал, нуруугаар нь хэдэн хэсэг хэгзэлчихсэн атал нүүр нь огт шархгүй байв. Залуухан эмэгтэйн царай харагдахад Санширо гэнэт ухаан орж буцъя гэж бодод эргэх гэтэл хөл нь хөдөлсөнгүй, арайхийж амьсгаадсаар гэртээ ирээд, үйлчлэгч хүүхэнд ус өгөөч гэхэд саяын болсон явдлыг мэдээгүй байв. Тэгж байтал хажуугийн айлд бөөн шуугиан болох нь гэрийн эзэн ирэв бололтой.

	Гэнэт үхдэл эмэгтэйн царай Санширогийн нүдэнд тод тусаж, аа, аа гэж гашуудан хашхирах дуу, азгүй хүний хувь тавилан... эд бүгд сэтгэлд хутгалдах нь энэ ертөнцийн амьдрал бөгөөд чухамдаа энэ амьдрал үндсээрээ ялзарч, замхарч үгүй болох ч юм шиг сүнсээ зайлтал айв. Галт тэрэг дуугарах төдийд амьд явсан хүн халин оджээ.

	Санширо Токио руу ирэх замд галт тэргэнд хамт явсан нөгөө жимс идэх дуртай хүн аюултай шүү, болгоомжтой байхгүй бол аюултай гэж байсныг дахин санав. Аюултай аюултай гэх боловч огт аюулгүй орчинд зогсоход хүрвэл, тэр хүн шиг л болох нь дамжиггүй болов уу. Хүмүүс янз бүр байх юм даа. Жимс идэж суусан байдал, Аокидод цай уунгаа тамхи татаж, тамхи татангаа цай ууж суусныг нь бодоход ийм л хүн их шүүмжлэгч байж таар аа гэж бодоод их шүүмжлэгч гэж нэр өгсөндөө жинхэнэ таарсан нэр боллоо гэж сэтгэл нь баясав. Өөрийгөө ч гэсэн их шүүмжлэгч гэж бодоод тэр аймшигтай үхдэлийг харснаас хойш ирээдүйдээ бат итгэлтэй байх нь зөв гэсэн бодол бүр лавшрав.

	Санширо өрөөний мухрын европ маягийн ширээ, түүний дэргэдэх сандал, сандлын хажууханд байгаа номын тавиур, түүн дотор жигдхэн өрсөн номыг хараад, нам гүм тасалгааны маань эзэн нөгөөх их шүүмжлэгчтэй адил давгүй жаргалтай яваа даа гэж бодов.

	Гэрлийн хурдын даралтын хүчийг судлахын төлөө эмэгтэйг үхүүлэх хэрэг байна гэж үү, охин дүү нь өвдсөн, гэтэл ах нь түүнд өвчин тусгаагүй, аяндаа л өвчин туссан гэх зэрэг элдвийг бодсоор, өндийж цаг харвал арван нэгэн цаг болжээ. Накано руу явдаг галт тэрэг зогссон, аль эсвэл өвчин нь хүндрээд явуулахгүй байгаа гэсэн бодол дахин санаа зовооно. Аз болоход Нономиягаас цахилгаан ирж дүүгийн бие зүгээр, маргааш өглөө очно гэжээ. Санаа нэг талаар амарч унтахаар хэвтэн дугхийх зуур хачин аймаар зүүд зүүдлэв.

	Тэр амиа хорлосон эмэгтэй Нономиятай холбоотой байсан. Иймээс Нономия гэртээ ирээгүй. Санширог тайвруулахын тулд утас явуулсан, дүүгийн бие зүгээр гэдэг бол худал, амиа хорлосон тэр эмэгтэйтэй адил цагт нас барсан, охин дүү гэдэг бол нуурын хөвөөнд зугаалж явсан тэр эмэгтэй мөн... гэж зүүдлэв. Санширо маргааш нь хар өглөөгүүр босож, унтаж дасаагүй ороо эргэж хараад, тамхи асааж шөнийн болсон зүйлийг зүүд гэж бодоод гадагш гарлаа. Тэнгэрийг ажвал сайхан өдөр болох шинжтэй, хоол цайгаа идэж ууж аваад гадаа гарч сонин уншиж суутал Нономия хэлсэн ёсоороо ирэв. Нономия:

	— Өчигдөр орой нэг хүн амиа хорлосон гэв үү? гэлээ.

	Санширо галт тэрэгний буудлаас ч юм уу, өөр нэг газраас дуулжээ гэж бодоод болсон явдлыг бүгдийг үзсэн харсан тэр чигээр нь ярив.

	— Ээ, хөөрхий олон ч тохиолддог хэрэг биш санж, би энд байсан бол сайн байжээ. Өдийд аваад явчихсан байх даа, үзэх юм сан.

	— Одоо юу гэж байх вэ дээ.

	Санширо Нономиягийн хэнэггүйг гайхлаа. Энэ хүн өдөр шөнийг ялгахгүй ажилласаар байгаад ийм хэнэггүй болчихсон юм байх даа. Гэрлийн хурд шинжилдэг хүн ямар ч нөхцөлд хэнэггүй байдаг гэж огтхон ч бодсонгүй. Өөрөө бага залуу болоод ч тэр үү, өвчтөний тухай асуухад Нономиягийн анх таамаглаж байснаар ахыгаа хурдан ирүүлэх арга хайж цахилгаан явуулжээ. Дүү нь бүтэн сайн өдөр болоод байхад ирсэнгүй гэсэнд тэнэг амьтан гэж хэлсэн бололтой. Харах янз нь үнэхээр тэнэг амьтан гэж бодсон шинж байв. Эд бүгд чухам ямар учиртай болохыг Санширо огт ойлгосонгүй. Түүний хувьд бол ахтайгаа уулзах гээд цахилгаан явуулахад нэг биш хоёр ч бүтэн сайн өдрийг зориулсан харамсах юмгүй мэт санагдана. Дүүтэй хамт байж ярилцах бол харанхуй нүхэнд гэрлийн туршилт хийж цагийг өнгөрөөснөөс л лав дээр. Хэрэв Санширо Нономиягийн оронд байсан бол ийм сайхан дүүгийнхээ төлөө хичээл номоо ч хойш тавьж чадах байлаа. Иймэрхүү юм бодсоор байтал нөгөө хүн амины хэрэг явдал мартагджээ.

	Нономия урьд шөнө муу унтсан, нойр хүрээд байна, өнөөдөр хичээлгүй, үдээс хойш Васэда их сургууль явах тул тэр хүртэл хэсэг дугхийгээд авъя гэлээ. Санширо

	— Та оройтож амраа юу? гэвэл

	— Тиймээ, дунд сургуулийн багш Хирода дүүг минь бас эргэж ирээд ярилцаж суутал галт тэрэг зогсчихжээ, тэгээд хонолоо. Би Хиродагийнд очих гэтэл дүү минь заавал эмнэлэг дээр хоно гээд салдаггүй, аргагүйн эрхэнд тэндээ хоносон. Дасаагүй газар сайн амарсангүй, миний дүү гэж баларсан амьтан гэж дахин хараав.

	Санширод хачин санагдлаа. Дүүгийнх нь өмнөөс хэдэн хатуу үг хэлмээр санагдавч юу гэж ч бодох юм билээ гэсэндээ чимээгүй өнгөрөв. Хирода гэдэг нэрийг үүнээс өмнө гурав дөрвөн удаа сонсоод галт тэргэнд жимс учиргүй ихээр идэж явсан, мөн Аокидод цай уунгаа тамхи татаж суусан, бас их сургуулийн хашаанд морь унаж хөгөө чирч Китадокогийн үсчинд шоолуулж явсан эрийг Хирода гэж төсөөлсөн боловч арай ч тийм гэж ч хаа байх вэ дээ гэж бодов. Санширог явахаар завдаж босоход замдаа эмнэлгээр дайрч халаад хүргэж өгөөч гэж гуйсанд дуртай зөвшөөрөв. Тэр цоо шинэ дөрвөн талт малгайтай, эмнэлэг дээр очих нь Нономиягийнхаас сайхан байсанд хөгжилтэй нь аргагүй гарав. Очяномизид цахилгаан тэрэгнээс буугаад тэр дороо Риншүд суув. Энэ бол маш ховор тохиолдол юм. Сургууль дээр очиход нийгмийн ухааны салбарын хонх дуугарч байв. Хуучнаар бол Санширо дэвтэр, цаас, бэхээ бариад наймдугаар танхимд ордог цаг байлаа. Харин өнөөдөр Санширо нэг хоёр цагийн хичээл таслах бага хэрэг гэж бодоод эмнэлэг рүү явав.

	«Дотрын тасаг. Эмч Аояма» гэж бичээстэй тул Нономиягийн хэлснээр хонгилоор шууд яваад нар зөн эргэж, зүүн гарын эхний хаалга хүрч харвал үүдэн дээрээ хар бэхээр Нономия Ёсико гэж бүтэн нэрээр нь бичжээ. Санширо уншиж үүдний нь гадаа хэсэг зогслоо. Хөдөөгийн хүн тул үүдийг нь тогшихоо мэдэхгүй хий дэмий энэ л өрөөнд байна л даа гээд үүдийг нь онгойлгож харах уу гэснээ Нономиятай төсөөтэй биш юм шиг бодогдохоор нь болив. Тэгтэл сувилагчийн хөлийн чимээ гарч ойрхон ирэхэд нь учиргүй сандарч үүдийг нь халти нээж хаалганаас барьсан хэвээр харав. Цонхигор цагаан царайд нь том нүд, шулуун хамар, жимбэгэр уруул, урт хүзүү, жаахан унжсан буржгар үс тэргүүтнийг үзээд ийм сайхан хүүхэн байдгийг хүн болж төрснөөсөө хойш анх удаа харж байгаагаа мэдэрчээ.

	Сайхан үс нь мөрөө даган намирч, өглөөний нарны гялалзсан туяа үсэн дээр нь тусахад улам ч гоё харагдана. Алс холын үүлс агаар мандалдаа үл хөдлөх мэт, гэвч хөдөлгөөнгүй юм байж болохгүй, хөдлөхдөө бутрах мэт хөдөлж ч болно. Гэтэл тэр харц Санширод баяр баясгалан, ирээдүйг нээж өгч байв. Ийм бодолд бүрэн автаж хаалганы бариулаас барьсан хэвээр зогслоо.

	— Ороорой гэх эмэгтэйн дуу түүнийг хүлээж байсан мэтээр гарав. Тэр дууны өнгө эсвэл бүр жаахан хүүхэд, эсвэл эр хүнтэй уулзаж үзээгүй эмэгтэйн хоолойн өнгөтэй төсөөтэй мэт санагдав. Тэр эмэгтэй Санширотой аль эртний танил юм шиг маш энгийн харьцаж улмаар туранхай цайвар царайнд нь зөөлөн инээмсэглэл тодорно. Санширо шууд л яваад орчхов. Санширод гэнэт хөдөө нутаг ээж нь санагдах шиг болов. Үүд хаатал 50 орчим насны эмэгтэй түүнтэй мэндлэв. Санширог үүд хааж өрөөнд орохыг хүлээж байсан бололтой:

	— Та Огава гуай юу? гэж асуухад, харвал царай нь Нономиятай төстэй байв. Охинтойгоо төстэй юм уу гэхээс өөр онц зүйл байсангүй. Санширо барьж ирсэн баадантай зүйлээ өглөө. Эмэгтэй

	— Баярлалаа, та суугаач гээд сандал өгч өөрөө ор луугаа явлаа. Орон дээр байсан цав цагаан хөнжлийг дутуу хурааж, ил харагдах ширдгийн хэсэг дээр хөлөө унжуулан нуруугаа цонх руу харуулаад, гартаа нэхмэлийн хулсан зүү авч, улаан утсаар юм нэхэв. Орны урдуур бөөрөнхий утас нь уначихжээ. Түүнийг нь дээш авч өгье гэтэл нөгөө эмэгтэй огт санаа зовсон шинжгүй тул болив. Эмэгтэйн ээж нь Санширод баярлаж байгаагаа дахин дахин илэрхийлэхэд, хариу талархал хүргээд Нономиягийн айлчилж очсон байсан тул зовох юмгүй гэв. Залуу эмэгтэй чимээгүй яриа сонсож сууснаа:

	— Өчигдөр галт тэргэнд амиа хорлосон хүнийг харсан уу? гэв. Өрөөний нэг буланд сонин харагдав.

	— Харсан гэхэд

	— Аймаар байсан уу? гээд том нүдээ эргэлдүүлэн Санширог харав. Санширо юу ч хэлэлгүй эмэгтэйн хөдлөхийг харж суулаа. Эмэгтэй ахтайгаа адил хүзүү урттай юм. Сэтгэл хөдлөн ширтэж яриаг нь хагас дутуу ойлгож суутал, хараад байгааг нь мэдэрч цас шиг цагаан хацарт нь ягаан туяа туслаа. Санширо за явъя даа гэж салах ёс гүйцэтгээд гарч одов.

	Түүнийг хонгилоор явахад нуурын захад байсан эмэгтэй тэнд зогсож харагдахад цочсондоо хөл нь гуйвах шиг болов. Гадагш гардаг урт хонгилын тэнд гэнэт гэрэл гарч үүд онгойход цөөрмийн дэргэд харсан эмэгтэй зогсож байсанд цочих шиг болж зогтусав.

	Тэр үед даавуун зургийн бүдгэвтэр бүсгүйн дүрс хөдлөхөд Санширо түүнд татагдах адил бас хөдөллөө. Хаа нэгэн газар учрах хувь тавилантай байсан юм шиг бие биедээ ойртсоор. Санширо царай зүс, хувцас хунарыг нь тогтоож авах гэж хичээлээ. Гэвч ямар өнгөтэй кимоно өмссөн байсныг хэлж үл чадна. Их сургуулийн цөөрмийн усанд туссан токива модыг санагдуулмаар өнгөтэй, хөндлөн хээний завсраар далайн давлагаа шиг усан долгио үргэлжилсэн их л гоё, тод шар бүс бүсэлсэн нь зохисон гэдэг хачин. Доошоо харан явсаар Санширог хоёр алхам ойртон очиход эгц урдаас нь толгой өндийлгөн харлаа. Өтгөн хар хөмсөг, давхраатай алаг нүд нь нэг л амгалан, нүдэнд дулаахан, бас яралзсан цагаан шүд нь мартахын аргагүй. Өнөөдөр тэр бээр нүүртээ яльгүй энгэсэг тавьсан боловч хүний нүдэнд тусахаар этгээд биш, харин ч өнгөлөг сайхан, ёстой өөлөх юмгүй ажээ. Эмэгтэй мэхийн ёсолж мэндлэв. Санширо танихгүй эмэгтэй ёсолсонд биш, харин тэр хүндэтгэлтэй сайхан ёсолж чадаж байгааг гайхав. Мэхийн нахилзахад толгой цээж өд мэт хөнгөн, салхи мэт хурдан нь зориуд сургууль хийгээгүй байлтай. Яралзсан цагаан шүдэт хүүхэн:

	— Нэг юм асуух уу гэв.

	— Аан гээд зогсосхийвэл

	— Арван тавдугаар өрөө хаана байдаг юм бол?

	— Арван тавдугаар өрөө дөнгөж сая байж байгаад гарч ирсэн өрөө юм.

	— Нономиягийн өрөө юу?

	— Тийм.

	— Тэр булангаар тойрч, нар буруу эргэхэд хоёр дахь өрөө.

	— Тэр булан уу?

	— Тийм ээ.

	— Их баярлалаа гэж хүүхэн яваад өгөв.

	Санширо зогссон чигээрээ хүүхний хойноос ширтэн харсаар хоцров. Нөгөө хүүхэн буланд очоод Санширо руу эргэн харж мөн үү гэсэн янзтай дохив. Хүүхнийг эргэж харахаар нь ичсэндээ нүүр нь улайж яахаа мэдэхгүй зогссон боловч дохихлоор нь хариу толгой дохив. Хүүхэн цагаан хананы цаагуур далд оров. Санширо ч явсаар гадагш гарлаа.

	Энэ хүүхэн лав намайг анагаах ухааны ангийн оюутан гэж андуураад өрөө асуусан байж таарна, буцаж очоод арван тавдугаар өрөөг зааж өгдөг байж гэж бодовч, эргээд очих зориг эс хүрнэ. Эмэгтэйн үсний боолт тэр нэг өдөр Нономиягийн дэлгүүрээс авч байсан боолт мөн шиг байв. Голд нь хүйт оргиж, хөл нь хөдлөхгүй болчихлоо. Номын сангийн хажуугаар хаалга чиглэн гэлдэрч явтал хаанаас ч юм Ёжиро гарч ирээд:

	— Чи яагаад өнөөдөр хичээлдээ очсонгүй вэ, өнөөдөр италичууд хөндий гоймонгоор яаж хоол хийдэг тухай заалаа гээд яриа дэлгэж гарав. Тэд хамт алхсаар гол хаалганы хажууд ирэхэд Санширо:

	— Ёжиро, хүүхнүүд одоо ч гэсэн үсний нимгэн боолт зүүсээр байгаа юм уу, уг нь түүнийг халуун өдөр л зүүдэг баймаар юм гэвэл Ёжиро:

	— Энэ талаар багшаас асуусан нь дээр, энэ ертөнцийн юм бүгдийг мэднэ гэснээр тэр хоёрын яриа нийлсэнгүй.

	Санширо хаалганы дэргэд очоод өнөөдөр бие нэг л эвгүй тул хичээлдээ очихгүй гэсэн тул Ёжиро хэсэг явснаа анги руугаа буцав.

	 


IV

	 

	Санширогийн сэтгэл үймэрч, лекц сонсовч тэр хол хөндий юм шиг, сонстоод хэчнээн чухал зүйлийг ч тэмдэглэж чадахгүй болов. Чухам юу болоод байгааг өөрөө ч ойлгосонгүй, хүний чих зээлээд тавьчихсан юм шиг сэтгэгдэл төрнө. Хачин мангартаж яах учраа олохгүй балмагдаж нэг удаа Ёжирод хандаж:

	— Сүүлийн үед лекц сонирхолгүй болчихлоо гэхэд Ёжиро:

	— Лекц сонирхолтой байна гэсэн ном байхгүй, чи хөдөөгөөс ирсэн учир мундаг юм бодож сая болтол суугаа биз дээ. Тэгдэг юм. Эхнээсээ л тийм байсан, сонирхолгүй болсон бол ямар ч арга алга даа гэв.

	— Тийм ч биш баймаар юм гэж Санширо хариулав.

	Ёжирогийн пар пар ярих, Санширогийн нухацтай даамай үг огт авцалдсангүй нь гайхалтай. Иймэрхүү хариултыг дахин давтсаар хагас сар хяраатай өнгөрөв. Гэтэл Ёжиро гэнэт Санширод хандаж:

	— Чиний царай яачхаа вэ, амьдралдаа уйдаа юу, энэ зууны эцсийнх шиг царай байх чинь гэв.

	— Арай ч тийм биш ээ гэж дахин давтав.

	«Зууны эцэс»15 гэсэн үгийг сонсоод баярлах ёстой атал өөрийг нь хүрээлж байгаа хиймэл байдалд ч дасаагүй болохоор тэрхүү сонирхолтой утга учиртай тоглоомын үг ч яриандаа хэрэглэж чадахгүй байв. Зөвхөн «Амьдралаас уйдаа юу» гэсэн үг л чихэнд сонстоно. Үнэхээр ядарчээ. Гэдэс дотор өвдсөн төдий гэж бодсонгүй, хачин ядарсан царайтай болсон нь ганган хээнцэр амьдралынх ч бас биш юм. Иймээс тэр яриа тэгсхийгээд дуусав.

	Намар дундаа орж сэтгэл тогтож хоолондоо аажмаар сайжирсан нь хорин гурван настай залуу эр амьдралд уйдах үе бишийнх биз дээ. Санширо гадуур баахан явав. Их сургуулийн цөөрмийг тойрч байвч бодсончлон сонин учрал тохиолдсонгүй, эмнэлгийн үүдээр явавч дандаа л танихгүй хүмүүстэй таарав. Нэг удаа Нономия дээр очиж байдлыг асуухад түүний дүү охин эмнэлгээс гарсан гэнэ. Тэгээд Нономиягаас нөгөө эмэгтэйн талаар асууя гэвч нэгд ичээд, хоёрт цаадах нь их ажилтай байсанд болив. Сүүлд Окубод очиж тайван ярилцвал нэр усыг нь мэдэж болно гэж бодлоо. Тэгээд аажуухан алхаж гарав. Эхлээд Табата, Докан яма, Сомэйгийн оршуулгын газар, Сугамо шорон, Гококужи сүм, улмаар Арайгийн Якуши сүм хүрэв. Буцах замдаа Окубод бууж Нономиягийнхаар орно гэж бодсон ч Очиангийн Якиба (шарил чандарлах газар) хавьд төөрч очоод Такадагаар гарсан тул Мэжирогоос галт тэргэнд сууж гэртээ харив. Тэргэн дотор бэлэг болгохоор авсан туулайн бөөрөө ганцаараа сар сар хийтэл идэж явав. Маргааш нь Ёжиро ирж үлдсэнийг нь янзаллаа.

	Санширо зоргоороо тэнэж явах тутам сайхан санагдах болов. Эхний үед лекцэд хүчээ хэт зориулдаг байснаас ядарч чих нь шуугьж, тэмдэглэж чаддаггүй байсан нь одоо дахин хэвийн байдалдаа орж бүгдийг сонсдог болов.

	Лекцийн үед янз бүрийн юм бодож, бага зэрэг залхууравч огт харамсахгүй болов. Сайтар ажиглавал бусад оюутан ч, Ёжиро ч бас л тийм байв. Хэрэв бүгд л ийм байдаг бол их сургуульд яах гэж ордог юм бол гэж бодов. Санширог олон юм бодоход нөгөө үсний боолт нүдэнд харагдаж, ямар нэг юм сэтгэл зовоож, уйтгартай болгоно. Хурдан Окубо руу очмоор санагдана. Гэвч янз бүрийн зүйлийг бодсоор, шинэ бодол төрмөгц дахин баяртай болж Окубо руу очихооргүй болно.

	Нэг өдөр үдийн хоолны дараа Данго Закагаас зүүн тийш эргэн Сэндаки хаяшичёогийн өргөн чөлөөгөөр орлоо. Намар цаг болохоор Токиогийн тэнгэр ч хөдөө нутгийнх шиг хар хөх байв. Ийм сайхан цэлмэг тэнгэрийн доор амьдарч байна даа гэж бодоход тархи толгой сэргээд явчих шиг болов. Хотын зах ямар гоё вэ? Амьсгалахад ч ядаж чөлөөтэй, сэтгэл тэнийж, бие тавигдах шиг болж хаврын урт шар өдрүүдтэй зүйрлэхийн аргагүй, ерөнхийдөө бүх бие чангарч ирэх ажээ. Хөл хөдөлгөөнтэй хотхоныг хараад Санширо сая л Токиогийн намрын амтыг амссанаа мэдрэв. Хажууханд нь хоёр гуравхан хоногийн өмнө шинээр нээгдсэн япон маягийн удвал цэцгээр хийсэн хүүхэлдэйн мухлаг байв. Зам хөндлөн гарахад туг харагдана. Өнөөдөр зөвхөн лимбэ, бишгүүр, бөмбөрийн дуу хадаж, намрын агаар мандалд улам уужимхан сонстоно. Тэр дуу эвгүй сонстсонгүй, харин ч сайхан байв. Гэнэт хоёр хүн булан тойрч гараад «Санширо» гэж дуудсан нь Ёжиро зогсож байв. Хамт яваа хүн нь нөгөө Аокидод тамхи татаж цай ууж суусан хүн мөн болохыг танив. Санширог ямар нэг хачирхалтай хувь заяа галт тэргэнд хамт суулгаж, цуг жимс идүүлж билээ. Бас тэгээд Аокидод тамхи татаж, цай ууж суусан бүдүүлэгдүү байдал нь номын сан руу нь үргээсэн зэргийг сайн тогтоосон байв. Хэзээ ч харсан хар лам шиг царайтай тэр хүн европ маягийн хамартай ажээ. Энэ удаа ч түрүүчийн адил зуныхаа хувцастай ч гэсэн даарсан шинжгүй байв.

	Санширо ямар нэгэн зүйл ярьж мэндэлье гэж бодсон ч нэлээд хугацаа өнгөрсөнд учраа олохгүй зөвхөн малгайгаа авч мэндчилэв.

	Ёжирогийн хувьд хэтэрхий ёсорхог мэт боловч Хиродагийн хувьд хэт хялбарчлав бололтой. Тэр хооронд Ёжиро:

	— Бид нэг курсийн оюутан. Кумамотод дунд сургууль төгсөөд анх удаа Токиод ирсэн юм гэж хөдөөгийн хүн гэдгийг тодотгоод орхив. Тэгмэгц эргэж Санширод:

	— Хирода багш, дунд сургуулийнх гэж хоёр талыг эвтэйхэн танилцуулав.

	Харин Хирода багш «Танина, танина» гэж хоёр дахин хэлсэнд Ёжиро учиргүй гайхсан авч яагаад гэж асуусангүй.

	— Чи энэ хавьд зайтай, цэвэрхэн, номын өрөөтэй хөлсний сул байр мэдэхгүй биз? гэж асуув.

	— Хөлсний байр бий шүү.

	— Энэ хавьд уу, балиар бол ч хэрэггүй дээ.

	— Үгүй цэвэрхэн, том чулуун хаалгатай.

	— Сайн байна, хаана байна? Багш аа, чулуун хаалгатай чинь зүгээр шүү, авчихвал яасан юм гэж өндөр дуугаар хэлээд алхлав.

	— Чулуун хаалга дэмий гэж багш нь хэлэв.

	— Болохгүй гэж үү, хайран юм, юу нь болохгүй юм бэ?

	— Яагаад ч гэсэн болохгүй.

	— Чулуун хаалга ч сайн л даа, залуу бие хамгаалагч л гэсэн үг биш үү, багш аа!

	Ёжиро тун ч төв царайлан ярьж байв. Харин Хирода багш инээж, эцэстээ ажил хэрэгч эр дийлж, тэр байрыг үзэхээр тогтоод, Санширо газарчлав.

	Хажуугийн гудамжаар, нэлээд өгсөж, жижгэвтэр мухар болов уу гэмээр газар нарийн зам байв. Тэр замаар нөгөө хоёрыгоо дагуулан явж гарав. Тэнд цэцэг худалдагчийн хашаа байлаа. Санширо энэ байна гэхэд үнэхээр байр хөлсөлнө гэсэн пайз харагдав.

	— Энэ ч эвгүйхэн эд байна гэж хэлээд Ёжиро төмөр хаалгыг түлхтэл түгжээтэй байв.

	— За хүлээж байгаарай, асуугаад ирье гэмэгц л дотогшоо орж явчхав. Хирода, Санширо хоёр гээгдсэн мэт хоцорч, хоорондоо юм ярина.

	— Токио ямар байна даа?

	— Аан?

	— Том хот хэр нь бохир байгаа биз дээ.

	— Тийм.

	— Фужи уултай зүйрлүүлэх юм юу ч байхгүй байгаа биз.

	Санширо Фужи уулын талаар ор тас мартсан байгаад багшийг хэлмэгц машины цонхоор анх удаа харснаа санав. Нэлээдгүй өндөр уул байсан. Гэвч өнөөдөр зөвхөн тархинд үлдэж хадгалагдсан зүйлээр харьцуулахад хэцүү байв.

	Санширо тэр үед санаанд тогтож үлдсэн зүйлийг дурсан саналаа, гэтэл,

	— Чи Фужи уулыг орчуулах гэж оролдож үзсэн үү? гэхэд нь

	— Орчуулах гэсэн чинь... гэж гайхав.

	Байгаль дэлхийг орчуулна гэдэг чинь бас л хүнтэй адил «Сүрлэг өндөр» ч юм уу, «Агуу гайхамшигтай» ч юм уу, «Эрэлхэг» ч юм уу гэсэн шиг янз бүрийн утгатай болгодгийг бодлоо.

	Ингэж болох л юм байх даа гэж бодоод чимээгүй чагнан зогсов. Харин үүгээр Хирода багш яриагаа дуусгаж, нөгөө байрыг хараад

	— Сасаки удаад байх чинь, юу хийдэг байна даа гэв.

	— Үзээд ирэх үү гэж Санширог асуухад:

	— Юуг нь үзэх вэ? Тэр чинь зүгээр гараад ирэх эр биш, хүлээж байсан нь дээр гэв. Тэгээд хэрмийн ёроолд овоолсон шороон дээр цомцойж суугаад жижиг чулуугаар газарт ямар нэгэн юм зурж гарлаа.

	Тайван байдал нь Ёжиро санаа амар байгаагаас өөр боловч яльгүй төстэй юм.

	— Багш аа, багш аа гэж хашхирав.

	Багш нөгөө юм аа зурсаар, буддын сүмийн өмнөх босоо дэнлүү мэт хариу дуугарсангүй. Ёжиро өөрөө гараад ирэв.

	— Багш аа та ороод үзээч, байр нь зүгээр юм, үүнийг авсан нь дээр, хаалга онгойлгож болох байвч тойроод цэцэрлэгээр орох нь арай хурдан болов уу гэсээр гурвуулаа цэцэрлэг дундуур явж ороод цонхоор дотогш шагайн хараад, өрөөнд орж эргэн тойрон явж сонирхов.

	Дунд зэргийн орлоготой хүн ийм байшинд суухад боломжийн юм. Сардаа дөчин иений хөлс төлөх ёстой бөгөөд байрны хөлсийг гурван сарын өмнө төлж байх хэрэгтэй гэв.

	— Яах гэж хэт гоёмсог юм үзүүлэв гэж гудамжинд гараад Хирода багш асуулаа.

	— Яах вэ дээ, шаардлагатай болоод л юу нь гоё байгаа юм бэ? гэж Ёжиро зөрөв.

	— Ямар ч гэсэн солихгүй шүү.

	— Би хорин таван иенээр бол авч болно, гэвч эзэн нь ерөөсөө зөвшөөрөөгүй.

	— Тэгэлгүй яах вэ, мэдээж шүү дээ гэж Хирода хэлэв.

	Ёжиро чулуун хаалганы түүхээс ярьж эхлэв. Саяхан болтол Санширогийн танил хөршийн үүдэнд байсныг, байр барих үедээ худалдаж авчраад тэнд тавьсан юм байна гэв. Ёжиро хэнд ч хэрэггүй юманд судалгаа хийжээ. Тэр гурав түрүүчийнхээсээ өргөн чөлөөнд гарч ирэв. Дозакагаас Табатагийн жалга руу буугаад явган явахдаа хөлсний байрны талаар бүгд мартав. Зөвхөн Ёжиро л чулуун хаалганы талаар ярина. Комжи гудамжнаас Чибаки хүртэл авч ирэхэд таван иений хөлс төлнө биз, тэр цэцэрлэгч лав их баян хүн байх, юунд дөчин иенээр хөлслөх байр барина гэж дээ, эцэст нь хэн түүнийг хөлслөх вэ дээ, түүний хөлслөх хүн олохгүй бол буурч л таарна, тэр үед дахин ярьж үзэхэд болох юм гэж зөвлөхөд Хирода багш дэмий юм ярьж байх юм гэсэн янзтай:

	— Чи ингэж илүү дутуу юм яриад яаж юм бүтэх вэ, хайран цаг, Тэр доор нь шийдчихээд бушуухан гараад ирдэг байж гэв.

	— Тийм их удсан уу, та юу зурсан бэ? Багш ч бас санаа амар хүн шүү гэв.

	— Хэн нь санаа амархангүй хүн юм мэдэхгүй дээ.

	— Та ямар зураг зураа вэ?

	Багш чимээгүй л байв. Санширо гайхсан царайтай:

	— Усан буудлын гэрэлт цамхаг байх аа гэхэд нөгөө хоёр учиргүй инээлээ.

	— Усан цэрэг гэдэг чинь өвөрмөц юм байна. Нономияг зурсан хэрэг болж байна уу?

	— Яагаад?

	Нономия бол гадаад улсад гэрэл цацарч байхад Японд пад харанхуй хэвээр гэдгийг хэн ч мэдэхгүй гэдэг хүн шүү дээ. Тиймээс бага шиг цалин аваад, хонгилд сууж байдаг. Үнэндээ тааруухан наймаа шүү, түүнийг бодохоос өрөвдмөөр юм.

	Та нар чинь зөвхөн өөрийнхөө сууж байгаа тэрхэн орчныг гэрэлтүүлдэг бол бөөрөнхий дэнлүү л гэсэн үг биз дээ.

	Бөөрөнхий дэнлүү гэж хэлүүлсэн Ёжиро гэнэт Санширод хандаж:

	— Огава, чи хэдэн онд төрсөн бэ?

	— Би хорин гуравтай гэв.

	— Аа тийм үү, багш аа, би Мэйжигийн арван таван оноос хойш төрсөн тэр бөөрөнхий дэнлүү, гансны толгой гэдэгт ёстой дургүй. Мэйжигийн арван таван оноос өмнө төрсөн хүмүүсийн зан байж магадгүй юм, ямар ч гэсэн хуучны арга барил юм даа. Чи юу гэж бодож байна? гэж Санширогоос асуув.

	— Надад түүнд дургүйцэх санаа бодол алга гэж хариулав.

	— Тийм дээ. Кюсюгийн хөдөө нутгаас гараад удаагүй болохоор Мэйжигийн эхэн үеийнхэнтэй адил л байгаа даа.

	Санширо, Хирода хоёрын аль нь ч хариу дуугарсангүй. Бага зэрэг явтал хуучин сүм, хажуугийн хар модыг нурааж, газарт тэгшлээд оронд нь цайвар хөх шохойгоор будсан европ маягийн байшин барьжээ, Хирода бол хуучин сүм, шинэ байшин хоёрыг хоёулыг нь үзсэн хүн болжээ.

	— Анархизм л болж байна даа. Японы материаллаг болоод сэтгэл санааны ертөнц ч цөм ийм болжээ. Чи Куданегийн усан боомтын гэрэлтүүлэгч цамхгийг мэднэ биз дээ гэж дахин усан боомтын гэрэлтүүлэгч цамхгийн талын яриа дэгдэв. Энэ бол эртний дурсгалт зүйлийн нэг, одоо зөвхөн Эдогийн16 үеийн зурагт сэтгүүлд л үлдсэн.

	— Багш аа! Тэгж даажигнаж болохгүй. Куданы усан дахь гэрэлт цамхаг хэчнээн эртний байлаа ч Эдогийн зураг сэтгүүлд л байгаа гэдэг арай дэндэж байна гэв.

	Хирода багш инээлээ. Үнэндээ «Токиогийн алдартай газар» гэдэг зурагт байдгийг андуурснаа ойлгов. Багшийн яриагаар ийм хуучин гэрэлт цамхаг үлдсээр байтал, хажууд нь Кайкося гэгч шинэ маягийн тоосгон ордныг барьсан байдаг. Энэ хоёрыг харьцуулан харахад тохиромжгүй юм. Гэвч хэн ч түүнийг анзааралгүй хажуугаар нь явсаар байна. Энэ бол Япон дахь өнөөгийн нийгмийн байдлыг төлөөлж буй мэт, Санширо, Ёжиро ч үнэхээр тийм юм даа гэсээр хажуугаар нь яваад өнгөрөв. Тав, зургаан гудамж өнгөртөл өмнө нь том хар хаалга байв. Ёжиро Докан уул руу гаръя гэхэд гарахыг зөвшөөрөх юм уу гэж Хирода хэлэв. Сатакэгийн эзэмшил тул хэн ч орж болно, зовох юмгүй гэсэнд тэр хоёр дагаж ороод хуучин цөөрмийн хажууд очтол харгалзагч тааралдаж тэднийг зэмлэхэд Ёжиро тэр доор нь за, за гэж уучлалт гуйв. Тэгээд Янака руу гарч Нэцугаар баахан явж явж гэртээ Санширо бүр орой иржээ. Тэр хагас өдрийг анх удаа баяр хөөртэй өнгөрөөв.

	Маргааш нь сургууль дээр очтол Ёжиро үзэгдсэнгүй. Үдээс хойш ирэх байх гэтэл бас ирсэнгүй. Номын санд ортол тэнд ч байсангүй. Таван цагаас зургаан цаг хүртэл хэлбичгийн ангийн нийтийн лекцэд суув. Тэмдэглэл бичих гэвч харанхуй. Гэрэл асаахад арай эрт, урт нарийн цонхоор харвал харуй бүрий болж байсан учир танхимд багш, оюутнуудын царай бүдэг бадаг харагдана. Тэр бүрэнхийд мантуу идсэн шиг, ямар ч гэх вэ нэг л хэнэггүй байв. Лекц сонсоод ойлгохгүй хачин болжээ гэж бодов. Шанаагаа тулж сонсовч ухаан санаа нь ууланд байв. Үүнд л лекцийн үнэ цэн байгаа бодогдоно. Гэтэл гэнэт гэрэл асаж, бүх юм тодров. Санширо байрандаа очиж хоол идмээр санагдав. Багш бүгдийн сэтгэл зүрхийг ойлгож, лекцээ дуусгав. Санширо хамаг хурдаараа Оивакэ руугаа ирэв. Хувцсаа солиод, ширээнд суухад аягатай хоол, захиа байв. Захидлын хаягийг хараад ээжээс нь иржээ гэдгийг ойлгов. Гайхалтай нь сүүлийн хагас сар хяраатай ээжийнхээ талаар бараг мартах шахсан байлаа.

	Өчигдөр, өнөөдрийн цаг үеийн алдаа юм уу, аль эсвэл Фужи уул, үхээнц лекцээс ч болов уу? Нөгөө эмэгтэйн царай аль аль нь толгойд орж ирсэнгүйд Санширо сэтгэл дүүрэн байв. Ээжийнхээ захиаг дараа нь тавтай уншина гэж бодоод хоолоо идэж, тамхи татлаа. Утааг хармагц саяын лекц санаанд нь оров. Тэгтэл Ёжиро ирэв. Яагаад лекцэд очсонгүй вэ гэхэд өдөржин хөлсний байр эрээд гэж хариуллаа.

	— Тийм яаралтай солих хэрэгтэй юм уу? гэж Санширог асуухад

	— Яарах гэж дээ, аль сарын өмнө нүүх байсныг нь би баяр болтол хойшлуулсан юм, гэтэл нөгөөдөр баяр болчихлоо. Тийм учраас маргаашаас хэтрүүлэхгүй суух сууц олох шаардлагатай. Сэтгэлд таарах газар байна уу? гэв.

	Ийм тэвдүү ажил болохыг мэдсээр байж байр эрсэн ч биш, зугаалсан ч биш, өчигдөр хий дэмий цагийг өнгөрүүлжээ гэж Санширо бодов. Өчигдөр Хирода багш өөрөө (шал дэмий) хамт явсан гэж тайлбарлана. Багшид үнэхээр байр эрж явсан гэж үү, ямар ч гэсэн хөлсний байр тийм их эрээгүй нь илт. Яагаад гэхэд өчигдөр л байр эрсэн хүнээс шал өөр байдалтай байсан, тэгээд ч цэцэрлэгт ордонд эвгүй байдалд орсон. Чи ер нь юу болж байна даа. Хэдийгээр тэр бүгд түүнээс болсон авч би ч бурууг хүлээсэн.

	Ёжиро нэлээд ажил хэрэгчээр зөвлөх юм байна уу? гэж асуулаа. Тэр энэ л хэргээр ирсэн бололтой, учир явдлыг сайтар лавлаваас байрын эзэн мөнгө шулагч, тэр байрныхаа хөлсийг гурав дахин их авдаг учир Ёжирод, тэр нь огт таалагдаагүй тул байрны эзэнд багшийн хамт нүүнэ гэж хэлсэн. Иймээс бүх хариуцлага өөрт нь ногдож байгаа, өнөөдөр Окубад очсон авч юу ч олдоогүй, замдаа Сохачигийнд орсон, Ёсико тэнд байна, хөөрхий царай муухантай сууна. Сайхан хүүхэн юм сан. Ээж нь чамд талархал илэрхийлж байсан. Тэнд ойрд харьцангуй тайван, вагонд дахин хүн өртөөгүй гэнэ гэх, Ёжирогийн яриа энд тэнд тусаж байв. Тэгэхдээ Ёжирогийн сэтгэлийн хөдөлгөөн тэр дороо намдаж, хөгжилтэй ярианд шилжин хятад үгийг зээлдэн хэрэглэж эцэст нь Хиродагийн тухай яриа болон хувирав.

	— Чиний багшийн нэрийг хэн гэдэг вэ?

	— Нэрийг нь Тё гэж Ёжиро хуруугаараа үсэг нь дүрслэн бичив. Өвс гэдэг үсгийн, миний бодлоор дээд зураасгүйгээр, сайн мэдэхгүй байна толь бичигт тэр үсэг байгаа болов уу, яасан хачин нэр вэ?

	— Дунд сургуульд багшилдаг уу?

	— Тийм ээ, удаж байна. Гайхамшигтай хүн, түүнд «Арван жил, нэг өдөр» л гэсэн үг. Арван хоёр гурван жил тэнд ажиллаж байна.

	— Хүүхэд бий юу?

	— Юуны чинь хүүхэд, ганц бие хүн.

	Санширо их гайхав. Өдий насанд ганц бие байна гэдэгт итгэмээргүй санагдана.

	— Яагаад гэрлээгүй юм бол?

	— Өөрийн нь араншнаас болсон, тэр талаар лут онолч хүн. Авгай авахынхаа өмнө түүнийг сайн мэдэх хэрэгтэй гэнэ. Тэнэг байгаа биз. Токиогоос өөр бохир газар байхгүй, гоё чулуун хаалга хараад айдаг, тэр ч тохирохгүй, энэ ч хэт гоёмсог гэх нь түүний яриа, нэгээр нь нөгөөг үгүйсгэдгийн гэрч.

	— Түүнд авгай авах талаар зөвлөх хэрэгтэй юм сан.

	— Чи хэлээд үз л дээ, тун сайхан хариулт сонсоно оо.

	— Багш Токиог хэт бохир, япончууд юм мэдэхгүй гэж их ярина. Гадаадад явж үзээ ч үгүй байх шүү.

	— Чи юу ярьж байна, түүний тархинаас бүх юм гарна, юмыг бодит байдлаас илүү гүнзгий бодож тархиндаа бясалгаж явдаг хүн. Европыг зургаас судалдаг, түүнд маш олон зураг бий. Парисын ялалтын хаалга, Лондоны парламентын ордон, эдний дэргэд Япон мэдээж муу муухай харагдаж таарна. Японыг бохир заваан л гэнэ, өөрийн нь суугаа газар түүнээс заваан байхад огт тоохгүй, хачин хүн шүү.

	— Токиод ирэхдээ тэр гуравдугаар зэргийн галт тэргэнд сууж ирсэн шүү дээ.

	— Бохир гэж дугараагүй юу?

	— Үгүй байх аа.

	— Багшийг гүн ухаантан гэдгийг мэдэх хэрэгтэй.

	— Тэр гүн ухаан заадаг юм уу?

	— Үгүй, англи хэл заадаг боловч, өөрөө төрөлхийн гүн ухаантан, тэр нь сонирхолтой байгаа биз дээ?

	— Бичсэн зохиол бий юу?

	— Тийм биш ээ, хааяа л өгүүлэл бичдэг, ямар ч анхаарал татдаггүй юм, тийм байж болохгүй. Ертөнц энэ хүнийг мэдэхгүй. Багш намайг дугуй цаасан дэнлүү шиг гэсэн, харин өөрөө «Лугаа их харанхуй» эр юм.

	— Тэгвэл орчлон хорвоотой танилцах ёстой хүн юм аа даа.

	— Гарч орох сайн ч гэж дээ, тэр хүнд юу ч хэрэггүй, хэрэв би байгаагүй бол хоолоо ч олж идэж чадахгүй юм даг.

	Санширо үгүй ер дөө, тийм эр байх гэж дээ гэсэн янзтай учиргүй инээв.

	— Би чамд яг л хэлж байна, өөртөө үнэхээр арчаагүй, багшид дуртай хоолыг нь хийж өгч бай гэж үйлчлэгчид би тушаадаг л тоогүй, за энэ ч яах вэ бага хэрэг. Түүнийг их сургуулийн багш болгохоор оролдоно гэж боддог гэв.

	Ёжиро үнэнээсээ ярьж байв. Санширо түүний ярьсан зүйлд учиргүй их гайхав. Гайхсандаа ухасхийлээ. Ёжиро нүүхэд заавал ирж туслаарай гэж хэзээний ярилцаж тохирсон байртай хэлэв.

	Оройн арван цагийн үед Ёжиро гэртээ харилаа. Санширо ганцаараа үлдээд сууж байтал гэнэт хүйтэн юм шиг санагдан цонх онгорхой болохоор нь хаахаар очиж хөшгөө татангаа гадагш харвал сартай шөнө байв. Сарны бүдэг гэрэл агаарт хөхөвтөр туяа болон тусаж, ногоон мод харлан униартана. Майлс намар цаг болсныг мэдүүлдэг нь гайхмаар юм гэж бодонгоо цонхоо хаагаад тэр дороо унтахаар хэвтэв.

	Санширо уран сэтгэгч хүн болохоор махарч суудаггүй, тэгээд ч цөөн ном уншдаг байв. Харин үйл явдлыг цааш нь цэцэглүүлэн хөгжүүлэх байдалд тулгахаар, толгойдоо хэдэнтээ ухан бодож түүндээ баясдаг, тэр нь түүний амьдралын гол утга учир юм гэж бодно. Өнөөдөр л гэхэд нөгөө үхээнц лекц сонсож суухад гэнэт гэрэл гялсхийн асахад ухаангүй баярлав. Гэтэл ээжээс нь захиа ирсэн байжээ.

	Ээж нь захиандаа Шинзо бал өгсөн тул хар архитай холиод орой болгон нэг хундага ууж байна. Шинзо манай газар дээр ажилладаг хүн тул жил бүр өвөл болохоор газрын өртөгт хорин шуудай цагаан будаа авчирч өгдөг, шударга хүн боловч зан авир муутай, үе үе авгайгаа шийдэм модоор зодож байдаг хэмээн бичжээ. Санширо гэнэт Шинзогийн зөгий тэжээсэн тухай эртний явдлыг саналаа. Тэр хэрэг таван жилийн өмнө болжээ.

	Цэцэрлэгийн хашаа дахь мөнх ногоон модонд зөгий хоёр гурван зуугаараа шавааралдаж буйг харангуут шүүрэн шанаганд архи цацаж бүгдийг нь барьж том саванд хийгээд гарч орж болохоор жижиг нүх гаргасны дараа нар сайн тусдаг газарт нэгэн чулуун дээр тавьжээ. Тэгтэл зөгий олон болж үржээд хайрцагтаа багтахгүй болмогц хоёр хайрцагт хийгээд бүр олон болохоор гурван хайрцагт хийх зэргээр үржүүлсээр байгаад одоо бараг зургаа долоон хайрцаг зөгийтэй болжээ. Тэдгээрийн нэг хайрцгаас жилдээ нэг удаа бал авдаг байсан. Зун очих бүр бал өгнө гэж хэлдэг ч амласнаа нэг ч удаа биелүүлж байгаагүй юм. Харин энэ жил яасан юм бол доо, овоо хэлсэндээ хүрч дээ. Хэйтаро өвөг эцгийн шарилд чулуун хөшөө босголоо, ирж үзээч гэж гуйсан байв. Очиж үзвэл мод өвс нь хатчихсан хашааны улаан шорооны яг дунд нь чулуун хөшөө босгожээ. Хэйтаро хөшөөний чулууг уулнаас авчрах гэж ихэд хүч зараад, дараа нь чулуучныг гуйж янзлуулаад хөлсөнд нь арван иен өгчээ. Ядуу тариачин бид чулууны сайн мууг яаж мэдэх вэ, чиний хүү их сургуулийн оюутан, юмны сайн мууг мэдэх учиртай, тэр чухам ямар үнэтэй болохыг бичтүгэй гэжээ. Санширо ганцаараа учиргүй инээв. Сэндакигийн чулуун хаалганаас ч сүртэй юм болж гэж бодов.

	Мөн их сургуулийн хувцастай зургаа явуул гэжээ. Тиймээс нэг удаа зургаа авхуулаад явуулъя гэж бодлоо.

	Гэтэл бас Омицугийн талаар бичихдээ охины эх нь саяхан манайд ирсэн, Санширог их сургуулиа төгсөөд ирэхээр манай охиныг эхнэр болгож аваарай гэж гуйжээ. Охин Омицу нь хүн сайтай, хувийн байшин, газар ч нэлээдтэй, манайхтай эртнээс танил, харилцаатай болохоор тохиромжтой. Омицу лав их баярлана. Токиогийн хүмүүсийн зан араншныг мэдэхгүй учир би дургүй байна гэжээ. Санширо захиаг эвхэж дугтуйнд хийгээд нүдээ анив.

	Санширод гурван өөр ертөнц үзэгдэх шиг болов. Нэгдүгээр ертөнц бол Ёжирогийн хэлдэгчлэн Мэйжигийн оноос өмнөх үеийн үнэр ханхалж, бүгд тайван байхын зэрэгцээ бүгдээр нойрмог байх ёс байв. Буцаж харих үед ямар ч туслалцаа хэрэггүй, буцаж очихыг хүсвэл очиж болно, тун хялбар, гэвч очих хүсэл байсангүй. Санширо тэрхүү ертөнцөөс холын хол салж одсон мэт. Зөвхөн хайрт ээжээ мартах шахсандаа гэмшиж, тэрхүү захианаас хойш ард гээгдсэн тэр ертөнцийн талаар дурсан санаж сэтгэл хөдлөв.

	Хоёрдугаар ертөнц гэвэл хөгц ургачихсан тоосгон байшин, нэг мухраас нөгөө мухар хүртэл харж болох, нөгөө талд байгаа хүний царай тод харагдмааргүй тийм өргөн уншлагын өрөө, тэнд шат тавихгүй бол хүрэхийн аргагүй өндөрт байх ном, гар хурууны хирт харлаж, хонь, үхрийн арьсан дээр хоёр зуугаад жилийн тэртээ алтаар дармалласан номууд хүртэл тоосонд дарагджээ. Тэр бол хорь гучин жилийн он жилүүдийн амгалан тайван байдал шингэжээ.

	Хоёрдугаар ертөнцөд амьдарч байгаа хүмүүсийн сүүдрийг харахад ихэнх нь замбараагүй ургуулсан сахалтай, зарим нь тэнгэр ширтэн, зарим нь газар шагайж алхална.

	Хувцас нь бохир, амьдрал нь мэдээж ядуу авч тийнхүү амар тайван суусаар. Трамвайгаар эргэлдэнгээ, амгалан тэнгэрийн доорх цэнгэг агаар амьсгалж яваа энэ хүмүүс энэ хорвоо ямар байгааг үл ойлгох нь хөөрхийлөлтэй, ертөнцийн зовлонгоос зугтаж чадаж байгаа бас л азтай. Тэр ертөнцөд Хирода ч, Нономия ч байж байдаг. Санширо ч бас харьцангуй харж чадах газар байна. Түүнээс гарахыг хүсвэл гарч болох байлаа. Түүнийг хүч гарган ойлгож байгаа сэтгэл санаагаа орхин гээх нь харамсалтай.

	Гурав дахь ертөнц бол нүд гялбам нартай хаврын өдөр шиг гэрэл гэгээ, дуу хөгжим, мөнгөн халбага, баярын дуу, инээдмийн яриа, шампан дарсны хөөс цахарсан хундага, эдгээрийн дээр үзэсгэлэнтэй сайхан бүсгүйчүүд, Санширо тэдгээр эмэгтэйчүүдийн нэгтэй нь ярьж, нэгийг нь хоёр ч удаа харжээ. Энэ л ертөнц Санширод гүн утга учиртай санагдана. Тэр ертөнц Санширогийн дөнгөж нүдний нь өмнөхөн байгаа боловч ойртоход хэцүү, хүрэхэд бэрх, ердөө л барьж болдоггүй хурмаст тэнгэрийн цахилгаан шиг байлаа. Санширо холоос тэр ертөнцийг ширтэн гайхширна.

	Өөрөө ертөнцийн хаа нэгтээ эзэн нь байх эрхтэй юм шиг. Түүгээр ч барахгүй чөлөөтэй орж гарах замаа хааж байгаа нь Санширод гайхал төрүүлж байв.

	Санширо дотроо тэр гурван ертөнцийг харьцуулж үзэнгээ бүгдийг хольж хутгаад эцсийн шийд гаргав.

	Ер нь нутгаасаа ээжийгээ урьж ирүүлээд гоё эхнэр авч, өөрөө эрдмийн мөр хөөхөөс сайн юмгүй гэж шийдэв. Эцсийн тэр шийд жирийн мэт боловч янз янзаар бодож ухаан санаагаа ядартал бясалгавч санасандаа хүрэхэд тийм хялбар биш зүйл болов. Ингэж бодохоор гурав дахь ертөнцийг ердөө л ганцхан эхнэр болох хүнээр төлөөлүүлж үзэв.

	Үзэсгэлэнтэй хүүхэн олон байлаа. Үзэсгэлэнт эмэгтэйг орчуулж үзэхэд янз янз болно. Санширо Хирота багшаас сурсан орчуулах гэдэг үгээ хэрэглээд үзэхэд «Үзэсгэлэнтэй бүсгүй»-г чадлынхаа хэрээр орчуулахаар шийдтэл орчуулгаас ундран гарах утга улам өргөн болж, өөрийн хувийн зан чанараа бүрэн илтгэхийн тулд үй түмэн гоё бүсгүйтэй холбоо тогтоох хэрэгтэй боллоо. Зөвхөн ганц эхнэр авсан төдийгөөр санаа амарвал нь урагшилж буй амьдралыг ойлгоход хангалтгүй болно.

	Санширо өөрийн онолыг энэ хүртэл сунган үзээд, Хирода багш болох нь уу даа гэж бодов. Үнэнийг хэлэхэд Санширогийн сэтгэл нэг л гонсгор байснаас ийн боджээ.

	Маргааш нь сургууль дээр очвол, хичээл нөгөөх янзаараа уйтгартай, бүх юм ертөнцөөс тасархай мэт сонстов. Өглөөнөөс аваад үдээс хойш гурван цаг хүртэлх хугацаанд эгэл жирийн хүн болж, их хүний дүр төрхөөр жижүүрийн дэргэдүүр гарч явтал Ёжиротой халз дайралдав.

	— Ха ха... гэж учиргүй чанга инээхэд нь агуу хүний дүр тэр дороо үгүй боллоо. Жижүүр хийж байсан хүн хүртэл инээмсэглэв.

	— Яасан бэ?

	— Яасан бэ гэж дээ. Чи минь жирийн хүн шиг алхахгүй бол яг л нэг романтик хачин хүн шиг харагдаж байна гэхэд Санширо тэр гадаад үгийн утгыг ойлгосонгүй аргагүйн эрхэнд:

	— Чи байшин олсон уу? гэв.

	— Би өнөөдөр тэр хэргээр танайд очсон, арай гэж маргааш нүүх болсон, чи ирж туслаарай гэв.

	— Хаашаа нүүх юм бэ?

	— Ниши ката мачигийн гуравдугаар байр, есөн цагийн үед тэнд очоод цэвэрлэгээ хийж байгаарай, бид очно. Есөн цагт шүү. Гуравдугаар байр. Баяртай гэв.

	Ёжиро яарч явлаа. Санширо ч тэр дороо байр луугаа зүглэв. Замдаа номын санд очиж «Романтик хачин хүн» гэсэн үгийг толь бичгээс шалгаж үзтэл Шлегелийн17 зохиосон герман үг байв. Онцгой авьяастай хүн өдрийг чиг зорилгогүй өнгөрөөж болохгүй гэсэн утгатай байсанд Санширо тайвширч байрандаа очиж унтав.

	Маргааш нь эзэн хааны мэндэлсэн өдөр байсан тул сургууль амарсан, гэвч Санширо болзоотой байсан учир босдог цагтаа босож, улмаар Ниши Катамачи ороод гурван тоот байшинг хайж эхэлтэл нэгэн нарийхан гудамжны дунд нэлээд хуучирсан байр байв.

	Үүдний тавцан нь европ маягийн зүүн талдаа хонгил, мухарт нь унтлагын өрөө, цайны өрөөний цаана угаалгын өрөө, үйлчлэгч эмэгтэйн өрөө зэрэгцээд шахуу байв. Мөн хоёрдугаар давхарт бас өрөө байлаа. Санширо цэвэрлэгээ хийгээрэй гэсэн авч онц хийх юмгүй мэт санагдлаа, зайлшгүй зайлуулж хаячихмаар ч юм байсангүй. Санширо цонхоо онгойлгоод тавцан дээр гарч суугаад хашааны доторхыг ажиглав.

	Өмнө зүгийн мөнх ногоон модны бут саглайж харагдана. Энэ бутыг харахад үндэс нь хашаанаасаа гарч хажуугийн цэцэрлэгт хүрсэн мэт байв. Маш том сакура мод хашааны гол дунд ургасан, түүний навч нь энд тэнд харлан унажээ. Мөн удвал цэцгийн мод ургаж байв, цэцэг огт байсангүй, лав өвлийн сорт байх гэж бодлоо, үүнээс өөр юу ч байсангүй, хачин гайхмаар, харин газар шороог нь цэмбийтэл тэгшхэн зассан, үзэсгэлэнтэй байсанд Санширо газар шороог харж суухад тохирох хашаа байна гэж бодлоо.

	Гэтэл хажуугийн дунд сургуульд эзэн хааны мэндэлсэн өдрийн цуглаан эхлэх хонх дуугарав. Санширо есөн цаг болчихжээ гэж бодонгоо юу ч хийгээгүй байх нь эвгүй тул сакура модны навчийг түүдэг юм бил үү гэхэд шүүр байхгүй тул буцаад суув. Хоёр минут ч болоогүй байтал хашааны хаалга онгойж цөөрмийн дэргэд харсан эмэгтэй орж ирэв. Нарийхан хашааны дунд зогсож буй эмэгтэйг харан ядан суухдаа цэцэг түүж саванд хийх хэрэгтэй байжээ гэж бодон Санширог босоход эмэгтэй дотогш ороод

	— Уучлаарай, сайн байна уу? гэсэн үгээр яриагаа эхэлж, урьд нь уулзсан шигээ цээж бөхийн мэндэлсэн ч, толгойгоо эгц өргөсөн хэвээр Санширог харав. Эмэгтэйг эгц урдаас нь харахад хүзүүгээ урт сунгасан байв. Түүний харц Санширогийн гөлөрсөн нүдтэй тулав.

	Хоёр гуравхан өдрийн өмнө гоозүйн багш Санширод Грузагийн зургийг үзүүлсэн байлаа.

	Тэгэхэд багш энэ хүний зурсан эмэгтэйн хөрөг бол «Тачаангуй харц»-ыг илэн далангүй илтгэсэн гэж тайлбарласан.

	Ер нь цөөрмийн дэргэдэх эмэгтэйн нүдний харцыг дүрслэн хэлэх өөр үг олдсонгүй. Тэр бээр ямар нэгэн зүйлийг илтгэж байв. Дур хөдөлгөм тачаал хүргэсэн мөртөө мах ясанд хүрч байгаа нь нүднээ илхэн. Нялуун маяглалаас хэтрээд бүр хүчтэй сэрэлд хүргэсэн арга юм. Харин ч бүр зовох нь тэр. Шалиг сэтгэлгээнээс ялгаатай нь мэдээж хэрэг. Гэхдээ л түүнд ширтүүлж буй этгээд нь эргээд ширүүн, эвгүй харцтай болдог. Гэвч энэ эмэгтэйд Грузагийн зурагтай төстэй газар ганц ч байхгүй. Мөн нүд нь Грузагийн нүдний тал шиг жижигхэн ажээ.

	— Хиродагийн солих байр нь энэ мөн үү?

	Тийм энд гэх нь эмэгтэйн хэлсэн үгийн өнгөтэй харьцуулахад хэтэрхий эв хавгүй байв. Санширо ч өөрөө түүнийгээ мэдсэн хэр нь өөр юу ч дуугарсангүй.

	— Одоогоор нүүж ирээгүй байна уу? гэж энгийн хэр нь тодорхой асуув.

	— Ирээгүй байна, одоо ингээд ирнэ биз дээ.

	Эмэгтэй гартаа том сийрсэн сагс барьсаар тээнэгэлзэн зогсоно. Санширо ямар кимоно өмссөнийг ч хэлж мэдэхгүй байв, зөвхөн тэр үеийнх шиг гялалзаж нүдэнд буухгүй байгааг л мэдрэв. Ямрыг ч бүү мэд, ямар нэгэн хөндлөн хээтэй ер нь учир олдохгүй сонин хээтэй кимоно байлаа.

	Сакура модны навчис газарт унахдаа нэг навч эмэгтэйн сагсны таг дээр унаснаа салхинд хийсэв. Салхи эмэгтэйг аяархан илнэ. Эмэгтэй намрын тэр өдөр таашаан зогссоор л

	— Та...

	— Цэвэрлэгээ хийж өгөөч гэж гуйсан юм гэв.

	Сууж байсан газраа харахад, Санширод өөрт нь эвгүй санагдав. Гэтэл эмэгтэй инээгээд

	— Тэгвэл би тусалъя даа гэж хэлэх нь хүсэн гуйсан өнгөөр сонстсонд Санширо ухаангүй их баярлав. Тэгээд

	— За гэж хариулснаараа жаахан хүлээгээрэй гэсэн утгыг илэрхийлжээ. Эмэгтэй зогссоор, Санширо яах учраа ололгүй нөгөө эмэгтэй шиг, — Та... гэж эмэгтэйн асуусан маягаар ам нээв. Эмэгтэй сагсаа хажуудаа тавиад бүснийхээ завсраас нэрийнхээ хуудас гаргаж Санширод өгөв.

	Нэрийн хуудсанд: Сатоми Минэко гэж бичээстэй байв. Гэрийн хаяг Хонго Масаго чёо гэж бичээстэй нь ердөө жалга алгасаад нөгөө талд байна гэсэн үг. Санширог нэрийн хуудас үзэж байх хооронд эмэгтэй саравчинд ороод суучихсан байв.

	— Таныг би харсан юм байна гэж нэрийн хуудсыг далд хийнгээ Санширо хэлэв.

	— Аа, эмнэлэгт... гээд эмэгтэй хэлээд өөдөөс нь харлаа.

	— Аа тийм, өөр бас.

	— Цөөрмийн дэргэд бас... гэж эмэгтэй хэлэв. Тэр үеийг сайн санаж байлаа. Санширод хэлэх үг олдсонгүй.

	— Уучлаарай... гэж эмэгтэй хэлэхэд

	— Зүгээр ээ гэж хариулав.

	Хоёулаа сакура мод харж суув. Хорхойд идэгдсэн бололтой навчис харагдаж, нүүж ирэх улс маань ирээгүй л байв.

	— Багшид ямар нэг ажил гараа юм болов уу? гэж гэнэт Санширо асуув. Сакура мод ширтэн суусан эмэгтэй Санширог учиргүй гайхсан янзаар харж эвгүйхэн царай гаргасан боловч маш энгийнээр

	— Туслаарай гэж намайг гуйсан юм гэв.

	Санширо тэр үед сая эмэгтэйн сууж байсан газрыг хартал бөөн шороо элс байв.

	— Элсэн дээр суучхаж, кимоно чинь муухай болчих уу гэхэд эмэгтэй ийш тийш харснаа боссонгүй, харин Санширог хараад:

	— Цэвэрлэгээ хийгээд дуусчихсан уу гээд инээж байв.

	Санширо тэр инээдээс ярьж болох юм гэж ойлгов.

	— Эхлээгүй байна гэхэд

	— Би тусалъя, хоёулаа эхлэх үү гэлээ.

	Санширо огло үсэрч босовч, нөгөө эмэгтэй суусан хэвээрээ шүүр хувин байгаа эсэхийг асуув.

	Санширо хоосон ирсэн болохоор юу ч байхгүй байв. Дэлгүүрээс худалдан авах уу гэхэд тэр дэмий юм даа, хажуугийн айлаас түр зээлж авъя гэлээ. Санширо тэр дороо гүйгээд хажуугийн айлаас шүүр, шалны алчуур, хувин олж ирэв. Эмэгтэй нөгөө газраа том сакура модны навчис ширтэн суусаар, Санширо мөрөн дээрээ шүүрээ тавьж, баруун гартаа хувин барьсаар энэ байна гэж хэний мэдээжийн юм хэлэв. Эмэгтэй чимээгүйхэн цагаан даавуу оймстойгоо цул элс болсон саравчаар цааш явахад жижигхэн хөлийн мөр элсэн дээр үлдээнэ. Тэр кимоногийн ханцуйнаас цагаан хормогч гаргаж бүслэв. Хормогчийг долгиолуулан хөвөөлжээ. Цэвэрлэгээ хийхэд арай л хайран баймаар. Тэгээд шүүрийг авлаа.

	— За шүүрдье гэж хэлэнгээ ханцуйгаа шамлаж, цагаан гараа гаргахад Санширод үнэхээр гайхалтай сайхан харагдлаа. Эмэгтэйн дотуур хувцасны гоёыг гайхан ширтсэн Санширо гэнэт хувингаа хангинуулан гал тогооны өрөө тийш эргэв. Минэког шүүрдсэн хойно Санширо арчиж, Санширог татами өргөхөд Минэко шороог нь арчих гэх мэтээр ажилласаар цэвэрлэгээг дуусах үед тэр хоёр нэлээд дотно боллоо. Санширо хувингийнхаа усыг асгахаар угаалгын өрөөнд ороход Минэко шүүр, гөвүүрээ бариад хоёрдугаар давхарт гарав.

	— Түр гараад ирээч гэж дээрээс Санширог дуудав,

	— Юу болоо вэ? гэж Санширо доороос хашхирахад эмэгтэй харанхуйд зогссоор байв. Цагаан хормогч нь л харагдана.

	Санширо хувингаа барьсаар хоёр гурван шат авирахад эмэгтэй дув дуугүй зогссоор байв. Санширо дахин хоёр шат алхтал тэр хоёрын нүүр харанхуйд тулав.

	— Юу болоо вэ? гэхэд нь

	— Харанхуйд юу ч харагдахгүй байна гэв.

	— Яагаад?

	— Яагаад гэх вэ... дээ..

	Санширод дахин түүнийг шалгаах тэнхэл алга болов. Санширо хана дагаж шатаар өгсөв. Хувингаа харанхуй буланд тавиад хаалга онгойлгов. Үнэхээр хаана юу байгаа нь мэдэгдсэнгүй. Минэко ч гарч ирэв. — Онгойхгүй байна уу? гээд нөгөө талд нь очиж — Энд байна гэв.

	Санширо чимээгүй Минэкод ойртон, гар гараа барьж болохоор газар очтол хувин дайралдаж, учиргүй чанга чимээ гарлаа. Цонх онгойлготол тасалгаанд нүд гялбам хурц гэрэл орж ирэв. Хоёулаа өөд өөдөөсөө харан инээв. Ар талын цонхыг бас онгойлгов. Цонхны сараалжийг хулсаар хийсэн байв. Хөрш айлын хашаа харагдана. Тахиагаа хооллож байлаа. Минэко шүүрдэж эхлэв. Санширо араас нь арчиж гарлаа. Минэко хоёр гараараа шүүрээ барьсан хэвээр Санширог хараад

	— Пээ гээд шүүрээ дэвсгэр дээр тавиад хажуугийн цонхны дэргэд очиж гадагш ширтэв. Санширо ч арчиж дуусаад нойтон даавуугаа хувин руу шидээд Минэкогийн хажууд очиж зогслоо.

	— Юу хараа вэ?

	— Таа л даа.

	— Шувуу юу?

	— Үгүй.

	— Тэр том мод уу?

	— Үгүй

	— Тэгээд юу харж байгаа юм бэ?

	— Би түрүүнээс хойш тэр цагаан үүлийг харж байна. 

	Үнэхээр цагаан үүл агаарт хөвөрнө. Хязгааргүй уудам цэлмэг тэнгэрт сиймхий цагаан хөвөн мэт үүл хөврөн нүүж, хүчтэй салхинд үүл захаараа сэмрэн задарч цэлмэг тэнгэр гэрэлтэнэ. Огторгуйн хөх тэнгэр нэвт харагдахаар үүл шингэрч задарсаар дахин бөөгнөрч зөөлхөн цагаан утас гогцоороод байгаа мэт шовх болж байлаа. Минэко түүнийг гараараа заагаад 

	— Тэмээн хяруулын бао ноолуураар хийсэн хүзүүний ороолттой төсөөтэй байгаа биз гэлээ. Санширо бао гэдэг үгийг мэдэхгүй учир 

	— Мэдэхгүй байна гэв.

	— Аа гэж хэлээд тэр дороо бао гэдэг үгийг тайлбарлаж өгөв.

	— Тийм ээ, түүнийг болж ч мэднэ шүү гэлээ.

	Тэр цагаан үүл бол бүгд цасны ширхэг, доороос нь харахад тэрүүхэндээ хөдөлж буй боловч хуй салхи, аадраас ч илүү хурдан хөдөлж байх ёстой гэж Нономиягийн ярьж байсныг яг хэвээр нь тайлбарлав.

	— Тийм үү? гэж Минэко хэлээд Санширог харж, — Цас юм бол шал дэмий байна гэв.

	— Яагаад?

	— Яагаад гэж дээ. Үүл бол үүл л байх ёстой. Эс тэгвэл энэ холоос харж байхын хэрэг юу билээ?

	— Тийм үү?

	— Тийм үү гэж дээ, чамд бол цас ч байсан хамаагүй юу?

	— Чи өндөрт байгаа юм харах дуртай юм аа даа?

	— Тийм.

	Минэког цонхоор тэнгэр харсаар байхад цагаан үүл ар араасаа хөврөн нүүнэ.

	Гэтэл холоос ачаатай тэрэгний чимээ гарав. Нам гүм гудамжийг хөндлөн гараад ойртож яваа нь тод сонстоно. Санширо

	— Ирлээ гэв.

	— Ямар хурдан юм бэ? гэж Минэко хэллээ.

	Гэвч цонхоор харсаар цагаан үүл хөдлөх, тэрэгний чимээтэй холбоотой юм шиг агаад тэрэг ч намрын тэр нэгэн өдөр сааталгүй ойртсоор, үүдэнд ирээд зогсов.

	Санширо Минэког орхиод доошоо буулаа. Санширог үүдэнд очиход гадна хаалгаар Ёжиро орж ирэв.

	— Эрт ирээ юу? гэж Ёжирог асуухад

	— Харин чи яасан удав аа гэж Санширо хариулав.

	— Удах гэж дээ, юмаа нэгмөсөн ачих гээд ганцаараа юм чинь. Тэрэгчин үйлчлэгч хоёр байсан хэр нь хэцүүхэн байлаа.

	— Багш яагаа вэ?

	— Багш сургуульдаа явсан.

	Тэр хоёрыг ийн ярьж байх хооронд тэрэгч юмаа буулгаж эхлэв. Тэрэгч, эмэгтэй хоёр гал тогооны юмыг зөөж, Санширо Ёжиро хоёр юмаа өрөөнд зөөв. Учиргүй их ном хураахад их хүч хэрэгтэй байлаа.

	— Сатоми энд ирээгүй юү?

	— Ирсэн.

	— Тэгээд хаана байна?

	— Хоёр давхарт.

	— Хоёр давхарт юу хийж байгаа юм бэ?

	— Юу хийж байгаа юм, бүү мэд. Дээр бий нь бий.

	— Асуугаагүй юм уу гээд номоо барьсаар шатны хажууд очиж, өндөр дуугаар Сатоми, Сатоми ном зөөхөд тусалж үзээч гэв.

	— За одоо очлоо.

	— Минэко шүүр, гөвүүрээ барьсаар чимээгүй бууж ирэв.

	— Юу хийгээд байна аа гэж Ёжиро захирангуй асуувал

	— Хоёрдугаар давхар цэвэрлээд гэж хариуллаа.

	Бууж ирэхийг нь хүлээж байгаад, ирмэгц тасалгаанд дагуулан орж ирэв. Тэрэг дүүрэн ачсан номоо үүдэнд овоолжээ. Санширо буруу харан суучихсан ямар нэг юм уншиж эхлэв бололтой.

	— Ямар их юм бэ? Үүнийг одоо яах вэ? гэж Минэког хэлэхэд Санширо инээсээр суув.

	— Их гээд байх юмгүй, бүгдийг нь өрөөнд оруулж хураана. Багш ирээд янзална биз. Чи минь одоо уншина гэдэг бүтэхгүй, сүүлд зээлж аваад уншсан нь дээр гэж Ёжирог хэлэхэд Минэко Санширо хоёр номоо үүд хүртэл зөөж, Ёжиро үүднээс тасалгаанд оруулж, ажлаа хуваарилж авлаа.

	— Ингэж замбараагүй хольж болохгүй, бас нэг боть нь байх ёстой гэж Ёжиро нэг хөх хавтастай номыг үзүүлэв.

	— Байхгүй байна.

	— Юу гэсэн үг вэ, байх ёстой.

	— Байна, байна гэж Санширо хэлэв. Минэко надад үзүүлээч гэв.

	— Аа, ийм ном байдаг юм байна.

	— Аа байна уу, нааш нь хурдан өг!

	Тэр гурав бүтэн хагас цаг зогсолтгүй ажиллав. Ёжиро яаруулахаа больж жаахан тайвшрав. Номын тавиур луу хараад чимээгүй сууж байв. Минэко Санширог харав. Санширо инээсээр

	— Хөөе яасан бэ? гэв.

	— Багш ийм олон хэрэггүй юм цуглуулж яадаг байна аа зараад өөр юм авсан нь хамаагүй дээр. Хэрэг алга гэж санаа алдан суусаар байв.

	Санширо, Минэко хоёр өөд өөдөөсөө харан инээв. Удирдаж буй хүн нь сууж байгаа болохоор тэр хоёр бага зэрэг амрав. Санширо ном авч үзэв, Минэко том зурагт альбом авч өвөр дээрээ тавиад үзэв. Арын хаалганд чимээ гарлаа. Тэрэгчин, үйлчлэгч хоёр байв.

	— Үүнийг хараач гэж Минэко аяархан хэлэв. Санширо доошоо тонгойж зурагт альбомыг харахад Минэкогийн үснээс үнэртэй ус ханхлав.

	Далайд байгаа загасан бөгстэй эмэгтэйн зураг байв.

	— Загасан бөгстэй бүсгүй!

	— Загасан бөгстэй бүсгүй! гэж тэр хоёр толгойгоо нийлүүлчихсэн нэг л үгийг давтан хэлж байв. Хажуугаас нь Ёжиро:

	— Юу вэ, юу үзэж байгаа юм бэ? гэж асуунгаа гурлаа хуудас хуудсаар нь эргүүлэн шүүмжилж гарав. Өөр өөрийн дур зоргоор ярилаа. Гэтэл багш, эзэн хааны мэндэлсэн өдрийн ёслолоос буцаж ирэв. Тэр гурав номоо хааж, мэндчилээд ажилдаа орцгоолоо.

	Багш нь юмаа хурдан янзлаарай гэсэн тул хэл амаа билүүдэж, цаг барах аргагүй болж тэр гурав дахин шамдан нэг цагийн дотор юу юугүй өрөөд тавьчихлаа. Тэгээд Ёжиро

	— Бусад зүйлийг маргааш эмхэлье гэх нь за өнөөдөртөө болно доо гэсэн үг байв. Минэко:

	— Их ном байна шүү гэхэд Санширо

	— Багш аа, та бүгдийг нь уншчихсан уу? гэж асуув.

	Санширо үнэн мөнийг судлахад их зүйл унших ёстой гэж бодлоо.

	— Хэрэгтэй зүйлээ уншсан. Сасакитай ч адилгүй шүү дээ.

	Ёжиро тэрүүхэндээ толгойгоо маажиж харагдлаа, Санширод тэр үг хачин бодогдоно, тэгээд:

	— Би сүүлийн үед их сургуулийн номын сангаас олон ном авч үзлээ, бүгдэд л хүний гар хүрчихсэн, тэмдэглэж зурсан байх юм. Нэг удаа Афре Бенийг автал бас хүн үзсэн байсан, хүн ер нь хэр хэмжээгээрээ унших ёстой юм бэ, зах хязгаар гэж байхгүй юм шиг санагдаад асуулаа гэлээ.

	— Афре Бенийг би ч уншсан шүү гэж Хирода багш хэлэхэд Санширо учиргүй гайхав.

	— Гайхах юмгүй. Багш бол хүний уншаагүй зүйлийг уншдаг ёстой гэж Ёжиро хэлэв.

	Багш инээгээд хувцсаа солихоор нөгөө өрөөнд оров. Минэко дагаад орлоо. Тэгмэгц Ёжиро Санширод:

	— Ийм учраас л агуу харанхуй байгаа юм, юу л бол юу уншина. Гэвч огт гэрэлтэхгүй гээч, уг нь сүүлийн үеийн юм уншаад эхнэр авчихвал зүгээр л эр гэв. Ёжирийн үгэнд дайруулж хэлсэн санаа огт байсангүй, Санширо чимээгүй номын тавиур харсаар суув. Тэгтэл нөгөө өрөөнөөс Минэкогийн дуу гарч:

	— Хоолоо идье, хоёулаа хүрээд ир гэв.

	Номын өрөөнөөс гарч, нөгөө өрөөнд очиход ширээн дээр Минэкогийн барьж ирсэн сагс харагдлаа. Тагийг нь авахад дотор нь учиргүй олон тостой, хачиртай талх байв. Минэко хажууд нь суугаад жижиг тавагт хувааж хийж байв. Ёжиро:

	— Чи марталгүй авчирсан уу? гэхэд

	— Захиалсан болохоор яаж мартах вэ дээ гэв.

	— Чи энэ сагсыг худалдаж авсан уу?

	— Үгүй,

	— Гэрт байсан юм уу?

	— Их том сав байна, тэрэгчинтэй ирсэн үү? Мэдсэн бол энэ далимаар нь бага сага ажиллуулаад авдаг байж.

	— Тэрэгчин өөр юманд явсан. Эмэгтэй хүн ч гэсэн өдий зэргийн юмыг барьж ирж чадна шүү.

	Чи л тулдаа л авч иржээ, өөр эмэгтэй бол дөнгөхгүй байх аа.

	— Тийм гэж үү, тэгвэл би ч авчирдаггүй байж л дээ.

	Минэко хоолоо жижиг тавагт хийнгээ Ёжиротой марган суулаа. Ярианы өнгөнд жаахан ч ёжтой үг байсангүй бөгөөд тайван хүүрнэлдээд Ёжирогийн нүүр өөд ч харахгүй байлаа. Санширо түүнийг хүндэтгэн бишрэв.

	Үйлчлэгч цай авчрав. Бүгд сагсаа тойрон суугаад хачиртай талхаа дуустал идэв. Хэсэг чимээгүй сууцгаатал гэнэт Ёжиро Хирода багшид хандаж:

	— Багш аа би нэг юм асууя. Сая та Бений тухай ярилаа, тэр чинь гэхэд...

	— Афре Бен үү? гэв.

	— Чухам Афре Бен гэдэг чинь хэн гэгч хүн юм бэ?

	— Арван долоодугаар зууны үеийн Английн авьяаслаг зохиолч эмэгтэй.

	— Арван долоодугаар зуун бол арай эртний юм, гэвч сэтгүүлийн материал болгож болохгүй биз?

	— Эртнийх, гэхдээ анхны мэргэжлийн зохиолч эмэгтэй, үүгээрээ алдартай.

	— Бас алдартай зохиолч юм уу, энэ чинь надад огт таарахгүй юм байна. Тэр эмэгтэй чухам юуны тухай бичсэн юм бэ?

	— Би зөвхөн «Оруноко»-г л уншсан, зохиолын түүвэрт «Оруноко» гэж байна уу, Огавасан?

	Санширо тэр талаар огт санасангүй. Багшаас асуувал Оруноко гэдэг нэртэй негр ван язгуурын хүн Английн усан онгоцны капитанд мэхлэгдэн боол болгон худалдагдаад ихэд зовлон үзэж байгаа тухай гарах юм. Гэхдээ зохиолч үүнийг нүдээр үзсэн үнэн баримтаар хойд үеийнхэндээ танилцуулахаар бичиж үлдээсэн хэрэг байх аа.

	— Сонин л юм байна. Сатомисан чи ер нь энэ сэдвээр юм бичихгүй юу? гэж Ёжиро хэлэв.

	— Бичиж болох л юм. Даанч надад нүдээр үзсэн тийм баримт байхгүй.

	— Гол баатарт нь хар хүн хэрэгтэй бол, Кюсю нутгийн Огава байна, царайн өнгө ч хар, тохирох юм биш үү.

	— Ёжтой аястай гэдэг нь гэж Минэко Санширог өмөөрөнгүй хэлээд Санширод хандаж, — Бичиж болох уу гэж асуув.

	Түүний нүдний харц өнөө өглөө сагс бариад зогсож байсан шигээ харагдаж, сэтгэл догдлон юу ч хэлж чадсангүй.

	Хирода багш сурмаг зангаараа тамхиа татаж, ихэмсгээр хамрынхаа хоёр нүхээр гүн ухааныхаа утааг гаргана. Ёжиро цээжиндээ гараа зөрүүлэн барьж чимээгүй түүнийг харж сууна. Санширо дэмий гадагш хашаа доторхыг харж байлаа. Нүүдэл ч биш жижигхэн цуглаан мэт санагдав. Яриа энгийн байдалд явагдаж зөвхөн Минэко багшийн ард суугаад сольж өмссөн европ хувцсыг нь эвхэж, багшид япон кимоног тэр бас өмсгөж өгөв.

	— Саяын «Оруноко»-гийн талаар ярьж өгье, чи зөв ойлгохгүй бол болохгүй гэж багш хэллээ.

	— За би дуртайяа сонсъё гээд Санширо тэмдэглэлийн дэвтрээ дэлгэв.

	— Тэрхүү зохиол хэвлэгдсэний дараа Саузерн (Сазаан)18 гэдэг хүн жүжиг бичиж яг тэр нэрээр нь гаргасан. Ижил нэртэй тул хольж хутгаж болохгүй.

	— За.

	Европ хувцас эвхэж байсан Минэко Ёжирог харав.

	— Тэр жүжгийн зохиолд сонирхолтой өгүүлбэр байдаг юм. «pity’s akin to love» гээд дахин тамхиныхаа утааг гаргаж эхлэв.

	— Японоор юу гэж байгаа юм бэ? гэж Санширо асуув.

	— Японд ийм үг байгаа л даа, гэвч хэн ч онож хэлсэнгүй, орчуулж үзье л дээ гэсэн ч дөрвүүлээ юу гэж ч хэлж чадсангүй, гэтэл Ёжиро:

	— Ямар ч гэсэн онцгой хэллэг үг байгаа, тохирох хэллэг, түүгээр нь тайлбарлахгүй бол болохгүй гэв.

	— Нөгөө гурав тэр өгүүлбэрийг орчуулах үүргийг Ёжирод даалгав. Ёжиро бага зэрэг бодож сууснаа:

	— Хайр сэтгэлтэй тул түүнийг өрөвдөнө гэвэл болох уу?

	— Болохгүй, болохгүй, юу гэсэн үг вэ гэж Хирода багш хөмсөг зангидан хэлэв.

	Аль нь ч хэлж чадахгүй байсанд Санширо, Минэко хоёр учиргүй инээж байтал хашааны үүд хяхран дуугарч Нономия орж ирэв.

	— За ерөнхийдөө төвхнөчхөв үү? гэсээр гол хаалганы үүдэнд ирээд өрөөнд байсан дөрвөн хүнийг харахад

	— Арай л сайн төвхнөж дуусаагүй байна гэж Ёжиро хариулав.

	— Бидэнд туслах хэрэгтэй гэж Минэко бас дуу нийлүүлэн хэлэв. Нономия инээсээр:

	— Та нар чинь их хөгжилтэй байх чинь, сонин сайхан юу байна? гэв.

	Би:

	— Орчуулга хийгээд багшид зэмлүүлээд сууж байна.

	— Орчуулга... Юун орчуулга вэ?

	— За онц зүйл биш ээ. Хайртай тул өрөвдөнө гэсэн шүү үг...

	— Аан. Юу гэж байгаа юм бэ? Би утгыг нь сайн ойлгохгүй байна.

	— Хэн ч ойлгохгүй байгаа юм гэж багш хэлэв.

	— Хэт хураангуйлсан болохоор тэр. Хэрэв яг утгаар нь хэлбэл «Хайртай учир өрөвдөнө» гэсэн үг.

	— Уг нь жинхэнээрээ юу гэж байгаа юм бэ? гэв.

	— «pity's akin love» гэж Минэко хачин гоё аялгуугаар хэллээ. Нономия босоод хоёр гурав алхангаа үүдний тэндээс

	— Нэлээд сайн орчуулга болжээ гэв.

	Санширо Нономиягийн хөдөлгөөн бүрийг ажиглан харна.

	Минэко босож гал тогооны өрөөнөөс цай авчирч өгөв.

	— Цай уу гээд хажууд нь суув.

	— Ёсико яасан бэ? гэж асуув.

	— Бие нь овоо, хуучин хэвдээ орсон гэж хэлээд буцаж сууж, цайгаа уунгаа Хиродад хандаж, — Бид энд дэмий нүүж иржээ, Буцаад л нүүх хэрэг гарч байх шиг байна гэв.

	— Яагаад?

	— Охин дүү минь сургуульдаа ирж очихдоо Тоямаг дайрч явах дургүй юм байх аа, тэгээд ч би бас орой болтол сургууль дээрээ туршилт хийнэ, оройд ганцаараа уйтгартай болох юм. Ойрд ч яах вэ, ээж байгаа болохоор гайгүй л байна, ээж нутагтаа буцчихвал үйлчлэгч л үлдэнэ гэсэн үг, аймхай хоёр... гэж тоглох, шоглох аль нь мэдэгдэхгүй үг хэлээд Минэко руу харж, — Биднийг хамт суулгахгүй юу гэв.

	— Хэзээ ч болно.

	— Хаашаа гэж? Сохачигийнд уу, Ёсикогийнд уу гэж Ёжиро асуув.

	— Аль нь ч яах вэ.

	Санширо ганцаараа энэ ярианд оролцсонгүй.

	— Чи тэгээд яаж шийдэж байна. Дүү охиноо байртай болгочихвол. Би ч яах вэ, ганцаараа байж болно. Хэрэв бүтэхгүй бол аль нэг зүг нүүхээс болохгүй нь уг нь сургуулийн байранд суулгадаг юм бил үү гэж бодох юм, хүүхдээрээ байна даа.

	— Тэгвэл Сатомигийн тэнд дээр гэж Ёжиро хэлэв.

	Хирода багш Ёжирог тоосон шинжгүй.

	— Манай хоёрдугаар давхарт орж болох боловч Сасаки байдаг гэв.

	— Багш аа, Сасакиг хоёрдугаар давхартаа заавал үлдээгээрэй гэж өөрийгөө танилцуулав. Нономия инээгээд

	— За яаж ийгээд болно биз дээ. Бие томтой болохоос биш, нялхаараа томоогүй амьтан. Дангозакад цэцэгхэн хүүхэлдэй үзье гэж үглээд болохгүй юм.

	— Тэгээд үзээч дээ. Би ч бас дуртай явна.

	— Тэгвэл хамт явж үзэх үү?

	— Огава чи ч гэсэн хамт явж үзээч.

	— Тэгье.

	— Сасаки чи ч гэсэн. Үгүй би явахгүй, кино үзсэн нь дээр.

	— Цэцэгхэн хүүхэлдэй үзэж болно гэж Хирода хэлэв.

	— Тийм үзэсгэлэн дэлхий дээр өөр хаан ч байхгүй байх. Хамгийн гол нь хүн өөрийнхөө гараар хийсэнд байгаа юм. Хэрэв жирийн хүмүүс шиг болсон бол үзэхээр очих хүн гэж байгаа болов уу, жирийн айлд ч дөрөв, таваараа байгаа юм чинь. Дангозака руу явах гэж гай байлгүй дээ.

	— Багшийн онол доо гэж Ёжиро хэлэв.

	— Урьд сургуульд нэлээд заалгасан зүйл байна гэж Нономия хэллээ.

	— Багш аа, та явалцаарай л даа гэж Минэко хэлэв.

	Багш чимээгүй л байв. Бүгд инээлдэв.

	Гал тогооны өрөөнөөс «Түр нэг нь ирээч» гэхэд Ёжиро «За» гээд босоод явахад Санширо суусаар байв.

	— За би явъя даа гээд Нономия босов.

	— Харих нь уу, яасан хурдан юм бэ? гэж Минэког хэлэхэд

	— Өөрөөс чинь авсан юмаа удахгүй буцааж өгнө, жаахан хүлээгээрэй гэж Хирода багшийг хэлэхэд, Нономия,

	— Санаа зовох хэрэггүй гээд гарч явав.

	— Хашааны хаалгаар гарсан хойно нь Минэко нэгийг санав бололтой модон гутлаа өмсөөд хойноос нь гүйж гараад тэр хоёр ямар нэгэн зүйлийн талаар удтал ярилцана. Санширо суусаар л байлаа.

	 


V

	 

	Үүдээр ортол түрүүн байсан бургас хүний нуруунаас өндөр ургасан тул модны доор сүүдэртэй, лавхан явбал навчнаас навч ургасан мэт өтгөрөн сагсайна. Ерөнхийдөө халуун өдөр байв. Гар угаагуурын савыг нэлээд өндөрт дүүжилсэн харагдана, гоожуураас нь ус тог тог дусна. Бие засах газрын цонхыг навчис халхална. Хоёр модны хоорондох саравчинд Ёсико сууж байв.

	Санширо хаалгаар ороод том саглагар бутны хажууд зогстол Ёсико саравчнаас бууж том чулууны хажууд зогсоход нь тэр эмэгтэй нэлээд өндөр нуруутай байсанд их гайхлаа.

	— Та орооч! гэж нэлээд хүлээсэн байдалтай Ёсико хэллээ. Санширо эмнэлэг дээр очсон тэр үеэ санав. Санширог саравчинд дөхөж ирмэгц Ёсико

	— Та суугаач гэж урив.

	— Санширог маш дуулгавартай суухаар завдахад Ёсико олбог авчирч

	— Үүн дээр суу гэв.

	Санширо чимээгүйхэн суув. Нөгөө охин өөрийнхөө санасан бүхнийг ярихад Санширо зөвхөн сонсогчоор л сууж байв. Түүнд бяцхан хатан хаан өмнө нь байгаа мэт бодогдоно. Зөвхөн зарлиг тушаал сонсож суув. Хариу ёсорхох үг хэлэхийн ч шаардлагагүй байлаа.

	Ганц үг ч болов түүний саналыг зөвшөөрсөн мэт ам нээвэл даруй доромжлол болно. Ерөөс хэлгүй боол шиг түүнийг дур зоргоор байлгах нь жаргалтай санагдана. Санширо хүүхэд шиг, Ёсико өөртэй нь хүүхэд мэт хандаж байгаад огт гомдсонгүй.

	— Ахтай уулзах гээ юү гэж Ёсико асуув. Санширо үнэндээ Нономиятай ч уулзахаар ирээгүй юм санж. Чухам юунд ирснээ тэр өөрөө ч мэдсэнгүй.

	— Нономия гуай ирээгүй байна уу?

	— Тийм ээ, орой болтол сургууль дээрээ ажилладаг, мөд ирэхгүй. Санширо уг нь үүнийг сайн мэдэж байсан боловч ярих юм олдоогүй тул асуусан байжээ. Тэгээд саравч тийш харвал зураг зурдаг самбар, будаг байв.

	— Чи зураг зурдаг юм уу? гэж асуув.

	— Тийм ээ, дуртай болохоор заримдаа зурдаг.

	— Ямар багштай вэ?

	— Үгүй, жинхэнэ зураач болох авьяастан биш ээ, би иймэрхүү л зурдаг гээд зурж дуусаагүй зургийг Санширод үзүүлэв. Өөрийнхөө хашааг дүрслэн зуржээ. Цэлмэг хөх тэнгэр, байшин хажуугийн нь мод, хаалганы хажуугийн бут, хурмаа модыг улаанаар зуржээ. Санширо:

	— Сайхан болжээ гэв.

	— Энэ үү? гэж Ёсико гайхсан янзтай хэлэв. Үнэхээр гайхаж байв.

	Санширо санаа алдах ч хэцүү, байх хэцүү болчхов. Ямар ч л гэсэн Ёсикод таалагдсангүйд сэтгэлдээ зовох шиг болов. Өрөөнд нам гүм, огт чимээгүй болов. Цайны өрөө, жорлон хаа ч, хэн ч байсангүй.

	— Ээж чинь хөдөө нутагтаа явсан уу?

	— Одоогоор яваагүй, удахгүй буцна.

	— Одоо бий юу?

	— Үгүй, дэлгүүр явсан.

	— Чи Сатомигийнд нүүж очих уу?

	— Юу гэж?

	— Саяхан Хирода багшийнд тиймэрхүү яриа сонссон юм.

	— Нүүж магадгүй, одоогоор шийдээгүй байна.

	— Нономия Сатомитай эртний танил юм уу?

	— Тэд найз нар.

	Эрэгтэй, эмэгтэй хүний хооронд байж болох найз гэдэг утгаар бодоход инээд хүрмээр, гэвч өөр зүйл Санширо асууж чадсангүй.

	— Хирода багшийн шавь байсан юм.

	— Чамд Сатомигийнд очсон нь дээр байх л даа.

	— Би юу, тийм ээ, Минэкогийн ахад л эвгүй болох вий гэж айх юм. Тэр миний ахтай их сургуульд хамт сурч байсан.

	— Физикийн мэргэжилтэй юм уу?

	— Үгүй, хуульч, өөр нэг ах нь Хирода багштай найз байсан, одоо нас барчихсан. Одоо Минэкод Кёсикэгээс өөр хамаатан байхгүй.

	— Аав ээж нь...

	Ёсико инээмсэглэж:

	— Байхгүй гэв.

	Аль эрт нас барсан тул, Ёсико тэр талаар мэдэхгүй байв.

	— Тийм болоод л Минэко Хирода багшийнхаар орж гарч байдаг юм уу?

	— Нас барсан ах нь Хирода багштай найз байсан, тэгээд ч Минэко англи хэл үздэг, багштай цуг хичээллэдэг байх.

	— Танайд ирдэг биз дээ?

	Ёсико зургаа үргэлжлүүлэн зурж байв. Санширо түүний хажууд байгаа нь огт саад болсон шинжгүй, асуусан зүйлд тодорхой хариулав.

	— Минэко? гэж амандаа хэлж хурма модны ёроолыг будангаа «Ээ бага зэрэг харлуулчихлаа» гээд бийрээ усанд дүрж харлуулсан газраа засангаа

	— Ирэлгүй яах вэ гэлээ

	— Үргэлж үү?

	— Үргэлж.

	— Тийм гэж хариулав.

	Ёсико зургаа зурангаа ярьж байгаа нь Санширод ихэд таалагдав. Хэсэг чимээгүйхэн зургийг харж байтал засвар хийхдээ усаа ихдүүлчихсэнд хамаг будгаа тарааж зарим зүйлээ өөр өнгөтэй болгочхов. Ёсико бийрээ түр тавьж, элгээ тэврэн, толгойгоо хойшлуулан харж, нам дуугаар:

	— Өө болохгүй нь ээ гэв. Санширод хайран санагдаж

	— Наадахыгаа орхичих, дахин шинээр зураач гэлээ.

	Ёсико нүднийхээ булангаар Санширог харав. Том гялалзсан нүдтэй байсанд Санширо хачин болчхов. Тэгтэл Ёсико гэнэт инээлээ.

	Хоёр цаг хэртэй оролдсон юм болохгүй байна гээд чадлаараа зурсан хайран зургийнхаа дээрээс хөндлөн гудас хоёр гурван бүдүүн зураас татаад зургийнхаа хайрцгийг падхийтэл хааж,

	— За больё, орж цай уу гээд өөр өрөөнд орлоо.

	Санширод гутлаа тайлах яршигтай байсан тул гадаа нь суув. Ийм удсан хойно «Цай ууна уу» гэж хэлдэг хачин юм даа гэж бодов. Тэр эмэгтэйн хувьд жаахан ч гайхсангүй, зөвхөн гэнэт «Цай ууна уу» гэсэнд нь баярлахгүй байж чадсангүй, гэхдээ онц гойд юм бодсонгүй.

	Галын өрөөнд хүмүүс ярилцах чимээ гарав. Лав үйлчлэгч Ёсико хоёр байх аа гэж бодлоо. Үүд сөхөж гартаа цай барьсаар Ёсико гарч ирэв. Эгц урдаас нь харахад жинхэнэ япон, уяхан эмэгтэйн царай байв.

	Ёсико цай аягалан саравчинд авчирч өгөөд өөрөө олбог дээр суув. Санширо гэртээ харья гэж бодовч ийм эмэгтэйн хажууд суугаад баймаар санагдана. Эмнэлэгт тэр эмэгтэйг харахад бага зэрэг царай нь улайж, сандарч байх шиг байсан бол одоо зүв зүгээр байв. Тэр хоёр дахин ярьж эхлэв. Гэнэт Ёсико хачин юм асуулаа. Тэр эмэгтэй өөрийнхөө эх Нономияд дуртай юу, аль эсвэл үгүй юү? гэсэн асуулт тавив.

	— Эхлээд сонсоход бүр нялх хүүхдийн яриа шиг бодогдовч, түүний асуулт нэлээд гүн утгатай байлаа. Эрдэм шинжилгээ, судалгааны ажилд ухаангүй дуртайдаа хэдэн мянган зүйлийн судалгаанд бие санаагаа зориулж буйд бишрэхээс өөр аргагүй, хувь хүний талаас нь авч үзвэл талархах, үзэн ядах хоёрыг хослуулагч байв. Ах чинь байгаль судалдаг болохоор өөрийгөө судлах аргагүй, өөрийгөө судлаад үзье гэвэл эцэст нь өөрөө өөрийгөө өрөвдөхөд хүрнэ, тэр бол хэцүү юм, охин дүүдээ ч дотно байж чадахгүй. Тийм сайн ах нь дүүгээ өрөвдөж хайрлаж байгааг бодоход жирийн нэг сайн япон хүн болох нь дамжиггүй гэсэн бодолтой суув.

	Санширод тэр яриаг сонсоод хачин сонин бодол төрөн, гайхсандаа толгойд юу ч орохгүй, маанаг юм шиг болчхов. Тиймээс түүний ярьсан дээр нэмж юу ч хэлсэнгүй. Зөвхөн эмэгтэй хүний яриаг шүүмжилж чадахгүй эр хүн гэж байх уу даа гэж битүүхэн бодоод нүүр нь улайн Токиогийн эмэгтэй сурагчид ч тийм тэнэг биш юм гэсэн дүгнэлт өгөв.

	Санширо Ёсиког хайрлах бишрэх сэтгэл өвөрлөн гэртээ харихад

	«Маргааш үдээс хойш цэцэгхэн хүүхэлдэй үзэхээр явах тул Хирода багшийнд ирээрэй. Минэко» гэсэн ил захидал ирсэн байлаа.

	Тэр бичгийн хэлбэр нь Нономия багшийн халааснаас цухуйж байсан дугтуйн бичигтэй нэлээд төстэй, Санширо хэд дахин уншлаа.

	Маргааш нь бүтэн сайн өдөр байв. Санширо үдийн хоолоо идчихээд тэр дороо Хигаши Ката мачи руу очив.

	Шинэхэн хийсэн дүрэмт хувцсаа өмсөж, гутлаа гялалзтал тосолжээ. Нарийн гудмаар алхсаар Хирода багшийн гадаа иртэл хүмүүсийн ярилцах чимээ сонстов. Үүдээр алхаж ортол хонгил биш саравч байв. Тэнд Минэко, Нономия хоёр ярьж байлаа.

	— Тийм юм хийсэн бол тэр чинь газар дээр унаад үхэхээс өөр замгүй юм байна гэх эр хүний дуу гарахад,

	— Үхсэн нь дээр гэж бодож байна гэж эмэгтэй нь хариулна.

	— Дамаа тийм бодлогогүй хүмүүс, өндрөөс ойчиж үхэх л үнэ цэнтэй шүү дээ.

	— Та хэтэрхий хатуу ярих юм.

	Санширо энэ үед модон хаалгыг ярж харахад хашааны голд зогсоод ярьж байсан тэр хоёр зэрэг харлаа. Нономия зөвхөн «Аа» гэж толгой дохив. Шинэхэн хүрэн бүрх малгай өмсжээ. Минэко:

	— Та ил захидал хэзээ авсан бэ? гэснээр тэр хоёрын яриа дуусав.

	Саравчинд гэрийн эзэн Европ хувцастай нөгөө л сүрхий утаагаа суунаглуулж, гартаа баруун европын сэтгүүл барьж сууна. Хажууд нь Ёсико байна. Хоёр гараа ардаа тохойлдон тулаад нар өөд ээн хэвтээд угласан өвсөн шаахайгаа харж байв. Бүгд л Санширог хүлээж байсан мэт санагдана. Гэрийн эзэн сэтгүүлээ тавив.

	— За явах уу даа, нэгэнт л шийдсэн болохоор.

	— Уучлаарай гэж Нономия хэлээ.

	Хоёр эмэгтэй бие биеэ харж сэмхэн инээмсэглэнэ. Хаалгаар гараад эмэгтэйчүүд зэрэгцэн алхлаа.

	— Ямар өндөр нуруутай юм бэ? гэж Минэко хэллээ.

	— Аймаар өндөр шүү гэж Ёсико хариулаад хаалганы дэргэд түүнтэй зэрэгцэн очоод , — Тийм учраас намхан ултай зори19 өмсдөг юм гэжээ. Санширо хойноос дагаж гарахаар явтал хоёрдугаар давхрын цонх онгойж Ёжиро шагайгаад

	— Явцгаах нь уу? гэж асуув.

	— Тийм. Чи?

	— Үгүй цэцэгхэн хүүхэлдэй үзэж юу хийнэ, тэнэг юм гэв.

	— Хавт явъя, гэртээ сууж юу хийх юм бэ?

	— Би өгүүлэл бичиж байна, их юм бичнэ, тийшээ очих зав алга гэв.

	Санширо итгэл муутайхан инээгээд, нөгөө дөрвийн араас хурдлав. Тэд нарийн гудамж өнгөрөөд өргөн чөлөөнд гарч холдчихсон байв. Өндөр огторгуйн доорх тэдний сүүдрийг хараад Санширо сүүлийн үед амьдрал нь улам сонирхолтой болсон мэт бодогдоно.

	Өөрийн бодож байсан нөгөө хоёр дахь, гурав дахь ертөнцийг тэдний сүүдэр төлөөлж байв. Харин сүүдрийн тал нь бүдэг бараан үзэгдэнэ. Тал хувийнх нь гэрэл гэгээ гарч цэцэг нь дэлгэрнэ. Тэр хоёр дүрслэл Санширогийн толгойд зэрэг тусаж байв. Тэгээд ч зогсохгүй ертөнцийн эрээн мяраанд өөрөө ч орчихсон байв. Зөвхөн тэр амьдралын аль нэгэнд сэтгэл түгшиж, тайван бус бодол байна. Ингэж бодож алхтал саяхан хашаа дотор Минэко, Нономия хоёрын ярьж байсанд ойртов. Санширо тэр сэтгэл зовуурилсан зүйлийг хөөн зайлуулахын тулд тэр хоёрын яриаг дахин сонсох юм сан гэсэн бодол төрөв.

	Замын уулзвар дээр дөрөв зогсоод эргэж харлаа. Тэр хооронд Санширо тэднийг гүйцэж очив. Хэн ч юу ч ярьсангүй. Хэсэг чимээгүй байтал Минэко

	— Нономия гуай физикийн мэргэжлийн хүн тул ингэж ярьж байгаа юм уу гэж асуусан нь яриаг үргэлжлүүлж байгаа бололтой.

	Физикийн ухааныг хэрэглээгүй гэсэн адилхан юм өндөрт нисье гэвэл нисэхийн зохих төхөөрөмжийг бодолцохгүй бол бүтэхгүй гэдэг мэдээж хэрэг юуны өмнө ухаанаа зарах хэрэгтэй биш үү?

	— Хэрэв тийм ч өндөрт нисэх хүсэлгүй хүн бол түүндээ ханаж, биеэ тоож магадгүй юм?

	— Гэтэл сэтгэл дүүрэн байхгүй бол үхэх л хэрэг болно биз дээ.

	— Газар дээр зогсох нь аюулгүй нь мэдээж боловч уйтгартай л юм даа.

	Нономия хариу хэлэлгүй Хирода багшид хандаж

	— Шүлэг бичдэг эмэгтэй олон бий юу? гэж асуувал өөдөөс нь

	— Гэвч эрэгтэйчүүдийн дунд ч жинхэнэ яруу найрагч бас бий гэж үү гэхэд Нономия чимээгүй боллоо. Хоёр хүүхэн хоорондоо нам дуугаар ярилцана. Санширо:

	— Юуны тухай яриа вэ? гэхэд

	— Агаарт нисдэг тэрэгний тухай гэв.

	Тэр хариулт Санширод ямар нэг шог яриа мэт сонстлоо. Урт яриа үргэлжилж болох боловч нааш цааш явах хүн маш их байсанд тэд хэсэг чимээгүй болов.

	Ооганнон сүмийн үүдэнд сөхрөн сууж мөргөж буй гуйлгачин өндөр дуугаар өршөөл ивээл гуйн тонголзоно. Толгойгоо дээш болгоход зөвхөн дух нь л элс болчихсон цайрч харагдана. Гэвч хэн ч түүнийг үл тооно. Тэр тав ч бас хажуугаар нь хэнэг ч үгүй гарав. Дөрөв, тав алхав уу үгүй юу Хирода багш Санширогоос:

	— Чи саяын гуйлгачинд мөнгө өгсөн үү? гэв.

	— Үгүй гэж Санширо хариулаад эргэж хартал нөгөө гуйлгачин цээжиндээ хоёр гараа хавсарч өндөр дуугаар «хишиг горьдон» дуудсаар байна.

	— Ер нь өгмөөргүй байдаг гэж Ёсиког хэлэхэд ах нь «Яагаад» гэж асуув. Нономиягийн ярианы өнгөнд тэгж их хатуу зэмлэсэн ч шинжгүй, дүнсгэрдүү байдал ажиглагдав.

	— Эцсийн эцэст тэгж ч хүйтэн хандаж болохгүй шүү гэж Минэко хэллээ. Хажуугаас нь багш:

	— Байраа буруу сонгожээ. Хэрэв тэр өндөр уулын тэнд, хүний хөл цөөнтэй газар байсан бол харсан хүн бүр л юм өгөх байсан гэхэд Нономия:

	— Хүнгүй шахуу газар бүтэн өдөр болсон ч юу ч олохгүй байлгүй дээ гэв.

	Санширо тэр дөрвийн шүүмжлэлийг сонсонгоо олсон хүмүүжлээ гутаах шиг болов. Учир нь өөрөө гуйлгачны урдуур гарахдаа нэг ч зоос өгье гэсэн бодол төрөөгүйгээр үл барам харин ч эвгүйхэн харж байснаа санаад энэ дөрөв ч бас юмыг бодож харж байна даа гэсэн сэтгэгдэл төрлөө. Тэгснээ эд бол миний дэргэд өргөн уудам тэнгэрийн доор чөлөөтэй амьсгалж яваа хот газрын хүмүүс юм шүү гэж бодов.

	Явах тусам хүмүүс улам олширно. Түдэлгүй долоо орчим настай төөрсөн жижиг охинтой тааралдав. Ганцаараа уйлангаа хүмүүсийн хоорондуур «Хөгшин ээж ээ, хөгшин ээж ээ» гэж хашхирна. Хүмүүс бүгд л өрөвдөж буй янзаар ширтэнэ, зарим нь зогсож харна, гэвч хэн ч түүнд үл хүрнэ. Нөгөө охин өөрийг нь өрөвдөн харж байгаа хүмүүсийн дунд «Хөгшин ээж ээ» эрсээр байлаа.

	— Энэ бас байраа буруу сонгож дээ гэж Нономия өнгөрч явахдаа хэлэв.

	— Одоо чинь цагдаагийн газар эхлэл, төгсгөлийг шийдэж байхаар тогтсон болохоор хүмүүс хариуцлага хүлээх болно шүү дээ гэж Хирода багш тайлбарлав.

	— Миний хажууд ирвэл би зарлалын самбар хүргэж өгнө дөө гэж Ёсико хэллээ.

	— Чи гүйцэж очоод хүргэж өг л дөө гэж ах нь анхаарууллаа.

	— Гүйцэж очмооргүй байна.

	— Яагаад?

	— Яагаад гэх юу байх вэ. Ийм олон хүн байхад, надаар дутах биш дээ.

	— Ямар ч гэсэн хариуцлагаас л зугтааж байгаа хэрэг гэж Хирода хэлэв.

	— Ямар ч гэсэн байрлал нь буруу байна гэж Нономияг хэлэхэд тэр хоёр пархийтэл инээв. Модон самбар луу очтол харуулын өмнө учиргүй олон хүн цугларчихсан байв. Харвал нөгөө охиныг цагдаагийн гарт өгсөн аж.

	— За зовох юмгүй, одоо зүгээр гэж Минэког хэлэхэд

	— Ашгүй дээ гэж Ёсико хэлэв.

	Эгц өндөр дээрээс харахад тахиралдан мурийх нарийвтар зам хутганы ир шиг харагдана. Замын баруун тал дахь хоёр давхар байшин зүүн талынхаа өндрөвтөр байшингийн бараг талыг халхалжээ. Түүний ард өндөр модонд өлгөөстэй даавууг хэд хэд босгожээ. Хүмүүс жалга уруудан явцгаана. Мөн уруудах хүмүүстэй зөрөөд өгсөх хүмүүс зөндөө. Тэдгээрийн замбараагүй хөдлөхийг харсаар бүр нүд чилж орхив.

	Хирода багш тэр өндөр дээр гараад:

	— Аймаар юм байна. Яасан сүрхий эд вэ гэж бараг гэр өөдөө гүймээр шинжтэй хэлэв.

	Дөрвүүл багшийг араас нь түрэх мэт жалга руу буулаа. Замын хоёр талд дэрсэн унжуургатай жижиг байшингуудыг эдгээр үй түмэн хүн ховх татах нь уу гэмээр болов. Хүмүүс орой болтол холхисоор байлаа. Гэнэт модон байшингаас чанга дуу гарлаа.

	— Ийм дуугаар зөвхөн цэцэгхэн хүн л дуугарах байх, хүн лав биш гэж Хирода багш хэлэв.

	Үнэхээр ер бусын өнгөөр дуугарч байв.

	— За явъя гээд зүүн жижиг байшинд орлоо. Тэнд Сого ах дүүсийн өшөө авах довтолгооны хэсгийг харуулсан, мөн Горо, Жүүро, Ёритомо зэрэгт цөм нэгэн адил удвал цэцгээр хийсэн кимоно өмсгөжээ. Харин нүүр, гар хөл нь цөм модон сийлбэр байв. Өөр нэг хэсэгт цас орж байгаа байдал, уурлаж байгаа залуу эмэгтэйн дүрс байна. Эд бүгдийн хувцас нь удвал цэцэг, навчаар зай завсаргүй чигжин урласан нь яг хувцастай хүн мэт. Ёсико түүнийг нүд салгалгүй ширтэж, Хирода багш Нономия хоёр зогсоо зайгүй хоорондоо ярина.

	Тэднийг удвал цэцэг ургуулах арга ухааны талаар янз бүрийн саналаа ярилцаж байхад нь Санширо бусад үзмэрээр халхлагдан тэднээс хэдэн алхам холдоод хартал Минэко, өмнө нь явж байлаа. Үзэгчид нь худалдааныхан голлож буй байдлаас үзэхэд боловсролтой хүмүүс цөөн ажиглагдана. Минэко Нономия руу харлаа. Нономия баруун гараараа хулсан хайсыг ярж удвал цэцгийн ёзоорыг зааж нэгэн зүйлийг маш нарийн тайлбарлаж байв. Минэко жаахан зогсож байснаа цаашаа явж бусад үзмэрийг үзэнгээ хаалга тийш дөхөв. Санширо хүмүүс дундуур явсаар Минэкогийн хойноос гүйцэж очив. Дөхөж очоод л 

	— Сатоми сан! гэхэд Минэко шинэхэн хулсан хайсыг түшин, түүнийг хүлээж байсан мэтээр эргэж хараад юу ч дуугарсангүй. Тэр хулсан хайсан дотор настны ундаа болох боргиог мөн түүний хажууд сүх зүүсэн дугариг модон дашмаг барьсан залууг доошоо тонгойж байгаагаар дүрсэлжээ. Санширо Минэког харах үедээ тэр хулсан хайсан доторх дүрслэлийг огт анзаарсангүй.

	— Тэгээд юу болсон бэ? гэж өөрийн эрхгүй асуувал, Минэко хархан нүдээрээ сэтгэл нь нэлээд зовсон шинжтэй дуугүй харлаа. Түүний давхраатай нүд нь ямар нэгэн үл ойлгогдох санаа агуулсан нь ажиглагдав. Тэр нь сэтгэлийн ядаргаа, биеийн зовууриа илэрхийлж буй мэт ажээ. Санширо, Минэког хариу хэлэх тэрхэн мөчид зөвхөн нүдний нь харцанд татагдан бүхнийг умартжээ. Гэтэл Минэко:

	— Гадагш аа гарах уу? гэв.

	Санширо түүний хэлсэн үг бүрийг дагахаас өөр замгүй мэт болов. Тэр хоёр цуван явсаар гадаа гараад Минэко духаа барьж үзэв.

	Эргэн тойрон олон хүн байсан тул Санширо зөвхөн түүний чихэнд

	— Яасан бэ? гэхэд эмэгтэй юм хэлэлгүй урагш алхав. Санширо араас нь дагаад явтал Минэко хүмүүс дунд орж зогсоод

	— Энэ чинь ханаа явна даа гэв.

	— Чи хаашаа явах вэ? Үүгээр явбал Тэн Ножи сүм рүү гарна шүү дээ, бидний буцах зам нөгөө талд байгаа гэвэл Минэко:

	— Миний дотор муухай болоод байна гэхэд Санширо зорчигч олны дунд ямар ч түшиггүй, арга тасрах шиг болж зогстол,

	— Арай шуугиан багатай газар алга уу? гэж асуулаа.

	Тэндээс бага зэрэг доош буугаад явахад тахиралдан хойшоо урссан жижиг гол бий, гол дагаад ногоон зүлэг байдгийг сайн мэдэж байв. Яагаад гэвэл Санширо Токиод ирснээсээ хойш түүгээр хэд хэдэн удаа явсан байжээ. Тэд одоо Танинака гудамжаар дамжин гарах Нэзүд очих чулуун гүүрний дэргэд зогсож байх тул Санширо, дахин цааш нэг гудам хэртэй явж чадах уу гэхэд эмэгтэй чадна гээд хоёул чулуун гүүр гараад зүүн тийш эргэв. Айлын гэр лүү явдаг жимээр явсаар модон гүүрээр наашаа эргэж, голын хажуугаар өгсөхөд хүмүүсийн хөл хөдөлгөөн цөөрч, тэгшхэн талбай тааралдав. Намар цагийн нам гүм Санширод аятайхан санагдав. Тэгээд

	— Бие чинь яаж байна, толгой чинь өвдөөгүй биз, хүн олон болохоор тэгсэн байх аа. Эсвэл хүүхэлдэй үзэгч хүмүүсийн дунд хэрцгий бүдүүлэг хүмүүс нэлээд байснаас хямрав уу? гэхэд эмэгтэй чимээгүй, горхины ус харж зогссоноо Санширог харав. Түүний давхраатай нүд нь тормолзож байсан тул Санширо тэр харцыг хараад бага зэрэг тайвшрав.

	— Их баярлалаа. Овоо гайгүй боллоо гэв. Санширо,

	— Чи амрах уу? Уг нь явж чадвал бага зэрэг тийшээ явахад амрах аятайхан газар бий гэвэл эмэгтэй:

	— «За» гээд зуугаад метр явтал дахиад бас гүүр тааралдав. Тохой хэртэй өргөн хуучин банзаар хааш яаш хийсэн гүүрийг Санширо том том алхсаар амархан гарч орхив. Эмэгтэй мөн дагаж явна. Түүнийг хүлээн зогсож байсан Санширод эмэгтэйн алхаа нь жирийн газар гишгэж байгаатай адил хөнгөн зөөлөн бөгөөд хөлөө эгц урагш зөөж буй харагдав. Түүнд гараа сунган туслах гэхэд бас эвгүй байв. Тэртээд сүрлэн дээвэртэй байшингууд харагдана. Дээврийн доод тал нь нэл улаан нь ойртон очиход хатаасан чинжүү байлаа. Эмэгтэй бүр улаан юмны дэргэд ирсэн хойно түүнийг харж зогсоод:

	— Гоё юм аа! гэж хэлээд ногоон дээр суув. Голоо дагаад тачирхан ногоон зүлэг байна. Минэко кимоногоо муухай болох болов уу гэж болгоомжилсон шинжгүй харагдана. Санширо зогссон хэвээр:

	— Ахиад жаахан явах уу? гэв.

	— Баярлалаа, энд болно доо

	— Бие чинь яаж байна

	— Их ядарлаа гэхэд нь Санширо ч өвсөн дээр суув. Минэко, Санширогийн хооронд дөрвөн тохой зайтай байв. Тэр хоёрын хажуухнаар жижиг горхи урсана. Намар болсон тул ус татраад гүехэн байв. Өнцөг нь цухуйсан чулуун дээр харагчин тоть суугаад байжээ. Санширо усыг ширтсээр байв. Ус булингартаж ирэв. Тэгтэл горхины эхэнд олон эмэгтэй лууван угааж байлаа. Минэко алсыг ширтэж суулаа. Тэртээ хол тариалангийн талбай, үүлс хөвөлзөн нүүж тэнгэрийн өнгө хувирсаар байх аж. Зөвхөн шингэрсэн газар хэд хэдэн өнгө бий болж сийрэг хөх дэвсгэр өнгө нь арилж буй мэт шингэрсээр түүний дээр зузаан цагаан өнгө бүрхэнэ. Давхар цагаан үүл задран урссаар зах хязгааргүй битүү үүлд хучигдав. Санширо ус харж суутал Минэко: 

	— Тэнгэр бүрхчихлээ гэв.

	Санширо дээшээ харвал жирийн үеийнх шиг байтал ингэж сонирхон хэлэхийг анх удаа сонссон тул сайн ажиглавал үүл бүхэн тодорхой дүрстэй байгаагаас гадна тийм гэж хэлэхийн аргагүй өнгө үзэгдэнэ. Гэвч чухам юу гэж хэлэхээ мэдэхгүй гайхаж байтал Минэко:

	— Хүнд гантиг шиг харагдаж байгаа биз гээд Санширог харахад юм дуугарсангүй. Минэко:

	— Гантиг шиг харагдаж байгаа биз дээ? гэхэд

	— Тийм ээ гээд чимээгүй боллоо.

	Хэсэгхэн чимээгүй болоод Санширо дахин ам нээж

	— Тэнгэр ийм байхад сэтгэлд хэцүү байх юм гэхэд Минэко

	— Яагаад? гэв.

	— Тэнгэр зүүрмэглэж, зүүдэлж байгаа юм шиг гэж хий бодол, хариу хоёроо нэгтгэн илэрхийлэв. Тэр тэнгэрт үүл нүүгээд байна уу? гэхэд үгүй ч юм шиг, нүүх гээд байна уу? гэхэд үгүй ч юм шиг. Минэко түүнийг ширтсээр суув.

	Цэцэгхэн хүүхэлдэйн үзэсгэлэнд зочин урьж байгаа дуу дуулдаж байв. 

	— Мөн ч чанга дуулдаж байна шүү гэв.

	— Өглөөнөөс аваад орой болтол ингэж чанга хашхирна гэдэг тийм амар хэрэг биш дээ гээд гэнэт нөгөө хамт явсан хүмүүсээ санаад нэг юм хэлэх гэтэл Минэко:

	— Мэргэжил юм чинь. Түрүүчийн гуйлгачинтай адилхан шүү дээ гэв.

	— Байрлал нь буруу юм биш биз дээ гэж Санширо тоглоом маягаар хэлээд ганцаараа инээв. Энэ бол гуйлгачны тухай Хирода багшийн хэлсэн үг өөрт нь хачин санагдсаных бололтой.

	— Хирода багш иймэрхүү зүйлийг ярих дуртай хүн гэж маш аяархан өөртөө дуулдах төдийгөөр хэлээд, тэр дор нь дууныхаа өнгийг өөрчилж: — Ийм газар удаан сууж болох юм уу? гэж харьцангуй ухаалаг зүйл хэлэв. Тэгээд өөрөө өөрийгөө санаад гайхаж инээв.

	— Нономия гуайн хэлдгээр хэчнээн хүлээсэн ч хүн ирэх янзгүй юм байна даа гэв.

	— Харин сайн юм биш үү гэж хэлснээ үргэлжлүүлэн, — Бид гуйлга гуйгаагүй хүмүүс юм чинь гэж эхний хэлсэн үгээ тайлбарлалаа.

	Огт танихгүй хүн гэнэт гарч ирэв. Тэр хүн насаар Хирода багшийн үеийнх бололтой, сахалтай, европ хувцас өмссөн харагдана. Тэр чинжүү хатаахаар өрсөн байрнаас гарч ирсэн бололтой. Шууд горхи чиглэн алхаж байв. Тэр хоёрын сууж байсан газарт дөхөв. Тэр хүн явсаар нөгөө хоёрын өмнө ирээд ажиглан харав. Түүний харцанд дургүйцсэн шинж илт. Санширод суугаад байх эвгүй санагдаад биеэ барьж байлаа. Тэгснээ ашгүй нөгөө хүн яваад өнгөрлөө.

	Санширо хойноос нь харсаар:

	— Хирода, Нономия хоёр биднийг эрж байгаа байх аа гэхэд:

	— Зүгээр дээ, бид чинь төөрсөн ч том хүүхдүүд юм чинь гэв.

	Тэгэхэд нь Санширо:

	— Төөрсөн болохоор эрж л таарна гэж шаардангуй янзтай хэлбэл:

	— Хариуцлагаас зугтаагчид болохоор зүгээр байлгүй дээ гэх хариулт сонстов.

	— Хэн бэ? Хирода багш уу гэхэд Минэко хариу дуугарсангүй.

	— Нономия юу? Бас дуугарсангүй.

	— Бие чинь гайгүй болоо юу? Гайгүй бол буцах уу даа гэв.

	Минэко Санширог харав. Санширо босоод зогссоноо дахиад өвсөн дээр суулаа. Тэр үед энэ эмэгтэйд тэнцмээргүй тал өөрт байгаа бөгөөд дотроо бодож буй зүйлээ танигдсан мэт бодогдоод ичих шиг болов.

	— Төөрсөн том хүүхдүүд гэж Минэко Санширог харсан хэвээр давтан хэлэхэд Санширо юу ч дуугарсангүй.

	— Энэ үгийг англиар юу гэж хэлдгийг мэдэх үү?

	Санширо мэднэ, мэдэхгүй гэж огт дуугарсангүй.

	— Би чамд зааж өгье.

	— За.

	— Stray sheep20 гэдэг ойлгоо юу

	Санширо иймэрхүү үед юу хэлэх учраа олдоггүй эр байлаа.

	Тэгээд л түгдэрч тэвдсэний дараа толгой ажиллах үед тэгж хэлдэг байж, ингэсэн бол дээр байсан гэж гэмшдэг зантай билээ. Тэглээ гээд яарч хариулах хөнгөн зан түүнд байхгүй болохоор дуугүй байдаг ч дуугүй байх нь зохисгүй мэт бодлоо.

	«Страй шип» гэдэг үгийг ойлгосон юм шиг, ойлгоогүй ч юм шиг байлаа. Ойлгоно, ойлгохгүй гэдэг нь үгийн утгаас биш, энэ үгийг хэрэглэсэн эмэгтэйн санааг ойлгоход оршино. Санширо ёжтойхон нүдээр эмэгтэйг дуугүйхэн ширтэв. Эмэгтэй:

	— Би тийм их зантай харагдаж байна уу? гэж үнэнээс асуулаа.

	Дууны өнгөнд нь өөрийгөө хамгаалсан шинжтэй байв. Энэ үг Санширод санамсаргүй цохилт болов. Одоо хүртэл битүү манан дотор байсан шиг. Манан арилж цэлмэг болбол зүгээр сэн. Саяын үг мананг арилгах шиг болов. Ямар эмэгтэй болох нь тодорхой боллоо. Цэлмэг болсон нь дургүй хүрмээр аж...

	Санширо Минэкогийн байдлыг хуучин шиг, тэр хоёрын толгой дээр байгаа огторгуй шиг цэлмэг, бүрхэг алин болох нь ойлгогдохгүй байгаа нь утга учиртай мэт санагдана. Гэвч тэр нь эмэгтэйд тал засах төдий биш ажээ.

	Эмэгтэй гэнэт:

	— За явах уу даа? гэлээ. Арга буюу хэлж байгаа биш боловч Санширод сонирхолгүй зүйлийг гутарсан маягаар хэлж байгаа шиг сонстов.

	Тэнгэр муухай болж холоос салхи үлээжээ. Зөвхөн тариалангийн талбайд л нар тусаж доороос хайраад хүйт оргиулна. Ажиглан харахад ийм газар яасан удаан суув аа гэж бодлоо. Ганцаараа байсан бол аль хэдийн эндээс холдох байсан. Минэко ч гэсэн ийм газар сууж л байдаг.

	— Сэрүүвтэр байна шүү. Босъё. Доороосоо жиндвэл муу шүү. Бие чинь бүр зүгээр болсон уу? гэхэд

	— Тийм, зүгээр болсон гэж тод хэлээд Минэко бослоо. Босохдоо аяархан дуугаар «Страй шип» гэж сунжруулан уртаар хэлэв. Санширо юу ч хэлсэнгүй. Түрүүн эрэгтэй хүний гарч ирсэн зүг рүү заагаад тийш явах зам байна уу? гэж Минэко суугаагаар чинжүүний хажуугаар явмаар байна гэв. Хоёул тэр зүг рүү явлаа. Нэлээд явсан хойно Санширо:

	— Ёсико, танайд ирэхээр шийдсэн үү? гэж асуусанд Минэко инээмсэглэн:

	— Та яаж дуулаа вэ? гэв.

	Санширо нэг юм хариулах гэж байтал хөл доор нь хотгор газар тогтсон шавхай тааралдав. Түүний тэг дунд нь гишгээд гарчихмаар чулуу байсан боловч Санширо нөгөө талд нь үсрэн гарав. Эргээд Минэког харахад тэр баруун хөлөө шавхайн дунд байх чулуун дээр тавьсан боловч чулуу нь тогтвор муутай ганхаж байв. Тэр эмэгтэй хөл дээрээ хүчлэн тэнцүүрээ олж ядан байхыг Санширо түүн рүү гараа сунгаад

	— Миний гараас бариарай гэв. Минэко

	— Зүгээр гээд инээмсэглээд гараа өгсөнгүй.

	Бүсгүй чулуун дээрх баруун хөлдөө хүчлэн зүүн хөлөөрөө год үсрээд тогтоолоос гарч орхив. Тэр бээр гэта гутлаа балиар болгохгүйг хэт хичээсэн болохоор цээжээ түрэн урагшаа үсрэхдээ хоёр гар нь яг Санширогийн тоссон гарт оров. «Страй шип» гэж Минэко амандаа хэлэхэд Санширо түүний бүлээн амьсгааг мэдэрч байлаа.

	 


VI

	 

	Хонх дуугарч багш танхимаас гарч одов. Санширо бэхтэй үзгээ сэгсрээд дэвтрээ авах гэтэл Ёжиро

	— Хөөш надад түр үзүүлээч, би зарим зүйлийг дутуу биччихлээ гээд Санширогийн дэвтрийг аваад «Страй шип» (Алдуул хонь) гэж бичээстэйг хараад 

	— Энэ чинь юу вэ? гэж асуув.

	— Би лекц тэмдэглэж суугаад залхуу хүрэхээр дэмий юм бичлээ.

	— Өө ингэж байж яаж ном сурах вэ дээ, Кантын хэт идеализмын онол Берклийн онолоос ялгаатай ч гэх шиг зөндөө юм яриа биз дээ.

	— Тиймэрхүү юм ярьсан байх аа...

	— Чи сонсоогүй юм уу?

	— Үгүй.

	— Нэгмөсөн страй шип болчхоо юу даа, балай юм.

	Ёжиро дэвтэр номоо хумингаа Санширод хандаж

	— Хоёулаа гаръя гэлээ.

	Тэд шатаар буугаад гадаа гарч довжооны урд дахь том сакура модны дэргэд зүлгэн дээр сууцгаав. Зуны цагт тэнд гэрийн хошоонгор нэлдээ ургадаг, анх Ёжирог сургуульд орох өргөдлөө бариад гүйж явахад хоёр оюутан залуу энэ модны дэргэд хэвтчихсэн Додоцүгийн шүлгээр аман шалгалтад унах юм бол хэд дахин ч дуу дуулж өгч болох юм гэхэд нөгөө нь нам дуугаар хатуу профессорын шалгалтад бол янаг дурлалаар өгсөн ч яах вэ гэхэрхүү юм ярилцаж байсан нь Ёжирод ихэд таалагдсан тул ямар нэг хэрэг гарахаар энд ирэх дуртай болжээ. Иймээс Санширог дагуулан энд ирлээ.

	Санширо түүний яриаг сонсоод үнэхээр янаг дурлалын ч юм уу ер нь шалиг дуу орчуулж чадах хүн шүү гэж бодлоо. Харин өнөөдөр тэр жилийн хэр нь төв байдалтай зүлгэн дээр завилан суунгаа өврөөсөө «Бунгей жихо» (урлаг, утга зохиолын шүүмж) хэмээх сэтгүүл гаргаж нэгэн хуудас дэлгэн Санширод барьж:

	— Ямар байна? гэв.

	Санширо сэтгүүлийг аваад хартал «Аугаа харанхуй» гэсэн гарчиг байв. Доор нь Рейёси гэдэг зохиомол нэр бичжээ. Аугаа харанхуй гэдэг үгээр Ёжиро Хирода багшийг шүүмжилж байсныг Санширо хэд хэдэн удаа сонссон боловч Рейёси гэсэн нэртэй хүнийг огт мэдэхгүй байв. Санширо юу ч хэлэлгүй Ёжирог харлаа. Гэтэл Ёжиро хавтгай нүүрээ урагш болгон баруун гарын долоовор хуруугаар өөрийн хамрыг зааж байв. Түүнийг харсан оюутан инээд алдахад Ёжиро сая мэдэнгээ гараа хамраасаа холдуулан «Би бичсэн юм» гэлээ. Санширо ч тэр дор нь ойлгов.

	— Биднийг цэцэгхэн хүүхэлдэй үзэхээр явсан хойно үүнийг бичсэн үү?

	— Үгүй, түүнээс хойш хоёр гуравхан хоног болж байна шүү дээ, тийм хурдан яаж хэвлэж амжих вэ, түүнийг ирэх сард гаргана. Үүнийг аль эрт бичсэн юм, чи гарчгийг нь хараад юуны тухай бичсэнийг ойлгож байгаа биз дээ.

	— Хирода багшийн тухай юу?

	— Ийм яриа гаргаж орхиод багшийг их сургуульд шургуулах бэлтгэл хийх гэсэн юм.

	— Энэ сэтгүүл чинь тийм нөлөөтэй сэтгүүл юм гэж үү? гэв.

	Яагаад гэвэл Санширо урьд нь энэ талаар огт мэдэхгүй байжээ.

	— Үгүй дээ, нөлөө муутайхан болохоор хэцүү байгаа юм.

	Санширо инээх гээд чадсангүй.

	— Хэчнээн сэтгүүл зарж чадах вэ? гэж асуусан боловч Ёжиро дуугарсангүй. Харин:

	— За яах вэ дээ, огт бичихгүй байснаас дээр шүү дээ гэв.

	Сайн лавлаж асуувал Ёжиро энэ сэтгүүлийн газартай нэлээд эртнээс холбоотой тул зав л байвал дугаар бүрд өөр өөр нэрээр юм бичдэг, иймээс хоёр гурван хүнээс бусад нь түүнийг огт мэддэггүй гэлээ. Ёжирог утга зохиолтой холбоотой ажилладаг гэдгийг Санширо өнөөдөр анх удаа сонсож байвч юуны учир тоглоом мэт зохиомол нэр хэрэглэж аугаа өгүүлэл гэгчээ сэмхэн нийтлүүлж байгааг ойлгосонгүй.

	— Чи ойр зуурын мөнгө олох зорилготой байдаг юм уу? гэж шуудхан асуув.

	Ёжиро нүдээ том болгоод:

	— Чи минь Кюсюгийн тосгоноос ирсэн болохоор төвийн утга зохиолын хүч нөлөөг мэдэхгүй учраас санаа амар ийм юм асуух юм даа. Өнөөгийн дэвшилтэд урагшлах урсгалд өөрийн хувь заяаг холбож, хөл нийлүүлэн явахгүй бол амьд явах хэрэггүй юм шиг санагдлаа. Утга зохиол, утга зохиол... гэж хялбархан хэлж буй үг бол зөвхөн их сургуулийн хүрээнд л яригдаж болох юм. Харин миний хэлэх гэж байгаа шинэ утга зохиол бол амьдралын бүхэл бүтэн бодит тусгал байх ёстой. Улмаар өнөөгийн Япон улсын хөгжилд нөлөө үзүүлэх ёстой. Түүнийг одоогоос хийж байна. Тэдний үдийн уншлага хийж байхад нөлөөлсөн байна. Аймшигтай юм шүү...

	Санширо чимээгүй түүний яриаг сонсож суулаа. Арай хэтрүүлчих шиг, онгирч буй мэт сэтгэгдэл төрөв. Уг нь бол Ёжиро үе үе сүрхий онгирдог ажээ. Түүний яриаг сонсоход өнөөдөр тийм ч төвөгтэй биш учир үнэн голоосоо ярьж байгаа санагдлаа.

	Санширогийн сэтгэл нэлээд хөдөлжээ. Ёжирогоос

	— Чи ийм зоригтой ажиллаж байгаа юм биз дээ. Шагналын мөнгө авсан аваагүй чамд ер хамаагүй байлгүй гэхэд,

	— Авдаг аа, гэвч сэтгүүл маань гүйлгээ муутай учир ашиг бага, яаж ийгээд гүйлгээг нь нэмэгдүүлчихвэл болохгүй ч гэх юмгүй л дээ, ихээр авч болно, харин ямар нэгэн сайн арга мэдэхгүй биз гэж Санширотой энэ удаа зөвлөв.

	Ийнхүү яриа маань бодит зүйлд шилжлээ. Санширо тун хачин болов. Тэгэхэд Ёжиро нь нөгөө л хэнэггүй хэвээр байна. Хичээлийн хонх жингэнэв. Ёжиро:

	— За энэ сэтгүүлийн нэг хувийг чамд өгье, чи уншаад үз дээ, «Агуу харанхуй» гэсэн гарчиг чамд сонирхолтой байна байх аа. Хүмүүст гайхамшигтай сэтгэгдэл төрөх ёстой. Гайхалтай сонин санагдахгүй бол уншихгүй шүү дээ. Тийм биз! Уншихгүй байж болохгүй зүйл юм гэв.

	Хоёулаа үүдний өрөөг дамжин өнгөрөөд танхимд орж ширээний ард суув. Багш лекц уншихад хоёулаа тэмдэглэж эхэллээ. Гэтэл Санширод «Агуу харанхуй» сонирхолтой мэт санагдсан тул, тэмдэглэж буй дүр үзүүлэн багшид мэдэгдэхгүйгээр уншиж эхлэв. Аз болоход багш маань ойрын хараа муутай байв. Тэгээд ч өөрийн уншиж буй лекцэдээ автагдаад Санширог огт анзаарсангүй, Санширо түүнд нь учиргүй баярлаж нэг уншиж, нэг тэмдэглэнэ. Хоёр юмыг зэрэг амжуулсандаа алийг нь ч ойлгож чадалгүй нэг мэдэх нь ээ ядарчихсан байв. Зөвхөн Ёжирогийн ярьсан яриа л толгойд бодогдоно.

	«Байгаль үнэт чулууг бүтээхэд хэдэн зуун жил, цаг, хугацааг өнгөрөөв? Тэр үнэт чулууг малтах хүртэл хэчнээн он жил чимээгүй гялалзсаар байгаа вэ?» гэдэг өгүүлбэр байлаа.

	Бусдыг нь огт ойлгоогүй өнгөрчээ. Түүнчлэн энэ хичээлд «Алдуул хонь» (Страй шип) гэдэг үгийг ганц ч бичээгүйгээр дуусав. Лекц дуусах дөхөх үед Ёжиро

	— Ямар байна гэхэд Санширо сайн уншиж амжсангүй гэв. Ёжиро:

	— Чи цагийг тооцоолж сураагүй эр юм даа. Заавал уншина шүү гэж шүүмжлэв. Санширо ч:

	— Гэртээ хариад заавал уншина гэж амлав. Тэр хоёр сургуулиасаа гараад Хигаши Ката мачи руу ордог гудамжны үзүүрт очоод

	— Өнөө орой очно биз дээ гэж Ёжирог асуухад, ангийн нөхөд өнөө орой уулзъя гэж байсныг санаад

	— Очно, очно гэв. Ёжиро

	— Чи манайхыг дайрч ирээрэй, надад ярих юм байна гэлээ. Ёжиро үзгээ чихэндээ хавчуулчихсан, нэлээд сэтгэл хангалуун байдалтай харагдлаа. Санширо зөвшөөрөв. Тэр байрандаа ирээд усанд орсонд бие нь хөнгөрөөд сайхан болов. Тэгтэл ширээн дээр ил захидал байхыг харлаа. Ил захидлын зураг нь урсаж буй нарийхан горхи түүний эргээр битүү ургасан ногоон зүлэг, тэр ногоон зүлгэн дунд хоёр хонь хэвтэж байлаа. Нөгөө эрэг дээр нэгэн эр таяг бариад зогсож байгаагаар зурсан байв. Эрэгтэйн царайг маш аймшигтайгаар зуржээ. Ер нь тэр зураг европын зурагт дүрсэлдэг шуламстай төстэй байв. Ил захидлын доод талын хажуу буланд «Шулам» гэж галиглан бичсэн байлаа. Захидлын хаягийг Санширод түүний доор маш жижигхэнээр «Алдуул хонь» гэж бичжээ. Санширод үүнийг хармагц чухам хэнээс ирсэн нь ойлгомжтой болов. Түүгээр ч үл барам ил захидлын дотор талд алдуул хонь хоёрыг зураад түүний нэгийг харанхуйд өөрийг нь харж байгаагаар зурсанд маш их баярлав. «Алдуул хонь» гэдэг нь зөвхөн Минэко биш Санширог бас хэлж байлаа. Энэ бол Минэкогийн санаа мөн байв. Түүний хэлсэн «Страй шип» гэсэн үгийг утгыг сая ойлгов. Санширо нөгөө «Агуу харанхуйг»-г уншъя гэж бодсон боловч уншмааргүй болж ил захидлын зургийг ширтэж бодлогошрон суулаа.

	Исопп21-ийн зохиолд ч байхгүй гэнэн ёгт хүүхэд шиг мөртөө гоё ч юм шиг, тэгээд бүхэл юм нь Санширогийн сэтгэлийг хөдөлгөж буй мэт байлаа. Зургийн бүтцийг авч үзсэн ч биширмээр бүх үйл явдал тодорхой байв. Ёсикогийн зурсан илжгэн чихний модтой зүйрлэшгүй хэсэг болоод, Санширо нөгөө «Агуу харанхуй»-г эхлэв. Эхлээд хааш яаш уншиж байснаа хоёр гурван хуудас уншаад түүнд татагдан нэг мэдэхэд тав зургаан хуудас уншчихсан байв. Ийм маягаар хорин долоон хуудас өгүүллийг хэдхэн мөчид ямар ч зовлонгүй уншаад дуусчихлаа. Эцсийн өгүүлбэрт хүрэхэд уншаад дууслаа гэж бодогдов. Чухам юуны тухай уншив даа гэтэл санаанд үлдсэн юмгүй байлаа. Эргээд санахад ихэд сонирхон уншаад дуусжээ. Санширо Ёжирогийн ур чадварыг бишрэн бодлоо. Өгүүлэл нь одоогийн уран зохиолыг дайрч, Хирода багшийг магтсанаар төгсөв. Их сургуульд лекц уншиж байсан нөгөө Европ багшийг далд ортол хараасан байлаа. Тэр бичихдээ ойрын хугацаанд япон багш олж ажиллуулахгүй бол эрдэм ном түгээх ордон маань хуучин сүмийн өрөөтэй адил чулуун тоосго ба занданшуулсан цогцсоос ялгахын аргагүй боллоо гэжээ. Үнэхээр хүн үгүй бол аргагүй байна. Тэгэхдээ тэр багшийн ажилд тохирох хүн бол Хирода багш байгаа. Сүүлийн арваад жил дунд сургуульд бага цалинтай, ямар ч нэргүй багшилж байгаа жинхэнэ эрдэмтэн хүн. Эрдмийн далайн шинэ уур амьсгалд хувь нэмэр оруулж, Японы нийгэмтэй уялдаа холбоотой байх профессорын сууринд байх ёстой хүн.

	Гол санаа нь энэ боловч үүнийг маш уран чадварлагаар урд хойно нь оруулаад хорин долоон хуудсанд багтаажээ. Түүнд «Халзан толгойгоо гайхуулдаг нь настнууд л байдаг». «Афродита бол давлагаанаас мэндэлсэн, харин нүдэндээ галтай нүүртээ цогтой сайн эр их сургуулиас төрөөгүй», «Профессорыг эрдэмтдийн дундаас бий болсон алдартан гэж сэтгэдэг хүмүүс бол далайд хөвөгч амьтныг тариан талбайд ургасан нэрт ургамал гэж бодохтой адилхан» гэх мэт сонирхолтой үг олон байгаа боловч өөр юу ч байгаагүй. Нэн сонирхолтой зүйл гэвэл тэр бээр «Агуу харанхуй»-н оршилдоо Хирода багшийг магтан сайшаагаад бусад эрдэмтнийг бөөрөнхий дэнлүүтэй жишин, тэр дэнлүү нь хоёр тохой өндрөөс дөнгөн данган гэрэлтүүлж чадна гэж бичсэн нь өөрөө Хирода багшид тийнхүү загнуулж байснаа яг хэвээр нь бичсэн байна. Мөн түүнчлэн «Бөөрөнхий дэнлүүний галуун хүзүү» гэх мэт зүйл цөм хуучны үлдэгдэл, манай залуу үеийнхэнд огт хэрэггүй гэх мэт зүйлийг няцаасан байлаа. Хэдийгээр өөрийгөө шинэ Японы төлөөлөгчөөр тавьсан авч сайтар тунгаан бодоход түүний бичсэн зүйлд үнэн амьдрал бас л байв. Иймээс ямар ч гэсэн хүний анхаарал татлаа. Зарим газраа эшлэл муутай байвч бэхлэлтгүй дайн тулалдаан шиг юм. Түүгээр ч үл барам муугаар тайлбарлавал тактикийн агуулгатай бичсэн байлаа. Хөдөөгийн Санширо түүнийг зөвөөр дүгнэж хэлж чадахгүй ч гэсэн сэтгэлд нэг л дулимаг санагдав. Гэтэл нөгөө зураг нь огт өөр санаа оруулж байв. Саяын өгүүллийн бодол санаа сарнин холдож Минэкод захиа бичих бодол төрлөө. Захиагаа түүний зурагт тохируулж бичмээр байтал харамсалтай нь зураг зурж огт чадсангүй.

	Иймээс захиа бичих хэцүү санагдлаа. Тэгсээр байтал дөрвөн цаг өнгөрсөн тул Ёжирог дайрч очихоор Хигаши Ката мачи руу гарлаа. Тэднийд очтол Хирода багш оройн хоолоо идэж суулаа. Ёжиро хажууд нь дуулгавартай үйлчилж «Ямар байна» гэж асууж харагдана. Хариуд нь багш ямар нэг хатуу юм зажилж буй мэт санагдав. Ширээн дээр нь хар улаан болтлоо түлэгдсэн том хавтгай арваад ширхэг юм тавгаар өрсөн харагдана.

	Санширо гэрт орж багштай мэнд мэдэлцэхэд багш нь чимээгүй амандаа юм зажилж суув. Ёжиро:

	— Чи амсаад үзээч гээд савхаар нөгөө улаан юмнаасаа аваад өгөв.

	Гэтэл өнөөх улаан юм савхнаас мултарч Санширогийн гар дээр өнхөрч ирэв. Үзвэл сүмсэнд шарсан далайн хавчны борц аж.

	— Хачин юм иддэг улс вэ? гэхэд

	— Юу хачин юм гэж. Амттай шүү, идээд үз л дээ. Энэ бол би багшид бэлэг болгож авсан зүйл. Багш урьд нь идэж үзээгүй байсан юм гэв.

	— Хаанаас аваа вэ?

	— Нихон башигаас

	Санширогийн хөх инээд хүрэх шиг болов. Энэ байдал саяын өгүүллийн утга санаатай авцалдаагүй мэт санагдав.

	— Багшаа ямар байна?

	— Хатуу байна.

	— Хатуу ч амттай байгаа биз дээ? Харин сайн зажлахгүй бол болохгүй, зажлах тусам амт нь мэдэгдэнэ.

	— Амтыг нь мэдтэл зажлахад шүд өвдөх эд байна. Яах гэж ийм хуучирсан зүйл авчирдаг юм бэ?

	— Болохгүй гэж үү?

	— Байдлаас харахад багшийн хувьд болохгүй ч байж мэдэх юм. Харин Сатоми Минэкогийн хувьд сайхан л байна даа.

	— Яагаад вэ гэж Санширо асуув.

	— Тэсвэртэй амтыг нь үзтэл зажлах хүн.

	— Тэр ч амтыг нь мэдтэл зажилж мэдэх хүн дээ, ер нь гаднаа тайван ч их зөрүүд хүн.

	— Тийм ээ, зөрүүд юм. Ибсен22 зохиолд гардаг эмэгтэй шиг байдаг.

	Ибсений дүр бол шулуун илэн далангүй эмэгтэйн дүр. Минэкогийн хувьд зөрүүд ч, тэр нь далд байдаг. Гэхдээ жирийн зөрүүгээс утга нь өөр. Нономиягийн дүү бол халти харахад зөрүүд мэт боловч сайхан эмэгтэйн шинжтэй байгаа юм, сонин шүү.

	Санширо чимээгүй тэр хоёрын яриаг сонсож суулаа. Хэн ч онож шүүмжилсэнгүй, Яагаад Минэког зөрүүд гэсэн дүгнэлт өгч байгаад нэгдүгээрт гайхах сэтгэл төрөв. Ёжиро арай гэж хувцсаа өмсөөд гарч ирээд, — Түр яваад ирье гэхэд багш чимээгүй цайгаа ууж суулаа. Хоёулаа гадагш гарахад харанхуй болчихсон байв. Хаалгаар гараад хоёр гурав алхангаа

	— Багш Минэког хэцүү хүүхэн гэв үү? гэж Санширо асуухад

	— Тийм ээ, багш хамаагүй ярьж чаддаг хүн, цаг орчин хоёр нь тохирвол юу ч ярина, дамаа эмэгтэй хүнийг шүүмжлэх нь сонин байдаг. Хүүхэн хүний талаар багш мэдлэг муутай, эхнэр авч үзээгүй хүн эмэгтэй хүнийг ойлгоно гэж үү дээ! гэв.

	— Чи тэр нь илүү дээр гэж багшийг дэмжиж байдаг биз дээ. Тийм үү?

	— Тийм ээ, тэгээд юу гэж?

	— Чухам юуг зөрүүд гэж байгаа вэ?

	— Чухам тэр энэ ч гэсэн юмгүй, орчин үеийн хүүхнүүд чинь ерөнхийдөө зөрүүд болчихсон юм чинь. Зөвхөн ганц тэр ч биш.

	— Чи түүнийг Ибсений дүртэй адилтгаж ярьсан биз дээ?

	— Хэлсэн.

	— Ибсений хэнтэй нь адил болж байна даа.

	— Хэнтэй нь ч гэвэл үү, бүгдтэй нь адил байх.

	Санширо мэдээж дэмжсэн ч үгүй, эсэргүүцсэн ч үгүй чимээгүй болов. Ёжиро гэнэт:

	— Ибсентэй төстэй гэдэг маань, зөвхөн Сатоми авхай ч биш, ер нь нийт эмэгтэйчүүд тийм юм. Бүх хүүхэн ч гэж болохгүй. Шинэ цагийн уур амьсгалд өртсөн эрчүүд ч гэсэн Ибсений дүрүүдтэй төстэй болж таарна. Гэвч эр ч бай, эм ч бай, Ибсений баатрууд шиг чөлөөтэй хөдөлж чадахгүй байна. Дотроо бол их юм бодож яваа нь мэдээж гэв.

	— Би бол хадгалж явдаггүй.

	— Үгүй гэж өөрийгөө хуурах хэрэггүй. Ямар ч нийгэм байлаа гэсэн дутагдалгүй нийгэм гэж байх уу даа.

	— Байхгүй байх аа.

	— Байхгүй юм бол, тэр дотор амьсгалж амьдарч байгаа амьд амьтанд ямар нэгэн зүйл хүрэлцээгүй мэт сэтгэгдэл төрөх ёстой, Ибсений баатрууд бол орчин үеийнхээ нийгмийн систем дэх дутуу дулимгийг маш тод сэтгэсэнд байгаа юм. Бид ч удахгүй тийм болно.

	— Чи тэгж бодож байна уу?

	— Би ганцаараа хэлж байгаа юм биш, хүн толгойтой бүр тэгж бодож байна.

	— Чи, багш ч бас тийм бодолтой хүн үү?

	— Багш уу? Би мэдэхгүй байна.

	— Тэгээд саяхан Минэког тайван мөртөө зөрүүд гэж шүүмжилж байсан, үүнээс үзэхэд орчинтойгоо санал нийлж байгаа болохоор дандаа тайван байгаа. Харин нэг юманд сэтгэл дундуур байдгаас «дотроо зөрүүд» гэдэг үгийг хэрэглэж байгаа юм биш үү!

	— Нээрээ тийм байна. Багш бол үнэхээр агуу их, маш их ажигламтгай мундаг хүн гэж Ёжиро гэнэт Хирода багшийг магтаад, Санширо Минэкогийн зан чанарын талаар бас нэг алхам цааш нь маргая гэсэн боловч Ёжирогийн ганцхан энэ үг бүх юмыг тойруу замаар ойлгуулах шиг болов.

	Гэтэл Ёжиро

	— Өнөөдөр би чамд чухал хэрэг байна гэсэн шүү дээ. Чи миний өгсөн «Агуу харанхуй»-г уншиж үзэв үү. Түүнийг анхааралтай уншаагүй цагт миний ажлыг ойлгоход хэцүү болно гэлээ.

	— Би байрандаа очоод уншсан.

	— За ямар байна?

	— Багш юу гэж хэлсэн бэ?

	— Багш уншина гэж үү, ерөөсөө мэдээ ч үгүй байгаа.

	— Аа тийм үү, сонирхолтой нь сонирхолтой байсан. Гэхдээ л ходоодонд шингэц муутай пиво уусан юм шиг болж байна.

	— Тийм бол их сайн. Ерөнхий санааг нь ойлгосон бол боллоо. Тийм учраас л нэр зээлдсэн юм. Одоо бол зөвхөн бэлтгэл үе байна. Тэгж байгаад тохиромжтой цагаа ирэхээр өөрийнхөө нэрээр гаргана. За тэгэхээр би чамд нөгөө гол зүйлээ ярья.

	Ёжирогийн чухал яриа гэдэг нь өнөө оройн цуглаан дээр зааж буй хичээлийг шүүмжлэх, Санширо түүнийг бүх л талаар дэмжих хэрэгтэй болов.

	Ёжиро гадаад хүнээр хичээл заалгах тохиромжгүй. Иймээс байдлыг сайнаар өөрчлөх япон хүн олж их сургуульд багшлуулах ёстой. Тэгэхгүй бол зогсонги байдлыг өөрчилж чадахгүй болно гэхэд яаралтай шийдэх, бүгдийг зөвшөөрөх ёстой байв. Гэнэт тулгаж ярьсан учир гарцаагүй зөвшөөрөв. За хэн байж болох вэ гэсэн яриа өрнөв. Тэгвэл Хирода багшийн нэрийг дэвшүүлж болно, хичээнгүй багш болох талаас нь ярих хэрэгтэй гэж Санширо хэлэв. Гэтэл Ёжиро Хирода багшийнд суудаг гэдгийг мэдвэл эвгүй. Тогоо нэгтэй ч гэсэн миний хувьд юу гэж ойлгох нь хамаагүй. Хирода багшийг эвгүй байдалд оруулбал уналт болно. Өөрөөс нь гадна гурав, дөрвөн хүн байгаа юм чинь дажгүй. Ийм саналтай хүн улам олон байвал сайн. Санширо ч гэсэн чадлынхаа хэрээр тэр яриаг дэмжих санал нэгтэй байгаагаа ярив. Маш олуулаа ийм саналтайгаар, хамтран жагсаж сургуулийн декан дээр очих, улмаар захирал дээр очиж орохоор тогтов. Гэвч өнөө орой бүгдийг амжуулахгүй байх. Ер нь тийм шаардлага ч үгүй байж магад. Тэр талаар тухайн байдлаас өөрчилж болно. Ёжиро ер бусын байдалтай байв. Гэвч урьд нь ийм байдал үе үе харагдаж байсан болохоор гайхалтай санагдсангүй. Зарим үед сонирхолтой мэтээр тайлбарлавч үнэндээ сэтгэл нь сайхан учраас Санширо түүнийг дэмжив. Гэвч арга заль их хэрэгтэй учир хэцүү л байна гэв. Ёжиро гэнэт зогсов. Тэр хоёр яг Морикава Мачи дахь Ториигийн сүмийн өмнө ирчихсэн байлаа.

	— Их заль мэх гэв үү, би одоогоор бэлтгэл л хийж байна, бүх юмыг жирийн байдлаар гаргаж ирэх, үүнд эсрэг тэсрэг юм байхгүй. Арга зальтай ч байж болно. Гол нь муу арга заль биш юм. Муу заль мэх бол буруу шүү.

	Санширо юу ч хэлсэнгүй, ямар нэг хэлэх юм байвч, аман дээр гарч өгөхгүй байв. Ёжирогийн ярианд өөрийн нь сайн бодоогүй зүйлс байгаа нь мэдэгдсэнд Санширогийн сэтгэл хөдлөв. Тэгээд,

	— Тэр ч тийм л дээ гэж тодорхой бус хариу өгөв.

	Цааш Ёжиро тэр хоёр мөр зэрэгцэн алхлаа. Гол хаалгаар ортол гэнэт урд талд нь өргөн талбай харагдана. Бүрэнхий үдэш өндөр өндөр байшин харлаж харагдана. Байшингийн хоорондуур од түгсэн цэлмэг тэнгэр гэрэлтэнэ.

	— Үзэсгэлэнтэй тэнгэр гэж Санширо хэлэв. Ёжиро тэнгэр ширтсээр алхаж явснаа,

	— Хөөш! гэж Санширог дуудав.

	Санширо түрүүчийн яриагаа үргэлжлүүлэх нь гэж бодоод юу гэнэ ээ гэхэд

	— Ийм тэнгэр хараад, чамд ямар сэтгэгдэл төрөв. Ёжирод тохиромжгүй үг яриа хэлэв. Хязгааргүй, өргөн уудам ч юм уу хэлэх үг олон байсан боловч иймэрхүү үг яриа хэлбэл Ёжирод дооглуулахын нэмэр гэж бодоод дуугүй байлаа.

	— Бид ч бүтэхгүй юм шиг байна даа, маргаашаас эхлэн үйл ажиллагаагаа зогсоох нь зөв байх аа, «Агуу харанхуй» бичсэн маань ямар ч ашиггүй боллоо.

	— Яагаад гэнэт ийм юм ярих болов оо?

	— Энэ тэнгэрийг хараад ийм сэтгэл төрлөө. Чи эмэгтэй хүнд дурлаж явсан уу?

	Санширо хариу хэлж чадсангүй.

	— Эмэгтэй хүн гэдэг чинь осолтой эд шүү гэж Ёжирог хэлэхэд

	— Осолтой хүмүүс, би мэднэ ээ гэв.

	Гэтэл Ёжиро маш чангаар учиргүй инээлээ. Шөнийн нам гүмд энэ инээд улам чанга сонстов.

	— Ямар ч ойлголтгүй байж, ядаж бага зэрэг ч мэдэх шинжгүй мөртөө гэв.

	Санширо бүр гайхаж хоцров.

	— Маргааш сайхан өдөр болно байх, биеийн тамирын тэмцээн болно, сайхан хүүхэн олон очно, заавал ирээрэй гэлээ.

	Бүрэнхийд хоёулаа оюутны клубт ирэхэд цахилгаан гэрэл гэрэлтэж байв. Хонгилоор явсаар танхимд ороход оюутнууд цугласан байв. Тэд хэсэг, хэсэг болон зогсоцгооно. Зарим нь чимээгүй сонин, сэтгүүл үзнэ. Зарим нь хоорондоо юм ярьж байгаа нь сонстоно. Гэвч ерөнхийдөө чимээгүй намдуухан байв. Гэнэт тамхины утаа ханхаллаа.

	Үдэшлэгт оролцох хүмүүс ирцгээж байв. Хар утаа тасалгаанд доороос дээш суунаглаж, ганц нэгээр өрөөнд орж ирж улмаар тав зургаан хүн хамтаар ирсээр ямар ч гэсэн хүмүүсийн тоо нэмэгдэж л байв. Түрүүнээс хойш Ёжиро тамхины утаан дунд ийш тийшээ явж очсон газартаа хүмүүстэй нам дуугаар ярилцаж байлаа. Санширо одоо ингээд эхлэх гэж байна даа гэж бодоод хараад л байлаа. Түдэлгүй маш өндөр дуугаар:

	— Нөхөд өө! суудалдаа сууцгаая гэв. Хоол ундыг урьдчилан бэлтгэсэн байсан тул хүмүүс суудлаа эзэлцгээлээ. Замбараагүйхэн суугаад хооллож эхлэв. Санширо ихэвчлэн Кумамото мужийн улаан архи уудаг байсан юм. Улаан архи гэдэг нь дотоод адгийн муу архи аж. Кумамотогийн оюутнууд цөм тэр архийг уудаг, тэр ч тэдэнд тааламжтай байдаг. Заримдаа хоолны газар ордог боловч тэр нь үхрийн махан хоолтой гуанз байжээ. Энэ үхрийн махан хоолноос чинь адууны махны үнэр үнэртэж байна гээд хэсэг мах аваад хана руу шидэж «наалдвал адууных, эс наалдвал үхрийнх» гэж мэргэлж байгаа мэт аашилдаг байлаа. Дээд зиндааны оюутнуудын энэ уулзалт Санширод үнэхээр гайхалтай санагдлаа. Тэд хутга, сэрээ хоёр барьж хооллон завсраар нь пиво ууцгааж байв. Энд хоол нь тийм ч амттай биш юм аа гэж хажуугийн хүн Санширотой ярилаа. Тэр үсээ мулзан болтол хуссан, шар хүрээтэй нүдний шил зүүсэн том хүн шиг оюутан байв.

	— Тийм байна гэж Санширо сулавтар хариулав. Хэрэв энэ залуугийн оронд Ёжиро байсан бол хөдөөгийн хүнд бол сайхан хоол байна гэж үнэнээ хэлэх байв. Үнэн үг нь эргээд ёжтой мэт сонстож болох учир дуугүй болов. Гэтэл нөгөө эр:

	— Чи аль сургуулиас ирсэн бэ? гэхэд

	— Кумамотогоос гэв.

	— Кумамотод миний үеэл дүү байсан, хэцүүхэн газар гэдэг шүү.

	— Бөглүү газар.

	Тэр хоёрыг ингэж ярьж суутал нөгөө талаас өндөр дуугаар үг хэлэхэд харвал Ёжиро хажуугийн хоёр гурван хүнд ямар нэг юм тайлбарлаж үе үе “De te tabula23” гэж дахин давтан хэлж байв. Юу гэж хэлж байгааг нь ойлгосонгүй. Хажуугийн залуу нь сонсмогц инээнэ. Ёжиро улам бардамдуу байдлаар De te tabula Бид бол шинэ үеийн залуус шүү дээ гэв.

	Санширогоос жиширдүү сууж байсан цагаан царайтай залуу хоолоо идэхээ түр больж, Ёжирог ширтэн, инээсээр ilale diable au corps (дотор нь шулам дэвхцэх) гэж францаар холбоо үг хэлэв. Энэ үг нөгөө талд огт дуулдсангүй. Тэр үед шилэн аяганд хийсэн буудайн архийг нэгэн зэрэг өндөрт өргөцгөөн баяр ёслолын байдалтай ууцгаав.

	— Тэр ч их хөдөлгөөнтэй эр байна гэж хажуугийн нүдний шилт хэлэв.

	— Тийм ээ! ярих дуртай юм.

	— Намайг сайн танихгүй мөртөө Ёдомикэнид карайрайс (энэтхэг халуун ногоотой цагаан будаа) идүүлсэн юм гээд инээв.

	Санширо Ёжирод карейрайс гэдэг хоолоор зочлуулсан хүн би ганцаараа биш юм байна даа гэж бодов.

	Удалгүй кофе ирэв. Шинэхэн оюутны хар хувцастай залуу босоход Ёжиро чангаар алга ташиж, бусад нь бас аяс нийлүүллээ.

	Боссон залуу шинэхэн хувцастай, сахал тавьсан, маш өндөр сайхан эр хүн байв.

	— Бид өнөөдөр энд цугларч, оройн хоолоо хамт өнгөрүүлсэн нь миний хувьд баяртай үйл явдал боллоо. Миний бодлоор энэ уулзалт жирийн биш ямар нэгэн чухал зүйлийг ярилцах хэрэгтэй юм. Энэ уулзалт маань улаан архиар эхэлж, кофегоор дуусаж байна. Жирийн нэг хэрэг боловч улаан архи, кофе ууж буй энэ дөчөөд хүмүүс бол жирийн залуучууд биш юм. Энэ богино хугацаанд бидний оюутны амьдралыг хэрхэн дээшлүүлж болох вэ гэж бодогдлоо.

	Улс төрийн эрх чөлөө гэдэг нь эртний үг, «эрх чөлөө» гэсэн үг маань өнгөрсөн үеийн хэрэг болж байна. «Эрх чөлөө» гэдэг үг бол зөвхөн өнгөн дээрээ илэрхий байх хэрэг биш юм. Шинэ үеийн залуучуудын хувьд бол оюун ухааны эрх чөлөөг дуурьсгахын тулд энд цугларцгаасан гэдэгт итгэж байна.

	Бид хуучин Японы дарлалд тэвчиж чадахгүй, залуучууд, түүнчлэн шинэ Европын дарлалыг тэвчиж чадашгүй, залуучууд гэдгээ хорвоод илтгэхгүй бол байж болшгүй нөхцөлд амьдарч байна. Шинэ Европын дарлал нь соёл нийгэм, уран зохиолд тусаж байвч бидний шинэ үеийн залуучуудын хувьд хуучин Японы дарлалтай адил хүнд хэцүү дарамт болж байна.

	Бид бол баруун европын уран зохиол судлаачид. Ер нь судалгааг бол хаа хүртэл ч судалж болно. Харин тэр утга зохиолыг тал бүрээс нь бодитойгоор судлах ёстой болохоос боолчлолын журмаар биш юм. Боолчлогдож байгаа сэтгэлийг тайлахад л учир нь байгаа юм. Үүнд тус болохгүй зүйлээр бид оролдохгүй гэсэн сэтгэл зориг хоёрыг олох хэрэгтэй. Бидэнд ийм итгэл, шийдвэр байвал жирийн хүмүүстэй адил болно. Утга зохиол техник ажил ч биш, албан ажил ч биш. Энэ бол нийгмийн, хүн төрөлхтний хүчин чадал юм. Бид энэ утгаар нь судлах ёстой, энэ л итгэл шийдвэрийг өгч байна. Үүнд өнөө оройн уулзалтын чухал ач холбогдол нь оршино.

	Өнөөгийн нийгмийн их өөрчлөлтийн аясаар утга зохиол ч ганхаж байна. Бид утга зохиолыг улам сайжруулахын төлөө, хувь хүмүүс нэгдэн нийлцгээж өөрсдийн хувь заяаны талаар зайлшгүй тэмцэхгүй бол болохгүй юм. Өнөө оройн буудайн архи кофе хоёр нь энэхүү далдын зорилтыг лавтай нэг алхам ахиулахад оршиж буй учир жирийн буудайн архи, кофеноос зуу дахин их үнэ бүхий болж байна гэв.

	Илтгэлийн утга энэ байв. Ярьж дуусахад сонсож суусан хүмүүс бүгд алга ташив. Санширо бусдаас илүү халуун сэтгэлээр алга ташиж байв. Дараа нь Ёжиро бослоо.

	— “De te tabula” Шекспирийн хэрэглэж байсан үг хэдэн арван мянга, Ибсенд хэдэн ширхэг цагаан үс байсан ч гэх шиг утгагүй лекц сонсож суух шаардлагагүй. Их сургууль ийм байж болохгүй. Одоо их сургуульд, дамаа орчин үеийн залуучуудын сэтгэлд нийцэх хүнийг сонгохгүй бол болохгүй нь Баруун европын хүн ямар ч нэр хүнд алга гэхэд дахин алга ташиж тасалгаагаар цуурайтав. Бүгд инээлдэнэ. Ёжирогийн хажуугийн хүн:

	— “De te tabula-гийн төлөө нэг барья” гэхэд нөгөө үг хэлсэн залуу дэмжив. Харамсалтай нь архины сав бүгд хоосон байв. Ёжиро одоохон гээд гал тогооны өрөө рүү явав. Үйлчлэгч архи барьчихсан гарч ирлээ. Хундага өргөнгүүт,

	— Одоо өөр нэг зүйл байна. «Агуу харанхуй»-н төлөө гэж нэг хүн хэлэв.

	Ёжирогийн хажууд байсан хүмүүс инээлдэв. Ёжиро толгойгоо маажиж харагдана. Уулзалт дуусаж, залуучууд үдшийн бүрэнхийд тарцгаахад Санширо Ёжирогоос «De te tabula» гэж юу хэлж байгаа юм бэ гэхэд,

	— Грек үг гэхээс өөр хариулт, хэлсэнгүй. Санширо ч дахин юм асуусангүй. Хоёулаа цэлмэг үдэш алхалсаар гэр гэртээ харив.

	Маргааш нь зүй ёсоороо сайхан өдөр болов. Энэ жил ноднинг бодвол дулаавтар байв. Өнөөдөр бүр ч сайхан байлаа. Санширо өглөө босоод усанд оров. Цөөнгүй чөлөөт хүмүүс байдаг хорвоо учир өглөөгүүр халуун ус чөлөөтэй байдаг байв. Мицукоси хувцасны дэлгүүрийн цонхны үзвэрийг харав. Гоё хүүхнийг зурсан байв. Тэр нь нэг л Минэкотой төстэй сайхан хүүхэн байлаа. Гэвч сайн харахад нүдний нь харц өөр, шүд нь ямар байгаа нь мэдэгдсэнгүй Санширогийн сэтгэлийг ихэд татсан зүйл бол Минэкогийн нүд, яралзсан цагаан шүд хоёр байлаа. Ёжирогийн яриагаар бол тэр эмэгтэйн шүд орсгойдуу учир байнга харагддаг гэсэн боловч Санширод тиймгүй юм шиг санагдана. Тэр ийм юм бодож суусан тул биеэ ч сайн угааж чадсангүй. Өчигдөр оройноос хойш орчин үеийн залуус гэсэн бодолд хүчтэй автагджээ. Хүчтэй сэтгэгдэл төрсөн боловч бие хүч нь хуучин хэвээр л байлаа. Амралтын өдөр гэдэг юунаас ч илүү сайхан. Үдийн алдад сургуулийн биеийн тамирын талбайд очиж тэмцээн үзэх хүсэл төрөв. Урьд нь биеийн тамирыг онц сонирхдоггүй, нутагтаа байхдаа ганц хоёр удаа анд явж туулай агнаж байсан. Түүнээс хойш дунд сургуульд байхдаа буудлагын тэмцээний үед дарцаг өргөх ажил ногдоход хөх, улаан дарцгийг андуурч өргөснөөс их сандарч байж билээ. Тэр үед тэмцээний шийдвэрлэх дохио өгөх багш нь сайн буудаагүй, уг нь буудсан боловч тэр нь дуугараагүй аж. Тэр л Санширог сандаргасан гол шалтгаан байжээ. Түүнээс хойш биеийн тамирын талбай руу огт ойртсонгүй. Өнөөдөр Токиод ирснийх хамгийн анхны биеийн тамирын тэмцээн тул заавал очиж үзье гэж бодлоо. Ёжиро ч заавал очоорой гэсэн байв. Ёжирод тэмцээн үзэхээс сайхан хүүхэн үзэх нь илүү сонирхолтой байлаа. Эмэгтэйчүүд гэдэг нь Нономиягийн охин дүү очно, түүнтэй хамт Минэко бас очих байх, тэдэнтэй уулзаж мэнд мэдэлцье гэж бодлоо. Үд болмогц байраасаа гарлаа. Тэмцээн болох газар нь биеийн тамирын талбайн нэг буланд байв. Том нар бүхий тэмдэгтэй туг, бас Англи улсын тугийг зөрүүлэн хатгажээ. Дугариг нартай туг байгаа нь ойлгомжтой боловч Английн тугийг ямар утгаар тавьсан болохыг ойлгосонгүй. Япон, Англи холбоотон гүрэн болох учир тийнхүү хоёр улсын тугийг өлгөж байгаа юм болов уу гэж Санширо бодлоо. Гэвч Япон-Английн холбоо их сургуулийн биеийн тамирын тэмцээн хоёр ямар учиртай болохыг тайлж эс чадав.

	Биеийн тамирын талбай нь урт дөрвөлжин байв Намрын сүүл үе болохоор цэцэг ногоо бүгд хагдарчээ. Баруун талд үзэгчдийн суудал түүний ар талд хиймэл чулуун уул, өмнө талд нь талбайн хайс, дунд нь бүгд жагсаж цугларсан харагдана. Үзэгчдийн байранд нэлээн хүн давчуудуу газар цугларчээ. Сайхан өдөр байсан тул дулаахан байлаа ч гэсэн ихэнх нь пальто өмссөн, зарим эмэгтэй гартаа шүхэр барьсан харагдлаа.

	Эмэгтэйчүүдийн суудал тусдаа байсан нь Санширод эвгүй санагдав. Яагаад гэвэл эмэгтэйчүүдийн дэргэд очиход хэцүү байлаа. Шүүгчийн хувцастай, сүртэй эрчүүд олноор цугларчээ. Өөрөө тэдний дэргэд нэг муу дорой амьтан шиг харагдаж байгаа ажээ. Хэдий тийм боловч хүмүүсийн завсраар эмэгтэйчүүдийн суугаа газар луу харахаа мартсангүй. Хажуугаас учир сайн харагдахгүй холоос харахад бүгд л маш гоё хүүхэн. Тэр нь гоц үзэсгэлэнтэй гэх юм үгүй. Эмэгтэйчүүд бол эр хүнийг эзэмдэх ёстой. Дээд, доод зэрэг гэж ялгахын аргагүй юм. Үүнд Санширо бас сэтгэлээр уналаа. За хаа байгаа бол доо! гэж бодонгоо сайтар ажиглавал санасан хоёр бүсгүй хамгийн эхний эгнээний үзүүрт сууж байв. Тиймээс Санширо ийш тийшээ эрж хайх хэрэггүй болж жаахан тайвшрав. Хэдэн эрэгтэй хүн гарч ирдэг юм байна. Удалгүй 200 метрийн гүйлт дуусав. Барианы газар нь яг Минэко, Ёсико хоёрын суудлын чанх урд талд байсан тул тэр хоёрыг ширтэж суусан Санширогийн нүдэнд тэдгээр сүртэй эрчүүд өртөөд байдаг. Бариа Минэко, Ёсико хоёрын яг дэргэд байв. Дөрөв таван хүний дараагаар бусад нь гүйж ирэв. Тэд бүгд хүндээр амьсгалж байв. Санширо тэднийг өөртэйгөө зүйрлүүлж үзээд зөрүүтэй байгаад цочлоо. Тэгж гүйх нь ч юу билээ гэж бодлоо. Гэтэл хүүхнүүд ихэд анхааралтай үзэж байлаа. Тэдний дотор Минэко, Ёсико хоёр бүр ч их анхааран харж байгаа бололтой. Санширо мөн тэгж ухаангүй гүймээр санагдав. Богино өмдтэй хамгийн түрүүн барианд ирсэн залуу нь өчигдөр оройн уулзалт дээр үг хэлсэн хүн байв. Тэр эмэгтэйчүүд рүү хараад зогсож байсан тул Санширо түүнийг сайн харлаа. Ийм чацтай хүн түрүүлэх л ёстой. Удалгүй самбарт 25 мин 75 сек гэж дүн нь гарав. Самбарт дүнг бичсэн хүн шохойгоо шидээд эргэхэд нь харвал Нономия байв. Шүүгчийн тэмдэгтэй хар хувцастай нэлээд намбатай харагдана. Алчуур гаргаж ханцуйгаа хоёр гурван удаа гөвөв. Тэр шууд Минэко, Ёсико хоёрыг чиглэж очоод юм хэлэв бололтой. Минэко босож Нономия руу очоод юм ярьж байснаа эргэж харахад маш их баяртай инээмсэглэж байв. Санширо тэр хоёрыг холоос сайн харж байлаа. Ёсико босоод самбарын хажууд очив. Гурвуулаа болов. Бөөрөнцөг шидэх тэмцээн эхлэв.

	Энэ төрөл бусдыгаа бодвол хүч шаардах тэмцээн байв. Хүч шаардагдахаас биш түүн шиг сонирхолгүй зүйл тийм ч олон үгүй байх. Шидээд л байх, ур дүй ч үгүй, юу ч үгүй. Нономия самбарын хажууд зогсоод инээнэ. Үзэгчдэд саад болбол эвгүй гэж бодсон бололтой буцаж талбай руу очив. Хоёр эмэгтэй ч түрүүчийн байрандаа буцав. Санширо нисэж яваа бөөрөнцгийг харавч хаа буухыг тааж эс чадна. Тэгсэн хэр нь тэнэг юм шиг зогссоор байв. Арай гэж ажил дууссан бололтой Нономия «11.38 м» гэж бичив.

	Дараа нь гүйлт, холын зайн гүйлт эхлэв. Санширод сонирхолтой биш санагдав. Биеийн тамирын тэмцээн бол түрүүлэгсдэд зориулагдсан тул бусад хүнд үзүүлэх ёстой ч юм биш байв. Тийм юмыг ухаангүй үзэж байгаа эмэгтэйчүүд цөм хийх нь буруу гэж бодсоор биеийн тамирын талбайгаас гараад арын хиймэл уулын тэнд хүрч ирэхэд хөшиг татаастай байсан болохоор гарч болсонгүй мөн тэндээс буцаж буй хүмүүс алхацгааж байгаагийн дотор гоё хувцастай эмэгтэйчүүд ч байв. Зам баруун тийшээ эргэж Санширог жижигхэн толгой дээр гарч дайралдсан том чулуун дээр сууж доош ширтэхэд жижиг цөөрөм мэлтэлзэж харагдана.

	Тэр ийнхүү тэгье, ингэе гэсэн бодолгүй таван минут суугаад буцахаар бостол дорхноо нь Минэко, Ёсико хоёр явж байв. Санширо чимээгүй байтал тэд өмнүүр нь яваад өнгөрлөө. Дуудъя гэтэл нэлээд холдчихжээ. Тэр хоёр чулуу дамжиж дээш, доош явснаа яг өөрийг нь чиглэж алхав. Санширо зогссоор. Үнэндээ тэр холоос мэнд мэндэлье ч гэж бодсонгүй. «Тэнд юу вэ?» гэж Ёсико хэлээд инээв. Тэр эмэгтэйн нүд хүүхэлдэйн нүд шиг харагдав. Юм бүхэн сонирхол татах авч тэд дороо л энгийн болчихдог шиг. Тийм учраас тэр эмэгтэйтэй байхад бүх юм хялбархан мэт. Минэко бас зогсоод, Санширог харав. Түүний нүдний харц ямар нэгэн зүйлийг зөгнөсөн юмгүй мэт. Яг л өндөр модыг харж буй юм уу даа гэмээр. Санширод бол унтарч буйдан харж байгаа мэт. Байсан газраа зогссоор. Минэко ч хөдөлсөнгүй.

	— Тэмцээн үзэхгүй яагаа вэ? гэж Ёсико доороос асуув.

	— Саяхан болтол үзээд дэмий санагдахад ийшээ ирлээ.

	Ёсико, Минэког харав. Минэкогийн царай огт өөрчлөгдсөнгүй. Санширо:

	— Харин та нар яагаад гараад ирэв ээ? Та нар тун их сонирхон үзэж байсан биш бил үү гэж өндөр дуугаар хэлэв. Минэко сая нэг хөдөлж чимээгүйхэн инээмсэглэв. Санширо чухам юунд инээмсэглэж байгааг нь ч ойлгосонгүй. Ёсико руу хоёр алхам ойртоод:

	— Та нар гэртээ харих уу? гэв. Нөгөө хоёр хэн нь ч дуугарсангүй. Санширо хоёр алхан тэр хоёр луу ойртоод

	— Хаашаа очих гэж байна вэ? гэхэд

	— За тийм гэж сонстмооргүй нам дуугаар Минэко хэлэв.

	Санширо тэр хоёрын дэргэд хүрч ирсэн ч хаашаа явах тухай дахин асуулгүй зогсов. Биеийн тамирын талбайн тэндээс алга ташилт дуулдана.

	— Өндөрт гарах нь уу? гэж Ёсико хэлэв.

	— Одоо хэдэн метрт гарсан бэ?

	Минэко инээмсэглэж байв. Санширо чимээгүй байлаа. Санширод өндөрт гарах талаар ярих хүсэлгүй байлаа.

	— Энэ толгой дээр сонирхмоор юухан, хээхэн байна уу! гэж Минэко асуув. Санширо:

	— Чулуу, жалганаас өөр ч юмгүй шив дээ гэв.

	— Гайхаад байх юм алга даа.

	— Аа тийм үү... гэж Минэко урамгүй байдалтай хэлэв.

	— Жаахан авирч үзэх үү гэж Ёсико хэлээд өгсөж эхлэв. Тэгснээ «өндөр юм байна» гэж хашхираад эндээс Сафу руу үсэрч болох газар байна гэхэд Минэко, Санширо хоёр инээлдэв. Гэвч Сафу руу хаанаас үсэрсэн тухай Санширо огт мэдэхгүй байв.

	— Чи үзүүлээд аль л даа! гэж Минэког хэлэхэд Ёсико:

	— Би үсрэх гэж үү! Ус нь даанч бохир юм аа гэж хэлээд тэр хоёр луу дөхөж ажил төрлийн яриа үүсгэжээ.

	— Чи явах нь уу?

	— Явна, харин чи?

	— Яахаа мэдэхгүй байна.

	— Дураараа л бол. Би явж ч болно. Чи энд хүлээж бай!

	Яавал дээрийг мэдэхгүй л байна гэсэн яриа эмэгтэйчүүдийн хооронд болж энэ яриа дуусах янзгүй болохоор Санширо асуугаад үзэхэд Ёсико нь эмнэлэгт очиж сувилагчтай уулзах хэрэгтэй гэнэ. Минэко энэ зун хамаатнаа эмнэлэгт хэвтүүлж эмчлүүлж байхад танилцсан бололтой. Тэгж тэгж Ёсико удахгүй ирэхээр тохирон толгойгоос буух юм болж, түүнийг саатуулах ч, хамт явах ч бодолгүй байсан тул Санширо, Минэко хоёр үлдэв. Үнэнийг хэлэхэд үлдэх сайндаа ч үлдсэнгүй. Залхуурснаас л болжээ.

	Санширог чулуун дээр суухад, эмэгтэй зогсож байв. Намрын нар цөөрмийн усанд толь мэт туяарна. Цөөрмийн дундах жижиг арал дээр ердөө хоёрхон мод харагдах агаад нарсны хурц ногоон мөчир агч модны улаавтар навчтай гайхмаар тохирч тэрхэн хувьдаа байгалийн тансаг цэцэрлэг үүсгэжээ. Цөөрмийн нөгөө талд өргөн ой сүүдэртэнэ. Эмэгтэй өндөр дээрээс харагдах тэр сүүдрийг зааж

	— Тэр модыг мэдэх үү? гэв.

	— Тэр чинь эвэрлэг мод.

	Эмэгтэй инээлээ. 

	— Сайн мэдэж байна шүү.

	— Тэр үед байсан сувилагчийг та хоёр өнөөдөр эргэж очъё гэж байгаа юм уу?

	— Тийм!

	— Ёсиког асарч байсан, түүнийг үү?

	— Үгүй ээ «энэ эвэрлэг мод» гэж хэлж байсан сувилагчийг хэлж байна. Гэтэл Санширо инээд алдав.

	— Тэгэхэд чи, дэвүүрээ дэвээд түүнтэй зогсож байгаа биз дээ.

	Тэр хоёрын зогсож байсан газар өндөр байсан тул, цөөрөм тод харагдав. Өндөр газар боловч зүлэг ногоо байхгүй, ихэвчлэн чулуу, асга хадтай жижиг толгод байв.

	— Тэгэхэд халуун өдөр байсан шүү, эмнэлэгт их бүгчим болохоор би тэсэлгүй гардаг байлаа.

	— Харин та тэнд юу хийгээ вэ?

	— Нономиятай танилцдаг өдөр, халуунаас л зугтаж гараад амаръя гэж бодож явсан юм. Тэгээд сэтгэл нэг хачин болоод...

	— Нономиятай уулзсанаас хойш уу?

	— Үгүй ээ! Өөр учиртай юм.

	Санширо, Минэког харвал гэнэт яриагаа өөрчлөн:

	— Нономия өнөөдөр ажил ихтэй байна аа даа? гэвэл

	— Тийм, шүүгчийн хувцас өмсчихсөн... өглөөнөөс аваад орой хүртэл... ажилтай л байгаа байх гэв. Гэхдээ их л хөөрчихсөн байгаа биз?

	— Хэн? Нономия гуай юу?.. Та арай ч дэндүүлж байна...

	— Яагаад?

	— Тэмцээнд цаг хэмжигчээр зогсохдоо тэгж ч хөөрөөд байх хүн биш л дээ.

	Санширо ярианыхаа өнгийг өөрчлөн:

	— Цаадах чинь чамд ямар нэг юм ярьж байсан шүү дээ гэв.

	— Биеийн тамирын талбайд уу?

	— Тийм, талбайн самбарын дэргэд гээд дахин энэ талаар яримааргүй болов. Минэко

	— Аа гээд гайхсан харц гарган доод уруулаа бага зэрэг хазаад инээж байв. Санширо учиргүй сандарлаа. Юу хэлэхээ мэдэхгүй байтал эмэгтэй

	— Та түрүүчийн явуулсан ил захидлын хариу өгөөгүй шүү дээ гэхэд

	Санширо тэвдэнгүйгээр

	— Өгнө өө гэв.

	Эмэгтэй юу ч хэлсэнгүй.

	— Чи Харагучи гэдэг зураачийг мэдэх үү?

	— Мэдэхгүй.

	— Аан...

	— Түүнд нэг юм тохиолдоо юу?

	— Үгүй... Тэр өнөөдөр тэмцээн дээр байсан юм. Бүгдийг маань зурах байсан. Бид л болгоомжтой байлгүй болохгүй гэж Нономия хэлсэн юм гэж хэлээд Минэко Санширогийн хажуу дахь чулуун дээр суув. Санширо энэхэн үед өөрийгөө туйлын ихээр гайхав.

	— Ёсико, ахтайгаа хамт гэртээ харихгүй юм уу?

	— Хамт харья гэхэд яваагүй. Ёсико өчигдрөөс манайд байгаа.

	Санширо сая л Минэкогоос Нономиягийн ээж нь нутагтаа буцсан тухай сонсов. Ээжийгээ нутагтаа буцмагц, мөнгөө төлж, Нономия байраасаа гарах, Ёсико тэр үед Минэкогийнхаас сургуульдаа явж байхаар тохиролцсон байв.

	Санширо Нономиягийн санаа амрыг гайхав. Тийм хямд байранд амьдрах юм бол анхнаас байр үгүй байсан нь дээр гэж бодно. Нэгдүгээрт зуух, тогоо, мод чулуу гэх мэт гэр ахуйн зүйлийн учрыг олох хэрэгтэй гэдгийг бодсон, түүнийг хэлээд баймаар зүйл биш болохоор онцлон шүүмжлээгүй. Бас тэгээд Нономия нэг гэрийн эзэн байсан хүн атлаа эргээд ганц бие оюутан адил амьдрах нь гэр бүлийн хүрээнээс холдож буй хэрэг юм. Өөрийнх нь хувьд бага зэрэг төвөг удах авч сайн хэрэг байлаа.

	Мөн Ёсико Минэкогийнд нүүж очсон тул, нааш цааш явалцах болно. Тэгээд ирж очих бүрд Нономия, Минэко хоёрын харьцаа тодорно. Нономия дахин байдлаа өөрчилж мэдэх юм. Тэгвэл Нономия дахин гэр орноо орхих хэрэг гарахгүй байж болох юм.

	Санширо ирээдүйг ингэж төсөөлөн бодсоор Минэкотой зэрэгцэн суув. Сайн ойлгохгүй байв. Зөвхөн гадаад байдлаар нь үзэхэд энгийн байх түүнд маш хүнд байв. Тэгж байтал Ёсико буцаад ирэв. Тэр хоёр дахин тэмцээнээ үзэх тухай ярьж байснаа намрын тэнгэр байнга өөрчлөгддөг учир удахгүй хүйтэрч мэдэх тул гэртээ харихаар болов.

	Санширо тэр хоёроос салж гэртээ харья гэж бодовч хамт алхангаа элдвийг ярьж явсан тул баяртай гэж хэлэх боломжгүй мэт байв. Тэр хоёр өөрийг нь хөтөлж яваа юм шиг санагдана. Өөрөө ч бас дагуулж явах хүсэлтэй байсан мэт санагдлаа. Тэр, эдэнтэй хамт цөөрмийн хажуугийн номын сангийн хажуугаар гарч гол хаалгыг чиглэв. Тэгээд Санширо Ёсикогоос

	— Ах чинь байраа сольсон гэв үү? гэвэл

	— Тийм ээ. Эцсийн эцэст хүнийг байранд чихэж оруулна гэдэг хэцүү биз дээ гэж зөвшөөрүүлэхийг хүссэн мэт хэлжээ.

	Санширо хариу хэлэх гэтэл Минэко ам нээж бидний санааг ойлгохгүй шүү дээ. Өндөр газарт зогсоод том юмыг мөрөөдөж буй болохоор гэж Нономияг магтан хэлэв. Ёсико чимээгүй сонслоо.

	Эрдмийн мөр хөөж байгаа хүн өөрт саад болох бүхнээс зугтаж аль болох явцуудуухан амьдралыг тэсвэрлэдэг. Бүгдийг эрдмийн төлөө зориулахаас өөр аргагүй юм. Нономия шиг гадаад улсад ч цуурайтах их үйлс хийж буй хүнд жирийн ганц бие оюутан шиг амьдрал гэдэг бол тэр хүний агуу их болохын шинж. Хүссэн хүсээгүй хүндэтгэх ёстой. Минэко, Нономияг магтан сайшаалаа. Санширо гол хаалганы тэндээс салж алхав. Хөдөө нутгаас ирж их сургуульд ороод удаагүй байгаа хүн өөрийгөө Нономиятай харьцуулахад огт өөр байв. Эрдэм мэдлэг ч байхгүй, авьяас чадвар гэхээр ч юмгүй, Минэкогийн хэлснээр түүнийг мэдээж хүндэтгэх ёстой байв. Учир иймд тэр эмэгтэйд өөрийнхөө тэнэгийг харуулжээ. Саяын биеийн тамирын тэмцээн сонирхолгүй тул энд ирж харж байна гэж хариулахад Минэко гайхсан царайгаар толгойн орой дээр «Сонирхолтой» юу байна гэж асуусныг ойлгов. Түрүүнд нь үүний учрыг ойлгоогүй байжээ.

	Тэр Минэкогийн асуусан, өөрийн хариулан хэлж байсан бүрийг нэг нэгээр нь бодож үзвэл одоо тун эвгүй санагдах аж. Тэр ихэд ичингүйрч нааш цааш алхаж байгаад толгой өндийлгөн хартал Ёжиро үдэшлэг дээр үг хэлсэн залуутай хамт явж байв. Ёжиро хүзүүгээ гүрдийлгэн чимээгүй чагнаж явав. Залуу малгайгаа авч мэнд мэдэнгээ

	— Өчигдрийнх санаанд хүрэв үү? гээд инээмсэглээд цааш явж одов.

	Арын хаалгаар ороод Ёжирог асуутал, Ёжиро өчигдрөөс хойш ирээгүй гэв. Санширо үүдэнд хэсэг бодол болон зогсоход, үйлчлэгч эмэгтэй санаа тавьж, ор л доо, багш номынхоо өрөөнд байгаа гэнгээ сав суулгаа угааж гарав.

	Тэд оройн хоолоо саявтар идэж дууссан бололтой. Санширо цайны өрөөгөөр дамжин хонгилоор явсаар номын өрөөний тэнд очиход үүд нь онгорхой байсан тул багш нь хараад «Өө» гэв. Санширо босго алхан орж, хаалганы хажууханд суув. Багш цаашаа харж суугаад юм хийж байсан тул чухам юу хийж байгаа нь мэдэгдсэнгүй. Толгойгоо эргүүлэн харахад сахал нь харанхуйд арзайж, сагсайн гэрэл зургийн самбарт харсан нэгэн хүний зурагтай ихэд төстэй санагдав.

	— Өө уучлаарай! Би Ёжирог гэж бодлоо гэв.

	Санширо Ёжирогийн ярианаас багшийг юм бичдэг гэж дуулсан боловч хүний бичсэн зүйлийг засдаг, аль эсвэл өөрөө бичдэг хоёрын алин болох талаар мэдэхгүй байсан юм. Гэвч дотроо хүн амьд явахдаа том юм бүтээх сайхан юм, санаснаа бүтээж чадалгүй насан эцэс болбол хий л өөрийгөө зовоох юм даа. Тэр үед дэмий юм хийж байжээ гэж амаа барьдаг гэл үү гэж бодов. Санширо ширээн дээр байгаа зүйлийг харахад Ёжирогийн хэлсэн үнэн байлаа.

	— Төвөг удчихлаа, онц юмгүй, явъя даа гэхэд

	— Төвөг удаад байх юмгүй, надад ч бас яаралтай хийсэн зүйлгүй байна суу л даа гэлээ. Санширо:

	— Би Ёжиротой уулзах гээгүй байна.

	— Ёжиро өчигдрөөс хойш ирээгүй, заримдаа тэгээд алга болчихдог золиг шиг хүн.

	— Ямар нэг яаралтай хэрэг гараа юм болов уу?

	— Уг нь ч тэгж яаралтай юм гарах хүн биш дээ, бүтэх нь бага байдаг болохоос биш өөртөө байнга ажил эрж явдаг юм.

	Санширод хэлэх үг олдсонгүй дэмий л:

	— Тайван, зүгээр ч юм уу гэхэд

	— Тайван байх сайхан л даа, гэвч Ёжирогийн хувьд тийм биш. Сэтгэл нь тогтворгүй жишээлэхэд тариалангийн дундуур урсдаг горхи гэж бодоход ташаа болохгүй. Гүехэн бөгөөд нарийхан. Гэвч ус нь үргэлж өөрчлөгдөж байдаг. Тиймээс хийж байгаа ажил нь эрч муутай. Бид нэг удаа зуны баярт очлоо л доо, гэтэл тэр гэнэт нарсан сав авах уу гэнэ, хариу үг хэлж амжаагүй байтал худалдаад авчихлаа. Ер нь баярын үеэр юм авахдаа сайн л даа. Тэрүүнээр юм авхуулахад маш хямд авчихдаг. Тийм гэж бодож байсан чинь зун гэрээ орхиод явах үед нарсан саваа зочны өрөөнд тавьсан чигээрээ цонхоо битүүлээд цоожилсон байв. Дараа харьж ирээд харсан чинь нарсан сав маань бүлээн чийгт ууршаад час улаан болчихсон байсан. Ер нь иймэрхүү ажил түүнд мундахгүй их байдаг юм гэлээ.

	Ёжиро хоёр долоо хоногийн дараа буцааж өгөхөөр Санширогоос 20 иен зээлжээ. Ёжирогийн яриагаар бол «Бунгэй жихэ» сэтгүүлийн газраас шагналын мөнгө авна, тэгмэгц буцаана гэж учраа тоочиход Санширод их өрөвдөлтэй мэт санагдсан тул гэрээсээ ирүүлсэн мөнгөнөөс тавхан иенийг үлдээгээд бусдыг нь өгчээ. Одоогоор анх тохиролцсон хугацаа болоогүй ч гэсэн Хирода багшийн яриаг сонсоод бага зэрэг сэтгэл нь зовов. Тэр талаар багшид хэлэлтэй биш дээ. Харин Сасаки багшийг маш их дэмждэг, далдуур байнга хүндэтгэж явдаг гэж хэлтэл:

	— Чухам яаж хүчин зүтгэдэг болж байна гэж багш ихэд сонирхон асуув.

	Саяхан сэтгүүлд нийтлэгдсэн «Агуу харанхуй» сэдэв бүхэлдээ багшид зориулагдсан гэдгийг Санширо мэдэж байвч уг хүн үүнийг хэнд ч хэлж болохгүй гэж анхааруулж байсан тул хэлбэл багшид зэмлүүлэх хэрэг гарна гэж бодоод яриагаа өөр тийш нь эргүүлэв. Тэгээд ч цаг нь болохоор өөрөө ярина биз дээ гэж дотроо бодлоо. Уг нь Санширо Хирода багшийнд янз бүрийн л юм бодож ирсэн байлаа. Багшийн амьдрал бол бусад хүнийхээс өөр, ялангуяа өөрийнх нь зан чанараас эрс өөр байлаа. Санширо түүнийг харахад маш тайван байв. Ийм тайван хүн байж яахаараа эрдэм шинжилгээний ажил хийж болдоггүй юм бол оо гэж бодлоо. Ертөнцөд өрсөлдөөн, тэмцэл улам ихсэж байдаг. Нономия бас л ер бусын сэтгэгдэлтэй амьдарч суудаг, түүнээсээ болоод амьдралаас холдоод явчихсан. Ингээд энэ хоёр хүний талаар бодохоор өөрөө ч бас эртхэн шиг өмнөх хэргээ бүтээж, эрдмийн далайд өчүүхэн боловч хувь нэмэр оруулмаар санагдана. Хирода багш хэвлүүлсэн ч юмгүй, чиглэсэн шинжилгээ судалгаа ч үгүй онцгой зорилгогүй гэж хэлэх нь эвгүй боловч, үнэндээ эрдэм шинжилгээний гэхээр юм юу ч хийгээгүй, чимээгүй тайван сууж байлаа. Энэ хоёрын учир юунд байгааг ойлгохгүй ч хачин сонирхолтой байв.

	Ойрноос Санширогийн сэтгэл эмэгтэй хүнд татагджээ. Амрагтаа татагдсан бол сонирхолтой л юм. Чухам түүнд хайрлагдаж байгаа ч юм уу, доромжлогдож байгаа ч юм уу, айгаад болж өгдөггүй, орхичихдог ч бил үү. Үргэлжлүүлэх үү, учраа олохгүй болоод байв. Санширогийн урам хугарч дургүй хүрэв. Ийм үед Хирода багшийндаа ирээд хагас цаг хэртэй юм ярьж суухад сэтгэл тайвширдаг юм. Эмэгтэй нэг ч бай, хоёр ч бай хамаа алга гэж бодов. Үнэнийг хэлэхэд Санширогийн өнөө орой энд ирсэн гол зорилгын зохих хувь нь үүнд байгаа юм.

	Багшийнд ирсэн гурав дахь шалтгаан бол бүх юм эсрэг, тэсрэг байв. Өнөө Минэкод сэтгэлтэй болтол, Минэкогийн ард Нономия байдаг, тэгээд бодохоор хачин уйтгартай болно. Гэтэл Нономиятай хамгийн ойр хүн багш л байлаа. Иймээс Минэко, Нономия хоёр ямар холбоотойг багшаас л мэдэж болно гэж боджээ. Үүний учрыг олчихвол өөрөө яаж хандахаа шийдэж болох байлаа. Урьд нь энэ талаар багшаас огт асуугаагүй явснаа өнөөдөр л багшаас асууя гэж шийдсэн байв. Түүний сэтгэл энэ бодолдоо их хөдөлж улмаар,

	— Нономия гуай байраа солих гэл үү гэхэд

	— Тийм ээ, би дуулсан гэв.

	— Тохитой сайн байртай хүнд нийтийн байрны нэг хоёр өрөө таармааргүй юм. Харин Нономия гуай овоо юм гэв. Хирода багш:

	— Тэр чинь юманд сэтгэл зовдоггүй хүн шүү. Өмссөн хувцсыг нь харахад тодорхой байгаа биз дээ. Эхнэртэй бол ийм байхгүй нь лав. Зөвхөн эрдэм номд бие сэтгэлээ зориулсан хүн.

	— Ийм байдалтай удаан явахаар шийдсэн хүн юм болов уу?

	— Магадгүй, гэнэт авгай авч мэдэх юм шүү.

	— Эхнэр авах бодолтой байгаа юм шиг... гээд Санширо инээв. Өөрөө ёстой инээдтэй юм хэлчихлээ гэж боджээ. Гэтэл Хирода багш:

	— Чи өөрөө ямар бодолтой хүн бэ гэвэл

	— Би юу, арай эрт байна, одоо эхнэр авахад хэцүү болно гэв.

	— Нутгаасаа авах уу?

	— Нутгаасаа юу, хэнийг ч авах юм билээ.

	— Ээжийн чинь зөвлөсөн хүн байгаа биз, авч болно шүү дээ.

	— Одоогоор ээж зөвлөсөн юм байхгүй.

	Хирода багш сахлаа сөрвөгөнүүлж шүдээ гарган инээв. Санаснаас яралзсан сайхан шүдтэй хүн байлаа. Санширо гэнэт бодолд оров. Тэр гүн бодлоос болоод Минэкогоосоо холдлоо. Нономиягаас ч холдов. Санширогийн нүдний өмнөх эрх ашгаас давсан гүн бодол ургажээ. Ингээд Нономиягийн талаар дахин асуух нь ичмээр санагдаж чимээгүй болов. Гэтэл Хирода багш дахин ярьж эхэллээ.

	— Ээжийнхээ үгэнд орсон нь дээр юм. Одоогийн залуучууд бидний үеийнхэнтэй адил биш болсон, биеэ тоосон байдал нь хэтрээд тун тусгүй байна. Миний сурч байх үед бол сурах, ажиллах хоёрыг хосолж хүн хөдөлмөрөөс холдож байгаагүй юм. Эзэн хаан, улс нийгэм, эцэг, эх аль нь ч бай бүгд хүний төлөө байсан юм. Нэг үгээр хэлбэл боловсрол хүртэнэ гэдэг бол бусдын сайн сайхны төлөө байсан юм. Тэр сайн сайхан бол нийгмийн өөрчлөн байгуулалт, ирээдүйд бүтэх үр дүн мөн. Хүний ашиг тустай санааг холбож өгвөл бидний зориг сэтгэл улам хөгжиж хөдөө нутгийн сайн сайхан амьдралын төлөө өнөөдөр «Муугаа үзэж» болно. Чи муугаа үзнэ гэсэн үгийг урьд нь сонссон уу?

	Үгүй би өөрөө зохиож байгаа юм. Чи ч бас муугаа үзэж зүдэрч яваа хүн биз дээ, тийм үү?

	— За тийм байх аа гэж Санширо хэлэв.

	— Чиний танил Ёжиро бол үүний шилдэг жишээ, мөн та нарын танил Сатоми ч зүдэрч яваа хүн. Дээр үед бол эцэг, эх ядарч зовоод дуусдаг байсан, гэтэл одоо чинь үе тэнгийнхэнтэйгээ хамт зүдэрч яваа болохоор бас тийм ч муугүй юм уу даа. Жишээлбэл: тагтай битүү савны тагийг аваад харахад дотор нь удаан хадгалагдсан зүйлс хөөгөөд хэлбэр дүрсээ алдсан байдаг учраас модон сав хэрэглэх нь ашигтай сайн гэдэг. Ихээхэн хөгжилтэй эд шүү.

	Энэ ч бас зарим хүнд эвгүй сэтгэгдэл төрүүлдэг. Тэр эвгүй зүйл маань явсаар газар авахад ч хүрдэг. Бид иймэрхүү байдлаар явсаар дэвшил оргилд хүрнэ гэвэл бас бүтэхгүй, бодь сэтгэлтэн болно. Английг хар л даа Бодь сэтгэл, амины үзэл хоёр бол эртнээс хамт оршин тогтносоор байна. Иймээс Англи байрандаа хөдөлгөөнгүй байна, шинэ үзэл гарч ирэвч газар авахгүй байна, уур хүрмээр байгаа биз дээ. Хүн зөвхөн өөрийгөө мундаг гэж бодвол буруу юм, хажуугаас нь харахад ердөө баримал чулуу л гэсэн үг.

	Санширогийн сэтгэл хөдөлж байтал яриа өөр тийш хальсанд бага зэрэг зовж байлаа. Хирода багш түүнийг ажиглан мэдээд

	— Бид чухам юуны тухай ярьж байлаа гэвэл нь

	— Гэрлэх тухай гэлээ.

	— Гэрлэх ээ?

	— Намайг ээжийнхээ үгэнд орох нь дээр гэж зөвлөсөн...

	— Тийм тийм! Аль болохоор ээжийнхээ үгэнд орох нь зөв гэж хүүхдэд хандаж ярьж буй мэтээр хэлээд инээмсэглэв. Санширогийн уур ч хүрсэнгүй, гомдсон ч үгүй.

	— За бид хувиа бодогчид байг. Чи бод л доо! Чиний үеийнхэн бүгд бялдууч зантай, үүнийг юу гэж тайлбарлах вэ?

	— Хэрэв чамтай хэт дотносгоор харьцвал чи баярлах уу?

	— Баярлана.

	— Хэдийд ч тэр үү? (Надад бол үгүй) Би бол баярлахгүй. Зарим үед хэт дотносог байдал эвгүй сэтгэгдэл төрүүлдэг.

	— Ямар үед тэр вэ?

	— Зөвхөн өнгөн дээрээ түүнээ илэрхийлээд, үнэн сэтгэлээсээ дотно хандахыг хүсээгүй үед.

	— Тийм үе байдаг гэж үү?

	— Хүмүүс чамд зүгээр л шинэ жилийн мэнд хүргэе! гэхэд чамд баярын сэтгэгдэл төрнө гэж үү?

	— Тийм дээ.

	— Төрөхгүй байх аа, түүнтэй адил юм. Гэдсээ хагартлаа инээлээ, үхтлээ инээе гэж хэчнээн бодовч тэр хүн ганцаараа зогсчхоод инээх гэж ер үгүй. Өнгөц хэт дотносог дүр гаргана гэдэг чинь ийм юм. Харин зарим хүн бол өөртөө ашигтай юмандаа өөриймсөг ханддаг. Би бол дунд сургуулийн багш, үнэндээ хоолоо олж идэх гэж суугаа хүн. Харин сурагчдын байр сууриас харахад их л уйтгартай байдаг байж болох юм. Үүний эсрэг дүр бол Ёжиро мөн. Хувиа хичээгчдийн толгойлогч болохоор яагаад ч нэмэргүй, төрхгүй хүн, гэвч бас муу санаатай хүн биш. Өрөвдмөөр ч юм байдаг. Жишээ нь америк хүний алт мөнгөнд хандах хандлага байна. Мөнгө бол тэдний эцсийн зорилт, үүнийгээ ч тэд нуудаггүй. Иймэрхүү зүйлийг зорилго болговол үнэн санаа, үнэн сэтгэл гэж үгүй болно. Энэ байдал өнөөгийн бидний амьдралыг ихээхэн хүндрүүлж байна. Бүх хүн үүнд санаа зовмоор байна.

	Санширод эд бүгд ойлгомжтой байв. Санширогийн сэтгэлийг зовоож байсан зүйл энэ биш байлаа. Өөрөөр хэлбэл туулж өнгөрүүлсэн зам биш, харин их үсрэлт бүхий өнөөдрийн энэ алхам үнэнээсээ юу, аль эсвэл үгүй юу гэдгийг мэдэх явдал л юунаас ч чухал байв. Санширо сэтгэлдээ Минэкогийн байсан байдлыг нэхэн бодно. Гэвч сэтгэлтэй юу, сэтгэлгүй юу гэдгийг баталж чадсангүй.

	Санширогийн тэр хөдөлж буй сэтгэл ганц юмнаас болоогүй байх гэж бодов. Тэр үед Хирода багш нэгэн зүйлийг санав бололтой,

	— Аан тийм, өөр ийм зүйл байна. XX зуун эхэлж гайхалтай хачин урсгал гарна. Бодь үзэлтний дүрээр нөгөө хувиа бодогч маань байж байна. Чи иймэрхүү хүнтэй тааралдав уу? Хялбархнаар хэлбэл хүнд мууг хийх, сайныг хийх хоёр адилхан гэж үздэг. Чи ойлгохгүй байх аа, чамд тайлбарлахад ч хэцүү юм. Урьд бол хүний төлөө сайныг хийхийг эрхэмлэдэг байлаа, одоо бол яг эсрэг хүний сэтгэлд халтай сайныг хийж байна. Энэ нь урдаас нь харсан ч, хажуугаас нь харсан ч нөгөө хүндээ сайныг хийж байна даа гэсэн бодол огт төрөхгүй, харин «За больё доо» гэсэн сэтгэл төрүүлж байна. Үүгээр уг хүний хүсэл биелэгдээд дуусаж байна.

	«Хүний төлөө» гэсэн үгийг яг тэр чигээр нь өөд уруугүй хэрэглэгчдийн үнэн нүүр царай бол «Раокука»-гийн үнэн нүүр царай юм. Сайхан үгээр мууг ороогоод тавивч тэр нь сайн үйлстэй огт адилгүй, зүгээр хоёр юмыг нэг болгох гэсэн л үг юм. Иймэрхүү янзаар үгийг маш чадварлаг хэрэглэдэг хүн сүүлийн үед их олон боллоо. Бүгд бурхан багш болон шүтэгдэж, утга зохиол, урлагийн хүмүүс ч гоц сайхнаар «Раокука» дүрслэх нь хамгийн шилдэг арга боллоо. Цус гаргаагүй бол хүн алаагүй гэсэн үг.

	Хирода багш үнэнийг дайны талбараас дээд зэргийн тайлбарлагч ярьж байгаатай адил ажиглагчийн байр сууринаас маш чадварлагаар ярьж байлаа. Санширод танхимд лекц сонсож буй мэт санагдав. Минэкогийн тухай бодол түүнийг эзэмдэж байгаа тул яриаг өөрөөр тусган авч байв. Санширо тархиндаа саяын яриаг тусгаж Минэког орхиё гэж бодовч орхиж болохгүй юм маш их байв.

	Багш чимээгүй болж хамрынхаа нүхээр «Гүн ухааны» утаа суунаглуулж байв.

	Хонгилд хөлийн чимээ гарав. Ёжиро анхааруулсан ч үгүй орж ирмэгц

	— Харагучи гуай ирлээ гэж хэллээ. Харьж ирлээ гэж хэлсэн ч үгүй. Зориуд тэгсэн байж мэднэ. Санширо өөд нүдээрээ мэндлээд гараад явчхав. Ёжиротой босгон дээр зөрөөд Харагучи орж ирэв. Франц маягийн сахалтай, пинтүү халимагтай тос даасан нүүртэй, Нономияг бодвол хоёр гурван насаар ах байрын хүн бөгөөд Хирода багшийг бодвол дэгжиндүү кимонотой байв.

	— За, удаан уулзсангүй, өнөөдөр Сасаки манайд очиж хамт хоол идээд, баахан ярьж байгаад ирлээ гэж баяртай хэлэв. Дэргэд нь байхад аяндаа сайхан болно. Санширо Харагучи гэсэн нэрийг сонсмогц нөгөө зураач болохыг мэдэв. Ёжиро энэ зураачийг танина гэдэг чинь үнэхээр өргөн харилцаатай сүрхий залуугийн шинж юм гэж бодов. Энэ бол хөдөө маягийн боловсрол олж авсны үр дүн гэж бодлоо. Дорхноо, гэрийн эзэн Санширог зураачид танилцуулав. Санширо хүндэтгэлтэйгээр мэхийн ёсоллоо. Нөгөө хүн өөрийгөө хялбархан танилцуулав. Санширо, тэр хоёрын яриаг сонсож суув. Харагучи гуай ажил хэргээ зүйл дуусгая гээд яриагаа эхлэн нийгэмлэгийн уулзалт зохиох тул очиж оролцохыг урьж байлаа. Нийгэмлэгийн нэрсийн жагсаалт гаргаж сүртэй юм болохгүй. Урьж мэдэгдэх хүмүүс зохиолч, уран бүтээлч, их сургуулийн багш нарыг оролцуулах бололтой. Ерөнхийдөө таних мэдэх хүмүүсийн хүрээнд болох тул ёсорхог маяг огт хэрэггүй, оройн хоол хамт идэнгээ уран бүтээлийн талаар ашигтай саналаа солилцох юм гэхэд,

	— Очно гэж Хирода багш хэллээ. Үүгээр ажлын яриа дууссан тул цааших яриа нь ихэд сонирхолтой болов.

	— Харагучи чи ойрд юу хийж байна? гэхэд

	— Эртний ая бичих дасгал сургууль хийж байна. Тавыг бараг дууслаа. Ёшиварагийн «Хавар намрын найман өнгө», «Бива нуур дахь Хэмбэй ба журмыг сахисан нь» зэрэг нь маш их сонирхолтой. Та очиж үзэхгүй юу, урьд цагт бол 0,5 татамигийн байранд аялж байсан болохоор чанга дуугаар болохгүй юм гэнэ. Гэтэл би чинь өндөр дуутай хүн, аялгуу нугалаа заримдаа ерөөсөө сайн болохгүй байна. Дараа тоглоход минь очиж сонсоорой гэхэд Хирода багш инээв. Харагучи гуай үгээ үргэлжлүүлэн:

	— Уг нь миний хувьд яах вэ. Сатоми Кесүкес дандаа худлаа хэлдэг. Юу гэж хэлэхийг ч мэдэхгүй л байна. Түүний дүү охин жинхэнэ авьяастан. Сая өөрийгөө ойлгоод буулт хийж, дуулахаа болиод ямар нэгэн хөгжим оролдохоор болсон. Дууны шахалт, түрэлтийн үндэсний хөгжим, бөмбөр, лимбэ зүгээр гэж хэн нэгэн хүн зөвлөсөн. Инээдтэй байгаа биз.

	— Үнэн гэж үү?

	— Үнэн байлгүй яах вэ, чи оролдвол оролдоод үз гэж Сатоми сая хэлсэн. Тэр хөгжмийн найман төрлөөр тоглож болдог гэсэн.

	— Хэрэв үнэхээр суръя гэж оролдвол, онцгой авьяас гэж шаардахгүй байх шүү.

	— Үгүй, үнэхээр суръя гэвэл бөмбөр л боллоо. Би дууг нь сонсмогц хорьдугаар зууныг бүгдийг мартах тул зүгээр юм. Жинхэнэ бөмбөр хүмүүст баяр хөөр авчирдаг. Бөмбөрийн дуу шиг зураг зурж чадахгүй болохоор би дуртай.

	— Чи зураг зурахаар оролдож байгаа юм биш үү?

	— Зурж чадахгүй байна. Өнөөдрийн Токиод сууж зураг зурж болно гэж үү дээ. Саяхан их сургуулийн биеийн тамирын талбайд очиход Сатоми, Нономиягийн бүсгүй дүүгийн нөхөрсөг шог зургийг зурах гэтэл тэд зугтаад явчихсан. Дараа нэг хөрөг зурж үзэсгэлэнд тавья гэж бодож байна.

	— Хэнийхийг?

	— Сатомигийн охин дүү жирийн япон эмэгтэй Утамарогийн24 зургийн хүүхэнтэй үнэхээр адил, Европ зургийн зотонд буулгах болохоор болохгүй байгаа юм.

	Нономиягийн бүсгүй дүүг, бас тэр хоёрыг хамт зуръя. Тэр эмэгтэй нь дэвүүр бариад модны хажууд зогсож байгаагаар зурна гэж бодлоо. Европ дэвүүр болохоор шал дэмий юм, жинхэнэ янагийн дугуй дэвүүр бол шинэ бөгөөд сонирхолтой болно.

	Одоо түргэвчлэх шаардлагатай. Хэрэв хүнтэй суучихвал хэцүү болно. Одоогийнх шиг чөлөөтэй байж чадахгүй болно биз дээ.

	Харагучийн яриаг Санширо амтархан сонсож байв. Гартаа дэвүүр бариад зогсож буй Минэкогийн тэр дүрслэл Санширод үнэхээр таалагдлаа. Харин тэр хоёрын хооронд азгүй юм тохиолдох юм биш байгаа гэж бодов. Гэтэл

	— Тэр зураг чинь надад сонирхолтой биш санагдлаа гэж Хирода багш эрээ цээргүй шууд хэлэв.

	— Тэгэхдээ нөгөө эмэгтэй өөрөө дуртай байгаа юм. Би түүнээс асуухад сонин болох байх гэж дэмжинэ. Мэдээж яаж зурахаас их юм шалтгаална.

	— Үзэсгэлэнтэй сайхнаар зурчихлаар гэрлэхийг хүсэгчдийн тоо олшрох юм биш биз?

	— За тэгвэл дунд зэргээр зуръя л даа. Гэрлэх гэдэг чинь, ер нь тэр эмэгтэйн хувьд хүнтэй суух нь ч болчихсон байх. Нөхөр болчихмоор сайн хүн байна уу, Сатоми ч бас намайг гуйж байсан удаа бий.

	— Чи түүнтэй гэрлэчихвэл яасан юм бэ?

	— Би юу? Миний хувьд ч болж л байна, харин тэр эмэгтэй надад сэтгэлгүй байх аа.

	— Яагаад?

	Харагучи гуай, та урам зориг өвөрлөж Европт очихдоо зориуд утсан загас авч базаагаад Парисын байрандаа санаа амар хэвтэх гэж ихэд гайхуулж байсан гэдэг. Харин Парис ормогц хамаг сайхан бодлоо мартчихдаг гэл үү гэж шоолонгуй хэлсэн нь надад хэлэх үг олдоогүй. Лав ах нь түүнд ярьсан байх л даа.

	— Тэр эмэгтэй өөрийн хүсээгүй юмандаа явахгүй хүн. Хайртай хүнээ олтол ганцаараа байх нь дээр биз дээ.

	— Европ л маяг юм даа. Одоо ч бүх эмэгтэйчүүд тийм бодолтой болжээ, муу ч юм алга л даа.

	Иймэрхүү ярианаас зураг зурах талаар нэлээн урт яриа үргэлжлэв. Европын нэртэй зураачдын тухай Хирода багш их мэддэг нь Санширод гайхалтай санагдав. Санширо явахаар завдаж үүдний дэргэд байсан гутлаа өмсөх гэтэл Хирода багш шатны дэргэд очоод:

	— Сасаки түр буугаад ирээч гэв.

	Гадаа хүйтэвтэр байв. Ганц ч үүлгүй цэлмэг тэнгэр тэртээ дээр харагдана. Хувцсанд гар хүрэх бүрийд хүйтэн жихүүн санагдана. Явган хүний замаар явсаар нэг хоёр нарийн гудамж явж өнгөртөл гэнэт замын уулзварт мэргэчтэй уулзав. Түүний барьж явсан том дугуй дэнлүү нь бэлхүүснээс доошхыг час улаан болгон гэрэлтүүлнэ. Санширо төлгөний хуудас нэгийг авч мэргэлүүлэх сэтгэл төрсөн боловч зориуд мэргэлүүлсэнгүй. Хар модон хайсанд мөрөө шүргүүлэн алдан дэнлүүнээс зайлан гарч бага зэрэг явтал мухарт «Собая» (зөвхөн гурилтай хоол зардаг гуанз) байгаа харагдахад шийдэмгийгээр хулсан орхиулыг сөхөн оров. Жаахан балгамаар санагдана. Дунд сургуулийн гурван сурагч сүүлийн үед багш нар үдэд голдуу хар будаатай хоол иддэг болжээ гэж ярьж суулаа.

	Үд дундын дохио болж буу дуугармагц тэр гуанзныхан сав суулгатай зүйлээ уулын чинээ овоолон мөрөндөө дамнаж сургууль дээр ирдэг, лав их ашигтай байх гэж ярина. Хэн ч юм бэ, нэг багш зун болтол гурилтай шөл иддэг, чухам яагаад юм бол оо, ходоод муутай юм болов уу гэж ярина. Бас өөр янз бүрийн юм ярилаа.

	Багш нарынхаа нэрээр хэлж байв. Тэдний нэг нь Хирода гэж ярихдаа ганц бие амьдардаг гэл үү гэсэн асуулт гарав. Хирода багшийнд очиход шалдан хүүхний зураг өлгөчихсөн байсан, эмэгтэй хүнд дуртай байх, харин тэр нь шалдан европ эмэгтэйн зураг тул итгэж болохгүй. Япон эмэгтэйд дургүй байж болох юм. Гэвч түүнд бүтэлгүй дурлал тохиолдсон ч байж магадгүй юм. Лав тийм байх гэлцэнэ. Бас залуухан, сайхан эмэгтэй очдог гэж үнэн үү гэсэн яриа гарлаа. Яриаг чагнаж суутлаа Хирода багш их хүн юм аа гэсэн дүгнэлтэд хүрэв. Чухам юугаараа их хүн болох нь Санширод ч тодорхой бус боловч тэр гурав гурвуулаа Ёжирогийн бичсэн «Агуу харанхуй»-г уншсан, түүнийг уншаад Хирода багшийг хүндэтгэж байна гэлцээд тэр өгүүлэлд хүндэтгэн бичсэн үнэнд тулгуурлан ярьж байв. Рэй Ёси гэж хэн бэ? Ямар ч гэсэн Хирода багшийг сайн мэддэг хүн байхаас гарцаагүй гэдэгт гурвуулаа санал нийлж байв. Санширогийн сэтгэл хөдөллөө. Ёжиро хэдийгээр гүйлгээ муутай ч, сэтгүүлд «Агуу харанхуй»-г хэвлүүлдэг үнэхээр зөв юм аа гэж бодов. Чухам юуны төлөө үүнийг хийж байгаа билээ гэж бодоход амьдрах хүч чадал заавал чухал юм байна. Ёжирогийн онолоор бол нэг үг, нэг өгүүлбэр ч бичихгүй байна гэдэг бол алдаа юм. Шүүмжлэл бол үүнээс үүсэн гардаг. Хэрэв ийм юмнаас уначихна гэж бодвол үзэг нэгтнүүд хариуцлагаас айх юм даа гэж бодонгоо гуанзнаас гарав.

	Байрандаа иртэл Санширогийн архи нь гарчихсан байв. Яагаад ч юм бэ хачин урамгүй болов. Юу хийхээ мэдэхгүй ширээний ард сууж байтал үйлчлэгч эмэгтэй данханд халуун ус хийгээд бас дугтуйтай захиа барьсаар доороос ирэв. Ээжээс нь ирсэн захиа байсан тул тэр дор нь задлав. Өнөөдөр ээжийнхээ захиаг хараад хагартлаа баярлалаа. Нэлээд урт захиа байсан боловч онц зүйлгүй, дамаа О-Мицугийн талаар ганц үг бичээгүйд Санширо сэтгэл дүүрэн байв. Захианы хачин сонин санаа бичсэн аж.

	Чи хүүхэд байхаасаа зориг муутай, зориггүй бол их муу байдаг, шалгалтаар яаж байгааг мэдэхгүй байна. Окицуно Такатай тэр зэргийн эрдэмтэй, дунд сургуулийн багш хийж байвч, шийдвэрлэх шалгалтад бүх бие нь чичрээд олигтой хариулж чаддаггүй гэсэн, харамсалтай нь одоо болтол цалин нэмэгдээгүй байна. Найз нарынхаа танил эмчид биеэ үзүүлж, эм аваад, шалгалтынхаа өмнө уух нь ашигтай шүү. Эмчилгээгүй юм гэж байхгүй шүү дээ! Санширо үүнийг уншаад тэнэг юм гэж бодов. Гэвч тайвширч, ээж минь сэтгэлээсээ л хэлж дээ гэж бодов. Тэр орой шөнийн нэг цаг хүртэл сууж ээждээ уртын урт хариу бичив. Түүндээ Токиод ямар ч сонин юм алга гэж ганцхан өгүүлбэр оруулав.

	 


VIII

	 

	Санширо, Ёжирод мөнгө зээлүүлсний учир ийм байлаа.

	Тэр нэгэн орой 9 цагийн үед Ёжиро бороонд шалба цохиулаад царай муухантай орж иржээ. Намрын бороо тул хүйтэнд даарч дээ гэтэл сууж байгааг нь харахад царайн өнгөөр тогтохгүй бие нь эвгүй байгаа бололтой.

	— Бие чинь муухан байна уу даа? гэж Санширог асуухад нүдээ том болгон

	— Мөнгөгүй болоод баларч байна гэж сэтгэл ихэд зовсон янзтай тамхиа хоёр гурав сороод утааг нь хамрынхаа нүхээр гаргав.

	Санширо чимээгүй байх аргагүй тул ямар юманд мөнгөө зарчихсаныг асуутал бүгд тодорхой болов.

	Тамхиа дахин хэд сороод утааг нь хамрынхаа нүхээр гаргах тэрхэн хугацаандаа учир явдлыг ар араас нь урсгаж гарав.

	Ёжиро хүний 20 иенийг үгүй хийчихжээ. Ноднин Хирода багшийн хуучин байрны гурван сарын хөлсийг төлөх үед мөнгө байхгүй байсан учир Нономиягаас зээлээд төлсөн юм санж. Нономия дүүдээ хөгжим авч өгөхөөр гэрийнхнээсээ авчруулсан мөнгө байсан ч өнөө одоо болтол Ёсикодоо хийл авч өгөөгүй л байж. Нономия хүлээлгэж болох л байлаа. Гэвч хэдий хүртэл Ёсико хөгжимгүй байх вэ дээ! Хирода багш одоо болтол өрөө төлөөгүй, сарын цалингаас илүүчлэх юм байхгүй бусад орлого байхгүй болохоор ингээд байв. Саяхан дунд сургуулийн шалгалтын материалыг бэлтгэж өгөөд 60 иен авч Ёжирод мөнгөө өгчээ. Тэр мөнгийг би үгүй хийчихсэн, үнэхээр эвгүй юм боллоо гэхэд Санширо түүнд итгэв.

	— Тэр мөнгийг хаана хаячхав гэвэл

	— Хаяагүй, хурдан морины хонжворт билет аваад алдчихлаа гэв.

	Санширогийн уур хүрч, юм ярих дургүй нь хүрэв. Түүн дээр тэр өөрөө сэтгэлээр унасан, голдуу баяр хөөртэй явдгаас нь ул мөр ч үзэгдсэнгүй. Яах аргагүй тэр Ёжиро гэдэг хүн хоёр байгаа гэж бодогдуулав. Инээд хүрмээр ч юм шиг, өрөвдмөөр ч юм шиг болжээ. Гэнэт хачин санагдаж Санширо учиргүй инээхэд Ёжиро дагаад инээв.

	— За яах вэ. Арга нь олдоно биз дээ.

	— Багш мэдээгүй байгаа юу?

	— Мэдээгүй.

	— Нономия яасан бол?

	— Мэдээж, одоогоор мэдээгүй.

	— Хэзээ мөнгө авсан юм бэ?

	— Сарын эхээр, одоо хоёр долоо хонох гэж байна.

	— Хурдан морины хонжворт билет авсан чинь хэзээ вэ?

	— Мөнгө авсны маргааш нь.

	— Тэгээд өнөөдөр хүртэл байгаад байсан юм уу?

	— Олон тийшээ явсан боловч олдсонгүй, арга алга даа, болохгүй бол энэ сарын эцэс хүртэл чимээгүй л яваад байхаас,

	— Сарын эцэс гэхэд бүтээх боломж байгаа юм уу?

	— Бунгэнжихээс, нэг хэдэн юм ирэх байх аа. 

	Санширо босоод, ширээний нүдийг татаж өчигдөр ээжээс нь ирсэн захианы дугтуйг гаргаж харснаа:

	— Энд мөнгө байгаа, энэ сарын мөнгө эрт ирсэн юм гэхэд Ёжиро

	— Баярлалаа, Огава минь! гэж хөөрөн хөгжилтэй нь аргагүй хэлэв.

	Шөнийн арван цагийн орчим бороон дундуур гарч хажуугийн мухлагт ороод баясан байж сакэ ууцгааж, мөнгийг нь Ёжиро төлөв. Ёжиро бол хүнээр ер мөнгө төлүүлдэггүй эр байв.

	Үүнээс хойш Ёжиро одоо болтол зээлсэн мөнгөө буцааж өгсөнгүй, Санширо ёс журмаар нь байрныхаа хөлсийг төлөх болоод байдаг. Хөлс төлөхийг шаардуулахгүй яаж ийгээд өгвөл сайн юм сан гэж бодлоо. Өдөр хоног өнгөрсөөр хугацаа нэгэнт ойртож битүүн боллоо. Ердөө нэг хоёрхон хоног үлджээ. Байрныхаа хөлсийг төлөх хугацааг нэг хоёр хоногоор сунгахыг гуйя гэж ч бодсонгүй. Ёжиро заавал авчирч өгнө гэж лавтай итгэж, төвөг удаад яах вэ гэсэн сайхан сэтгэлээр бодож суулаа. Хирода багшийн ярьснаар бол Ёжирогийн бодол хаврын тэнгэр шиг байнга хувирч, орон гаран явдаг болохоор мартчихвал хэцүүдэх байв, Арай тийм юм байхгүй байлгүй дээ гэж бодлоо. Санширо хоёрдугаар давхрын цонхоор гадагш хартал, Ёжиро хурдан хурдан алхалсаар ирж явлаа. Цонхны доор ирээд Санширог хармагц

	— Чи байна уу? гэхэд

	— Аан? гэж Санширо хариулав.

	Дээр доороос ярьсан товчхон ярианы дараа Санширо цаашаа орж, Ёжиро шатаар өгсөж ирэв.

	— Чамайг байрныхаа хөлсийг төлөх ёстой гээд яваагүй газаргүй. Яваад мангартчихлаа. Чи минь хүлээж байгаарай.

	— Чи хэвлэлийн газраасаа мөнгөө аваагүй юу?

	— Шагналын мөнгөө бүгдийг авчихсан.

	— Чи энэ сарын эцсээр авна гээ биз дээ?

	— Чи буруу сонссон байх аа!

	— Хачин юм даа, яг л тэгж хэлсэн дээ.

	— Юу гэж дээ, урьдчилгаа авах гээд чадаагүй. Зээлээд буцааж өгөхгүй гэж бодоод бүтээгүй. Ердөө хорин иен «Агуу харанхуй»-г бичсээр байхад итгэхгүй байсан шүү. Ёстой дургүй хүрмээр амьтад.

	— Мөнгө тэгээд бүтээгүй юу?

	— Олсон олсон. Гагцхүү өөр газраас, би чиний найдварыг хөсөрдүүлэхийг хүссэнгүй.

	— Аа тийм үү, уучлаарай! Чамд төвөг учруулчихлаа.

	— Мөнгөтэй хүн байхгүй, хэцүү юм боллоо. Одоо чи өөрөө очиж авахгүй бол болохгүй нь.

	— Хаанаас тэр вэ?

	— Би сэтгүүлийн газар очоод тэндээсээ Харагучийнд, бас хэд хэдэн газраар орсон боловч сарын эцэс болчихсон учир хаа ч мөнгө байсангүй. Дараа нь Сатомигийнд очлоо. Чи танина биз дээ, Минэкогийн ах, хуулийн ухааны эрдэмтэн, гэтэл гэртээ байсангүй, эцэст нь Минэкотой уулзлаа.

	— Нономиягийн охин дүү нь гэртээ байсангүй юу!

	— Юу гэж дээ, хичээлийн цаг юм чинь сургуульдаа яваа биз. Байсан ч онц саад болохгүй байсан.

	— Өө...

	— Минэко миний яриаг сонсоод, туслахад бэлэн байна гэсэн.

	— Тэр эмэгтэйд мөнгө байгаа юм уу?

	— Мэдэхгүй ямар ч гэсэн болох байх. Тийм залуухан байж, хэзээний эгч хүн шиг хачин гайхалтай гээч. Чи битгий зов, түүнд итгэж болно. Тэр надад «Мөнгө энд байна, гэвч чамд өгөхгүй» гэж хэлдэг байна шүү. Бүр гайхаж орхиод: «Чи надад итгэхгүй байгаа юм уу?» гэсэн чинь «Ээ» гээд инээгээд өгсөнгүй. «Огаваг дуудах уу?» гэхэд «Би өөрөө Оговад өгнө» гэнэ ээ. Ямар ч гэсэн дураараа л болог, чи очиж авах уу?

	— Тэгэхээс яах вэ, болохгүй бол би гэрийнхэндээ цахилгаан явуулахаас.

	— Цахилгаан! Боль доо, дэмий юм ярьж байх, очъё л доо.

	— Очиж болж байна гэснээр мөнгөний тухай асуудал шийдэгдэж, Хирода багшийн тухай Ёжиро танилцуулав. Хэрэг явдал сайн явж байгаа, цаг л гарвал хүн бүртэй, тус тусад нь ярьж байгаа, ярьсан зүйлээ тайлбарладаг. Хэрэв үүнийг төвөгтэйд тооцвол «оюутны хөдөлгөөн» бүтэлтэй болохгүй. Харин ярилцлага дээр Хирода багшийн нэрийг дурсаж болохгүй, яагаад гэвэл ярилцлага маань бидний төлөө биш, Хирода багшийн төлөө юм шиг болчихно. Тэгвэл хэрэг бишиднэ. Ёжиро ийм аргаар хөдөлгөөнийг алхам алхмаар ахиулж байв. Өнөөдрийг хүртэл овоо амжилттай байлаа. Баруун Европын хүнээр заалгахаас заавал япон хүнээр заалгах шаардлагатай гэж үзээд дахин нэг удаа цугларч төлөөлөгчийг сонгож, захирал, ерөнхийлөгч дээр ороод оюутны хөдөлгөөнийг дэмжүүлэх юм. Тэр цуглаан бол зөвхөн нэр төдий зүйл, цугларахгүй байсан ч болно.

	Одоо хэн очиж болох нь тодорхой байна. Яагаад гэвэл бүгд Хирода багшийн талаар нэг саналтай байгаа тул байдал амжилттай болбол багшийн нэрийг зааж болох байлаа. Түүний яриаг сонсоход ертөнц дээр тэр ганцаараа эрх чөлөөтэй байгаа мэт сэтгэгдэл төрөв. Санширо түүний авьяас чадварыг үнэлэв. Ёжиро бас тэр орой Харагучийг багшийнд дагуулж ирснээ тайлбарлав.

	— Тэр орой, Харагучи, багшийг уран зохиолч, зураачдын уулзалтад урьсныг санаж байна уу?

	Санширо тодорхой санаж байлаа. Яагаад түүнийг урих болсон нь их учиртай байв. Гол нь тэр уулзалтад хэл шинжлэлийн профессор оролцоно. Тэр багштай Хирода багш ямар нэгэн холбоо тогтоох нь ашигтай. Манай багш гэж гайхал, хэнтэй ч харилцаа холбоогүй, ганцаараа суугаад байдаг. Энэ уулзалт бол түүнд онцгой тохиолдол болно.

	— Аа ийм учиртай байсан юм бий, огт мэдсэнгүй, тэгэхээр энэ уулзалтыг үүсгэн санаачлагч нь чи юм уу? Чиний нэрээр урилга тараахад тэр нэртэй хүмүүс чинь ирэх юм уу?

	Ёжиро хэсэг хугацаанд бодлогоширсон нүдээр Санширог харж байснаа, 

	— Тийм тэнэг юм битгий ярь! Санаачилга гэж албан ёсоор ярихгүй. Зөвхөн би тэр саналыг дэвшүүлж гаргасан. Харагучид зөвлөж, тэр л бүгдийг зохион байгуулж байгаа юм.

	— Аа тийм үү?

	— «Аа тийм үү?» гэж зөвхөн хөдөө нутгийн хүмүүс хэлдэг юм. Чи очиж болно шүү дээ, уулзалт удахгүй болно.

	— Очихгүй, тэнд чинь дандаа алдар цуутан цугларна.

	— Дахиад л хөдөөгийнх шиг сэтгэж байна. Алдар цуутан ч бай, алдар цуутан биш ч бай хамгийн гол нь нийгэмтэйгээ хэрхэн харьцаж байгаагаас хамаарна. Уулзаад ярилцахад доктор ч бай, эрдэмтэн ч бай ямар хамаа байна. Хамгийн гол нь тэднийг агуу цуут хүмүүс гэж бодохгүй л байвал боллоо. Чи заавал очоорой, чиний ирээдүйн төлөө хэлж байна.

	— Хаана болох юм бэ?

	— Уэногийн Сэигёкэнд болох байх.

	— Би тийм газар очиж байгаагүй, их үнэтэй юү?

	— Хоёр иен болох байх, за чи битгий сандар, хэрэв чи чадахгүй бол би төлнө.

	Санширо тэр дороо нөгөө хорин иенээ санав. Гэвч инээдтэй биш санагдав. Ёжиро үүнээс өмнө мөнгө байна, Гинза очиж тэнпура идэх үү гэж урьж байсан. Үнэхээр гайхалтай залуу, Санширо хэдийгээр үгэнд оромтгой ч тэр удаа татгалзаж, хамт зугаалахаар болов. Буцах замдаа Оканогийн боовны мухлаг дайрч туулайн бөөртэй мантууг «Багшид өгье» гэж нэлээдийг авч, уутандаа хийгээд яваад өгөв.

	Тэр орой Ёжирогийн талаар бодохдоо би ч гэсэн Токиод удвал ийм болдог юм болов уу гэж бодов. Дараа нь Сатомигоос мөнгө зээлэхээр очих тухайгаа бодов. Минэкогийнд очих шалтаг гарсанд баяртай байв. Гэвч толгойгоо гудайлган мөнгө гуйх нь таатай биш санагдана. Санширо хүн болсоор өдий хүртэл хүнээс мөнгө зээлж байсан удаагүй, түүгээр зогсохгүй зээлдүүлэх гэж байгаа нь охин хүн. Биеэ даасан эр хүн ингэх ёсгүй. Ахынхаа зөвшөөрөлгүй өгсөн байвал зээлсэн хүн нь өөрөө зээлүүлсэн хүндээ төвөг тарьж ч магадгүй байдаг. Аль эс бөгөөс тэр эмэгтэйд эхнээсээ аваад төвөгтэй ч биш байсан болов уу, ер нь бүгдийг урьдчилан зохицуулж чадах бүсгүй юм. Ямар ч гэсэн уулзаад үзье гэж шийдлээ. Уулзтал зээлмээргүй санагдвал болиод, байрны хөлс төлөх хугацааг сунган гэрээсээ мөнгө аваад л боллоо гэж бодов. Минэкогийн тухай бодол сэтгэл санааг бүрэн эзэмдэж, түүний царай, гар хүзүү, бүс, кимоно бүгдийг өсгөж хасаж байгаад дураараа дүрслэн бодов. Маргааш ямар байдалтай уулзах, юу ярих вэ гэж арав, хорин удаа янз янзаар бодож үзэв. Санширо багаасаа л ийм хүн байв. Хэрэгтэй хүнтэйгээ болзох үедээ урьдчилан тэртэй талаас ямар байдалтайг төсөөлөн бодож байдаг. Өөрөө яаж хандах, ямар юмыг, ямар дуу хоолойгоор ярихаа боддоггүй. Гэвч уулзсаныхаа дараа тэр бүгдийг дахин эргэцүүлэн бодож гуньхардаг удаатай.

	Гэтэл өнөөдөр өөрийнхөө талаар огт төсөөлсөнгүй. Санширо энэ хугацаанд Минэкод эргэлзэж байв. Гэтэл эргэлзэхээс цаашгүй байв. Учир нь эсрэг талаа тодорхой бас хэлж чадахгүй байв. Тийм байсан гэж хэлэх, тодруулж бодох тохиолдол түүнд байсангүй. Нэг удаа байв ч юу ч болоогүй. Хэрэв Санширог тайвшруулахад энэ бүгдийг шийдвэрлэх хэрэгтэй юм бол зөвхөн Минэкотой ойртох тэр завшааныг л ашиглах, тэртэй талын байдлаас өмнө, хойно болсон бодлоороо л өөрийгөө сургаж болох байлаа. Маргаашийн уулзалт л сайхан бэлэн шалтгаан болох юм. Тийм учир янз янзаар төсөөлөн бодно. Янз янзаар бодоход өөрт нь ашигтайгаар төгсөж байв. Үнэндээ сэтгэл нь огт тайвширсангүй. Маш бохир газар сайхан авсан зураг үзэж байгаа юм шиг санагдана. Гэрэл зураг бол хэзээ ямагт үнэн байдалтай огт нийцэхгүй. Эцэст нь Санширо сайхан юм бодлоо. Минэко Ёжирод мөнгө зээлүүлнэ гэсэн авч мөнгөний тал дээр итгэл муутай ч эр байж болох юм. Гэвч чухам яагаад өгөөгүй болохыг тааж эс чадав. Минэко өөрөө өгнө гэсэн маань «Надаар тоглож байгаа юм биш байгаа» гэж бодоход нүүр нь улайх шиг болов. Надаар юунд тоглоом хийх болов, аль эсвэл тэр ер нь тоглоомтой хүүхэн юм уу, гэхэд Санширо Минэкогийн төлөө сэтгэл тавьж байгаа бол итгэлтэйг ойлгов.

	Маргааш нь аз болоход хоёр багш ирээгүй тул үдээс хойш хичээл орсонгүй, байрандаа очих төвөгтэй санагдсан тул замдаа хоол олж идээд Минэкотой очиж уулзахаар явав. Санширо Минэкогийн гэрийн үүдээр хэд хэдэн удаа гарсан боловч нэг ч удаа орж үзээгүй байв. Хашааныхаа үүдэн дээр «Сатоми Кесуке» гэсэн пайз өлгөөстэй байв. Урьд уулзаагүй байхдаа Санширо Сатоми Кесуке гэж ямар хүн байдаг бол гэж бодож байсан удаатай.

	Үүд түгжээтэй байв. Санширо явган хаалгаар ороод харахад гэрийн үүд тийм ч хол биш байв. Үүд хүртэл нарийн чулуун зам тавьсан, цэвэрхэн сайхан хаалгатай. Үүдний хонхыг дарлаа. Үйлчлэгчээс:

	— Минэко гэртээ байгаа юу? гэж асуухад учиргүй ичиж айсан байдал өөрт нь мэдэгдэв. Айлын гэрт очиж залуу бүсгүйг дуудах хэрэг өмнө нь гарч байгаагүй тул тун эвгүй байв. Үйлчлэгч эмэгтэй нэлээд чанд хүн бололтой. Гэртээ буцаж орсноо удалгүй гарч ирээд, элэгсгээр

	— Та ороорой гээд дагуулан зочдын өрөөнд ороход тэр нь европ маягийн цонхны хүнд хөшигтэй өрөө байв. Үйлчлэгч бүсгүй

	— Бага зэрэг хүлээгээрэй гээд гарав. Нам гүм болов. Хэдэн хувь сууснаа босож толинд хараад, дахин суув.

	Нэг өрөөнд хийл хөгжим тоглох дуулдана. Салхинд хөгжмийн ая сонстоод тэр дороо чимээгүй болно. Энэ аялгуу Санширод ихэд таалагдаж цааш нь сонсох юм сан гэж бодно. Сандлын зөөлөн ширэн аравчинд налан сууж анхааралтай сонслоо. Гэтэл түүнийг дороо мартаж, чийдэнгийн доор өлгөөстэй байсан толинд өөрийгөө харав. Гэр нь европ маягийг санагдуулна. Дахин хийл хөгжимд хэд хэдэн аяз дарах сонстоод чимээгүй болов. Санширо баруун европын хөгжим урьд нь огт сонсоогүй байв. Өнгө аяс нь байнга солигдож байгаа нь Санширогийн сэтгэлийг маш их хөдөлгөв. Тэнгэрээс бөөн мөндөр унаад ирж байгаа ч юм шиг санагдана.

	Санширо бодлогоширсон нүдээр толь руу хартал, гэнэт Минэко толинд тусав. Үйлчлэгч бүсгүйг үүд хаагаад гарсан гэж бодож байтал үүд онгорхой байсан тул Минэко чимээгүй ирээд үүдний хөшгийг гараараа ярчихсан толинд Санширог хараад зогсож байв. Санширод Минэко хөлөөсөө толгой хүртэл бүтнээрээ харагдана.

	— Мэнд мэдье гэсэн эмэгтэй хүний дуу ар талд гарахад Санширод эргэж харахаас өөр арга байсангүй. Тэр хоёр халз ширтэлцэв. Эмэгтэй үсээ гоёмсгоор зассан нь үзэсгэлэнтэй байв. Санширо сандлаасаа босоод мэхийн ёсоллоо. Эмэгтэй шууд яваад толины тэнд очиж Санширогийн эгц урдаас харж суув.

	— Арай гэж ирлээ гэж найрсаг уяхан дуугаар хэлэхэд Санширод чимэгтэй сайхан сонстлоо. Эмэгтэй гялалзсан торгон кимоно өмссөн нь гарч ирэхгүй удсаны шалтгаан болов уу гэж бодно. Чимээгүйхэн, инээдээ дарж ядан, нүдээрээ хүртэл инээмсэглэж байгаа харагдсанд тэр хүүхэмсэг байдал залуу эрд таалагдав. Санширо тэвдэнгүй ам нээж:

	— Сасаки... гэсэнд

	— Сасаки танайд очсон биз дээ гэж хасын цагаан шүд гарган хэлэв. Эмэгтэйн ард лааны тавиурыг ил зуухны зүүн баруун талд эгнүүлсэн байв. Алтан жийжүү бүхий чамин хэлбэртэй зуухны тавцан байлаа. Сонин хэлбэртэй зуухны тавцанг лааны тавиур гэж харсан нь Санширогийн таавар бөгөөд чухам юу болох нь ойлгогдсонгүй. Тэрхүү лааны хачин тавиурын ард толь байлаа. Нарны гэрэл цонхны зузаан хөшгөнд халхлагдан өрөөнд гүйцэд орохгүйн дээр тэнгэр бас бүрхэг байв. Санширо энэ завсар Минэкогийн цагаан шүдийг ширтэнхэн суув.

	— Тийм ээ, Сасаки манайд ирсэн.

	— Юу гэж явна даа?

	— Намайг танайд очоорой гэсэн.

	— Тийм байлгүй, тэгээд ирээ биз дээ гээд зориуд инээв.

	— Тийм гэж бага зэрэг түгдэрснээ, — Бараг тийм гэв.

	Эмэгтэй шүдээ далдлан чимээгүйхэн сандлаасаа босоод цонхны дэргэд очиж гадагш харангаа

	— Гадаа бүрхэг байна. Хүйтэн байна уу? гэв.

	— Үгүй дулаахан байна. Салхигүй байна.

	— Тийм үү? гээд буцаж сандалдаа суув.

	— Чухамдаа Сасаки мөнгө... гээд Санширог хэлэхэд

	— Би мэднэ. Яагаад мөнгөгүй бол оо вэ? гэв.

	— Хурдан морины хонжворт билет аваад.

	— Аа! гэж дуу гарсан ч эмэгтэйн царайнд гайхсан байдал ажиглагдсангүй, харин ч инээж байв. Хэсэг болоод «бүтэлгүй этгээд вэ?» гэхэд Санширо хэлэх үг олдсонгүй.

	— Хурдан морины хонжвор хожно гэдэг хүний зүрх сэтгэлийг эзэмдэхээс хэцүү юм биш үү. Таны хувьд бол хонжворт тоглох битгий хэл хүний зүрх сэтгэлийг ч эзэмдэхийг үл хүсэгч биш юм уу?

	— Би хурдан морины хонжворт билет аваагүй юм аа.

	— Та биш бол хэн тэгээд алдчихаа вэ?

	— Сасаки алдчихсан.

	Эмэгтэй учиргүй инээв. Санширо дагаад бас инээв.

	— Тэгвэл мөнгө хэрэгтэй биш байх нь ээ. Хөгжилтэй юм.

	— Тэр чинь харин надад тун хэрэгтэй байна.

	— Нээрээ юү?

	— Нээрээ

	— За тэр чинь их гайхалтай.

	— Тэгвэл зээлүүлэхгүй ч байсан болно.

	— Ямар учраас, мөнгө авахаа болих гэж үү?

	— Больё ч гэсэн юмгүй. Ахдаа хэлээгүй биз дээ. Танаас мөнгө зээлнэ гэдэг чинь эвгүй юм.

	— Аа тийм учиртай юм уу? Ах мэдэж байгаа.

	— Тийм үү? Тэгвэл зээлүүлсэн ч болно. Тэгэхдээ зээлүүлэхгүй ч байсан болно. Гэртээ хэлүүлбэл долоо хоногтоо ирчихнэ биз.

	— За танд төвөгтэй байвал албадахгүй... гэж Минэко гэнэт зэвүүцэв.

	Эдүгээ хүртэл дэргэд байснаа нэгэн бээрийн газар холдоод явчих шиг боллоо. Санширо уг нь зээлсэн нь сайн байж, гэвч одоо яая гэх вэ дээ гэж бодонгоо лааны тавиур харж байв. Санширо тэр байдлаас яаж гарахаа мэдэхгүй, тэр өөрөөс түрүүлэн бусдын ая тал засахыг хичээдэг эр биш байв. Эмэгтэй нэлээд хол харагдав. Удалгүй эмэгтэй босож цонхоор гадагш харж зогслоо.

	— Юм ормооргүй шив дээ?

	— Орохгүй байх аа гэж Санширо өөртэй нь адил өнгөөр хэлэв.

	— Юм орохгүй бол би түр гаръя даа гэж цонхоор харангаа хэлэв.

	— За би харья даа гэхэд Минэко үүд хүртэл гаргаж өгөв. Санширо гутлаа өмсөх хооронд, Минэко бууж ирээд,

	— За хоёулаа хамт гарах уу, болно биз дээ? гэхэд Санширо гутлаа өмсөж ядсаар

	— Яасан ч болно гэв. 

	Эмэгтэй маш түргэн бууж ирээд Санширогийн чихэнд

	— Уурлачихсан уу? гэв. Гэтэл үйлчлэгч эмэгтэй тэр хоёрыг гаргаж өгөхөөр сандарсаар гарч ирэв. Хоёулаа тавиад алхам зайтай чимээгүй зэрэгцэн алхав. Тэр үед Санширо Минэког бодож саяын байсан байдлыг хараад энэ эмэгтэй их дураараа өсжээ. Санаснаараа авирладаг байж магад. Тийм учраас хэний ч зөвшөөрөлгүй шууд хамт гарч яваа нь энэ гэж бодов. Настай эцэг эх байхгүй залуу ахтайгаа хамт байгаа болохоор ингэж чадавч хэрэв хөдөө нутагт бол огт болохгүй мэт санагдав. Энэ эмэгтэйд Мивада О-мицу шиг амьдрах хэрэг тохиолдвол яахыг огт мэдэхгүй юм. Токио бол хөдөө нутгаас өөр янз янзын үйл хэрэг нээлттэй болох учир эндхийн ихэнх нь ийм болсон байж ч болох юм. Холын холоос төсөөлөн бодоход хуучин цагийн явдал мэт болно. Ёжиро Минэког Ибсенийхэн шиг гэж шүүмжилж байсан нь тохирсон ч юм шиг, хуучны заншилдаа баригдаад байгаагүй нь Ибсенийхэн шиг юм уу, аль үзэл бодол хүртэл тийм юм уу. Чухам аль нь болохыг огт ойлгосонгүй.

	Энэ завсар Хонго гудамжинд ирлээ. Хоёулаа хамт алхаж явавч чухам хаашаа яваагаа мэдэхгүй байв. Тэр хоёрын хөл болзсон юм шиг нэгэн зүг рүү явлаа.

	Хонго гудамжны Ен чёо мэ-д очих үед эмэгтэй

	— Та хаана хүрэх вэ? гэж хэлэхэд хоёулаа өөд өөдөөсөө харав.

	— За хамт явъя.

	Тэр хоёр Ён чёо мэ-гээр гучаад алхам явтал баруун талд нь европ маягийн байшин байв. Минэко тэнд очоод өврөөсөө нимгэн хадгаламжийн дэвтэр тамгатай хамт гаргав.

	— За хүсэх юм байна.

	— Юү юм бэ?

	— Үүгээр мөнгө аваад ирээч гээд дэвтэр өгөв. Санширо түүнийг аваад үзтэл «Когучи банкны тооцооны дэвтэр, хатагтай Сатоми Минэко» гэж бичсэн байв. Санширо тэдгээрийг барьсан хэвээр Минэког ширтэн зогслоо.

	— Гучин иен гэж Минэко мөнгөний тоо хэлэв. Тийнхүү өдөр бүр ирж мөнгө авдаг хүнд хэлж буй мэт байлаа. Санширо нутагтаа байхдаа ийм дэвтэртэй ТОЕ-ЗУ хүртэл явж бас банканд мөнгөө хийдэг байжээ. Шатаар өгсөөд үүд онгойлгон дотогш оров. Банкны үйлчлэгчид дэвтэр, тамгаа өгч мөнгөө авчхаад гараад иртэл Минэко байсангүй. Булан тойрвол хорьхон алхмын цаана явж байв. Санширо гүйхээрээ явж түүнийг гүйцэв. Нөгөө авсан зүйлээ өгөх санаатай халаасандаа гараа хийтэл Минэко,

	— «Тансей нийгэмлэгийн»25 үзэсгэлэн үзсэн үү? гэв.

	— Үзээгүй шүү.

	— Үзэсгэлэнгийн хоёр урилга байна, гэвч зав болохгүй байсаар үзэж чадсангүй. Одоо хоёулаа үзэх үү?

	— Болно шүү.

	— Удахгүй хаачихна, очиж үзье, би нэг удаа үзэхгүй бол Харагучид эвгүй юм болно.

	— Харагучи урилга илгээсэн юм уу?

	— Тийм. Та Харагучийг таньдаг юм уу?

	— Хирода багшийнд нэг удаа дайралдсан.

	— Сонин хүн шүү, тийм үү? Үндэсний хөгжим сонирхож, оролддог.

	— Хэнгэргийн дасгал хийх юм сан гэж байж билээ. Тэгээд...

	— Тэгээд?..

	— Тэгээд, танай хөргийг зурна гэж ярьж байсан, үнэн үү?

	— Тийм дээд зэргээр таарах хүн юм шүү.

	Түүнээс цааш зохистой үг хэлж чаддаггүй эр болохоор дуугүй болов. Эмэгтэй нь ямар нэг үг хэлүүлмээр байсан бололтой.

	Санширо халаасандаа гараа хийгээд, банкны хадгаламжийн дэвтэр тамгыг гаргаж өгөв. Мөнгө дэвтэр дотор нь хавчуулаастай байлаа. Гэтэл эмэгтэй мөнгө нь аль вэ гээд хартал байсангүй. Тэгээд халаасаа уудалж үнгэгдсэн цаасан мөнгө гаргаж Минэкод өгтөл

	— Уучлаарай, та өөртөө үлдээгээрэй гэв.

	Санширо тээнэгэлзэв. Гэвч гудамжинд түүнтэй маргалдах дур хүрсэнгүй. Олон хүн явж байсан гудамжинд яаж ч болсонгүйд халаасандаа буцааж хийгээд «Гайхмаар бүсгүй байна» гэж бодов.

	Оюутнууд нэлээд явж байв. Зөрж өнгөрсөн хүмүүс тэр хоёрыг харна. Мөн холоос тэр хоёрыг харж байгаа хүмүүс ч байв. Санширо нуурын зах өнгөрч явахдаа, их л удах шиг санав. Трамвайгаар явъя ч гэж бодсонгүй. Хоёулаа зэрэгцээд аажмаар алхаж гарлаа. Үдээс хойш гурван цагийн үед үзэсгэлэнд хүрэв. Тэнсэйкай гэсэн үсгийг тойруулсан шугам зураас ч шинэ зүйл, сонин зарлал өлгөөстэй байв. Санширогийн хувьд Кумамотод олж үзээгүй шинэ зүйл бөгөөд нэг төрлийн ангид сэтгэл төрүүлэв. Тосон будаг, усан будгийн зураг хоёрыг ялгаатай болохыг мэдэх төдий байв. Сайн муу тал байлаа, худалдаж авах юм сан гэмээр ч зүйлс байв. Гэвч уртай ургүйг огт ойлгосонгүй, иймд урлаг үнэлэх чадваргүй өөрийнхөө тарыг мэдэрсэн Санширо юу ч дуугарсангүй.

	— Энэ зураг таалагдаж байна уу? гэж Минэко асуухад

	— За юу гэж хэлмээр юм бэ дээ гэж хариулав.

	— Энэ үнэхээр гайхамшигтай байгаа биз? гэхэд

	— За тийм дээ гэж хариулах төдий байв. Яриа ерөнхийдөө огт авцалдсангүй.

	Санширо үгүй бол ярьж чаддаггүй тэнэг хүн, үгүй бол ярих хүсэл байхгүй их зантай гэмээр харагдав. Хэрэв төлөв даруугаасаа дуугарахгүй байгаа бол сайн л хэрэг, харин ихэрхэг зан гаргасан, хүн тоохгүй бол, зэвүүн юм. Гадаадад удаан хугацаагаар жуулчилсан ах дүү хоёрын олон зургийг нэг овогтой зэрэгцүүлэн өлгөсөн байв. Минэко нэгэн зургийн өмнө очоод:

	— Үнэхээр энэ чинь Венец гэж үү? гэв.

	— Магадгүй. 

	Венец байна гэдгийг Санширо мэдэж байв. Гондола завинд суумаар санагдав. Санширо дунд сургуульд байхдаа тэр үгийг цээжилж байсан тул сайн мэдэж байв. Ийм Гондола завиар бол заавал эмэгтэй хүнтэй хамт сууж зугаалах ёстой мэт бодогдоно. Нам гүм цэнхэртэх ус, усны захын өндөр байшин, гоёмсгоор тусах сүүдэр сүүдрийн дунд намилзан байгаа улаан гал ширтэн байтал... гэнэт Минэко

	— Ахын зураг илүү амжилттай болсон шиг гэжээ.

	— Ахын гэдэг нь...

	— Энэ зургийг ах чинь зурсан биз дээ?

	— Хэний? гээд Минэко гайхсан янзаар Санширог харав.

	— Тэр зураг нь охин дүүгийн, энэ зураг нь ахынх байгаа биз дээ.

	Санширо алхам ухарч, саяхан явж ирсэн замын нөгөө талыг эргэж харлаа. Адилхан гадаад улсын байгалийн зургийн бүтээлүүд өлгөөстэй байв.

	— Үүнийг чинь нэг л хүн зураа биз дээ?

	— Нэг хүн гэж бодож байна уу?

	— Мэдээж гэж Санширо хариулав.

	Дараа нь Минэког харав. Минэко Санширог хараад хоёулаа зэрэг инээв.

	— Даанч дээ гэж Минэко нүдээ учиргүй том болгож, нам дуугаар хэлээд алхаад явчхав. Санширо Венецийн зураг харсаар байгаад Минэко түүнийг хажуугаасаа харж байгааг мэдсэнгүй. Гэнэт нэг хүн дуудах шиг болж

	— Сатоми гэх дуулдав.

	Тэр хоёр эргэж хартал «Ажлын өрөө» гэсэн хаалганы дэргэд Харагучи зогсож байв. Түүний ар талд Нономия давхцан харагдав. Минэко Харагучигээс хол байсан Нономияг харав. Тэгснээ Санширо тийш эргэж очоод бусдын анхаарал татмааргүй нэг юм хэлсэн боловч Санширо юу хэлснийг ойлгосонгүй. Лавлаж асуух гэтэл өөрөөс нь холдоод тэр хоёрт очиж Харагучи, Нономиятай мэндэлж байв. Нономия Санширод хандаж

	— Сонин дагуултай ирсэн байна гэхэд Санширо юу гэж хариулъя даа гэтэл Минэко

	— Бид сайхан тохирч байгаа биз дээ гэв.

	Нономия юу ч хэлсэнгүй, эргээд цаашаа харчхав.

	Тэнд маш том хөрөг зураг байв. Нэлэнхийдээ бараан кимоно, малгай, ар дэвсгэрийг нь ялгахааргүй гэрэлгүй бүдэг өнгөөр зурж зөвхөн нүүрийг л цагаанаар туранхайдуу мах мяраагүй зуржээ.

	— Хуулбар биз дээ? гэж Харагучигаас Нономия асуув.

	Гэтэл Харагучи Минэкод ямар нэг юмыг хичээнгүйлэн ярьж байв.

	— Үзэсгэлэнгээ удахгүй хаана, үзэх хүн ч цөөрсөн. Эхлээд би байнга ажлын өрөөгөөр орж байсан, одоо бараг болилоо. Тэгэхдээ хэрэг гарвал Нономияг урьдаг байсан. Чамтай тааралдсан минь их азтай хэрэг боллоо. Үүнийг дуусмагц дараагийн жилийн бэлтгэлд орно, иймээс ажил гэж хоолойгоор татаад байна. Үзэсгэлэнгээ арай эрт нээнэ. Цэцэг дэлгэрэх үеэр үзэсгэлэн нээдэг юм. Тэр нь гишүүдийн хувьд тохиромжтой. Үзэсгэлэнг дараа дараалан гаргах учраас хүчээ шавхан ажиллах хэрэгтэй. Тэр хүртэл Минэкогийн хөргийг заавал зурна гэж төлөвлөж байна. Чамайг зөвшөөрвөл битүүний шөнө ч зурж өгнө! Тэгээд зургийг чинь энд тавина.

	Харагучи энэ удаа бараавтар зургийн зүг эргэв. Нономия тэр болтол ганц зургийг ширтсээр л байлаа.

	— Виласкес ямар байна? Энэ бол хуулбар юм, бас ч тийм сайн болоогүй гэж Харагучи тайлбарлав.

	Нономияд тэр тайлбар бүрэн хангалттай боллоо.

	— Хэн хуулбарласан юм бэ? гэж Минэко асуув.

	— Мицуи, ер нь сайн зурдаг хүн, гэтэл энэ нь тийм сайн болоогүй гээд нэг хоёр алхам холдож харснаа, — Эх зураг нь ураараа дээд хэмжээнд хүрсэн хүний юм болохоор хуулбарлахад тийм амархан ажил биш юм аа гэв.

	Санширо түүнийг харж байв. Харагучи хүзүүгээ гилжийлгэн, Минэкод маш дотноор хандаж

	— Бүгдийг үзэв үү? гэв.

	— Үзэж амжаагүй байна.

	— Сэй ё кэн очих уу? Хамт сууж цай ууцгаая, надад бас өөр ажил байгаа тул удаан сууж чадахгүй. Эрхлэгчтэй үзэсгэлэнгийн талаар зөвлөх ёстой, тэр сайхан санаатай хүн шүү. Одоо яг цай уух цаг байна. Дараа болохоор цай уухад оройтож хоол идэхэд эрт, хоёрын хооронд болно. Тийм биз?

	— Явцгаах уу?

	Минэко Санширог харахад Санширо яасан ч яах вэ гэсэн байдалтай байв. Нономия зогссоор байгаад ярианд огт оролцсонгүй.

	— Нэгэнт ирсэн юм чинь бүгдийг нь үзэх ёстой. Тийм биз Огава гуай гэж Минэког асуухад

	— Тийм ээ.

	— За тэгвэл Фуками гуайн амьд ахуйн үеийн зураг тэр танхимд байгаа, үзчихээд Сэй ё кэн рүү яваад очоорой, би тэнд хүлээж байя.

	— За баярлалаа!

	— Фуками гуайн усан будгийн бүтээлийг жирийн усан будгийн зураг гэж үзэж огт болохгүй, Фуками гуайн хамаг сэтгэл санаа энд багтсан юм. Үүнийг л олж харж чадвал маш сонирхолтой болно.

	Минэко баярласнаа илэрхийлээд тэр хоёрын хойноос хараад хоцров. Тэр хоёр эргэж харсангүй. Минэко явсаар хажуугийн бүдэг өрөөнд ороход нэг ханыг эзэлсэн Фуками гуайн зургууд өлгөөстэйг харахад Харагучи гуайн хэлсэнтэй үнэхээр төстэй бараг усан будгийн зураг байв. Харин ерөнхий дэвсгэр нь Санширод таалагджээ. Түүнийг гэрэлтэй газар тавьсан бол илүү сайхан болох юм гэж бодов. Түүний бичлэг нь өчүүхэн ч тогтонги биш, бараг цөмийг нэг л зураас татлагаар гүйцэтгэжээ. Будгийн доор харандаагаар татсан хүрээ зураас харагдаж байгаа нь сонин арга барилыг илтгэнэ. Хүмүүсийг нарийхан урт, бараг шон шиг зуржээ. Тэр танхимд бас Венецийн зураг байв.

	— Дахиад Венец гэж Минэко хэлэв.

	— Тийм байна гээд Санширо, — Чи түрүүн юу хэлсэн бэ гэж асуув.

	— Хэдийд?

	— Тэр танхимд Венецийг үзэж байхдаа би сайн сонсоогүй.

	Эмэгтэй юу ч дуугарсангүй, яралзсан цагаан шүд гарган инээмсэглэв.

	— Хэрэв онц чухал биш бол хэлэхгүй байж болно.

	— Үгүй, чухал зүйл биш.

	Санширо гайхсан янзаар Минэког харав. Аль хэдийний дөрвөн цаг өнгөрөв. Гадаа тэнгэр бүрхэг тул танхим улам бүдэг болов. Үзэгчид тун цөөн байлаа. Тусгай танхимд тэр хоёр л үлдсэн байв. Минэко:

	— Чи Нономия гуайг харсан уу?

	— Нономия гуайг юу гэж...

	— Чамайг ойлгосон байх аа?

	— Чи тохуу хийсэн гэж маш энгийн байдлаар хэлэв.

	Санширо энэ талаар яриаг цааш үргэлжлүүлэх сонирхолгүй байсан тул шууд эргээд алхав. Минэко хойноос нь дагалаа.

	— Би танаар тохуу хийхийг хүсээгүй гэв.

	Санширо дахин зогсов. Тэр нуруу өндөртэй болохоор Минэког дээрээс хараад:

	— За за, боллоо гэв.

	— Би ямар буруу юм хийгээ вэ?

	— Би бүх юм зүгээр сайн байна л гэсэн шүү дээ.

	Эмэгтэй нүүрээ буруулан алхтал тэр хоёр мөрөөр шүргэлээ. Тэгтэл Санширо галт тэргэнд тааралдсан эмэгтэйг гэнэт санав. Минэкогийн биед хүрэхэд зүүдэндээ өвдөж буй юм шиг болов.

	— Бүх юм сайн гэж чи үнэнээсээ хэлж байна уу? гэж Минэко аяархан асуув. 

	Үзэсгэлэн үзэхээр хоёр гурван хүн ирж явлаа.

	— За явах уу? гэж Санширо хэлэв. Гараад хартал бороо орж байлаа.

	— Сэй ё кэн рүү явах уу даа.

	Минэко чимээгүй музейн өмнөх зүлэгт талбайд зогсож байснаа эсрэг талын модыг заагаад

	— Тэнд очоод жаахан хүлээе гэв.

	Бороо татрах төлөвтэй байв. Том модны нөмөрт тэд зогсов. Норж даарч эхэллээ. Тэр мод нь борооноос бүрэн халхлахаар биш аж.

	— Огава гэж эмэгтэй хэлбэл, Санширо тэнгэр ширтэж, хөмсгөө зангидангаа Минэког харахад:

	— Чи уурлаа юу? гэж асуув.

	— Ингэж ярихаа больё.

	— Юу гэж? гээд Минэко ойртож чухам яаж харьцахаа өөрөө ч мэдэхгүй боллоо. Би Нономиягаар тохуу хийх гээгүй.

	Бүсгүй Санширог өрөмдөх лугаа адил ширтэх нь «Би чамайг л гэсэндээ ингэсэн бус уу» гэх үгийг давхраатай нүд нь хэлэх шиг болж байлаа.

	— Үүнийг орхихыг чамаас гуйя хэмээн Санширо давтав.

	Бороо ширүүслээ. Зогсож байсан тэрхэн зай л хуурай үлдэв. Санширо, Минэко хоёр биеэ биеэ шүргэх шахам зогсоно.

	— Нөгөө мөнгийг зараарай л даа гэх дуун борооны шаагих хооронд гарахыг Санширо сонсов.

	— Хэрэгцээтэйгээ л зээлж авъя даа.

	— Бүгдийг зар, би зөвшөөрнө.

	 


IX

	 

	Санширо Ёжиротой ярьж тохирсноор ёслолын хар торгон хүрэм өмсөж Сэйёкэн орохоор гарав. Хүрмийн даавууг Мивада Омицугийн ээж өөрөө нэхэж гэрийн тэмдэг үлдээн будаж оёулсан гэж захиандаа ээж нь бичсэн байжээ. Санширо тэр доор нь өмсөж үзээд таалагдаагүй учир шургуулгадаа хийхэд нь Ёжиро, дэмий өлгөж хэрэггүй, өмс өмс гэж ятгаад, хэрэв чи өмсөхгүй бол би авна гэх шинжтэй байсанд дахин өмсөж үзэхэд тийм ч муугүй санагджээ.

	Ингээд хар торгон хүрэм өмсчхөөд, Ёжирогийн хамт Сэйёкэний үүдэнд зогсож байлаа. Ёжирогийн хэлснээр ийм л байдлаар хүндэтгэлтэй хүмүүсийг угтах ёстой ажээ. Гэтэл, Санширо үүнийг мэдсэнгүй өөрийгөө зочинд тооцож явжээ. Хэрэв мэдсэн бол гар хийцтэй торгон хүрэм өмссөнөөс сургуулийнхаа хувцсыг өмссөн нь дээр байж гэж бодов. Удалгүй зочид ирж эхэллээ. Ёжиро бүгдтэй нь мэнд мэдэлцэж гар барин хэд гурван үг хэлж, хэзээний танилууд шиг байв. Тэд үйлчлэгчид малгай, гадуур хувцсаа өгөөд танхимд орохоор хонгил дамжин уудам шатаар өгсөв. Тэр үед Ёжиро Санширод тэдгээр хүмүүсийн талаар тодорхой ярьж танилцуулсан болохоор зохих хэмжээний ойлголттой болов. Зочид бүгд цугларлаа. Гучаад хүн урьсны дотор Хирода багш Нономия хоёр ч байлаа.

	Нономия гуай нь тодорхой шинжлэх ухаанаар судалгаа хийдэг боловч уран зураг, утга зохиолд маш их сонирхолтой тул Харагучи урьсан юм гэж Ёжиро ярьжээ. Харагучи хамгийн түрүүнд ирж яриа урсган, эелдэг инээмсэглэж, франц маягийн сахлаа янзалж байгаа нь ер бусын гоёмсог харагдлаа. Бүгд дуртай дуртай суудалдаа сууцгаав. Үүд хавьцаа Ёжиро, Санширо хоёр зэрэгцэн суулаа. Нономия гуай Хирода багш хоёрын дунд судалтай хүрэм өмссөн шүүмжлэгч суув. Нөгөө талд нь Ёжирогийн ярьж байсан хэл шинжлэлийн профессор суужээ. Тэр хүн ёслолын хувцас өмссөн, цэвэр цэмцгэр, чийдэнгийн гэрэлд урт хар үс нь долгиолон харагдах нь ихэд сүртэй байв. Хирода багшийг энэ хүнтэй жишихэд шал өөр харагдлаа. Харагучи гуай нэлээд хол, нөгөө буланд Санширогийн өөдөөс хараад сууж байлаа. Цамцныхаа заханд зангидсан өргөн хар туузынх нь хоёр үзүүр тод намилзана. Францад зураачид бүгд захандаа ийм өргөн хар тууз зангиддаг гэж Ёжиро тайлбарлав. Санширо хар шөл ууж суухдаа ийм туузыг кимоно өмсөхдөө бүсэлдэг гэж бодож суутал хүмүүсийн дунд яриа хөөрөө болж эхэллээ. Ёжиро огт юм ярихгүй бага зэрэг эвгүйрхсэн байдалтай чимээгүйхэн сууж, пиво шимж байв.

	— Чи нөгөө «Dеtе tаbula»-гаа ярихгүй юм уу? гэж Санширо аяархан хэлэхэд

	— Өнөөдөр болохгүй гээд тэр дороо хажуугийнхаа хүнтэй ярьж эхлэв.

	— Чиний бичсэн зүйл зүгээр болжээ гэх Ёжирогийн жирийн нэгэн яриа Санширогийн чихэнд сонстоно.

	Гэтэл Санширод түүний өгүүллийг маш их шүүмжилж байсан болохоор сонин санагдав. Дараа нь Ёжиро эргэж Санширод хандан

	— Чиний хар хүрэм чамд их гоё зохисон байна гээд цагаан хээг маш хянамгай сайн ажиглана. Тэр үед Харагучи гуай нэлээд өндөр дуугаар Нономиятай ярьж, Хирода багш, Сёдзи профессортой ярьж бусад нь дуугүй сууцгаав.

	— Нономия, гэрлийн даралтын хүчийг судлах туршилтаа дуусаж байна уу?

	— Үгүй мөд дуусахгүй.

	— Бидний мэргэжлийг бодвол цаг, тэвчээр шаардах эд юм аа, танайх бол улам ч хэцүү юм шиг байна.

	— Зургийг сэтгэхүйгээр тэр дор нь зурж болно, гэвч физикийн туршилт арай өөр. Тийм ч амархан биш дээ.

	— Зураг зурахад бас адилхан. Энэ зун би хоёр авгайтай уулзаж ярилцахад тэд борооны улирал өнгөрсөн эсэх талаар маргалдаж нэг нь хуучнаар бол тэнгэр дуугарвал борооны улирал дуусдаг байсан, одоо бүх юм өөрчлөгджээ гэхэд нөгөө нь, үгүй дээ, үгүй тэнгэрийн дуу юу ч илэрхийлж чадахгүй гэж хэллээ. Тэгэхээр миний бодлоор ганц зураг зуръя гэсэн хүслээр зурчихгүй юм, чухам учрыг яаж тайлбарлавал зүгээр юм бэ? Тамура гуай, зохиол гэдэг бас тийм байгаа биз дээ.

	Харагучигийн яг хажууд сууж байсан зохиолч Тамура, бидний хүслийн цорын ганц зүйл бол хэвлэлийн газраас гар бичмэлийг хурдан яаралтай өгөхийг шаардах л байдаг юм гэхэд бүгд инээлдэв. Тамура дараа нь гэрлийн туяаны даралт гэж байх уу, судалгаа хэр явагдаж байна гэж ажил хэрэгчээр асуув. Гялтгануур буюу ямар нэгэн зүйлээр «Жүүроку мусашино»-гийн хэмжээ бүхий нимгэн дугуй зээрэнхий хийгээд, усан болрын утсаар дүүжлэн вакумд хийж, энэхүү дугуй зээрэнхийд нуман хэлбэрийн гэрлээр, тэгш өнцөгтөөр гэрэлтүүлэхэд дугуй зээрэнхий гэрлийн даралтаар хөдлөх ажээ.

	Бүгд Нономиягийн яриаг сонирхолтой нь аргагүй сонсож суув. Санширо Токиод дөнгөж ирээд Нономиягийн хонгилд орсноо санаж «Тэр нэг зуушны лааз дотор чинь ийм нарийн юм байсан байжээ» гэж бодов.

	— Усан болрын утас гэж байдаг юм уу? гэж нам дуугаар Ёжирогоос асуухад тэр толгой сэгсрэв. Тэгэхээр нь Санширо Нономиягаас асуухад

	— Байна аа, усан болрын нунтаг, хүчилтөрөгчийн цоргоны дөлөөр хайлуулснаа хоёр гараараа хоёр тийш сунгаад байвал нарийн утас болж болно. Санширо

	— Аа тийм байдаг юм бий гээд дуугүй болов. Тэгтэл Нономиягийн хажууд сууж байсан судалтай хүрэмтэй шүүмжлэгч яриан дундуур орж:

	— Бид энэ талаар огт ойлголтгүй хүмүүс, яаж ийм нээлт хийснээ ярьж өгөөч гэхэд

	— Гипотезийн үзэгдэл бол Максвелийн26 үед байсан, Лебедев түүнийг туршлагаар баталсан. Гэрлийн туяаны даралтын хувьд бол сүүлт одны түүхтэй адил юм. Сүүлт од бол нарны гарагийн таталтын дагуу хазайдаг гэж бүгд сонссон. Гэтэл үнэн чанартаа сүүлт од нь эсрэг тал руугаа хэвийн хазайдаг байсан байна гэж хэлэв.

	Шүүмжлэгч шагшин гайхав.

	— Гипотезийн үзэгдэл бол өөрөө маш сонирхолтой, ер дээгүүр үнэлэгддэг зүйл шүү!

	— Ер нь үнэлгээндээ биш, хамгийн гол нь тэр таамаглал хүнд ямар ч муу юм учруулдаггүйг ажигласан юм гэж Хирода багш хэлэв.

	— Батлагддаггүй юм аа гэхэд хүнд хоргүй юм шив дээ гэж Харагучи хэлээд инээв.

	— Батлагдана байх шүү. Гэрлийн даралт харьцангуй квадратын радиустай байхад шаталт куб метрийн радиустай байдаг. Иймээс хэчнээн цөөхөн эд юмс байна төдий чинээ таталтын хүч сул байдаг, тэр хэмжээгээр гэрлийн туяаны даралт хүчтэй байдаг. Жишээлбэл: сүүлт од нь маш жижиг өчүүхэн хэсгээс бүрдсэн учир нарны эсрэг тал руу шидэгдэх ёстой байлаа гэж Нономия нэлээд баттай хэлэв.

	— Мэдээж тэр бидэнд гай тарихгүй л дээ. Зөвхөн тооцоо л зовоодог, иймээс түүнд сайн ч юм бий, муу ч юм бий гэж Харагучи дуугаа өөрчлөхгүйгээр хэлэв.

	Үүгээр яриа завсарлаж бүгдээрээ пиво уув.

	— Бодисын зүйчдийг байгалийн шинжлэгч гэж үзэж болохгүй гэж Хирода хэлэв. Энэ үг бүгдийн чихийг дэлсэв.

	— Та үүгээрээ юу гэж хэлэх гээ вэ? гэж Нономия асуувал

	— Өөрөө бодож үз л дээ. Гэрлийн туяаны даралтыг судлахад зөвхөн байгалийн үзэгдлийг хянах хангалттай биш. Энэ бол зөвхөн өнгөц эд ч биш. Түүнийг тусгай багаж төхөөрөмжөөр, өөрөөр хэлбэл усан болрын утас, вакум, гялтгануур зэргийн тусламжтайгаар хүний нүдэнд харагдах болгоно. Иймээс бодис зүйчдийг байгаль шинжлэгчтэй хамааруулж болохгүй гэж Хирода багш тайлбарлав.

	— Бас романтикт хамааруулж болохгүй биз дээ гэж Харагучи хэлэв.

	— Чухам романтикт ч хамаатай. Гэрлийн туяа, гэрлийн туяаны тусгал нь ердийн байхдаа хүний нүдэнд харагдахгүйтэй адил байдаг. Тэгэхээр орон байр тусаг цэг нь романтик биш гэж үү?

	— Гэвч тэр орон зайн харьцаа, тусах цэгээсээ илүү гэрлийн туяаны даралтыг бий болгож байгаа нь натурализм биш үү гэж Нономия хэлэв.

	— Тийм болохоор физикч эрдэмтэд романтик, натуралист ч байх нь. Уран зохиолын хэлээр бол Ибсенийхэнтэй адил байх нь гэж хэл шинжлэлийн доктор хэлэв.

	— Ибсений жүжигт Нономиягийнх шиг төхөөрөмж гардаг, тэнд ажилладаг хүмүүс нь гэрлийн туяатай адил, байгалийн хуулийн дагуу байсан уу гэдэг эргэлзээтэй гэж судалтай хүрэмтэй шүүмжлэгч хэлэв.

	— Тийм байж болох л юм. Энэ хэрэг бол хүн төрөлхтний судалгааны явцад тэмдэглэгдэн үлддэг гэж болно. Дамаа аливаа нөхцөл байдалд оршиж буй хүмүүс бол эсрэг чиглэлд ажиллах авьяас чадвар, эрх хэмжээтэй байдаг гэдэг маань юу гэсэн үг вэ? Гэвч хачин заншилтай хүмүүс ч, гэрлийн туяа ч адил механик хуулийн дагуу байдаг гэж боддог болохоор үе үе эндүү болдог. Уурлуулъя гэж бодож байтал инээдэг, инээлгэе гэж хүчлэвч уурлуулдаг, бараг бүгд л эсрэг байдаг юм. Харин эцсийн эцэст ямар ч байсан хүн л байдаг гэж Хирода багш яриаг нэлээн өргөн хүрээтэй болгов.

	— За зарим нөхцөл байдалд, зарим хүн ямар нэгэн зүйлийг хийхэд өнөөх байдлаараа байна гэсэн хэрэг болж байна уу гэж нөгөө талд сууж байсан зохиолч асуув.

	— Тийм, тийм. Ямар ч хүнийг яаж ч зурлаа гэсэн ертөнц дээр төрсөн тэр хүн чинь байгаагаараа байхгүй яах юм бэ гэж хариулав.

	— Бодит байдалд хүн гэж төрсөн биднийг хүнлэг бус үйл явдлыг яасан ч төсөөлөн бодож чадахгүй. Заримдаа муухай зурсан байлаа гэхэд хүн биш байна гэж бодож болохгүйтэй адил юм гэв.

	Зохиолч чимээгүй болов. Гэтэл профессор ам нээв.

	— Физикийн эрдэмтэн Галилей нь сүмд өлгөөтэй зулын чичрэх хугацаа нь том, жижиг ялгаагүй адилхан байдгийг анхаарсан. Мөн Ньютон алим газрын таталтын хүчинд л ойчдог зэргийг нээснийг бодоход тэд анхнаасаа байгаль шинжлэгч нар байжээ.

	— Байгаль шинжлэгч гэж тийм байдаг бол зохиолчид өөрцгүй биш үү. Харагучи гуай, зураачид дотор натуралист чиглэл гэж бий биз дээ гэж Нономия асуув.

	— Тэр мэдээж. Курбе гэж хүн байсан, болсон үйл явдлаас өөр юу ч зөвшөөрдөггүй хачин хүн байсан. Уг нь тийм ч их алдартай хүн биш байсан л даа. Утга зохиолд ч Моро ба Шаваны гэж байдаг, тийм биз дээ гэж хажуугийнхаа зохиолчоос лавлахад

	— Тийм гэж зохиолч хариулав.

	Хоолны дараа хэн ч үг хэлсэнгүй. Зөвхөн Харагучи Кудан дээр байгаа хөшөөг муушаав. Тийм хөшөө хамаа намаагүй босговол Токио хотынхонд төвөг учруулна. Түүний оронд үзэсгэлэнт сайхан Гэйшийн хөшөө босговол ашигтай юм. Гэтэл тэр Куданы хөшөөг Харагучи гуайтай эв түнжин муутай хүн хийсэн байх аа гэж Ёжиро Санширод тайлбарлав.

	Цуглаан тарж гадаа гарахад сар хэдийн манджээ.

	— Хирода багш доктор Сёжид таалагдаа болов уу, мэдэх юм сан?

	— Таалагдсан байх аа гэж Санширо хэлэв.

	Ёжиро ус түгээгүүрийн хажууд хүрч очоод, энэ зун нэг орой салхилж яваад бүгчим халуун байхаар нь эндээс ус биедээ шавшиж байгаад цагдаад баригдах дөхөөд Сурибачи ууланд гүйж гарсан юм гэж яриад, тэр хоёр нөгөө уулын орой дээр гарч сар хараад, гэр гэртээ харьцгаажээ. Буцах замдаа Ёжиро Санширод

	— Уучлаарай! Одоо болтол чиний мөнгийг буцааж өгөөгүйг минь гэхэд Санширо түүнийг Ёжирогоос буцааж авахгүй гэж бодож байсан тул мартсан байлаа. Ёжиро өгч чадахгүй байгаа шалтгаанаа тайлбарласан боловч заавал өгнө гэж цухуйлгасангүй. Гэхдээ ярьсан зүйл нь үнэхээр гайхмаар, өөрийг нь таньдаг нэг эр, ухаангүй дурлал нь бүтэхгүйд хүрмэгц амиа хорлохоор шийдтэл, далайд галт ууланд унаж үхэх, дүүжилж үхэхээ мэдэхгүй байжээ. Тэгээд сүүлд нь буу худалдан авч нэг сумыг өөртөө зориулахаар яг бэлтгэж байтал, танил нь мөнгө зээлэхээр ирээд шалаад байхаар нь эхлээд мөнгө байхгүй гэж байсан боловч аргагүйн эрхэнд нөгөө буугаа зээлүүлжээ. Нөгөө танил нь бууг нь барьцааны газарт өгч хэргээ бүтээгээд эргүүлж өгөхөд бууны эзэн амиа хорлох хүсэлгүй болсон байж гэнэ. Чи хар л даа. Түүний амь мөнгө зээлдэхээр ирснээс аврагдсантай адил юм.

	— Ийм явдал байдаг байна шүү гэж Ёжиро хэлэв, Санширод үнэхээр инээдэмтэй санагджээ, өөр юу ч бодогдсонгүй, сартай шөнийн нам гүмд учиргүй инээлдэв. Хэдийгээр мөнгийг нь буцааж өгөөгүй ч сэтгэлд нэг л баяртай байв. Ёжиро инээж хэрэггүй гэж анхааруулав. Санширод ч улам инээдэмтэй болов.

	— Инээхийн оронд сайн бод доо. Би мөнгө зээлсэн буцаагаагүй болохоор дараа нь чи Минэкогоос зээлдэх болсон биз дээ.

	Санширо инээхээ болиод:

	— Яавал таарах вэ?

	— Яавал ий? Чи тэр эмэгтэйд дуртай биз дээ. Ёжиро сайн мэдэж байлаа. Санширо зөвхөн тэнгэрт түгсэн оддыг харахад хэсэг цагаан үүл гарсан байлаа.

	— Чи тэр эмэгтэйд буцааж өгсөн үү? гэхэд

	— Үгүй гэв.

	— Хэрэггүй дээ.

	Санширод буцааж өгөхгүй гэсэн санаа байхгүй байсан тул, хачин юм хэллээ гэж бодов. Яг үнэндээ хорин иенийг байранд өгөөд үлдсэн арван иенийг түүний маргаашаас Сатомигийнд хүргэж өгнө гэж бодож байсан боловч одоохондоо эргүүлээд өгчихвөөс эргээд сайн санааг муу болгочхож магадгүй гэж бодогдоод, тэднийхээр орох завшаанаа талаар болгон эргэж харьдаг байв. Тэр цагт ямар нэгэн байдлаас сэтгэл суларч арван иенийг буталж орхилоо. Үнэндээ энэ үдэшлэгийн зардлыг түүнээс зарлагадав. Өөрийнхөөр барахгүй Ёжирогийнхийг бас гаргасан. Дөнгөж хоёр гурван иен үлдээд байгаагаар Санширо өвлийн цамц авах бодолтой ажээ.

	Ёжирог ямар ч гэсэн тэр мөнгийг буцааж өгөхгүй гэж бодож байсан тул гэрийнхэндээ гучин иен явуул гэж бичихдээ тайлбарлах гэж их зовжээ. Яагаад гэвэл Санширо их нэрэлхүү хүн, гэвч ээждээ найз маань мөнгөгүй болоод би түүнд тус болоод өөрөө юмгүй болчихлоо, хэдэн юм явуулаач гэж бичсэн юм санжээ. Хариуг тэр дор нь явуулсан бол одоо ирэх болсон авч огт чимээгүй байв. Ээжийн нь гарын үсэгтэй захиа ямар ч байсан ирэх ёстой гэж бодно. Орой гэртээ очиход, ширээн дээр нь ээжийн захиа байлаа. Урьд нь ээж нь байнга баталгаатай явуулдаг байсан, харин энэ удаа гурван мөнгөний марк наасан байв. Онгойлгоод үзтэл маш богинохон, шаардлагатай мөнгийг Нономияд явуулсан тул түүнээс аваарай гэж нэлээд хүйтэвтэр захиа байв. Санширо унтахаар хэвтлээ.

	Санширо Нономиягийнд маргааш ч, нөгөөдөр нь ч очсонгүй. Нономиягаас чимээгүй л байв. Бүтэн долоо хоног өнгөрөв. Гэтэл нэг өдөр үйлчлэгчээр нэгэн зурвас ирүүлснийг үзвэл «Ээжээс чинь юм ирсэн тул, үүгээр ирнэ үү» гэжээ. Санширо лекцийн дундуур их сургуулийн байгалийн ухааны тэнхимийн хонгил руу очиж Нономияд хэдэн үг хэлээд мөнгөө авна гэж бодсон чинь тийм амархан болсонгүй. Санширо зунжингаа ганцаараа эзэмшсэн түүний өрөөнд очиход хоёр гурван сахалтай хүмүүс дүрэмт хувцастай оюутан нар байв. Тэд цөм судалгааныхаа ажлаа хийцгээн чимээгүй сууцгаана. Нономия  бүр ч заваар муухан байртай харагдав. Үүдэнд нь очиж шагайхад хараад гарч ирэв.

	— Гэрээс чинь мөнгө ирсэн, гэхдээ энд авчраагүй, чи очоод аваарай, бас ярих юм бий гэв.

	— За би өнөө орой очиж болох уу? гэхэд Нономия бага зэрэг бодсоноо

	— Болно, болно гэв.

	Санширо тэндээс гарч явахдаа тодорхой ухааны эрдэмтэд ямар тэсвэртэй улс вэ гэж бодлоо. Алсыг харагч дуран, нөгөө тоног төхөөрөмж нь зун байсан тэр л газраа байж харагдлаа. Дараагийн лекц дээр Ёжиротой дайралдаад эд бүгдийг ярьтал Ёжиро ээ тэнэгээ гэсэн шиг харж, захиа өгч хэрэггүй гэж би чамд хэлээ биз дээ. Шал хэрэггүй юмаар настай хүнийг зовоох юм. Сохати гуайд загнуулах нь дээ. Үүнээс илүү тэнэг хэрэг байхгүй гэж хэргийн учир өөрөөс нь шалтгаалсан гэж үзэхгүй байв. Санширо энэ тухай Ёжирогийн бодолд ороогүй зүйл хариулав.

	— Хүний мөнгийг бүр авах нь тэнэг хэрэг, тийм учир би гэртээ бичсэн юм гэж Санширо хэлэв.

	— Чиний буцааж өгөх яах вэ, тэр эмэгтэй авах хүсэлгүй шүү дээ.

	— Яагаад? энэ үг Санширо өөрт нь хуурамч юм шиг сонстов. Ёжиро юу ч бодсонгүй.

	— Хэрэв надад мөнгө илүүдээд байдаг байсан бол чамд өгсөн мөнгөө буцааж авснаас бүр өгч орхих нь сэтгэлд сайхан байх байсан. Өөрт мөнгө байвал хүнд тус болох сэтгэл байлгүй яах вэ гэхэд Санширо юу ч хэлэлгүй лекцээ тэмдэглэж эхлэв.

	Нэг хоёр мөр бичтэл Ёжиро чихэнд нь:

	— Надад мөнгө байвал би дандаа хүнд зээлдүүлдэг, гэтэл хэн ч надад эргүүлж өгч байгаагүй, ийм учраас би хөгжилтэй явж байна гэв.

	Санширо юу ч хэлэлгүй инээмсэглэсээр лекцээ тэмдэглэж байлаа. Түдэлгүй хонх дуугарч тэр хоёр танхимаас хамт гарав. Гэтэл Ёжиро:

	— Тэр эмэгтэй чамд хайртай юу? гэхэд нь хойноос нь олон оюутан явж байсан тул дуугүй явсаар нэгдүгээр давхарт буугаад, улмаар гадаа гарч номын сангийн дэргэд очиход хүмүүс цөөрсөн тул

	— Би сайн мэдэхгүй байна гэв. Ёжиро:

	— Тийм үе ч байдаг л даа. Гэвч сайн байлаа гэхэд чи түүний нөхөр болох юм уу? гэв.

	Санширо урьд өмнө энэ талаар огт бодож байгаагүй тул хий дэмий толгой сэгсэрч байв. Минэкод хайрлагдана гэдэг бол түүний нөхөр болох цорын ганц боломж шиг санагдав. Ёжиро

	— Нономия гуай бол нөхөр нь болж чадна шүү гэв. Санширо:

	— Нономия гуайтай ямар нэгэн харьцаатай байсан юм уу? гэв.

	— Мэдэхгүй.

	Санширо чимээгүй явав. Ёжиро:

	— За чи Нономиягийнд оч, тэр чамтай зөвлөнө гээ биз дээ гэв.

	Санширо дэлгүүрийн хаяг самбар шиг зогссоор байв. Ёжиро нуурын зүг явснаа инээмсэглэнгээ эргэж ирээд

	— Чи Ёсикотой гэрлэж болохгүй юм уу? гээд Санширог дагуулан нуурын зүг алхангаа

	— Тэр нь чамд дээр дээ гэж хоёр ч дахин давтав. Тэр завсар хонх дуугарлаа. Санширо тэр орой Нономиягийнд очихоор гартал, болзсон цаг арай болоогүй байсанд цамц авахаар гадаад барааны дэлгүүрт оров. Худалдагч нь олон янзын цамц үзүүлснийг илж үзэж, дэлгэж нэг үзэж авахаар шийдэж ядаж байв. Гэтэл тэр дэлгүүрт Минэко, Ёсико хоёр үнэртэй ус авахаар ирсэн байгаатай уулзалджээ. Тэд бие биеэ хараад мэнд мэдэлцэхэд:

	— Урьдах илгээлтэд баярлалаа гэж ёсолсон Минэкогийн уяхан хоолойн аясыг Санширо сэтгэлээрээ ойлгов. Санширо зээлдсэн мөнгөнийхөө хагасыг байрны хөлсөнд тушаагаад үлдсэн мөнгийг нь Минэкод буцааж өгөх далимдаа тэднийд очно гэж бодож байсан тул Минэкод талархлын захидал илгээсэн байв. Энэ удаа «баярласан» тухайгаа хэлэх хэрэгтэй байсан авч хажууд нь Ёсико байсан, бас тэгээд тэр эмэгтэйн өгсөн мөнгөөр цамц авах гэж байгаа юм шиг санагдсанд Санширо юу ч хэлж чадахгүй зовсондоо хий дэмий «Сонголцож тусална уу» гэхэд тэр хоёр инээмсэглэсээр хажууд нь ирээд цуг үзэцгээв. Ёсико «Үүнийг ав» гэж хэлэхэд нь Санширо авлаа. Дараа нь хүүхнүүдтэй хамт үнэртэй ус сонгож авах болсон боловч Санширо тэр талаар үнэхээр сайн мэдэхгүй болохоороо харж, харж «Гелиотрон» гэж бичээстэйг зааж «Энэ ямар вэ?» гэхэд Минэко «Болно, болно» гэв. Тийм хурдан шийдэж байгаад нь Санширо хачин их гайхав. Дэлгүүрээс гараад тэр хоёртой салах ёс гүйцэтгэх гэтэл Ёсико «За би явлаа» гэхэд Минэко «Түргэн ирээрэй» гэв. Ярианаас нь үзэхэд Ёсико ахындаа очих гэж байгаа бололтой, иймээс Санширо хамт явах хэрэгтэй болсонд дотроо өнөө Нономиягийнд очихоо больё, дараа л очих юм бил үү гэж бодтол Ёжирогийн хэлснээр зөвлөгөөн хийнэ, зөвлөгөө хийхэд хажууд нь Ёсико байх нь хэрэгтэй ч юм шиг санагдаад хамт явахаар хатуу шийдэв. Ер нь Ёсикогийн дэргэд бол Нономия «Ээжээс чинь захиа, мөнгө иржээ» гэснээр хамаг яриа дуусах ёстой. Энэ нь Санширод сэтгэлд таатай бодол байлаа.

	— Би Нономиягийнд очих гэж явна гэв.

	— Өө тийм үү?

	— Жаахан хэрэг байна санж.

	— Надад ч бас хэрэг гараад.

	Тэр хоёр яг ижил асуулт тавьж, түүнийгээ яг ижлээр хариулж байв. Гэвч хэнд ч төвөгтэй санагдсангүй. Санширо танд ямар нэгэн төвөг болохгүй биз дээ гэхэд нь Ёсико учиргүй их гайхав. Тэр гайхсан харц нь нүүрэн дээрээ тод ажиглагдлаа.

	— Танд хийл хөгжим аваа юу?

	— Та яаж мэдээ вэ гэхэд Санширо юу ч хариулж чадсангүй.

	— Авна, авна гэж байсан мөртөө одоо болтол авч өгөөгүй байна.

	Санширо дотроо Хиродаг ч биш, Нономияг биш, Ёжирог харааж байв. Тэр хоёр хамт явсаар нэгэн нарийхан гудамжаар орлоо. Тэнд маш олон айл суудаг бололтой, бүрэнхийд яв явсаар нэгэн хашааны үүдэнд очоод зогсов. Хэдхэн алхмын цаана Санширогийн суудаг байшин байлаа. Нономияг энд нүүж ирсний дараа хэд хэдэн удаа иржээ. Нономиягийн гэр нь урт хонгилтой, хоёр тусдаа өрөөтэй, урагш харсан, түүний өмнө зайтай сайхан цэцэрлэг, өдөр шөнөгүй нам гүм, Санширогийн хувьд бол анх удаа ийм сайхан тохилог байранд орж үзсэн учир маш сайхан санагдаж, ийм байрыг Нономия ямар үнээр авсан юм болоо гэж бодож байтал жинхэнэ суудаг өрөөгөө үзүүлэхээр, сүрэл хучилттай гэсэн нь маш ховор тохиолдох гоё өрөө болохыг мэджээ. Санширо, Ёсико хоёрыг ирэхэд шөнө болсон байсанд гаднаасаа сүрэл нь сайн харагдахгүй зөвхөн цонх гэрэлтэй байсан нь гэрт хүн байгаагийн гэрч болов.

	— Хачин сонин зочид ирлээ, та хоёр гадаа таарав уу? гэж Нономия асуув. Ёсико болсон үйл явдлыг бүгдийг яриад, ер нь Санширогийн цамц шиг цамц авах японы хийл хөгжим дуу муутай тул Минэкогийн авсан хийлийн ижлийг авах нь дээр юм гэж ярилаа.

	Ёсико ахдаа эрхлэнгүй байдлаар ганцаараа л яриад байсанд Нономия тэсвэртэй нь аргагүй «Тийм үү, тийм үү» гэж суулаа. Санширо ч ганц үг дуугаралгүй сонсов. Энэ нь тэр хоёрын хэн хэнд яршигтай төвөгтэй гэж бодогдохгүй байгаагийнх бололтой. Нарлаг өдөр өргөн уудам тариан талбайд байгаа юм шиг сэтгэгдэл төрөв. Санширо зөвлөмж ярианыхаа тухай оргүй мартчихсан байв. Харин тэр үед Ёсико:

	— Ах аа. Минэко танд дамжуулсан би мартчихаж гээд өглөө.

	— Аа тийм үү!

	— Та яагаад баярлахгүй байгаа юм бэ? гэхэд Нономия Санширод хандаж: — Миний дүү хачин хүн шүү гэв.

	Санширо инээмсэглэлээ. Тэр хэдийгээр инээмсэглэж байсан боловч, инээх ёсгүй гэж бодов.

	— Хачин хүн биш ээ, тийм биз дээ.

	Огава гуай Минэко ахыг нь «Урлагийн хамтлаг»-ын концерт хамт үзье гэж урьсан байв.

	— Сатомитай хамт явсан дээр биз дээ?

	— Тэр завгүй, ажилтай гэнэ ээ.

	— Чи тэгвэл очно биз дээ?

	— Мэдээж гэхэд Нономия очно очихгүй гэсэн тодорхой хариу хэлсэнгүй. Харин Санширод хандаж өнөөдөр дүүгээ чухал хэргээр дуудсан юм. Олон юм ярьсаар хэцүүдлээ гэж эрдэмтэн хүний байдлаар биш хэлээд Ёсиког хүн гуйсан юм аа, гэрийнхэндээ хэлсэн чинь өөрөө мэдэг гэлээ, тэгэхээр нь би өөрийн саналыг асуух юм уу гэж бодсон гэв. Санширо «Сайн л хэрэг байна» гэхээс өөр юм хэлсэнгүй. Өөрийнхөө зорьж ирсэн хэргээ хурдан бүтээгээд явах юм сан гэж л бодож суулаа. Тэгээд

	— Ээж минь танд бас төвөг удаа юу даа? гэв.

	— Үгүй, юу гэж, төвөг болох юмгүй. Урт захиа бичсэн байна. Чамайг сурлагаасаа өөр юманд мөнгөө дууссан байна. Хэдийгээр найз нөхөд ч гэсэн мөнгө зээлдүүлэхгүй дээ, зээлсэн бол заавал буцааж өгнө. Хөдөөгийн хүмүүс чинь шударга улс болохоор тэгж бодож байна, зөв үү? Гэрээс нь сар бүр сурлагын хөлс явуулж байхад, чи түүнийг хорь гучаар нь хүнд өгөөд байх нь, ямар ч гэсэн онц биш...

	Харамсалтай юм боллоо гэж Санширо хэлэхэд Нономия залууг сургах гэж бодсон юмгүй гэсэн байраар дуугаа бага зэрэг өөрчлөөд

	— Юу гэнэ ээ? Санаа зовох юмгүй дээ. Ээж чинь хөдөөгийн хүн болохоор гучин иен их мөнгө шиг санагдана. Гучин иенээр чинь дөрвөн ам бүлтэй айл хагас жил хооллоно гэж бичжээ. Тийм байдаг юм уу гэв. Ёсико учиргүй чанга инээлээ. Санширо гайхмаар юм гэж бодохоосоо илүү ичих шиг боллоо. Гэтэл ээжийнх нь бичсэн зүйл бүгд бодит амьдрал байсан тул үнэн сэтгэлээсээ эвгүй юм боллоо гэж харамсав.

	— Хэрэв тийм бол сард ойролцоогоор таван иен, нэг хүнд нэг иен 25 сен байх нь, үүнийг гучин өдөрт хуваавал дөрвөн сен төдий болох нь хэдийгээр хөдөө ч гэсэн их бага байна даа гэж Нономия тооцоолов.

	— Юу идэж амьдарцгааж байдаг болж байна гэж Ёсико ихэд сонирхов.

	Санширогийн харамсаж суусан нь даруй алга болж хөдөө нутгийн амьдралаас өөрийн мэддэг хэмжээгээр ярив. Санширогийнх л гэхэд жилд нэг удаа арван иен өгнө, тэр үед жаран айл өрхөөс нэг нэг хүн гарч тосгоны сүмд очиж өглөөнөөс орой болтол архи ууж, хоол иднэ.

	— Зөвхөн арван иенээр үү? гэснээр зэмлэл зөвлөмж маань өөр ярианд шилжив.

	— Ээж чинь байдлыг мэдээд, хариу бич гэсэн байна. Гэхдээ би үүнийг чамд өгнө. Чи үнэхээр Сасакид зээлүүлсэн юм уу? гэв.

	Санширог Минэкогоос мөнгө авсныг Минэко Ёсикод хэлсэн, Ёсико ахдаа хэлсэн болж таарав. Ах дүүгийн ямар ч холбоогүй байтал тэр мөнгө эдгээрийн хооронд ийнхүү эргэлдсэн байжээ.

	— Тийм гэж хариуллаа.

	— Сасаки хонжворт билет авч мөнгөө үрсэн гэл үү? гэхэд Санширо

	— Тийм гэв. 

	Ёсико дахин адтай нь аргагүй инээв.

	— За тэгэхээр би бүх зүйл хэвийн байна гэж захиа бичлээ. Чи үүнээс хойш ийм юм битгий хий гэв.

	Санширо дахин ийм хэрэг тарихгүй гэж амлаад харихаар завдан «Баяртай» гээд бостол Ёсико би бас явна гэлээ.

	— Саяын яриа дуусаагүй байхад гэж ах анхааруулав.

	— За больё

	— Юу больё гэж

	— Үгүй дээ, би үнэхээр юу ч мэдэхгүй байна.

	Ах нь дүүгээ харсаар дуугүй зогсоно. Охин дүү нь:

	— Надад ямар ч арга алга, сайн мэдэхгүй хүнд би юу ярих юм бэ, дуртай дургүй алийг нь хэлэх юм болж байна аа. Иймээс надад мэдэх юм алга гэв.

	Тэр хоёрын ярианаас үзэхэд Ёсикогийн сайн мэдэхгүй хүний тухай яриа байв. Санширо тэр хоёрыг орхиод бушуухан гарч явлаа. Заасан замаар нь явсаар хашаанаас гартал Санширогийн байр байгаа тэр зүгээс салхилж байв. Энэ салхинд Нономия дүүгээ хүргэж өгөхөөр Минэкогийнд очих байх даа гэж Санширо бодлоо. Байрандаа ирээд хоёрдугаар давхарт гарч өрөөндөө ороод суухад салхи исгэрэх сонстсоор л байв. Цонхны хяхнах, салхи шуугихыг сонсож суухад түүнд хувь заяа хачин юм даа хэмээн бодогдов. Токиод ирснээс хойш үзэж харсан, үйлдэж хийснээ бодоод өөрийгөө хулчгардуу эр юм гэж бодлоо. Ер нь Токиод ирснээс хойш өөрийн нь хувь заяа Ёжирогийн төлөө зориулагдсан юм шиг болов. Их бага ямар нэгэн хэмжээнд Ёжиро дандаа л холбогдож байлаа. Ёжирогийн тухай ингээд бодохоор дурламаар ч, үзэн ядмаар ч юм шиг байв. Гэтэл энэ хүний төлөө, өөрийнхөө ч төлөө хувь заяагаа холбосон юм шиг санагдлаа. Салхины хүч ихсэх тутам Ёжирогоос Санширод нөлөөлөх нь ихсэж байгааг сануулах мэт. Санширо ээжээсээ ирүүлсэн гучин иенийг дэрэн доороо хийгээд хэвтлээ. Тэр гучин иен цаашид ямар ажил удахыг таахад бэрх байв. Минэкод мөнгийг нь буцаахаар очно, Минэко авахдаа дахин ирээч гэнэ. Би тэр үед нь нэлээд бардам байх нь зүгээр юм гэж бодлоо. Санширо удалгүй унтав. Хувь заяа, Ёжиро бүгд зүүдэн дунд буув. Гэтэл гал гарсан хонх дуугарч сэрэв. Хаана ч юм бэ хүн хашхирч сонстоно. Токиод ирснээс хойших хоёр дахь удаагийн явдал гарав. Санширо унтлагын хувцсан дээгүүрээ хүрмээ өмсөөд цонхоо онгойлгов. Салхи намджээ. Эсрэг талын байшин харлах тусам тэнгэрийн хаяа улайран харагдана. Санширо хүйтнийг тэсвэрлэн улайран байгаа зүг хэсэг харлаа. Гэтэл түүний хувь заяа тархинд нь үл мэдэг гэрэлтэх шиг болов. Дахин дулаан хөнжилдөө орж дуг нойртоо автав. Улаан өнгийн дунд эргэлдэж байгаа олон хүний тавцанг мартлаа.

	Өглөө босож цамцаа өмсөөд дэвтрээ авч сургууль руугаа гарлаа. Харин гучин иенээ авахаа мартсангүй. Цаг гарахгүй шинжтэй болж, гурван цаг хүртэл хичээлтэй, хичээлээ тараад очно гэхээр Ёсико ирчихсэн байж болох, бүр оройтвол ах нь ирчихсэн байх ч юм бил үү гэж бодохоор цаг гарахгүй юм шиг, дамаа хүний хажууд мөнгө өгнө гэдэг бүр ч хэцүү, яасан ч болохгүй гэж бодлоо.

	Ёжиротой уулзтал

	— Чи өчигдөр хэр зэрэг зэмлэл сонсов гэв.

	— Юун зэмлэл, юу ч болоогүй!

	— Энэ Нономия учир ойлгодог хүн юм аа гээд яваад өглөө. Хоёр цагийн лекц тараад Ёжиротой дахин тааралдлаа.

	— Хирода багшийн бие гайгүй болж байна уу, ажил төрөл нь ямар байна? гэхэд:

	— Гайгүй, санаа зовох юмгүй, харин багш чамайг яагаад ирэхгүй байна гэж асууж байсан. Чи багшийг эргэж очоорой, ингэх нь бидний үүрэг. Тэр ганцаараа учир заримдаа уйддаг, юу ч хамаагүй аваад очно биз дээ гээд Ёжиро яваад өгөв. Дараагийн цагийн лекц сонсож суутал цагаан цаасан дээр «Мөнгөө авсан уу?» гэсэн Ёжирогийн асуулт ирэв. Санширо хариу бичих гэтэл багш харж байсанд цаасаа доош нь унагаад лекц дуусмагц хариу бичлээ.

	— Мөнгөө авсан, энд байна гэхэд

	— Аа, сайн байна, буцааж өгнө биз дээ? гэлээ.

	— Мэдээж, буцааж өгнө.

	— Үдээс хойш оройхондоо байна байх.

	— Юманд явсан юм уу?

	— Үгүй, өдөр бүр зураг зуруулахаар явдаг юм. Одоо дуусаж байгаа байх аа.

	— Аан, Харагучигийнд уу

	— Тийм гэхэд нь Санширо Харагучийн хаягийг сайн лавлаж авлаа.

	Хирода багш өвчтэй байгаа гэж дуулсан тул Санширо эргэж очлоо. Хаалгаар ортол, үүдэнд нь хоёр гутал байсанд эмч иржээ гэж бодов. Гал тогооны өрөөнд ороход тэнд хэн ч байсангүй, цайны өрөөний хавьцаа очтол хүмүүс ярих сонстлоо. Санширо гартаа том боодолтой юм барьсаар хэсэг зогсож чагнав. Ёжирогийн хэлсэн ёсоор багшид илжгэн чих гэдэг жимс авчирсан байлаа. Гэтэл гэнэт өрөөнд түг таг хийж, хүмүүс барилцаж авч буй мэт чимээ гарав. Санширо арай зодолдож байгаа юм биш байгаа гэж бодлоо. Хаалгаар хартал Хирода багшийг хаками өмссөн нэгэн том эр дээрээс нь барьчихсан, учиргүй дарж, багш доор нь сандарсан царайтай амьсгаадан байв. Санширог хараад инээсээр «Ороорой» гэв. Нөгөө эр гарыг нь мушгин барьсан хэвээр

	— Багшаа өндийгөөд үзээч гэв.

	Тэр эр багшийн гарыг учиргүй чанга барьсан харагдлаа. Багшийн гарын тохойг толгой хавьцаа өвдөглөн дарж байгаа бололтой. Багш

	— Өндийж болохгүй байна гэхэд нөгөө эр гарыг нь тавиад, биеэ тэгшилж хагас суув. Харахад маш том эр байлаа. Багш:

	— За боллоо. Энэ чинь аюултай юм байна, гар ч хугалж мэдэх нь гэв.

	Санширо саяын ярианаас тэр хоёрын чухам юу хийж байгааг ойлгов. Тэгээд:

	— Багшийн биеийг муу байна гэж дууллаа, одоо зүгээр шив дээ? гэхэд

	— Тийм ээ, одоо гайгүй болсон гэв.

	Санширо авчирсан том боодолтой юмаа тэр хоёрын дунд тавьж илжгэн чих авчирлаа гэхэд Хирода багш номынхоо өрөөнд орж, хутга авчрав. Санширо гал тогооны өрөөнөөс ирээд, жимсээ зүсэж гурвуулаа идэж гарлаа. Түдэлгүй нөгөө том эр хөдөө нутгийн дунд сургуулийн амьдрал хэцүү болох, нэг газар удаан байх аргагүй байгаа, өөрийн заах хичээлээс гадна жүдо бөхийн хичээл заадаг. Бас нэгэн багш гэта (модон шаахай) худалдан аваад, түүндээ үдээс сольж байв, эдүгээ ажилгүй болохоор тийм амархан ажил олдохгүйд аргагүйн эрхэнд эхнэрээ түр төрхөм рүү нь явуулсан гэж өрөвдмөөр юм ярив. Санширо жимснийхээ ясыг хаяхдаа нөгөө эрийн царайг сайн харж авлаа. Өөртэйгөө харьцуулж үзэхэд огт өөр дүртэй аж. Тэр хүн яриандаа оюутан амьдралдаа эргэж орох юм сан гэсэн бодол цухалзуулна. Оюутан үеийн амьдрал сайхан байжээ гэж хэд дахин хэлэв. Санширод тэр үгийг сонсох бүр миний оюутан байх хувь заяа маань гурав дөрөвхөн жил үлдэхтэй үгүйтэй юм байна даа гэж бодов. Ёжиротой хамт гурилтай шөл ууж суусан нь аргагүй бодогдоно. Хирода багш дахин босоод номын өрөөнд орлоо. Тэр хажуу тал нь шороо дарчихсан улаан хавтастай ном барьсаар гарч ирээд Санширод

	— Зүгээр суухаар үзээч гэж өгөв.

	Тэр ном нь багшийн ярьж байсан «Хаидора отафукия27» гэгч байв. «Нам гүм байгаа намуу цэцгийн дэлбээлэх нь олонтоо хүний дурсгалд хандаж, үүрд үнэ цэнтэй байх эсэхийг асуух хэрэггүй» гэсэн эшлэл тэр номыг нээнгүүт нүдэнд тусав. Хирода багш нөгөө залуутай бөхийн тухай яриагаа үргэлжлүүлсээр байв. Бөхийн яриа нь хөдөө нутгийн дунд сургуулийн багш нарыг өрөвдөх сэтгэл төрүүлж, ялангуяа өөрийг нь үнэхээр өрөвдмөөр болов. Орчин үед зөвхөн баримт үнэ цэнтэй болохоос биш өрөвдөх сэтгэлийн тухайд өгүүлэх хүн байхгүй болжээ. Өрөвдөх сэтгэл битгий хэл яахан амьдрахаа мэдэхгүй ядарч байна. Сонин аваад үзэхэд нийгэмд болж байгаа арван тэмдэглэлийн ес нь эмгэнэлт аястай байна. Гэтэл энэ нь зөвхөн мэдээлэл болохоор бид зүрх сэтгэлдээ ойр тусгаж чадахгүй байгаа юм. Арваад хүн нас баржээ, чухам хэн, хэзээ, хэний гарт үхсэн тухайн шалтгааныг мэдэж аваад дуусгавар болно. Энэ бол товч тодорхой зүйл. Өөр гарчиг харъя гэвэл хулгайчийн тухай л байдаг. Тэндээс шууд л хэнийг хэн гэгч хулгайч дээрэмдсэн болохыг маш эвтэйхэн замаар мэдэж болно. Миний бодлоор одоо энэ нийгмийн амьдрал ердөө л ийм зарчим дээр тулгуурлажээ. Жишээ нь: Аль нэг хүний огцорсон тухай, огцорсон хүний хувь заяа эмгэнэлт явдалтай адил боловч эргэн тойрны хүмүүсийн хувьд бол сэтгэл нь үл мэдэг зовоод л үлдэнэ гэсэн үг. Амьдрал нэгэнт ийм болохоор бэлэн байж зохих ёсоор нь шийдвэрлэх хэрэгтэй.

	— Тантай адил чөлөө завтай хүн өөрийнхөө сэтгэл хөдлөхийг барьж болно гэж бөх хэлээд инээв.

	Түүнийг дагаад Хирода, Санширо хоёр бас инээв: Байдлаас харахад зочин явах шинжгүй байсан тул Санширо нөгөө номоо барьсаар гал тогооны өрөөгөөр дамжин гадагш гарлаа.

	«Булшиндаа муудахгүй байх, хойч үедээ дурсагдах, алдар нэрээ мөнхжүүлэх, сэргээн мандах энэ бүхнийг хүн төрөлхтөн эрт дээр үеэс мөрөөдсөөр ирсэн. Учир нь энэ бүх хүсэл биелэлт нь хойд насандаа хүрэх шууд зам нь байлаа. Үнэхээр шүтлэгтэй хүний хувьд эдгээр нь бүтэшгүй зүйл юм. Дамаа Сэргэн мандалт гэдэг бол хүн дахин өөрөө өөрийгөө бий болгоно гэсэн үг. Хүсэл мөрөөдөл, найдвартай холбоотой зүйлс төдий биш шүтлэгтэй хүн бүрийн мэдвэл зохих гарцаагүй үнэн зүйл юм. Арин Инносентейн булшинд хэвтэх, эсвэл Египетийн элсэнд булагдах адилгүй гэж үү, ер нь Адрианы бунханд ч бай, давчуу булшинд ч бай, байгаль маань өөрөө мөнх гэдэгт л баярлаж явахад хамаг хэргийн гол нь байгаа юм. Иймээс диваажингийн дуудлага ирэхэд бэлэн бай» гэснийг Санширо нөгөө номынхоо төгсгөлийн хэсгээс олж уншлаа. Энэ номыг нэлээд нэр хүндтэй зохиолч бичсэн бөгөөд, түүний бүтээлүүдээс хамгийн шилдэг нь юм гэдгийг Хирода багшаас сонссон байлаа. Хирода би үүнийг бичээгүй юм шүү гэж инээмсэглэсээр хэлэв. Санширод ч гэсэн онц гойд сайн зохиол гэж санагдсангүй. Түүнд ойлгоход хэцүү хүнд өгүүлбэр, үгсийг ташаа ойлгосон нь эртний буддагийн сүмд байгаа мэт сэтгэгдэл төрүүлэв. Хэдийгээр уншсан зүйлээ ойлгоход бага бус цаг зарцуулсан боловч, тодорхой ойлгосонгүй. Гэвч Санширод утга зохиолын уян сэтгэлт ёсны урсгалыг төрүүлж улмаар Нарагийн их Буддагийн хонхны дуу Токиод суугаа өөрт нь аяархан сонстоно гэгч болж, Санширогийн сэтгэлд хоногшин үлдэв. Санширо бол амьдрал үхлийн талаар бодол болоод байх эр биш юм. Түүнд залуу хүний халуун цус оргилж, шатаж яваа эр юм. Санширо Акэбо гудамжинд гарч ирэв. Харагучийнд очих замд хүүхдийн оршуулгын цуваатай тааралдав. Цасан цагаан ороолт бүхий жижигхэн австай шарилын хойноос хүрэмтэй хоёр хар хүн дагалдан явна. Авсны дэргэд янз бүрийн өнгөтэй таван далавчтай тээрэм шиг хөөрхөн тоглоом зүүжээ. Санширо сайхан оршуулж байна даа гэж бодов. Санширо бусдын өгүүлэл, бусдын оршуулгын ёслолыг хөндлөнгийн хүний байр сууринаас харж байна. Харин хэн нэгэн хүн Минэког хөндлөнгийн хүний байр сууринаас хараач гэвэл маш их сандрах нь лавтай. Санширо хэрэв Минэко байсан бол хөндлөнгийн хүний харцаар хэзээ ч харж чадахгүй байрын харцаар ширтэж байлаа. Ер нь хөндлөнгийн, хөндлөнгийн бус хоёрын ялгааг тийм сайн ойлгохгүй байв. Оршуулгын цувааг хөндлөнгөөс харахдаа «Гоё болжээ» гэсэн сэтгэл төрсөн ч амьд байгаа сайхан хүүхэн Минэко түүнд зовлон байлаа. Санширо тэр зовлонг арилгахын тулд урагшаа шулуухан алхлаа. Санширо тийнхүү шулуухан алхаад байвал гай гамшгаас салж болох мэт бодогдов. Санширо өөрийн энэ бодлыг холоос зураг мэт хараад өрөвдөх сэтгэл төрсөн нь аятайхан оршуулга байна даа гэсэн бодлыг нь үгүйсгэж чадав. Акэбоно гудамжаар ортол урьд нь маш том нарс харагдав. Харагучийнхыг энэ модоор олж болно гэж заасан байж. Тийн явсаар нэг байшингийн өмнө очтол биш байсанд цаашаа хэд хэдийг өнгөртөл алхаад л байв. Тэнд тун сайхан байлаа.

	Нэлээд хэдэн мод өнгөрөөд зүүн тийшээ эргэтэл маш гоё хаалгатай цэмцгэр хашаа байв. Үүдэндээ их үнэтэй бараан өнгийн модон пайз дээр ногоон тосон будгаар «Харагучи»-гэж бичжээ. Үсэг ч юм уу, хээ угалз ч юм уу аль нь ч мэдэгдсэнгүй. Үүдэнд нь Минэкогийн гутал үзэгдэв. Гэтаны гутлын үдээс хоёр өөр өнгөтэй байсанд Минэкогийн гутал байна гэж танив. Үйлчлэгч бүсгүй «эзэн ажлаа хийж байгаа, та бага зэрэг хүлээнэ үү» гэсээр дагуулан явж зургийн өрөөнд оруулав. Хойноосоо урагшаа гонзгойвтор хэлбэртэй баригдсан уужуухан өрөө байв. Өрөөний тавил яг л зураачийн өрөөний шинжтэй замбараагүйхэн харагдана. Нэг буланд нь тасалгааны хэмжээнээс хамаагүй жижиг хивс дэвсээтэй, тэр хивс дэвсгэрийн зориулалттай биш, хээ угалз, гоёмсог өнгөтэй ажээ. Нөгөө талд нь том барын арьс дэвсээтэй нь суухад зориулсан үгүй нь үл ойлгогдоно. Хивс дэвссэн газрын эсрэг талын буланд хоёр ширхэг сумтай, том ваар, саарал өдний завсраас алтан өнгө гэрэлтэнэ. Түүний хажууд хуяг өлгөөстэй, эсрэг буланд нүд гялбам гялалзсан алтан саатай утсан хатгамалтай хормой, ханцуйтай торгон кимоног өлгөжээ. Тэр Гэнроку хэмээх XVII—XVIII зууны хийц загвартай байхыг ажиглав. Бас ханандаа том жижиг янз бүрийн зураг хаджээ. Зарим зурагтаа жааз хийгээгүй зүгээр газар тавьчихсан, зарим нэг нь зотон дээр хүний хөрөг эхлээд орхисон ч байх шиг, тасалгааны хамгийн цаад хананд өөрийн нь зурсан дэвүүр барьсан нэгэн эмэгтэйн хөрөг өлгөсөн байлаа. Өрөөнд зураач огцом эргээд бийр будаг найруулдаг самбараа барьж том гаанс зуусан чигээр Санширод хандаж:

	— Аа чи ирээ юу? гэнгээ дугуй ширээн дээрх тамхины үнсний савны дэргэд гаансаа тавив. Хажууд нь сандал байсанд

	— Суугаад хараач гэж зургаа заалаа. Урт нь зургаан тохой хяраатай зураг байв. Санширо

	— Үнэхээр том зураг байна шүү гэхэд зураач сонсоогүй юм шиг

	— Тийм ээ гээд ар дэвсгэр болоод үсэнд нь зарим засвар хийж эхлэв. Санширо арай гэж Минэкогийн зүг харлаа. Барьсан дэвүүрийн нь цаанаас эмэгтэйн цагаан шүд яралзана. Тэгээд хоёр гурван минут огт чимээгүй болов. Тасалгааны зууханд гал дүрэлзэнэ. Гадаа тийм ч хүйтэн биш, гудамжны модод өвлийн наранд ээгдэн сүүтийлдэнэ. Санширо зургийн өрөөнд ороход манан дотор орсон мэт санагдав. Тэр дугуй ширээний хажууд тайван чимээгүйхэн суулаа. Минэко ч бас тэр нам гүм орчинд байв. Маш нарийн дүрслэн зурж байгаа зураачийн бийрийн чимээ л гарна, гэтэл зураачийн хөдлөх чимээ үл сонстоно. Нам гүм орчинд зогсож буй Минэко ч огт хөдлөхгүй, дэвүүр бариад зогсож байгаа тэр л дүрээрээ бууж эхэллээ. Санширог харахад Харагучи Минэког зурж байгаа биш юм шиг санагдав.

	Тэр хананд байгаа зургийг зурахдаа түүндээ Минэког дүрслэн буулгаж буй мэт бөгөөд Минэко нам гүм орчинд төрсөн төрхөөрөө амилан тодорч байв. Санширо тэр хоёрыг харсаар цагийнхаа цохилтыг ч мэдрэх сэхээгүй шахам болжээ. Тийм нам гүм байдал удах шиг болсон ч зураачийн хүсэл сэтгэл, ямар ч хөдөлгөөнгүй зогсолт хоёр тэдний зүрх сэтгэлийг улам ойртуулна. Дахиад хэсэг хичээвэл хоёр юм яг нийлж нэг хүн болдгийн даваан дээр цагийн урсгал нэгэнт чигээ өөрчлөөд амьдрал болмоор санагдана. Харагучийн уран гар тасралтгүй бүтээхэд Санширо түүнд хөтлөгдөн дагаж яваагаа гэнэт ухаарч, зургаас нүдээ салган Минэког ширтэж эхлэв. Минэко нөгөө л янзаараа хөдлөлгүй зогсоно. Санширогийн сэтгэл хөдөлж, толгой нь эргэж байв. Харагучи гэнэт инээд алдан:

	— Ядарч байна уу? гэхэд эмэгтэй дуу гарсангүй, биеэ суллаад хажуугийнхаа сандал дээр унаад өгөв. Тэр үед цагаахан шүд нь гялалзан харагдана. Эмэгтэй суугаад Санширог харлаа, тэр харц солир шиг гялалзан өнгөрөв. Харагучи дугуй ширээний хажууд ирээд Санширод:

	— Ямар болж байна? гээд чүдэнз зурж, тамхиа асаагаад, амандаа зууж, хоёр дахин сайн сороод, утааг гаргаж дахин зурж болох зүйлээ зурж эхлэв. Зургийг бүрэн зурж дуусаагүй боловч ерөнхий дүр нь гарчихсан тул Санширод үнэхээр гоё болж байгаа санагдан сайхан зурах нь үнэхээр мундаг хэрэг юм аа гэж бодов. Уран зургийн талаар Санширод туршлага дутаж, сайн мууг нь олж хэлэхэд бэрх байсан. Урлагийн мэдлэг огт байхгүй хүн биш болохоо өөрөө батлах төдийгөөр ч гэсэн мэдрэмхий эр байжээ. Санширод энэ зураг ерөнхийдөө бүдэгдүү нунтаг гүйлгэсэн туяатай нарны гэрэл бүдэг туссан юм шиг санагдав. Сүүдэр газар ч бараан биш, үл мэдэг ягаандуу байв. Санширо энэ зургийг хараад аятайхан санагдлаа. Санширод жижигхэн хурдан завинд сууж яваа юм шиг хөгжилтэй сэтгэгдэл төрөв. Тэнд тогтуун аюул байхгүй, гашуун, эхүүн хортой газар байхгүй мэт бодогдоно. Гэтэл Харагучи

	— Би чамд нэгэн сонин юм ярих уу гэлээ.

	Миний танил залуу авгайгаасаа уйдаад салъя гэж гуйжээ. Авгай нь огт зөвшөөрөхгүй энд байх тавилантай болохоор хэдий чи дургүй боллоо ч би гарч явахгүй гэжээ. Харагучи, зурсан үр дүнгээ харж байснаа Минэкод хандаж

	— Сатоми минь ээ, чи кимоногоо өмсөж ирэхгүй яагаа вэ, кимоно зурах хэцүү юм аа гэв.

	— Би ч бас харам бууж байна гэж Минэко хэлээд дуугүй болов.

	...Харагучи хариу юу ч хэлсэнгүй зургаа зурж байснаа дахин Санширод хандаж:

	— Тэгээд мань эр авгайгаа хөдлөхгүйг мэдээд, өөрөө зайлахаар шийдэж, за чи энд бай даа, би явъя гэжээ. Тэгэхэд нь авгай нь:

	— Би чамайг эзгүйд юу хийх юм болж байна гэхэд нөхөр нь:

	— Дуртай бол нөхөрт гарч болно гэсэн юм гэнэ лээ гэхэд Санширо

	— Тэгээд яасан бэ? гэв. Харагучи:

	— За онц юм болоогүй. Ер нь гэрлэнэ гэдэг тийм амар юм биш, сайн бодох хэрэгтэй. Нийлж, сална гэдэг яршигтай эд шүү. Хирода, Сасаки, Нономия бид хэдийг хар л даа бүгд чөлөөтэй, ганцаараа байх дуртай байна. Эмэгтэйчүүдийн эрх чөлөө нэмэгдээд байвал ганц бие эрэгтэйчүүдийн тоо ихсэх төлөвтэй. Гэвч ертөнцийн жам ёсоор эмэгтэйчүүд эрх чөлөөтэй болохгүй бол ч горьгүй дээ гэв.

	— Ах маань удахгүй гэрлэнэ.

	— Өө тийм үү, чи тэгээд яах вэ?

	— Мэдэхгүй байна.

	Санширо Минэког харахад өөдөөс нь хараад инээв. 

	Харагучи буруу харсаар

	— Мэдэхгүй байна, мэдэхгүй байна гэсээр зургаа зурж л байв.

	Санширо тэр завшааныг ашиглаад Минэко руу ойртож очлоо. Минэко сандлын арыг толгойгоороо дэрлэн, ядарсан бие сэтгэлээ сул тавьсан байдалтай хувцасных нь зах бага зэрэг арагш задайж хүзүү хоолой нь ил харагдав. Минэко үнэхээр ядарсан ч огт тоосонгүй. Санширо халаасандаа байгаа гучин иен л түүнийг Минэкотой холбож буйг сайн мэдэж байлаа. Иймээс буцаая гэж бодоод өнөөг хүртэл түүнийг буцааж өгөөгүй тул яг л одоо буцааж өгөх ёстой байв. Хэрэв энэ хэрэг дуусвал түүнээс холдох, эсвэл улам ойртох нь хойшид мэдэгдэнэ гэж Санширо бодлоо. Тэр жирийн хүнээс илүү сүсэг бишрэлтэй ажээ.

	— Сатоми сан! гэхэд

	— Юу вэ? гээд доороос өөдөө Санширог харах нь үнэхээр ядарсан байдал царайд нь тодорч зөвхөн хоёр нүд нь хөдөлнө. Санширо тэр эмэгтэйг ядарчээ гэж бодоод чимээгүй болов. Эмэгтэй дахин:

	— Юу вэ? гэхэд Санширо гараа халаасандаа хийсэн хэвээр яах вэ гэсэн байдалтай хэсэг эргэлзсэнээ гэнэт шийдэв бололтой.

	— Нөгөө мөнгө... буцааж өгье...

	Эмэгтэй доошоо харсаар, гараа ч сунгасангүй, огт хөдөлсөн ч үгүй нэг зүгт харсан хэвээр зогсоно. Санширо юу гэж хэлэхийг тааж эс чадав.

	— Надад одоогоор шаардлагагүй гэсээр сандлаасаа барьж, тоомсоргүй царайтай нэг л хачин байлаа. Санширо ч түүний үгийг сайн сонсоогүй шахам зогстол, ар талд нь Харагучи:

	— Дахиад жаахан ажиллах уу? гэлээ. Харагучи бийрээ хурууныхаа завсар хавчуулчихсан, сахлаа имэрч байв. Минэко хоёр гараараа сандлаасаа барьсаар нуруугаа цэхлэн босохыг завдав. Санширо нам дуугаар:

	— Удах уу? гэж асуухад

	— Цаг хяраатай болох байх гэж мөн адил нам дуугаар хариулав. Санширо буцаж ширээний тэнд очиж суухад, эмэгтэй дахин хуучин байдалдаа орлоо. Харагучи гансаа тавиад зургаа зурж эхлэхдээ.

	— Огава чи Сатомигийн нүдийг хар даа гэсэнд Санширо Минэког харвал дэвүүрээ буулгаад, бага зэрэг хажуу тийш болж, цонхоор хашаа доторхыг харав.

	— Зурж байхад хажуу тийшээ харж ерөөсөө болохгүй шүү гэвэл.

	— Та хэрэггүй юм юунд яриад байгаа юм бэ? гэж Минэко эргэн харж хэллээ.

	— Огавагаас асуух юм байсан сан.

	— Юун тухай вэ?

	— Одоохон хэлье. Харин та хуучин янзаараа зогсоорой. За тохойгоо яльгүй урагш нь... Огава, би нүдийг нь яг байгаагаар нь зурж чадав уу, үгүй юу?

	— Би сайн мэдэхгүй байна. Та өдөр бүр харж зурж байгаа болохоор байгаа бодит байдлаар нь дүрсэлж чадна биз дээ? гэхэд

	— Харц нь ондоо болдог л юм, түүнийг мэдэхгүй байх ёс ч алга, гэхдээ зураачийн бодол байнга өөрчлөгдөж байдаг гээч. Харин хөрөг зураг голдуу сайн болдог юм. Бүр бүрэн төгс болдог ёс бий.

	Харагучи зурж байх зуураа Минэког харна. Санширо сэтгэлдээ түүнийг ихэд бишрэв.

	Өдөр бүр зураг зураад ирэхээр зураачийн сэтгэлд шинэ юм төрж, өөр бодол эзэмддэг. Тэр сэтгэгдэл бол өрөөндөө ороод бийр барих тэр үед бүр ч тодорно.

	Сатомигийн зураг үүнтэй бас адил, хүний нүүр царай янз бүрийн төрх байдлыг илтгэнэ, элдэв зүйлийг замбараагүй тавьсантай адил. Бөмбөр, барын арьс, хөө хуяг, ер нь нэг төрлийн юмыг тогтмол байдалд байлгаад байвал тэр нь бусад зүйлийг дийлэн товойн гарч ирдэг. Тийм учраас энэ нүдийг энэ хэвээр нь гаргах нь чухал биз дээ? гэснээ Харагучи гэнэт дуугүй болов.

	Харахад маш хэцүү газраа ирсэн бололтой, хоёр алхам ухраад, Минэко, зураг хоёрыг ээлжлэн харьцуулж харав.

	— Сатоми минь ээ юу болов оо? гэж түүнийг асуухад

	— Зүгээр ээ гэсээр Минэко ямар ч хөдөлгөөнгүй, чимээгүй байлаа.

	Уран зураг гэдэг бол зөвхөн сэтгэл зурдаг биш юм. Дотоод сэтгэлийн хөдөлгөөнийг илэрхийллийг гаргаж өгөх учраас үүнийг зөвхөн зураачийн ур чадвар харуулна, бүтээнэ, хүмүүс бас түүгээр нь хэмжиж үнэлнэ. Тиймээс зөвхөн нүүрийг зурвал ямар ч утгагүй, яагаад гэвэл сэтгэл байхгүй бол ганц нүүр утга учиргүй болдог учиртай. Сатомийн нүдийг аваад үз л дээ. Би түүний дотоод сэтгэлийг гаргах гэсэндээ биш, түүний нүд нь ихэд таалагдсанаас болж байна. Өтгөн хар сормуус, давхраа мэтийг ямар ч гэсэн надад харагдаж байгаагаар нь нарийн сайхнаар зурна. Тэгтэл гэнэт сайхан болж болно. Яг адил болохгүй бол миний будгийн өнгө тохирохгүй байгаа л гэсэн үг. Өөр юу ч байж боломгүй санагдана. Будаг, ур чадвар, царайн хэлбэр, эд бүгд яв цав нийлэх ёстой.

	Харагучи дахин жаахан арагш болоод Минэко зураг хоёрыг ээлжлэн харав.

	— Нэг л биш байна даа, ядарч байвал амрах уу даа? гэж Минэког хэлэхэд

	— Зүгээр, зүгээр гэв.

	Харагучи зургийн хажууд очоод:

	— Чухам яагаад Сатомийн нүдийг сонгосноо та нарт хэлье л дээ. Европт гоё хүүхнийг зурахдаа маш том нүдтэйгээр дүрслэн зурдаг, харин Японд бол Ариявалаас эхлээд бисман тэнгэр, Ногийн бягууд ялангуяа Үкиё уран зурагт дүрсэлдэг үзэсгэлэнт эмэгтэйг ч хараарай бүгдийн нүд зааны нүд шиг гонзгойвтор дүрслэгдсэн байдаг. Тэгэхээр европынхны гоозүйн баримжааны сонирхол Азийнхныхтай адилгүй байгаа биз? Эхлээд гайхмаар ч юм шиг байтал үнэндээ маш хялбархан зүйл. Европ хүүхнүүд том нүдтэй байдаг. Том нүдний дундаас гоозүйн шилэлт хийнэ. Япон азийн эмэгтэйчүүд бол Пьер Лойт япончууд хэрхэн нүдээ нээдэг бол гэж шоолсон шиг нарийхан гонзгой нүдтэй байдагт л учир нь байна. Ямар сайндаа «Япон хүүхнүүд нүдээ яаж нээж хардаг бол оо» гэсэн хошин яриа гарч байх вэ дээ. Үндэстэн бүрийн өвөрмөц онцлог гэж бий. Том нүдтэй жинхэнэ япон эмэгтэй гэж ер нь байхгүй. Зөвхөн нарийхан онигор нүд л япон эмэгтэйн төрөлхийн төрх байх ёстой. Тийм нүдийг Утаморо, Сикэнобу нар ихэд үнэлж өөрсдийн бүтээлдээ дүрслэн зурсан байдаг. Япон зурагт дүрсэлдэг нарийхан нүдийг европ зурагт зурвал сохор юм шиг болоод тохирохгүй. Рафаэлийн Мадоны царай төрх япон хүнд огт тохирохгүй, хэрэв тохирч байна гэвэл тэр япон хүн биш болно. Иймээс би Сатомид төвөг удаж байна. Сатоми «одоо удахгүй ээ» гэв.

	Минэко хөдөлгөөнгүй зогсоно. Санширо тэр зураачийн яриаг амтархан сонсоно. Гэвч түүний нүд Минэко дээр туссаар түүний сэтгэлийг саяын яриа ч биш, зураг ч биш үзэсгэлэнт Минэко л татаад байв. Бүсгүй гоо үзэсгэлэн, төрөлхийн амгалан байдал нь дур булаам ажээ. Гэнэт Харагучи тонгойж:

	— Яасан бэ? гэж асуухад Санширо сандрав. Магадгүй түүний үзэсгэлэнтэй сайхныг зурж чадахгүй нь гэж хэлэх нь үү гэж бодлоо. Эмэгтэйн нүд ямар нэгэн юм тохиолдсон мэт гунигтай, бодлогоширсон байдалтай харагдав. Энэ нь амьд зургийг тайван бус байдалд оруулснаа «Надаас болсон юм биш байгаа» гэж бодоод толгойгоо дохиод бүх биеийн нь хөдөлгөөнөөр дотоод сэтгэлийг нь мэдрэх шиг болов. Хэзээ ч хувиршгүй үзэсгэлэнг эвдэж буйг тэр тайван харж байж чадсангүй. Үнэхээр Минэкод эд бүгд нөлөөллөө гэж үү? Гэтэл тэр нөлөө нь өөрт нь ашигтай юу, ашиггүй юу гэдэг нь шийдвэрлээгүй асуудал юм. Харагучи бийрээ тавиад:

	— За өнөөдөртөө боллоо, зурж болохгүй нь гэлээ.

	Минэко босохдоо дэвүүрээ шаланд унагаж, хүрмээ авч өмсөнгөө Харагучид хандаж:

	— Ядарчихлаа гэж хэлэв.

	— Би ч гэсэн ядарчихлаа, маргааш сэтгэл санаа сэргэлэн байвал үргэлжлүүлье... Битгий яар цай ууя гэв.

	Нар жаргах болоогүй ч Минэко жаахан байсан тул татгалзав. Минэкотой цуг Санширо гарлаа. Япон ёсонд бол эмэгтэй хүн ийм байдалтай байх тун ховор зүйл. Санширогийн хувьд бол энэ завшааныг өөртөө ашигтайгаар уртасгах хүсэлтэй байв. Хүний хөл багатай газраар зугаалах уу гэж хэлж үзэв. Гэвч хүүхэн огт зөвшөөрсөнгүй. Шууд явсаар өргөн чөлөөнд гарлаа. Санширо зэрэгцэн алхангаа:

	— Харагучийн хэлдэг зөв шиг байна аа, ер нь чи яасан бэ? гэхэд

	— Би юу? гээд Харагучийн хариулсан хариулттай яг адил үг хэлэв.

	Минэког таньдаг болсноос хойш энэ хоёрын хооронд урт удаан яриа болж байсангүй, ихэвчлэн ганц хоёр үгээр л ярилцаж байсан бөгөөд тэр ганц хоёр үг нь Санширод ихийг бодогдуулдаг, өөр ямар ч хүнээс гармааргүй өнгө аяс нь бүрэн уяруулдаг байжээ.

	— Би юу? гээд толгойгоо бага зэрэг эргүүлээд, давхраатай алаг нүдээрээ Санширог харав. Түүний царай ерийнхөөсөө цайсан байж.

	— Та айхавтар ядарсан байна шүү гэвэл

	— Тийм байна уу? гэснээр тэр хоёр нэлээд чимээгүй явав. Хоёрын хооронд байгаа хөшиг шиг зүйлийг Санширо сөхөхийг хүссэнгүй. Чухамдаа ном зохиолд гардаг шиг хайр дурлалын үгийг гаргасангүй. Улиг болсон залуу эр эмийн хооронд яригддаг үгсийг ч огт хэлсэнгүй. Гэвч Санширо бүтэхгүй тэр зүйлийг мөрөөдөөд зогсохгүй, бүр алхам бүрдээ бодсоор байлаа. Эмэгтэй арай гэж ам нээлээ.

	— Харагучигийнд ямар нэг хэрэгтэй болоод ирээ юу? гэв.

	— Онц хэрэг байгаагүй ээ.

	— Чи чухам яагаад ирсэн юм бэ, зүгээр ирсэн гэж үү? гэхэд Санширо хоромхон хугацаанд зориг орж,

	— Чамтай уулзах гэж гээд хэлэх ёстой үгээ бүгдийг хэлэх гэтэл эмэгтэй гайхсан шинжгүй нөгөө эр хүнийг уяруулам аялгуугаараа:

	— Тэнд би өөрөөс чинь мөнгө авахад эвгүй байсан гэвэл Санширо урамгүй болов. Бас хэдэн алхам дуугүй явцгаав. Тэгээд Санширо ам нээж:

	— Мөнгө ч гол биш байсан юм аа гэхэд Минэко хариу хэлэлгүй хэсэг байснаа

	— Би авахгүй, тэр мөнгийг та өөртөө байлгаж бай гэхэд нь Санширо хариу хэлж чадсангүй. Гэнэт:

	— Би чамтай уулзмаар санагдаад очсон юмаа гэсэнд эмэгтэй түүнийг харалгүйгээр санаа алдаж

	— Мөнгө... мөнгөний хувьд... гэснээр яриа тасарч хэн хэндээ юу ч хэлсэнгүй.

	Тэгснээ эмэгтэй ам нээж:

	— Танд саяын зураг хэр таалагдав гэлээ.

	Санширо түүнд олон янзаар тайлбарлан ярьж болох байсан боловч юу ч хэлэлгүй дуугүй байлаа.

	— Харагучи хурдан зурсан нь танд гайхал төрүүлсэнгүй юу? гэхэд Санширо итгэл муутайгаар

	— Тийм байх шүү гэв.

	Хирода багшийнд Харагучи очоод Минэкогийн зургийг зурах санаатай байна гэж ярьж байснаас хойш үнэхээр сар ч болоогүй байгааг сая саналаа. Уран зургийн талаар сонирхдоггүйгээс тэр хэмжээний том зургийг зурахад хэдий хэр хугацаа шаардагдах ёстойг төсөөлж эс чадна. Минэкогийн ярьснаар бол ер бусын хурдан зурсан нь ойлгомжтой болов.

	— Яг барьж зурсан нь саяхан шүү дээ, урьд нь оролдож байсан л байх даа.

	— Урьд нь гэдэг чинь чухам хэдийд юм бэ?

	— Миний кимоно өмссөн байсан тэр өдрийг санаж байгаа биз дээ?

	Гэнэт Санширо нуурын дэргэд тэр хоёрыг анх харсан тэр бүгчим өдрийг саналаа.

	— Чи тэр өдөр модны доор сууж байсан.

	— Аа, тийм, чи тэр өдөр дэвүүр бариад өндөр газар зогсож байсан.

	— Тэр зураг мөн байгаа биз дээ?

	— Нээрэн яг мөн байна шүү.

	Тэр хоёр өөд өөдөөсөө харав. Тэгээд явсаар Хакусаны бэлд гарч ирэв. Машин ирж явлаа. Нүдний шилтэй, холоос харвал дэгжин байрын залуу сууж явна. Тэр залуу Минэког хараад байгаа юм шиг санагдав. Машин хажууд ирээд зогсоход нэлээд өндөр нуруутай гонзгой царайтай, сахлаа хуссан сайхан эр хүн бууж ирлээ.

	— Хүлээж ядаад оройтохоор чинь угтаж ирлээ гээд инээв.

	Минэко

	— Өө баярлалаа гээд инээн харснаа Санширо руу харав.

	— Хэн гэдэг хүн бэ? гэж залууг асуухад Минэко:

	— Их сургуулийн Огава гэж хариуллаа. Тэр хүн малгайгаа аваад мэндлэв. Тэгснээ

	— «За хурдан явъя, ах чинь хүлээж байгаа» гэв.

	Аз болоход эвгүйхэн байдлаас аврагдаж, гудамжинд зогссоор мөнгөө ч өгч чадалгүй ганцаараа хоцров.

	 


XI

	 

	Ойрноос Ёжиро сургууль дээр нөгөө л «Утга зохиол, урлагийн нийгэмлэгийн» билетээ зарж байлаа. Эхний хоёр гурван өдөр таньдаг хүмүүстээ өгөөд одоо таних танихгүй хүмүүст зарж байгаа бололтой. Аль болохоор олныг зарах хэрэгтэй гэж ярьж суутал хичээлийн хонх дуугарахад «Цагаа олж дуугарав аа» гэв. Нэг удаа бие засах өрөөнөөс нэгэн багш жижиг алчуураар гараа арчсаар гарч ирээд «За одоохон» гэнгээ номын санд ороод тэр чигээрээ гарч ирсэнгүй, Ёжиро хойноос нь харсаар авч юу ч дуугарсангүй. Хэсэг байгаад, — Энэ хүн лав гэдэсний өвчтэй хүн байхаас гарцаагүй гэж Санширод хэлэв. Санширо

	— Чи хэдэн билет зарах ёстой юм бэ гэж асуухад

	— Аль болох олныг л зарах хэрэгтэй гэв.

	— Хэтэрхий олон билет зарчихвал хүмүүс нь багтахгүй болчих юм биш үү?

	— Магадгүй

	— Бүгдийг зараад дараа нь эвгүй юм болно шүү дээ гэхэд

	— Зүгээр, зарим нь ажил гараад ирэхгүй, зарим нь зүгээр ч сонирхоод авсан хүн байгаа, гэхдээ хагас нь ч гэсэн ирэх ёстой гээд чимээгүй болов.

	Ёжирогийн билетээ зарж байгааг харахад мөнгөө өгч авч байгаагаар өгөхгүй авч байгаа хүмүүс нь их байлаа. Зориг муутай төрсөн Санширогийн хувьд сэтгэл зовмоор санагдана.

	— Дараа нь мөнгөө төлөх болов уу гэхэд

	— Мэдээж төлөхгүй л дээ гэв.

	Хожоотой наймаа хийхээсээ аль болохоор олонд хүргэх нь илүү ашигтай байж. Ёжиро үүнийг английн Таймс пүүсийн Японд зарсан нэвтэрхий толь бичиг худалдсан аргатай харьцуулж ярив. Харьцангуй гэсэн үг нь Санширод гайхалтай сайхан сонстсон боловч яагаад ч юм найдваргүй мэт санагдав. Гэвч ямар ч л гэсэн Ёжирод анхааруулахад хачин сонирхолтой хариулт өгөв.

	— Тэр чинь Токиогийн их сургуулийн оюутан байхгүй юу?

	— Хэдийгээр оюутан ч гэсэн чам шиг мөнгөнд хайнга ханддаг улс олон байгаа шүү.

	— Юу? Сайн санааны үүднээс мөнгөө өгөхгүй байхад «Утга зохиол урлагийн нийгэмлэг» ч гэсэн шаардаад байхгүй болов уу. Билетийг цөмийг худалдлаа ч гэсэн эцсийн эцэст нийгэмлэгийн холбоонд өртэй болох нь тодорхой.

	Санширо энэ чинь чиний санаа юм уу, аль эсвэл тэр нийгэмлэгийн чинь санаа юм уу гэхэд Ёжиро, мэдээж миний л санал. Хэрэв нийгэмлэгийн санал байсан бол бүр ч сайн байх байсан гэв.

	Ёжирогийн ярихаар бол энэ удаагийн тоглолтыг үзэхгүй хүн тэнэгдүүхэн хүн байх ёстой болж таарав. Ёжирогийн тэр яриа билетээ зарахын тулд ч юм уу, үнэндээ тоглолтдоо биширснийх ч юм уу, аль өөрийн санааг нэмээд түүн дээр бас эсрэг хүнийхээ сэтгэлийг бодоод улмаар ертөнцийн жирийн нэг уур амьсгал бий болгохын төлөө юм уу, зааг ялгааг олж харахгүйд нь тэнэг юм шиг санагджээ. Үнэндээ Ёжирогийн тэр сайхан сэтгэлийг ойлгосонгүй.

	Ёжиро тэр тоглолтод гишүүдээ бэлтгэж байгаагаа ярив. Хүн олонтой, бэлтгэл үр ашигтай болж байгаа нь чухал байлаа. Дараа нь тайз чимэглэлийн талаар Токиогийн залуу зураачдыг оролцуулах тухай тэгээд хувцасны талаар, эцэст нь өөрсдөө жүжгийн зохиол шинээр хийсэн гэж ярив. Цааш нь ярих юм учиргүй их байв.

	Хирода, Харагучи хоёрт билет явуулсан гэнэ. Мөн ах дүү Нономия болон Минэко, Сатоми нарт дээд зэргийн билет явуулсан тухайгаа ярьж ажил маш их бүтэмжтэй байна гэв. Санширо Ёжирогийн ажилд амжилт хүсэв.

	Тэр орой Ёжиро Санширогийнд ирсэн байлаа. Нөгөө баяр баясгалантай байдал ул мөргүй болчихсон «Яасан хүйтэн юм бэ, яасан хүйтэн юм бэ!» гэж зуухны хажууд биеэ хумхин суув.

	Санширо Ёжирогийн царайг харах гэж дэнгээ ойртуулав. Ёжиро нөгөө л хэвээрээ суусаар, гэрэлд түүний мухар толгой нь харлан харагдана. Санширо:

	— Юу бол оо вэ? гэж асуухад Ёжиро сая толгой өндийлгөн дэнг харснаа

	— Цахилгааны шугам энд татаагүй байна уу? гэв.

	— Үгүй, удахгүй шугам тавих юм гэсэн, дэнгийн гэрэл хэтэрхий бүдэг юм гэв.

	Гэтэл Ёжиро өөрийнхөө асуусан асуултаа ч мартчихсан бололтой.

	— Огава минь гайтай юм болоод байна гэнгээ халааснаасаа үнгэгдсэн хоёр ширхэг сонин гаргаж ирээд нэгийг нь дэлгэж унших газрыг хуруугаараа заагаад «Үүнийг унш даа» гэв. Санширо дэнд ойртон сууж хартал «Их сургуулийн уран зохиолын тэнхимд» гэсэн гарчиг байв.

	Гол утга нь гадаадын уран зохиолыг Европын хүн эрхэлж, байсан, бүх хичээлийг гадаадын багшид найдаж ирсэн. Цаг үеийн хөгжилт, ихэнх оюутны саналаар энэ удаа япон хүнээр лекц уншуулах нь зөв юм. Иймээс одоогоос тохирох хүнийг шилж сонгож, томилохоор шийдээд, ойрын үед нийтлэх бололтой. Тэр бол гадаадад сурч байсан, авьяас чадвартай, маш тохиромжтой хүн гэсэн утгатай өгүүлэл байлаа.

	— Хирода багшийг хэлж байна уу, үнэн юм уу? гэхэд Ёжиро сониноо уншсаар суулаа.

	— Тийм ээ, ерөнхийдөө л тийм гэж гилжийсхийн дуугарснаа, — Ерөнхийдөө гайгүй байх аа гэж бодсон юм. Тэгсэн чинь нэгэн хүн үүнийг хийж байна гэсэн яриа гарлаа гэв.

	— За гайгүй биз дээ. Зүгээр нэг явган яриа ч юм бил үү? Янз янзын санал санаа дэвшүүлэх шаардлагатай байгаа юм.

	— Хэрэв тийм сэн бол мэдээж хамаа алга, тэгээд ч багштай холбоогүй байсан бол зовох ч юмгүй байсан, гэтэл гээд нөгөө сониныг эвхэж, нэгэн гарчиг руу хуруугаараа заагаад Санширод үзүүлэв.

	Тэр өгүүлэлд бас л нөгөө зүйлийн талаар онц гойд шинэ юмгүй байв. Гэтэл төгсгөлийг нь хараад Санширо учиргүй гайхлаа. Хирода багшийн талаар хачин юм бичсэн байлаа, арван жил гадаад хэл заагаад нэр нь огт гараагүй, онцгой авьяасгүй мөртөө их сургуульд гадаадын уран зохиолоор лекц унших яриа дуулангуут оюутнуудын дунд нууцаар өөрийгөө өргөмжлүүлэх хөдөлгөөн зохион байгуулж, улмаар нэгэн сэтгүүлийн газар өөрийн оюутнаар «Агуу харанхуй»-г бичүүлэхдээ Рей Еси гэсэн нэр зээлдсэн боловч Хирода багшийнхаар орж гарч байдаг хэл утга зохиолын тэнхимийн оюутан Огава Санширо болох нь тодорхой юм гэснээр өөрийнх нь нэр холбогдсон байлаа.

	Санширо гайхсан хачин царайгаар Ёжирог харав. Ёжиро эгц урдаас нь ширтэж суулаа. Хэсэг чимээгүй болоод Санширо:

	— Баларчээ гэв.

	Их л эгдүүцсэн байдалтай байгааг Ёжиро ойлгохгүй байгаа бололтой суув.

	— Чи юу гэж бодож байна? гэв.

	— Юу гэж бодож байна гэсэн чинь юу гэсэн үг вэ?

	— Хэвлэлийн газар хэн нэгэн хүн хов хүргэжээ. Түүнийг редакцын газраас шалгаагүй байх. Ер нь хэвлэлийн газар иймэрхүү юм зөндөө л ирдэг, ирсэн бүгд ихэнх нь гай тарьдаг. Хэрэв ирсэн бүгдийн мөрөөр сайтар ухаад байвал маш их балай юмтай тулгарна. Зарим нь улаан цайм худал юм бичнэ гээч, хэнд ч хэрэггүй ямар ч хэрэгцээгүй юм байдаг. Жишээлэхэд би «Уншигч түмний санал» гэснийг редакцад байхдаа ихэнхийг нь хогийн саванд хийдэг байсан. Чамд үзүүлсэн тэр зүйлийг ийм байдлаар л бичсэн хэрэг. Энэ бол бидний эсрэг бүлгийнхний хийж байгаа ажил.

	— Яагаад чиний нэр биш миний нэр байгаа билээ.

	Ёжиро андуураа юм болов уу гэснээ хэсэг чимээгүй байгаад:

	— Яагаад гэвэл чи бол их сургуулийн жинхэнэ оюутан, би бол сонсогч шүү дээ гэв. Санширогийн хувьд ямар ч тайлбар болсонгүй, аанай л гайхсан хэвээр байв.

	— Би хэрэггүй л Рей Ёси гэсэн нэр хэрэглэж, Ёжиро Сасаки гэдгээрээ бичдэг байж, надаас өөр хэн ч ингэж бичиж чадахгүй юм чинь гээд эцэст нь тэр өгүүлэл нь Санширотой холбогдсонд харамсаж байгаагаа үнэн сэтгэлээсээ хэлэв. Санширо бүр гайхаж хоцорчээ.

	— Чи багшид хэлсэн үү? гэж асуув.

	— Түүнд л хамгийн гол нь байгаа юм. «Агуу харанхуй»-г хэн бичсэн нь чухал биш, багшийн нэр хүндтэй холбоотой болохоор хэлэхгүй байж болохгүй.

	Сэтгүүлд нийтлэгдсэн «Агуу харанхуй»-г хэн бичсэнийг мэдэхгүй, ямар ч гэсэн багшийг хүндэтгэдэг л хүн бичиж, зовох хэрэггүй гэвэл «Аа» гээд өнгөрч мэдэх хүн байгаа юм. Гэвч тэгж болохгүй. Ямар ч гэсэн би буруутайгаа хэлэх хэрэгтэй. Бүх зүйлийг мэдэж байж хэнэггүй царай гаргаж дуугүй сууна гэдэг маш хэцүү юм. Хамаг зүйлийг би эхэлчхээд тэр сайн хүнийг эвгүй байдалд оруулаад дүлий дүнбэ байж хэрхэвч таарахгүй. Эцсийн эцэст буруутан нь хэн байсан ч багшийг л эвгүй байдалд оруулсандаа сэтгэл өвдөж байна. Багшийн хувьд гомдмоор байна.

	Санширо Ёжирог ёстой сайн залуу юм даа гэж бодов.

	— Багш сониныг олоод уншчихсан болов уу?

	— Тэр ч захиалаагүй л дээ. Тэгээд л би эхлээд мэдээгүй байхгүй юу, гэвч багш сургууль дээрээ янз янзын сонин уншдаг юм чинь дээ. Олж уншаагүй юм аа гэхэд нэг нь уншаад хэлнэ шүү дээ.

	— Тэгвэл мэдсэн байх л даа.

	— Мэдээж мэдсэн л дээ.

	— Чамд юу ч хэлээгүй юу?

	— Юу ч хэлээгүй, сүүлийн үед концертод бэлтгээд тухтай ярих цаг байгаагүй. Концерт тавих сонирхолгүй болчихлоо, больдог ч юм бил үү. Нүүр амаа будчихаад жүжиг мүжиг тоглох ч гэж дээ. Ямар ч сонирхол алга!

	— Багш мэдвэл чамд уурлах байх даа.

	— Мэдээж. Би түүнийг тэсээд өнгөрнө. Гэхдээ эвгүй байдалд багшийг оруулсандаа харамсаж байна. Түүнд ямар ч юм таалагддаггүй. Архи уухгүй, тамхи ч... гэснээ чимээгүй болчхов. Тэгснээ гүн ухаантан бүтэн сард хамрынхаа нүхээр гаргасныг цуглуулбал их том юм болох байх. Тамхи л татна, түүнээс өөр юм огт байхгүй. Загас барихгүй, «Го» тоглохгүй, гэр бүлийн жаргал гэж байхгүй. Ийм байж болохгүй шүү дээ, ядаж хүүхэдтэй байсан бол... үнэхээр хэцүүхэн хүн гэв.

	Ёжиро урдаа гараа зөрүүлж барив.

	— Түүний амьдралыг бага зэрэг өөд татах гэтэл ийм хэрэг болчихлоо. Чи ч гэсэн багшийнд очмоор юм даа.

	— Очих бага хэрэг, миний хувьд их бага ямар нэг хэмжээгээр буруутай болохоор заавал уучлалт гуйх хэрэгтэй.

	— Чамд уучлалт гуйх шаардлага байхгүй.

	— Тэгвэл тэр талаар тайлбарлаж ойлгуулъя.

	Ёжиро тэгээд гэртээ харив. Ёжирог явмагц Санширо унтахаар орондоо орсон боловч нойр хүрэхгүй элдвийг бодож эргэж хөрвөсөөр нэлээд уджээ. Тэр төрсөн нутагтаа байсан бол арай тайван байж. Энд болохоор Хирода багш, Минэко, Минэког угтаж ирсэн дэгжин эр, янз янзын л зүйл бодогдоно. Шөнө дундад таг унтаж орхив. Өглөө нь босдог цагтаа л боссон боловч бие хүндэвтэр байв.

	Гар нүүрийн угаалгын өрөөнд нэг тэнхимийн зүс мэдэх оюутантай дайралдав. Мэнд мэдэхийн төдийд тэр оюутан нөгөө сониныг уншсан юм шиг санагдав. Гэвч тэр юм хэлсэнгүйд Санширо ч тайлбарлах гэсэнгүй. Сайхан шөлний үнэр үнэрлэн өглөөнийхөө цайг ууж суутал ээжийнх нь захиаг авч ирэв. Нөгөө л хуучнаараа уртавтар захиа бололтой. Иймээс Санширо европ хувцас сольж өмсөх нь төвөгтэй тул өмсөж байсан хувцсан дээрээ хакама (япон өмд) өмсөж, захиагаа өвөртлөөд гарч одлоо.

	Гудамжинд гартал яарч алхалсан оюутнуудаас өөр хүн огт харагдсангүй. Залуу хүмүүсийн гал дөлөнд хүйтний эрч буурах мэт болжээ. Тэдний дундаас саарал цэмбэн пальто өмссөн Хирода багшийг олж харав. Тэр хуучин ертөнцөөс ирсэн мэт харагдана. Алхаа гишгээнд нь ч яарсан шинжгүй явсаар том хушны цаана байсан дунд сургуулийн хашаа руу далд оров: Санширог үүдэнд нь очиход багшийн бараа харагдахгүй байв. Зөвхөн байшингийн дээрх цаг л харагдана. Гэхдээ тэр цаг заримдаа түрүүлж, заримдаа зогсчихсон байдаг байлаа. Хаалгаар дотогш орохдоо Санширо аман дотроо «Хайдриожафия» гэж хоёр дахин давтан хэлэв. Энэ үг бол Санширогийн хувьд гадаад үг бөгөөд хамгийн урт, хэлэхэд хамгийн хэцүүхэн үгийн нэг тул утгыг нь Хирода багшаас асууя гэж бодож байлаа. Ёжирогоос асуувал affесtiоn-тай ойролцоо утгатай болов уу гэсэн боловч Санширог бодоход тэр хоёрын хооронд их л ялгаатай юм шиг санагдана.

	Хайрлах бол сэтгэлийн дотоод хөдлөлийг илэрхийлж байхад «Хайдриожафия»-г бол хэлэхэд ч хэцүү, хэл нугармааргүй ажээ. Энэ үгийг хоёр дахин давтахад Санширогийн алхаа аяндаа удаашрах шиг болов. Хирода багш л мэдэг гээд тэр үгийг бүтээсэн мэт сэтгэгдэл төрнө. Сургууль дээр очиход «Агуу харанхуй»-г бичсэн эзэн нь энэ гэж хүмүүс ширтэн харж байгаа мэт санагдлаа.

	Буцаад гаръя гэвч гадаа хүйтэн байсан тул хонгилд зогсов.

	Лекц сонсонгоо ээжээсээ ирсэн захиаг гаргаад уншиж эхлэв.

	Өвлийн амралтаар заавал ир гэж Кумамотод байх үеийнх шиг тушаал ирсэн байв. Урьд нь Чуматотод сурч байхад «Өвлийн амралтаар ир» гэсэн цахилгаан авчээ. Санширо эжийгээ өвдсөн байх нь гэж бодоод яарч очиход ээж нь зүв зүгээр байсан, хүүгээ ирсэнд нь баярлах ч үгүй байсан удаатай. Учрыг лавлавал, хүлээгээд хүлээгээд ирэхгүй байхаар нь бурхнаас асуувал Санширог замд явна гэжээ. Тэгэхээр нь ээж нь юу болоо юм бол гэж айхдаа цахилгаан бичсэн юм санжээ. Санширо тэр тухай санахдаа ээж маань бас нөгөө бурхандаа мөргөсөн юм биш байгаа гэж бодов. Гэвч ээж нь захиандаа тэр талаар юу ч дурдаагүй байв. Харин Мивадагийн Омицу бас хүлээж байна. Тэр Тоёцу дахь охидын сургуулиа орхиод одоо гэртээ буцаж ирээд байна. Саяхан Омицугийн оёсон хөвөнтэй кимоног чам руу явуулсан, удахгүй хүрэх байх гэжээ. Мөн мужаан Какузо ууланд гарч ажиллаад ерэн найман иен олсон зэргийг тодорхой бичжээ. Өнгөц уншихад мод худалдаж авахаар ирсэн гурван хүнд замчлан явсны хөлс авсан боловч гэртээ ирэхэд мөнгө нь байсангүй. Эхнэр нь учрыг асуухад би хаана үгүй болсныг огт мэдэхгүй гэсэн гэнэ. Гэвч хөдөө нутгийнхан түүнийг ямар нэгэн мөрийтэй тоглоом тоглосноос гарцаагүй гэж үзэж байв. Хөдөө нутагт ийм байхад Токиод бүр ч хэцүү тул болгоомжтой байх хэрэгтэй гэжээ. Урт захиагаа нугалаад буцааж хийтэл Ёжиро хажууд нь ирээд «Аа эмэгтэй хүний захиа юу?» гэв. Өчигдөр оройг бодвол тоглоом шоглоом хийхийн дайтай тайвширсан байв. Санширо,

	— Юу гэж, ээжийн минь захиа гэж эвгүйхэндүү хэлээд дугтуйнд нь хийв.

	— Сатоми авхайтнаас биш биз?

	— Үгүй.

	— Чи Сатомигийн талаар юм сонссон уу?

	— Юун тухай гэж давтан хэлтэл нэг оюутан ирээд Ёжирод концертын билет авахаар нэг хүн ирээд доор хүлээж байна гэсэнд Ёжиро тэр дороо эргэж яваад чимээ тасрав. Санширод асууж лавламаар байсан боловч дахин орж ирсэнгүйд, аргагүйн эрхэнд дэвтрээ гаргаж лекц тэмдэглэж эхлэв.

	Лекц тармагц өчигдөр нь бодож байснаараа Хирода багшийнд очиход хуучин адил нам гүм, Хирода багш цайныхаа өрөөнд хэвтэж байв. Үйлчлэгчээс «бие нь эвгүйрхээ юү» гэвэл «өчигдөр их оройтсон тул сая ирмэгцээ л хэвтээд унтчихлаа» гэв. Шөнийн хувцастайгаа унтаж байв.

	«Өчигдөр яагаад оройтсон юм бол» гэж лавлаж асуувал уг нь байнга оройтдог боловч урьд шөнө Сасакитай юм ярьсаар байгаад оройтсон гэв. Санширо Ёжирог нөгөө зүйлээ ярьжээ гэж ойлгов. Ганцхан Ёжирод яаж уурлаж зэмлэсэн бол гэж асуумаар байсан авч үйлчлэгч энэ талаар мэдэхгүй нь лав, хоёрт Ёжиро сургууль дээр өнөөдөр хөгжилтэйдүү явсан болохоор бүх хэрэг явдал тайван өнгөрсөн бололтой гэж бодлоо. Гэвч Ёжирогийн сэтгэлийг ойлгоход бэрх тул яасан талаар таахад хэцүү байв.

	Санширо урт зуухны хажууд суув. Төмөр данхтай ус шуугина. Эмгэн уучлалт гуйгаад үйлчлэгчийн өрөө рүү явлаа. Санширо тэр төмөр данхыг хоёр талаас нь гараараа барьж дулаацангаа Хиродагийн босохыг хүлээв. Багш тайван нойрсоно. Нам гүм байгаа нь Санширод сайхан санагдана. Хумсаараа төмөр данхыг тогшиж үзлээ. Данхнаас халуун ус аяганд хийгээд үлээсээр оочлов. Багш нөгөө тийшээ эргэж хэвтээд бүр гүн нойрсов. Хоёр гурван хоногийн өмнө үсээ засуулсан бололтой, үс нь ардаа маш богино, сахал нь өтгөн харагдана. Зөөлхөн амьсгалсаар тайван нойрсох тул Санширо «Хайдриожафия»-г буцааж өгөхөөр авчирсан байсан тул түүнийгээ гарган уншиж эхлэв. Хэдэн хуудас уншивч ойлгосонгүй. Булшинд цэцэг өргөх нь Ромын хүнд дурлал бэлэглэж байгаа хэрэг гэж бичсэн байв. Ромын хүн бол сарнай цэцгийг аффект гэж бичдэг. Ямар учиртайг сайн мэдэхгүй ч цааш нь уншаад ойлгогдох байх гэж бодов. Грек хүн бол «эмарант» гэдэг үгийг хэрэглэдэг гэж байв. Энэ нь ч бас л тодорхой ойлгогдсонгүй. Лав цэцгийн нэр байх гэж бодоод цааш нь унштал юу ч ойлгогдсонгүй. Уншихаа түр зогсоод багшийг харахад унтсаар л байлаа. Яах гэж ийм хачин ойлгогдохгүй номыг надад уншуулахаар өгөв, өөрийнхөө сонирхолд тохируулсан юм байх даа гэж бодов. Эцэст нь багш маань өөрөө «Хайдриожафия» гэгч нь юм биш биз дээ гэж бодов. Тэгтэл Хирода багш босож ирээд Санширог харснаа

	— Хэдийд ирээ вэ? гэв. 

	Санширо,

	— Та жаахан унт л даа гэхэд

	— Үгүй бослоо гээд босов. Тэгээд тамхи асааж нөгөө «Гүн ухаан»-ыхаа утааг гаргаж эхэллээ.

	— Их баярлалаа гээд номыг нь буцааж өгвөл

	— Аа, уншчихав уу? гэлээ.

	— Уншлаа, гэвч сайн ойлгосонгүй, гол нь гарчгийг нь ойлгосонгүй. «Хайдриожафия» гэж юу гэсэн утгатай үг вэ? гэхэд

	— Ямар утгатай үг болохыг би ч мэдэхгүй, лав грек үг байх гэжээ.

	Санширод цааш нь асуух зүрх хүрсэнгүй. Хирода багш эвшээж

	— Сайхан унтчихжээ. Сонин зүүд зүүдэллээ гэв.

	Багш нэгэн эмэгтэйн тухай зүүдэлсэн гэхэд нь цааш ярих нь уу гэтэл хоёулаа усанд орох уу гэснээр тэр хоёр алчуураа бариад гадагш гарцгаалаа. Уснаас гараад өндөр намаа хэмжив. Хирода багш зуун далан сантиметр, Санширо зуун жаран таван сантиметр байв.

	— За, бас ч өсөж магадгүй шүү гэхэд Санширо:

	— Үгүй байх аа, сүүлийн гурван жил ийм л байгаа юм гэжээ.

	— Тийм ч байх аа гэхэд нь намайг бүр жаахан хүүхдэд тооцож байна аа даа гэж Санширо бодов. Гэртээ ирэх замдаа багш «чи онц яараагүй бол манайд жаахан байзнахгүй юү» гээд үүдээ онгойлгон түрүүлж оров. Санширо өөр онц хэрэг байгаагүй тул багшийг дагаж гэрт нь орлоо.

	— Сасаки арай л ирээгүй юм уу даа?

	— Өнөөдөр нэлээд оройтно гэсэн. Ойрд концертод бэлтгээд завгүй байна. Үнэндээ ажилсаг хүн юм уу аль эсвэл гүйх дуртай эр юм уу, мэдэхгүй байна.

	— Сайхан сэтгэлтэй хүн шүү.

	— Зорьсон юмандаа сэтгэл тавих нь ажиглагддаг боловч толгой нь огт ажиллахгүй болохоор үр дүн гарахгүй юм. Түүнийг харахад ажилсаг, ухаантай хүн. Арай ч хэтэрхий юм уу гэмээр. Гэтэл төгсгөлд нь болохоор юуны төлөө юу зориулав аа гэхээр юу ч байхгүй. Хэчнээн хэлэвч огт засрахгүй болохоор нь орхичихсон, ердөө л төрхгүй төрсөн эр юм даа.

	Санширо Ёжирог магтаад тус болохгүйг мэдээд яриагаа өөр тийш нь эргүүлж

	— Та сонин уншив уу? гэвэл

	— Харсаан гэлээ.

	— Урьд нь юу ч мэдээгүй байсан уу?

	— Үгүй. Гайхсаан. Гэхдээ энэ ертөнцийн явдал цөм тийм болохоор залуу хүн шиг үнэн голоосоо гайхаагүй. Уншмагц яг үнэн гэж бодох хүн ч байхгүй, залуу хүмүүс ч гэсэн эвгүй юм даа гэж бодоо ч уу, үгүй ч үү. Ёжиро редакцын таньдаг хүнтэй уулзаж түүнийг үгүйсгэсэн юм бичүүлнэ, уг сэтгүүлээр хариу цохилт өгнө гэх шиг олон л юм ярьж байна лээ. Тийм л юм бол эхнээс нь ийм хэрэг байхгүй байх байсан. Аль нь зөв юм мэдэхгүй л байна.

	— Таны төлөө бүгдийг бодож хийсэн, ямар ч муу бодол санаа байгаагүй шүү.

	— Эвгүй байдалд орох нь хамаагүй гэж үү, хэрэв миний төлөө л байсан юм бол яагаад миний саналыг сонсолгүйгээр зөвхөн өөрсдийнхөө үзэл бодлоор санаж бодсоноо хийх нь мэнд мэлтийж байгааг минь тоохгүй байгаа хэрэг биш гэж үү? эс тоох, хамгаалах хоёрын аль нь сайн хэрэг болохыг мэдэхгүй л байна.

	Санширод хэлэх үг олдсонгүй чимээгүй болов.

	— Сонинд нийтлэгдсэн «Агуу харанхуй»-г чиний нэрээр бичжээ. Уг нь Сасаки өөрөө бичсэн, тийм биз?

	— Тийм ээ.

	Өчигдөр орой Сасаки бүгдийг ярьсан. Чамд ч эвгүй байгаа биз дээ. Тийм тэнэг зүйлийг Сасакигаас өөр хэн ч бичихгүй. Би уншсан агуулга ч үгүй, буурь суурь ч байхгүй, уг чанартаа ядарсан цэргийн амийг аврахаар хэнгэрэг балбахтай адил юм. Хүний уур хүргэх гэж бичээгүй л байх, гэхдээ эхнээсээ эцсээ хүртэл санаатай бичжээ. Юм мэддэг хүн бол чухам юуны тулд бичив гэж өлгөн авч шүүмжлэх л байх. Ашиг хайж өөрийнхөө оюутнаар бичүүлсэн гэж хэлнэ. Түүнийг уншихад сонинд нийтэлсэн тэр мэдээлэл зөв юм байна гэж бодлоо.

	Хирода багш тэгж хэлээд чимээгүй болов. Тамхиныхаа утааг хамраараа нөгөө л янзаараа гаргаж эхлэв. Тэр утаанаас багшийн сэтгэлдээ юу бодож байгааг мэдэж болж байв. Утаа нь чанх дээшээ гарч байвал төлөв төвшин байгаагийнх, утаа туниа муутай байвал сэтгэл тавгүй, улмаар уурлаж магад байгаагийнх, утаа нь сахлынхаа тэрүүхэнд эргэлдэж байвал бодлогоширсон, гүн бодолд автсаных, утаа нь хамрынхаа тэрүүхэнд гарч байвал маш их ууртай байгаагийнх ажээ. Гэтэл харин энэ удаа утаагаа хамаг хүчээр гаргахад нь ямар ч байдал үзэгдсэнгүй. Ёжирогийн хэлдгээр жирийн л утаа болж гарч байв.

	Санширо хэчнээн ч цаг болсон тэр л хэвээр суугаад байсан учир багш цааш нь ингэж ярив.

	— Өнгөрсөн хэргийг тэр чигээр нь дуусгая. Сасаки өчигдөр орой ихэд уучлалт гуйсан болохоор өнөөдөр тэр хуучнаар хийсэж яваа байлгүй. Би энд бодлогогүй эр гэж зэмлэвч тэр өдийд хэнэг ч үгүй, билетээ зараад явж байгаа байх даа. Тийм хүнийг яах вэ дээ. Түүний оронд өөр сонирхолтой сайхан зүйл ярья.

	— За.

	— Би сая дугхийх хоорондоо сайхан зүүд зүүдэллээ. Би ганц удаа харсан тэр нэг эмэгтэйг зүүдэллээ. Яг номд гардаг шиг байгаа биз дээ. Тэгэхлээр үүнийг сонсоход сонины мэдээллээс хамаагүй дээр болох байх.

	— Тэгэлгүй яах вэ, ямар эмэгтэй вэ?

	— Арван хоёр гурав орчим насны хөөрхөн охин, хацар дээрээ хар мэнгэтэй, үзэсгэлэнтэй сайхан.

	Санширо арван хоёр гуравтай гэж сонсоход сэтгэлд нь таалагдсангүй.

	— Хэзээ та уулзсан юм бэ?

	— Хорин жилийн өмнө

	Санширо бүр гайхав.

	— Түүнийг та шууд таньсан уу?

	— Яг таньсан, харамсалтай нь зүүдэндээ. Би ойд алхаж явах юм. Яг ийм өнгийн зуны хувцастай, хуучин муу малгайтайгаа ямар нэгэн сэтгэл шаналгасан зүйлийг бодоод л. Ертөнцийн жам ёс өөрчлөгдөөгүй, гэвч ертөнц тэр аяараа заавал өөрчлөгдөх тавилантай. Нөгөө жам ёс оршин тогтносоор. Лавлан харвал балай хэрэг боловч зүүд учир бодсоор ой дотор явж байтал гэнэт тэр эмэгтэйтэй дайралдах юм. Нөгөө хүүхэн яг урд минь байна. Танил царай, тэр үеийнхээ хувцастай, үс гэзэг нь яг хуучнаараа хуучин үеийнхээ хувцастай. Хорин жилийн өмнө арван хоёр гуравтайд нь харснаас огт өөрчлөгдөөгүй байв. Би тэр охинд чи огт өөрчлөгдөөгүй байна гэхэд тэр охин маш олон жил өнгөрсөн шүү дээ гэв. Чи яагаад ингэж огт өөрчлөгдсөнгүй вэ гэж намайг асуухад тэр жилийн царай зүс, тэр сарын хувцас, тэр өдрийн үсэнд дуртай байсан болохоор тэр үеийнх шиг байна гэв. Чухам хэдий үеийн хэрэг билээ гэвэл хорин жилийн өмнөх, таны нүдэнд өртсөн тэр үе. Гэтэл би ийм хөгшин болчихсон байдаг гэж бодоод эвгүй болчхов. Гэтэл тэр эмэгтэй та тэр үеэс улам гоё үзэсгэлэнтэй болчихжээ гэсэн. Тэгэхээр нь би эмэгтэйд хандаж чи чинь зураг шүү дээ гэхэд та тэгвэл шүлэг юм биш үү гэлээ.

	— Тэгээд яасан бэ гэж Санширо асуув.

	— Тэгээд л чи ирээ биз дээ гэв.

	— Хорин жилийн өмнө уулзсан гэдэг чинь зүүд биш болсон явдал байсан уу?

	— Үнэн болсон явдал болоод л сонин байхгүй юу даа.

	— Та хаана уулзсан юм бэ?

	Багш дахин хамраараа утаагаа гаргаж, утаагаа ширтэн хэсэг таг болов. Тэгснээ:

	— Мэйжигийн 22 онд (1889) үндсэн хууль баталсан юм. Тэр жил гэгээрлийн яамны сайд Морио алуулсан сан. Чи санахгүй байж ч магадгүй. Чи хэдэн настай билээ дээ, магадгүй нялх байсан байж ч мэднэ. Би дунд сургуульд сурч байлаа. Бид бүгд сайдыг оршуулах ёслолд оролцох болж их ч олон буу мөрөвчлөн гарлаа. Оршуулгын газар очих байх гэж бодтол тийм биш биеийн тамирын багш ирээд Такэбаши учид аваачаад тэнд замын хажууд жагсаан сайдыг эцсийн замд нь үдэх болно гэсэн. Үдэх ч гэж дээ гоё юм л үзсэн. Тэр өдөр яг өнөөдөр шиг хүйтэвтэр, зогсоход хөл даарч байсан. Хажуугийн хүүхэд «Чиний хамар час улайчхаж» гэсэн. Тэгтэл оршуулгын цуваа ирэв. Маш урт цуваа байлаа. Цантсан нүдээр зөндөө олон морин тэрэг, дугуйтай тэрэг чимээгүй өнгөрөхийг харж байлаа. Нэг тэргэн дээр сая чамд ярьсан тэр охин сууж явсан юм. Одоо тэр бүгдийг тодорхой санаж чадахгүй байна. Зөвхөн түүнийг л сайн санаж байна. Жилээс жилд бүдгэрсээр зүүд зүүдлэхээс өмнө бараг санахгүй явлаа. Гэвч тэр үед сэтгэл зүрхэнд минь гал халуун сэтгэгдэл үлдээсэн юм байх л даа, хачин шүү.

	— Тэр үеэс хойш түүнтэй уулзаагүй юу?

	— Уулзаагүй.

	— Хаанахын хэн болохыг мэдэхгүй юу?

	— Яаж мэдэх вэ дээ.

	— Асууж лавлаж үзээгүй гэж үү?

	— Үгүй.

	— Багш тэгээд... гээд Санширо таг болчхов.

	— Тэгээд?

	— Тэгээд л та гэрлээгүй юм уу?

	Хирода багш инээв.

	— Би тийм ч дэврүүн хүн биш шүү. Би та нарыг бодвол жирийн явж чадна.

	— Хэрэв тэр эмэгтэй зөвшөөрсөн бол та гэрлэх байсан биз дээ?

	— Харин ээ гэж бодлогоширсноо, — Гэрлэх байсан гэв. 

	Санширо өрөвдөнгүй царайгаар харж суутал багш:

	— Тэр эмэгтэйгээс болоод арга буюу гон бие явна гэж хэлэх юм бол би түүнээс болж эрэмдэг болсон гэсэнтэй адил болно. Гэвч хүн гэрлэж болохооргүй төрсөн бол ганц бие явж болно. Ер нь гэрлэх нөхцөл олон шалтгаанаас болоод бүрэлдээгүй ч байж болох юм.

	— Ертөнцөд гэрлэх боломжгүй болох нөхцөл их байдаг уу? гэхэд багш тамхиныхаа утаан дундуур Санширог айхавтар харангаа:

	— Чи Гамлетыг гэрлэх хүсэлгүй байсныг мэднэ биз дээ. Гамлет ганцаараа биш ч тийм тохиолдол байж болох юм, гэхдээ түүнтэй төстэй хүн олон байж таарна.

	— Жишээлбэл хэн байх вэ?

	— Жишээлбэл, гээд багш чимээгүй болов. Утаагаа тасралтгүй гаргаж. Жишээлбэл энд нэг эр байна. Эцэг нь эрт нас бараад, эх нь ганцаараа өсгөсөн, гэтэл эх нь хүнд өвчин тусахдаа удахгүй би үхнэ, чи нэг хүний асрамжид очих ёстой гээд хүүд огт уулзаагүй, огт танихгүй хүнийг нэрлэжээ. Учрыг асуувал ээж нь юу ч дуугарсангүй. Дахин дахин лавлаад байхад нь тэр хүн бол чиний төрсөн эцэг гэж хачин дуугаар хэлжээ. Үнэндээ тэр болсон хэрэг юм. Тийм эхтэй байсан учир хүү нь гэрлэх хүсэлгүй болсон нь мэдээж биз дээ гэв.

	— Тийм хүн олон ч биш байх аа.

	— Олон биш ч гэсэн байгаа л юм даа.

	Багш учиргүй инээв.

	— Чи ээжтэй биз дээ.

	— Бий.

	— Эцэг чинь?

	Нас барчихсан.

	— Тэгвэл манай ээж үндсэн хууль тунхагласан тэр жилийн хойтон жил нь нас барсан юм даа.

	 


XII

	 

	Концерт тоглох өдөр нэлээд хүйтэн байлаа. Шинэ жил болоход хорь хүрэхгүй хоног үлдэн, цаг агаар ч хүйтэрч байв. Баяр тэмдэглэх бүх зүйлс ядарсан хүмүүсийн нуруун дээр ачаастай, ерөнхийдөө хотынхон хөл хөдөлгөөнтэй байв. Тэр үед концертод очсон хүмүүс гэвэл зав чөлөөтэй, оны эцэс болон хавар намрын ялгааг ч мэддэггүй шахам байлаа. Нэлээд олон хүн цугларав. Ихэнх нь залуучууд ажээ.

	Ёжиро, Санширод хандаж «Анхны амжилт» гэж хашхирлаа. Санширо маргаашийн тоглолтын билет бариад зогсож байв. Гэтэл Ёжиро «Чи Хирота багшийг дагуулаад ир» гэв. Хирота багшид тусгай билет өгсөн үү гэхэд мэдээж, харин ганцаараа яасан ч ирэхгүй, түүнийг очиж авчрах хэрэгтэй гэв. Санширо ч зөвшөөрлөө.

	Санширог гэрт нь очиход багш чийдэнгийн хурц гэрэлд зузаан ном уншиж суулаа.

	— Та очих уу? гэж Санширо асуув.

	Багш чимээгүйхэн инээмсэглэж толгой сэгсрэв. Яг хүүхдийн царай гаргажээ. Гэвч Санширод тэр нь яах аргагүй эрдэмтэн хүн шиг харагдсанд сэтгэлд аятайхан санагдав. Багш чимээгүй байгаа нь эвгүй байсанд юу ч хийхээ мэдэхгүй дэмий л чимээгүйхэн суув.

	— Чи нэгэнт энэ хүртэл зорьж ирсэн болохоор би чамтай хамт салхинд алхъя даа гэв. Багш хар цамц өмсөөд хамт гарлаа. Тэнгэрийн од харагдахгүй шахам харанхуй хүйтэн шөнө байв.

	— Бороо орох нь уу даа?

	— Бороо орвол хэцүүднэ шүү.

	— Японы жүжигчний байр нь тэнгэр сайхан цагт ч гэсэн маш тохьгүй байдаг. Орох гарахдаа гуталтай болохоор, тэр давчуу газар чинь агааргүй, толгой өвдөм тамхины утаатай, гэвч түүнийг тоодоггүй хүн олон байх юм даа.

	— Гадаа боломжгүй үед бол яах вэ дээ.

	— Окагураг28 наадам хэзээ ч гадаа хийдэг сэн, хүйтэнд ч гадаа л явуулдаг сан. Санширо маргахыг хүссэнгүй тул чимээгүй болов. Багш:

	— Би бол гадаа байх дуртай. Халуунд ч, хүйтэнд ч, цэлмэг сайхан тэнгэрийн доор, цэвэр агаар амьсгалан, гоё сайхан жүжиг харж байх дуртай. Цэлмэг саруул агаартай адил шигшмэл товчхон жүжиг болно доо гэв. Санширо:

	— Багш таны саяын зүүдээр сайхан жүжиг хийж болно доо гэв.

	— Чи эртний грекийн жүжгийг мэднэ биз дээ?

	— Маш цөөхнийг мэднэ. Үйл явдал бүгд л ил задгай газар болдог гэл үү?

	— Тийм ээ, гадаа, цэлмэг өдөр хийдэг. Сэтгэлд сайхан санагддаг юм. Сандал гэхэд байгалийн чулуу тэр чигээрээ. Ёжиро шиг хүнийг тийм газарт аваачиж үзүүлэх юм сан гэснээ нэмж Ёжирог хэсэг муулав.

	Гэтэл Ёжиро концерт тоглох газар эрж зөндөө гүйж, хүч хөдөлмөр зарж байж олсондоо баяртай байгааг яана. Тэр бас багшийгаа дуудаж авчрахгүй бол тэр өөрөө яасан ч ирэхгүй, ийм газар ирж үзэх нь багшид их ашигтай болно гэж чадлынхаа хэрээр баталсан боловч огт хүлээж аваагүй, хачин хүн шүү гэж яриад санаа алдаж байсан нь бүр сонин санагдлаа.

	Хирода грекийн театрын талаар дэлгэрэнгүй ярив. Театр, оркестр, сцена, просцениум гэдэг харь үгийг Санширо багшийн ярианаас анх удаа сонсов. Хэн ч билээ нэг герман хүн Афинд арван долоон хүний суудалтай театр байдаг, хамгийн олон хүний суудалтай гэхэд тавин мянган хүнийх байдаг. Театрт орох билет нь медальтай төстэй зааны соёогоор юм уу тугалгаар хийсэн хоёр янзын зүйлээр нь хээ сийлэн хийсэн байдаг гэдэг яриаг сонссон байв. Багш тэр байтугай билетийнх нь үнийг хүртэл мэдэж байлаа.

	Нэг өдрийн хүчинтэй билет нь арван хоёр иен, гурван өдөр үргэлжлүүлэн үзэх билет нь гучин таван иен байдаг гэв. Санширо түүнийг сонссоор явтал концерт тоглох газар хүрээд ирсэн байлаа.

	Тэнд хурц гэрэл асаалттай, үзэгчид тасралтгүй цувна. Ёжирогийн тооцоолсноос хамаагүй олон хүн иржээ.

	— Та нэгэнт энд ирсэн юм чинь орж үзэх үү? гэж Санширог асуухад

	— Үгүй, орохгүй гээд харанхуй руу эргэж алхав.

	Санширо багшийн хойноос хэсэг харж зогстол тэдний дараа тэрэгтэй ирсэн хүмүүс гутлын номер авахыг хараад, өөрөө ч хэн нэг хүн араас нь түлхсэн юм шиг хурдан гүйж танхимд оров. Үүдэнд дөрөв, таван хүн зогсож байв. Хакама өмссөн нэгэн эр билет шалгаж харагдана. Тэр эрийн мөрөн дээгүүр дотогш харвал танхим өргөн том гэрэлтэй ажээ. Санширо зайчлан явсаар суудалдаа очиж суув. Хавчигдуу газар суусан хэр нь дөрвөн зүг харвал, олон хүний хувцасны өнгө нүд эрээлжлүүлж байлаа. Тэр олон өнгө хоршил сүлжилдэн хөдөлж байв.

	Тоглолт эхэлж эрт дээр үеийн хувцас, титэм, гутал өмссөн хэсэг хүн байв. Тэнд урт жууз дамнан гарч ирээд тайзны голд зогсов. Жуузаа тавихад дотроос нь сэлэм барьсан хүн гарч ирээд жууз руу дайрсан хүмүүстэй тулалдаж эхлэв. Ёжиро ерөнхийд нь тайлбарлаж байсан боловч Санширо юу болж байгааг сайн ойлгосонгүй. За яах вэ бүрэн үзвэл ойлгох байх гэж бодсон боловч огт ойлгосонгүй. Ирукагийн Отодо гэсэн нэрийг Санширо тогтоожээ. Хэн нь Ирука юм бол оо гэж бодовч оноож чадсангүй, хоосон бодол боллоо. Гэтэл титэм, гутал, хувцас яриа хэл нь цөм Ирука болж хувирав. Үнэнийг хэлэхэд Санширод Ирукагийн бодол бүрхэгдүү хэвээр байв.

	Эрт дээр үед Японы түүхийг үзсэн авч Ирукагийн талаар таг мартсан байв. Суйко хааны үе ч юм шиг, магадгүй Кинмэй хааны үед чухам аль үе болохыг ялгаж эс чадав. Оожин, Шёому хаан үе л арай ч биш гэж бодов. Тайз чимэглэл, хувцас хунарыг нь сонирхов. Үйл явдлыг сайн ойлгосонгүй, удалгүй хөшиг хаагдлаа.

	Хөшиг хаахын өмнө хажуугийн эр нь нөгөө нэг хүндээ хандаж, эдний ярианы өнгө нь эцэг нь хүүхдэдээ хэлж байгаа юм шиг болчихжээ бэлтгэл муутай байна гэж шүүмжлэх дуулдав. Нөгөөх нь эднүүс өөрсдийнхөө дүрд итгэл муутай жүжиглэж байна гэв. Тэр хоёр хүн жүжигчдийн нэр усыг хэлж ярьж байв. Санширо тэр хоёрын яриаг их л анхааралтай сонсжээ.

	Ярилцагч хоёр цэвэрхэн сайхан хувцасласан байх тул нэр цуутай хүмүүс биз гэж бодов.

	Хэрэв Ёжиро үүнийг сонссон бол лав эсэргүүцэх байсан даа гэж бодлоо. Гэтэл ард нь сайн байна, их сайн байна, ёстой сайн болж гэж нэг хүн хэлэв. Нөгөө хоёр ч эргэж хараад чимээгүй болов. Тэгтэл хөшиг хаагдлаа.

	Хүмүүс суудлаасаа босож, гарах хаалга өөд явцгаана. Тоглолтын үед ч танил хүмүүсээ эрсэн боловч олж харалгүй завсарлахад л уулзъя гэж бодож суугаад Санширо босож ийш тийшээ харав. Танил хүнээ олж харсангүй тул урам хугараад буцаж суулаа.

	Хажуугийн залуучууд танхимд байсан хүмүүсийг бараг бүгдийг таньж, нэртэй хүмүүсийн нэрийг нь хэлж байв. Бас хүмүүс тэдэнтэй мэндэлж харагдав. Тэдний ачаар нэрт хүмүүсийн эхнэрүүдийн заримыг нүдэлж авав. Саяхан гэрлэсэн хүмүүс ч байлаа. Хажуу дахь хүндээ анхаарагдлаа гэж мэдмэгцээ эрэгтэй нь зориуд нүднийхээ шилийг авч арчингаа мөн дөө мөн гэцгээж байлаа.

	Гэтэл тайзны нөгөө талаас Ёжиро гарч ирснээ хоёр гуравхан алхам яваад сууж, эргэн тойрноо харангаа ямар нэгэн юм хэлж байв. Санширо сайн ажиглан харвал Ёжирогоос хэдхэн алхмын цаана Минэко сууж байх нь тэр. Түүний хажууд нэг эрэгтэй хүн цаашаа хараад сууж байв. Санширо түүнийг наашаа эргээд хараасай гэж бодлоо. Тэгтэл тэр эр босоод эргэн тойрноо харж эхлэв. Нономия мөн байв. Минэкогийн ард Ёсико сууж харагдлаа. Дөрөв дэх нь хэн бол гэж бодовч холоос харахад бүгд л бараг дөрөв дэх хүн шиг үзэгдлээ. Минэко Ёжиро хоёр хоорондоо санал солилцож байгаа бололтой. Нономия ч бас юм хэлж байгаа мэт санагдав.

	Гэтэл гэнэт Харагучи тайзны араас гараад Ёжиротой зэрэгцэж хоёулаа танхимыг эргэн тойрон ажиглан харав. Ямар нэгэн юм ярьж байх шиг. Нономия хүзүү сунган харна. Тэр үед Харагучи Ёжирогийн араас нуруу руу нь цохиж, Ёжиро тэр дороо эргээд хөшигний цаагуур оров.

	Харагучи тайзнаас буугаад хүмүүсийн дундуур явсаар Нономиягийн хажууд ирэв. Нономия босож хажуугаараа Харагучийг өнгөргөв. Харагучи явсаар Минэко, Ёсико хоёрын сууж байсны тэнд очоод бараа тасрав. Санширо тоглолтоос илүүгээр тийшээ анхаарав. Тийм амархнаар хүнд ойртож байгаад нь Санширо атаархаж, ер нь өөрөө нэг удаа ийм байдлаар Харагучи шиг очъё гэж бодлоо. Гэвч түүнд тийм зориг байсангүй. Ямар ч байдлаар очлоо гэсэн хэцүү санагдав. Тэгсээр сууж байсан суудлаасаа холдсонгүй. Дахин хөшиг нээгдэж «Гамлет» гарав. Санширо Хирода багшийнд нэгэн алдартай жүжигчин «Гамлет»-ын дүрд тоглосныг үзсэн байлаа. Жүжигчин яг түүнтэй адилхан хувцастай, царай зүс нь төстэй, бүгд ширвээ сахалтай ажээ.

	Гамлетийн хөнгөн шаламгай хөдөлгөөн Санширод аятайхан санагдав. Хамгийн гол нь бусдыгаа өөрийн эрхгүй хөдөлгөөнд оруулж байгаа нь Ирукогийн «Но»-той огт адилгүй байв. Тэр тусмаа тайзны голд зогсоод, гараа тэлж, алсыг ширтэх нь үзэгчдийн сэтгэлийг эзэмдэх агаад, үнэхээр сүр жавхлантай байв.

	Тэд цөм японоор ярив. Хэдийгээр гадаад хэлээр бичигдсэнийг япон болгож орчуулсан боловч утга санааг онцгой тусгажээ. Гэвч Санширо онц сонирхсонгүй (Гамлет япон хүн шиг сэтгэхгүй байв). Гамлет япон хүний сэтгэхүйгээр ярьсан бол дээр байжээ гэж бодов. «Ээж минь, аавд тэгж хандаж болохгүй» гэж хэлэхэд нь Санширо гэнэт Апполоныг санав. Ямар ч зорилго чиглэлгүй. Үнэндээ ээж хүү хоёрын царайн өнгө түдэлгүй уйлах гэж байгаа хүмүүсийнх шиг байв. Гэвч түүнийгээ тод томруун илэрхийлсэнгүй, Санширо үүнийг ёстой хэрэггүй зүйл байна гэж бас хэлж зүрхлэмгүй байв.

	Гамлет онц сонирхолгүй юм шиг санагдахад Минэкогийн сууж байсан зүг рүү харлаа. Минэко хүмүүсийн цаагуур ороод харагдахгүй үед Гамлетыг харж байлаа.

	«Офелия сүмд оч, сүмд оч» гэж Гамлет хэлэх тэр үед Санширо гэнэт Хирода багшийн «Гамлет шиг хүн гэрлэж болох уу?» гэж хэлж байсныг санав. Үнэндээ зохиолыг нь уншихад тийм байжээ. Гэвч жүжгийг үзэхэд гэрлэсэн ч болмоор байв. Сайтар бодоход сүмд оч гэх ямар хэрэг байна, иймээс Офелияг өрөвдөж хайрлах сэтгэл төрөхгүй байна.

	Хөшиг дахин хаагдав. Минэко, Ёсико хоёр суудлаасаа босов. Санширо ч бас босоод тэр хоёрыг ямар нэгэн хүнтэй ярьж байхыг харав. Цаадах хүн нь гарах хаалганы хажууд зогсож байв. Санширо ч түүнийг тэр дор нь таниад буцаж орсонгүй гадагш гарлаа.

	Тас харанхуй шөнө. Гэрэлтүүлсэн газраар яваад өнгөртөл бороо орж байгаа юм шиг салхи салхилахад учиргүй тэвдэж гэрийн зүг эргэв.

	Шөнө дунд бороо оров. Борооны дусах чимээнд «Сүмд оч, сүмд оч» гэсэн үгийг дахин давтан санаж Хирода багш ч бас унтаагүй байх даа. Ёжиро ч «Агуу харанхуй»-даа умбаж байгаагаас гарцаагүй... гэх мэтээр бодов.

	Өглөө нь Санширо жаахан халуурч, толгой нь өвдөж байлаа. Босохгүй гэж шийдээд хөнжилдөө цайлж, дахин унтаад сэрэхэд бүх бие нь хөлөрч тамиргүй болсон байв. Тэгтэл Ёжиро ирлээ.

	— Өчигдөр би чамайг олж хараагүй, өнөөдөр лекцэд ч үзэгдэхгүй болохоор чинь яасан юм бол гэж зовоод ирлээ гэв.

	Санширо талархал илэрхийлээд

	— Би театрт очсоон, чамайг Минэкотой ярьж байхыг харсан гэв.

	Санширо согтуу хүн шиг үг хэл нь эвлэрэхгүй байв, Ёжиро гараараа толгойг нь барьж үзээд,

	— Учиргүй халуунтай байна, эм уухгүй бол болохгүй шүү, салхи цохиулчихсан байна гэвэл

	— Магадгүй, танхимд их халуун, хэтэрхий гэрэлтэй байсан. Гадаа тас харанхуй хүйтэн байсан, ийм байж яаж болох вэ дээ гэв.

	— Тэгээд яах юм бэ дээ?

	— Тийм л байгаа юм чинь.

	Санширо холбоо муутай үг хэлж гарлаа. Ёжиро түүнийг тайвшруулах хооронд унтчихав. Цаг хяраатай унтаад сэрж Ёжирог хармагц

	— Чи байсаар байна уу? гэв.

	Санширо арай дээрдсэн бололтой.

	— Яаж байна гэхэд

	— Толгой зэнхийгээд л байна гэв.

	— Ханиад хүрчихжээ.

	— Ханиад хүрчихжээ гэж хоёулаа адилхан үг хэлэв. Тэгээд Санширо Ёжирод хандаж:

	— Чи эртээр Минэкогийн талаар мэдэх үү гэсэн шүү дээ гэхэд нь

	— Минэкогийн талаар уу? Хаана тэгж асуулаа? гэж хариу асуув.

	— Сургууль дээр.

	— Сургууль дээр хэдийд?

	Ёжиро огт санахгүй байгаа бололтой. Санширо тэр талаар тодорхой ярьж тайлбарлахад Ёжиро:

	— Аа тийм, ярьсан байх аа гэв.

	Санширо энэ мөн хайнга хүн шүү гэж бодов. Ёжиро хэсэг бодлогошрон сууснаа нэг юм санав бололтой

	— Аа тийм, Минэког хүнтэй суух тухай ярьсан байх аа гэвэл

	— Шийдчихсэн юм уу? гэж асуув.

	— Бараг л тийм байх, гэхдээ би сайн мэдэхгүй.

	— Нономиятай юу?

	— Үгүй, Нономиятай биш

	— Тэгээд... гээд Санширог юм хэлэх гэтэл

	— Чи мэдэх үү? гэж асуув.

	— Мэдэхгүй гэж Санширог хариулахад

	— Би ч сайн ойлгохгүй байна. Ертөнцөд сонин хачин юм их байх юм. Гэвч удахгүй тодорхой болох биз.

	Тэр хачин зүйлээ шууд л хэлчихэд болохгүй нь юу байх вэ дээ. Юу нь тэгж хачин санагдсаныг хэлэхгүй ганцаараа бодоод ганцаараа гайхаад байдаг сонин хүн шүү гэж бодлоо. Санширо хэсэг хүлээснээ түдэлгүй Ёжирог Минэкогийн талаар бүгдийг ярихыг шаардав. Ёжиро инээд алдаад

	— Чи тэр эмэгтэйг боддог чинь тэнэг хэрэг. Бодох хэрэггүй. Яагаад гэвэл тэр чинь чамтай насаар чацуу, үеийнхээ хүнд дурладаг чинь хуучны ёс. Яоягийн 7-р үеийн явдал гэв.

	Санширо чимээгүй болов. Гэвч Ёжирогийн цаад санааг огт ойлгосонгүй.

	— Яагаад гэвэл хориод настай эрэгтэй эмэгтэй хоёрыг харьцуулаад хараач, эмэгтэй нь үзэсгэлэнтэй сайхан, харин эрэгтэй нь тэнэг юм шиг харагдана. Тийм хүний эхнэр болох хүсэл төрнө гэж үү, эрэгтэй нь дээрэлхүүлээд гүйцэх нь тэр. Эмэгтэй нь ч гэсэн өөрөө тоохгүй бол хүнтэй суухгүй шүү дээ. Тэгээд бас өөрийгөө ертөнц дээр хамгийн гоё гэж боддог эмэгтэй байвал уу... Тэгж үхсэнээс ганцаараа ертөнцийг туулах нь дээр гэнэ. Баян айлын охидод тийм амьдрал олон тохиолддог. Миний нөхөр гэж хүндэтгэж чадахааргүй хүний эхнэр болохгүйгээс хойш бүтэхгүй хэрэг. Ийм учраас чи ч, би ч тэр эмэгтэйн нөхөр болох улс биш.

	Санширо эцсийн эцэст Ёжиротой санал нэг байсан авч үг дуугарсангүй.

	— Чи ч, би ч тэр эмэгтэйг бодвол хол давуу талтай. Гэвч тав зургаан жил болж байж л Минэко үүнийг маань ойлгох байх. Гэхдээ тийм удаан тэсэхгүй байлгүй дээ. Тийм учраас хоосон горьдлого болох биз.

	Ёжиро энэ үгийг эвгүйхэн газар хэрэглэчхэв ээ гэж бодоод зовсхийн инээхчээ аядав.

	Хэдэн жил болоход үүнээс чинь хамаагүй дээр хүүхэн гараад ирнэ, ер нь эмэгтэйчүүд олон болоод байна шүү дээ. Тэгэхлээр чи иймхэн юмнаас болоод салхинд цохиулж, халуурахгүй байж үзээрэй. Хорвоо гэдэг уудам, зовох юм ер байхгүй. Үнэндээ надад янз янзын явдал тохиолдсон л доо. Яршигтай юм шиг санагдахаар нь би Нагасакид ажлаар явлаа гэсэн юм.

	— Чи юу яриад байна аа?

	— Юу ярих гэж, би нэг хүүхнийг хэлж байна.

	Санширо учиргүй гайхав.

	— Ямаршуу эмэгтэй гэж. Чиний зүүдэлж ч үзээгүй тийм эмэгтэй.

	Чиний зүүдэлж ч үзээгүй тийм эмэгтэй. Түүнд би Нагасаки руу явж бактериологийн туршилт хийх томилолт авсан тул хэсэг хугацаанд хагацаж салах боллоо гэсэн юм. Гэтэл тэр алим аваад галт тэрэгний буудалд очиж гаргаж өгнө гэсэн, би сандрахдаа золтой л муужирч унаагүй шүү.

	Санширо гайхсан хэвээр.

	— Тэгээд яасан бэ? гэж асуув.

	— Хэн мэдэх вэ? алим бариад галт тэрэгний буудал дээр очоо биз.

	— Чи ямар бүдүүлэг хүн бэ, яаж тэгж болдог юм!

	— Мэдээж, өрөвдөлтэй л байна, буруу юм хийлээ гэж бодсон ч тэр үед өөр арга байгаагүй юм чинь. Амьдрал тэгж шаардаад байхад уу. Тэр хүүхэн намайг эмнэлгийн сургуулийн оюутан гэж бодож байсан юм.

	— Чи яах гэж худал хэлсэн юм бэ?

	— Яагаад гээч, хачин сонин явдал боллоо. Нэг удаа тэр өвдчихөөд намайг үзээд өгөөч гэж гуйхад би бүр балрах шахсан.

	Санширод ч инээдтэй байв.

	— Би хэлийг нь харж, цээжийг нь тогшиж үзээд хэд хэдэн юм хэлсэн. Тэгтэл тэр эмэгтэй чиний эмнэлэг дээр очиж бие үзүүлье гэдэг байгаа даа. Би бүр балмагдаж орхисон.

	Санширо учиргүй инээв.

	— Иймэрхүү явдал аль тохиолдохыг тэр гэх вэ, тайван л байх хэрэгтэй.

	Яагаад ч юм бэ, хөгжилтэй санагдав. Тэгтэл Ёжиро Минэкогийн талаар тааламжгүй зүйл ярив. Ёсико ч хүнтэй суух, Минэко ч мөн адил. Гэтэл суух хүн нь нэг бололтой. Ийм учир азгүй хэрэг мөн биз дээ гэв. 

	Санширогийн толгой дүүрэх шиг санагдав. Гэхдээ Ёсикогийн хүнтэй суух нь үнэн байв. Урьд нь өөрөө энэ талаар сонссон удаатай. Харин Минэкогийн хүнтэй суух гэдэг нь худал мэт тул тодорхой мэдмээр байсанд Ёжирог тодорхой яриач гэж гуйв. Ёжиро шууд л зөвшөөрөв. Тэгээд Ёсикод очиж чамайг өвдчихлөө эргэж оч гэж хэлье чи тэгэхээр сайн асууж ав гэв.

	— Тэгэхлээр чи эмээ уугаад хүлээгээд байх хэрэгтэй.

	— Өвчин гайгүй болсон ч хэвтээд хүлээе.

	Хоёулаа учиргүй инээв. Буцах замдаа Ёжиро нэгэн танил эмчээ үзэж өгөөч гэж гуйжээ.

	Орой нь эмч ирж үзэв. Санширо эмчид үзүүлнэ гэж бодоогүй учир эхлээд сандрав. Гэтэл эмч судсыг нь анхааралтай барьж үзэв. Залуухан, эвлэгхэн эмч байв. Тэр ханиад хүрсэн байна, эмээ уугаад хэвтэх хэрэгтэй, дахин салхи цохиулж болохгүй шүү гэж зөвлөв.

	Дараа өдөр нь Санширогийн бие арай дээрдэж, толгой өвдөх нь гайгүй боллоо. Хэвтэж байхад бие нь бараг зүгээр болсон юм шиг байвч босохоор толгой эргэж байв. Үйлчлэгч орж ирээд «өрөөний агаар бүгчим байна» гэжээ. Санширо хоол ч идэлгүй тааз ширтэн хэвтэнэ. Халуурсандаа болоод үе үе үүргэлж нэг унтаж, нэг сэрж байвч сэтгэл тайван, бие нь хөнгөрсөн мэт санагдав.

	Дөрөв, таван цаг өнгөрмөгц Санширо уйтгарлан, орондоо хөрвөж эхлэв. Гадаа сайхан байгаа бололтой. Нарны туяа тусахад ямар нэг газарт сүүдэртэнэ. Шувууд хөгжилтэй жиргэнэ. Ёжиро хуучин зангаараа тэр доор нь хэл хүргэжээ. Санширо орноосоо боссон ч үгүй. Төдхөн үүдээр өндөр нарийхан биетэй Ёсико орж ирлээ. Өнөөдөр ягаан хакама өмсчихсөн, яг ордог дээрээ зүрхшээж байгаа бололтой зогсоход нь Санширо өндийж суугаад «Ор доо» гэв.

	Ёсико хатавчийг хаагаад дэрний нь хажууд суув. Жижигхэн өрөө, тэгээд бас юм нь замбараа муутайн дээр өнөө өглөө цэвэрлээгүй болохоор бүр ч бүгчим байсанд зовохдоо

	— Өнөөдөр юмаа янзлаагүй.

	— Та хэвтээч гэж хүүхнийг хэлэхэд Санширо дэрээ ардаа засаад, цэх сууж

	— Энд бүгчим байгаа биз? гэж асуувал

	— Гайгүй ээ гэж тайван байдлаар хэлээд, — Халуураа юу, яасан юм бол оо, эмч ирсэн биз дээ? гэв.

	— Эмч өчигдөр орой ирсэн, ханиад хүрсэн бололтой.

	— Өнөө өглөө Сасаки ирээд өөрийг чинь өвдчихсөн учир эргээрэй, ямар өвчин туссан нь бүү мэд, ямар ч гэсэн нэлээд хүнд байна гэсэн. Минэко бид хоёр бүр гайхчихсан.

	Нөгөө Ёжиро бас л хэтрүүлчхэж дээ. Ёсиког урхидаж чаджээ гэж Санширо сэтгэл сайхантай болохоор учиргүй зовоод «Их баярлалаа» гээд хэвтэв.

	Ёсико баадангаасаа сагстай жүрж гаргаж

	— Минэко надад сануулсан тул авч ирлээ гэж үнэнээ хэлэв.

	Хэнийх нь бэлэг болохыг Санширо ойлгосонгүй, Ёсикод баярласнаа илэрхийлэв. Ёсико:

	— Минэко ч гэсэн ирэх байсан, гэвч ойрд зав муутай байгаад ирж чадсангүй, уучлалт гуйж байсан гэв.

	— Ямар нэгэн яаралтай хэрэг гараагүй биз?

	— Тэгсэн шүү гээд том хар нүдээр Санширог харав. Түүний цав цагаан царайг Санширо доороос нь харлаа. Тэгээд гэнэт анх удаа энэ эмэгтэйтэй эмнэлэгт уулзсанаа санав. Ёсико тэр үед бас л ийм уйтгартай, хөгжилтэй ч харагдсан байж.

	— Жүрж цэвэрлэж өгөх үү? гэж Ёсико асуув. Ёсико гадуур нь боосон ногоон навчин дотроос жимсийг салгав. Санширогийн хоолой хатаж байсан тул шүүсийг нь амтархан соров.

	— Минэкогийн бэлэг амттай байна уу?

	— Амттай байна, за одоо болно, өөр хэрэггүй.

	Эмэгтэй ханцуйнаасаа цагаан алчуур гаргаж гараа арчлаа.

	— Чиний хүнтэй суух юу болсон бэ?

	— Юу ч болоогүй.

	— Минэко бас хүнтэй суух гэж байгаа гэл үү?

	— Тийм ээ, бүр шийдчихсэн.

	— Хэн гэдэг хүн юм бэ?

	— Намайг гуйж байсан хүн, инээдтэй байгаа биз. Минэкогийн ахын нь найз, Минэког хүнтэй суумагц би удахгүй ахындаа буцаж нүүж очно.

	— Чи тэгээд яах гэж байна?

	— Хэрэв хүн гуйвал сууна даа гээд инээмсэглэв.

	«Одоогоор тийм хүн байхгүй байгаа байх нь ээ» гэж Санширо дотроо бодов.

	Тав дахь өдөр нь бүтэн сайн өдөр байсан тул Санширо орноосоо босохоор шийдэж, усанд орохоор гарахын өмнө толинд харвал үхсэн хүний шинжтэй байсанд тэр дороо үсчинд очлоо.

	Өглөөнийхөө цайг уучхаад даарахааргүй хувцас, давхар цамц, пальто өмсөөд Минэкогийнд очихоор гарав. Тэгтэл тэдний үүдэнд нь Ёсикотой тааралдав. Тэр яг ахындаа очих гэж байсан тул

	— Би ахындаа очих гэж байна гэв.

	Гэрт Минэко байсангүй тул Санширо Ёсикотой хамт явав.

	— Бие зүгээр үү?

	— Одоо зүгээр болсон, их баярлалаа. Сатоми хаачсан бэ?

	— Ах уу? 

	— Үгүй, Минэко

	— Минэко сүмд очсон.

	Минэког сүмд очдог гэдгийг Санширо анх удаа сонсов. Тэр сүмийг хаа байдгийг Ёсикогоос асуугаад тэр зүг явлаа. Хөндлөн зам гурав өнгөрөхөд сүм харагдлаа. Санширо Христосын сүмд ганц ч удаа очиж байсангүй учир ямар ч мэдлэггүй байлаа. Үүдэнд нь очвол уншлага уншиж, хүмүүс орж гарч харагдав. Минэког тэндээ хүлээхээр шийдэв.

	Удалгүй хаалттай өнцөг цонхны цаанаас хөгжим эгшиглэв. Христосын тамалга дуудаж байна даа гэж Санширо бодов. Дууны чимээг сонсвол олон хүн дуулж байгаа юм шиг санагдав. Минэкогийн дуу ч үүний дотор байгаа гэж бодоод чих тавин сонсов. Салхи үлээхэд Санширо гадуур хувцасныхаа захыг босгож тэнгэр өөд харав. Тэнгэрт Минэкогийн дуртай үүл хөвөрнө. Гэхдээ тэр бол Хирода багшийн гэрийн хоёрдугаар давхраас харсан, Минэкотой хамт тариалангийн зах дахь жижиг горхины хажууд сууж байсан үеийг санагдуулав. Алдуул хонь, алдуул хонь... энэ үүлс хоньтой хачин төстэй байв.

	Удалгүй сүмийн үүд онгойж, хүмүүс гарч ирлээ. Тэд тэнгэрээс газарт бууж байгаа мэт ажээ. Хүйтэн байсан тул мөрөө хавчиж, элгээ тэврэн алхацгаана. Минэко судалтай даавуун пальто өмсчихсөн хамгийн сүүлд шахам яаралгүй гарч ирэв. Анх удаа уулзаж байгаа юм шиг байдал нүүрэн дээр нь илэрнэ. Санширо малгайгаа барьчихсан хүлээгээд зогсож байлаа. Хоёулаа зэрэгцэж зогсов.

	— Бие чинь зүгээр болоо юу?

	— Би сая танайд очоод...

	— За тэгвэл хамт явах уу гээд Минэко түрүүлээд явав.

	— Гэрт хүлээсэн бол дээр байж, лав даараа биз?

	— Даарсан шүү.

	— Ханиад чинь гайгүй ч гэсэн, болгоомжтой байхгүй бол болохгүй үгдэрч мэднэ. Царай чинь цонхигор л байна.

	Санширо хариу ч хэлэлгүй, халааснаасаа цаасанд боодолтой юм гаргаж Минэкод өгөхдөө

	— Нөгөө зээлсэн мөнгө, их баярлалаа. Одоо одоо гэсээр яваад удчихлаа гэв.

	Минэко Санширог нэг харснаа, боодолтойг аваад барьсан чигээрээ зогсоно. Санширо ч түүнийг харсаар л байв. Хэсэг чимээгүй болтол Минэко

	— Чи өөрөө хэрэглэхгүй яагаа вэ? гэв.

	— Зүгээр гэрээс минь мөнгө ирүүлсэн юм аа, ав ав.

	— За тэгвэл авъя даа гээд өвөртөө хийж алчуур гаргаж хамартаа хүргэснээ Санширог дахин харав. Сайхан үнэр Санширогийн хамрыг цоргилоо.

	— Гелиотроп гэж эмэгтэй намуухан хэлэв.

	Санширо өөрийн эрхгүй толгойгоо дээш болгов

	«Гелиотроп» гэдэг үнэртэй ус Ёнчиомэ дэх үдэш, «Алдуул хонь, алдуул хонь...» Холын тэнгэр, хурц нар...

	— Чамайг хүнтэй суух юм гэж сонслоо.

	Минэко цагаан алчуураа халаасандаа хийгээд

	— Та дуулсан уу? гэж хоёр хацар нь үл мэдэг ягааран, давхраат нүд нь нарийсан харав.

	Санширог холын хол орхив гэмээр харцаар харж байлаа.

	Эмэгтэй хэсэгхэн Санширог харж байснаа дуулдахын төдий санаа алдаж, нарийхан гараараа нүүрээ дарав.

	— Би өөрийнхөө бурууг ойлгож байна, миний нүгэл үргэлж надтай хамт байх болно.

	Эдгээр үгийг маш аяархан хэлсэн ч Санширод тодхон сонстов.

	Ингэснээр тэр хоёр саллаа. 

	Санширо гэртээ иртэл ээжээс нь «Гэртээ харих өдрөө мэдэгдээрэй» гэсэн цахилгаан ирсэн байв.


XIII

	 

	Харагучи сая л Минэкогийн зургийг зурж дуусжээ. «Тан сэй кай» хэмээх «Уран зураачдын нийгэмлэг»-ийнхний бүтээлийн үзэсгэлэнгийн танхимд ил харагдах газарт өлгөж, эсрэг талд нь амтархан үзэх, амрахад эвтэйхэн болгож урт буйдан тавьжээ. Мөн үзэгчдэд ч тав тухтай сонирхон үзэх боломжийг бодолцжээ. Тэр зургийг бусдаас онцгой тавьсан нь нэгд, онцгой бүтээл болсон, хоёрт сонин нэртэй, гуравт сайхан хүүхнийг харж зурсан юм чинь гэж байв. Цөөн хэдэн зураач маш том хэмжээтэй болжээ гэцгээв. Үнэндээ ч хэмжээ нь том байлаа. Түүний жаазны өргөн гэхэд л арван таван сантиметрийн алтан шаргал хүрээтэй учир үнэхээр сүртэй гоё болгоно.

	Харагучи үзэсгэлэн нээгдэхийн өмнөх өдөр өөрөө очиж, тэр урт буйдан дээр суугаад, амандаа гаанс зууж удтал ажиглан харав. Тэгснээ гэнэт босож танхимыг нэг тойроод дахин буцаж ирж суугаад гаансаа татан ажиглан харжээ.

	«Ой дахь эмэгтэйн» зургийн өмнө нээгдсэн өдрөөс эхлээд үргэлж хүн шаваастай байх болов. Урт буйдан тэнд ямар ч хэрэггүй мэт болж хүмүүс зөвхөн ядрахдаа л сууж байлаа. Гэвч тэд хэсэг амрахдаа ч нөгөө зургийг харсаар байцгаана.

	Минэко нөхөртэйгөө хоёр дахь өдөр нь ирж үзлээ. Харагучи тэдэнд үйлчилж, тэднийг зургийн хажууд ирэхэд «Ямар болсон байна?» гэж асуулаа. Гайхамшигтай сайхан. Дэвүүр бариад зогсож байгаа нь үнэхээр зохижээ. Мэргэжлийн хүн гэдэг өмнөө юм аа. Нарны туяа нүүрэн дээр нь туссан нь өнгө аяс нь хачин гоё зохиж, будгийн өнгө авцалдаа маш сайн таарчээ гэж нөхөр нь нүднийхээ шилийг нэвт ширтэн хэлэв.

	— Энэ бүгд Минэкогийн гавьяа, минийх биш шүү гэж Харагучи хэлэв.

	— Үгүй дээ, таных байх ёстой гэж Минэко хэлээд талархлаа илэрхийлэв.

	— Би ч бас их баярлалаа гэж Харагучи хариу талархал хэллээ. Эхнэрийн нь тухай магтаж ярьж буйд нөхөр нь сэтгэл хангалуун байж бас л талархлын үг урсгаж байлаа.

	Үзэсгэлэн нээгдсэнээс хойших эхний бүтэн сайн өдөр Хирода, Нономия, Ёжиро, Санширо нар ирмэгц шууд л Минэкогийн зураг өлгөөстэй тэр танхим руу очив. Ёжиро ормогц «Энэ байна, энэ байна» гэв. Тэнд бас хүн дүүрэн. Санширо үүдэнд нь тээнэгэлзэн зогсож, харин Нономия маш аажуухан алхсаар оржээ. Санширо зургийг араас нь харснаа шууд яваад буйдан дээр хүмүүс холдохыг хүлээв.

	— Агуу гоё зураг болжээ гэж Ёжиро хэлэв.

	— Сасакид худалдах юм гэв үү гэж Хирода багш хэллээ. Ёжиро

	— Намайг бодвол... гээд эргэж харахад Санширо баргар царайлан таг дуугүй сууж байсан тул юу ч хэлсэнгүй чимээгүй боллоо.

	— Өнгөө зөв хослуулсан, чадалтай зураг болж гэж Нономия хэлэв.

	— Хэт хичээсэн бололтой... Бөмбөрийн дуу шиг пөн, пөн гэсэн зураг болоогүй байна гэж Хирода багш шүүмжлэв.

	— Пөн пөн хийдэг зураг гэж юу байна? гэхэд

	— Бөмбөрийн дуу шиг хөнгөхөн, тэгсэн мөртөө сонирхолтойг хэлж байна гэв.

	Хоёулаа инээв. Ердөө тэр хоёр л шүүмжилж байлаа.

	— Минэкогийн зургийг хэн ч зурлаа гэсэн гоё л болж таарна шүү гэж Ёжиро нэмж хэлэв.

	Нономия танилцуулгад тэмдэглэл хийе гэж үзгээ авахаар халаасандаа гараа хийтэл бичигтэй тал цаас гаргаж ирэв. Минэкогийн хуримын урилга байна гэж Санширо тэр доор нь ойлгов. Нономия цаасыг тастаж базаад шалан дээр хаяв. Санширог гэрээсээ Токиод буцаж ирэхэд түүний ширээн дээр яг тийм урилга байсан ажээ. Хурим нэгэнт болоод өнгөрчээ. Нономия, Хирода нар бусад зургийг шүүмжилж явав. Ёжиро Санширо руу хүрч ирээд

	«Ой дахь эмэгтэй» зураг ямар байна? гэхэд нь

	— Нэр нь тохирсонгүй гэв.

	— Ямар нэр өгвөл зүгээр юм бэ? гэж Ёжиро асуув.

	Санширо юу ч гэж хариулсангүй, зөвхөн амандаа «Алдуул хонь, алдуул хонь...» гэж дахин давтан хэлж байжээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

